
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ТӨЛЖ ДУУСААГҮЙ ӨР

	 

	1

	 

	Үүрийн цолмон тэмдгэрдэг зүгээс алтлаг хурц шар гэрэл цацруулсан нэгэн од гэнэт тодрон гарч ирээд шөнийн тэнгэрт хурдлан нисэн ниссээр, гэрэл гэгээ нь улам тодрон тодорсоор аль хэдийнээ жаргасан нарыг нэхэн гүйцэхийг яарах мэт гүн хөх тэнгэрийн хаяа руу далд оров.

	Ганц гаанс тамхи татаж амжаагүй байтал шөнийн тэнгэрийг зуран өнгөрөх тэр одыг Жамц харцаараа угтан үдэх завсар амгалан сэтгэлийг нь хөндөн үймүүлсэн, тийм гэхийн аргагүй нэгэн этгээд зөн совин ухаанд нь бүртэлзэн өндөлзөхийг мэдрэв.

	Шөнө дундаас хойхон болзож товлосон мэт тогтсон нэг л цагт тэнгэрийн зүүн хаяанд гэнэт тодроод хуурай харгана түлсэн зуухны яндангаар хаялах оч адил гэрэлтэн нисэх өнчин тэр од тэнгэрийн баруун хаяа руу далд орон хараанаас алдармагц тэр бээр цээжнийхээ гүн тийш уртаар амьсгаа татан толгой сэгсэрч «Үгүй ээ, мөн ч гайхмаар хурдан эд ээ!» хэмээн өөртөө дуулдахаар хэлэв.

	Намрын оторт малаа авч гарснаас хойших арван долоон хоногийн сүүлчийн гурван шөнө дараалан тэнгэрт бүртийх ч үүлгүй байсан тул тэр нисдэг одыг Жамц хэрэг болгон ажиглажээ. Алтлаг хурц гэрэл цацруулсан тэр одыг ямар нэг хиймэл дагуул, эсвэл сансрын хөлөг мөн гэдгийг тэр бээр сайн мэдэж байлаа. Шөнийн тэнгэрт бишгүйдээ зуралзан үзэгдэх болсон тийм гэрэлт оч одоо хэн хүнд сонин хачин санагдахаа нэгэнт больжээ.

	Харин өнөөгөөс хорин хэдэн жилийн тэртээ сансарт хүн ниссэн тухай мэдээг анх сонсоод дэлхий даяар шагшин шуугьж, хөл алдан баярлаж билээ. Тэгвэл одоо сансрын олон янзын хөлөг агаар мандлын торгон бүрхүүлийг байн байн цоо татан гадагшаа дүүлэн гарч, ганц нэгэн сансрын нисэгч бус ам бүл олуулаа, цөөн хэдэн цагаар бус хэдэн зуун хоногоор одот орчлонд нисэж байгааг газар дэлхийнхэн өдөр тутмынхаа ерийн хэрэг мэт төдийлөн хачирхан шагшихаа больсоор уджээ.

	Өчнөөн төчнөөн хоног сар сансарт ниссэн хүмүүс хүртэл оторт малаа ногоолуулж таргалуулаад гал голомтдоо эргээд ирдэг эгээ л өөртэй нь адил нэг их хөл хөөр бололгүй эх дэлхийнхээ газар шороон дээр буугаад ирнэ.

	Хүн гэдэг амьтан зүйрлэшгүй ухаантан, хэмжээлшгүй чадалтан гэдгээ нотлох их хэргийг бүтээх тусмаа өнөөдрийн бүтээсэндээ санаа үл цадан өөр шинэ шинэ гайхамшгийг нээх, бүтээх гэж адган зүтгэдэг араншинтай аж.

	Жамц завилан суусан чигээрээ гаансныхаа халуун толгойг атган од түгсэн шөнийн тэнгэр өөд ширтэн бодлого болов. Хонины хээр алаг морь нь эзнээ бараадасхийн үе үе өвс ногоо шир шир чимхэлнэ. Улам лавсах бодол дуртгалаасаа Жамц ангижрахыг үл хүснэ...

	Дөчин хэдэн жилийн өмнө нутаг усныхан нь гуншаа гэж хочилдог хижээл эр Цэрэв согтуудаа моринд тангаруулан өрөөсөн нүдээ тэс цохиулаад дугуй хар илгээр харанхуй ухархайгаа таглан хэдэн жил явж байснаа нэг удаа жин тээж хот газар очоод ирэхдээ гялалзсан шилэн нүдтэй болоод ирснийг харсан хүн бүр гайхан хэлэх үгээ олж ядан шагшиж байсан билээ. Түүнийг шилэн нүдтэй болсон сураг сонсоод сониуч саваагүй зарим нэгэн хаа хол газраас мориор давхин ирж үздэг байсныг Жамц дурсаад эзгүй хээр талд харанхуй шөнө тэсэлгүй инээвхийлэв.

	Тэгвэл одоо шилэн нүдтэй байтугай хуванцар зүрхтэй хүн өчнөөн төчнөөн сар, жил амьд мэнд явж байгааг сонсоод дуу алдан гайхах хүн гарахгүй болжээ. Олныг шуугиулсан гайхамшиг гэгч өглөө төрөөд үдэш мажийдаг шавжаас ч богино настай болсон тийм цаг нэгэнт иржээ.

	Шөнийн тэнгэрт гэрэл цацруулан сансрын уудмыг зураад өнгөрдөг хүний гараар бүтээсэн тэр одны хурдаар аливааг хэмждэг цаг үе хэдийнээ эхэлсэн байна. Туулж хүршгүй алс холын тив, улс гүрэн эдүгээ хаяа хаяагаа дэрлэн буусан айл саахалт адил ойрхон санагддаг болжээ. Урдын цагт багийн хуралд тэмээгээр хонуут өнжүүтээр яваад ирдэг газрыг одоо машинаар шурхийгээд л туулна.

	Нарны халуун, ялаа шумуулын үймээнээс ангижран бие тавираад шөнийн сэрүүнд тааваараа идээшлэх ямаан сүргийнхээ дэргэд амсхийн суух зуур Жамц тийнхүү элдвийг эргэцүүлэн бодов. Гуулин толгойтой гаансандаа дахин нэрсэн тамхиныхаа галыг шөнийн харанхуйд үе үе улс улсхийхийг ширтэнхэн санаанд орсноо дур зоргоороо хэдэнтээ урвуулж хөрвүүлэн эргэцүүлэх нь түүнд нэн таатай.

	Өдрийн цагт аливааг ултай бодох зав чөлөө хялбар үл олдоно. Санаа садааруулж, бодол сарниах шалтаг мундахгүй. Шөнийн цагт бол тэс өөр. Хариулдаг мал сүрэг нь хүртэл тогтуун идээшилнэ. Цаг хугацаа санаа дагах мэт алгуурлана. Элдэв чимээ шуугианы анир тасарч, тэр ч бүү хэл салхины гүйдэл хүртэл удаашран уян зөөлөн болдог ажээ.

	... Хэзээнээсээ би бүдүүн тоймоор аливааг төсөөлдөг, болхи толхи амьтан байж дээ. Залуу зандан цагтаа орчин тойрныхоо нүдэнд тусах бүхний нарийн ширийн ялгааг анзаардаггүй байжээ. Тэр цагт ер байгаль дэлхийн хувьсал хийгээд хүний аж төрлийн өчнөөн төчнөөн ээдрээтэй, төвөгтэй явдлын гүн тийш, ухааны нүдээр ултай шинжин хардаггүй гэнэн цайлган явжээ.

	Эрдэм номоор уураг тархиа тэтгэн гэгээрээгүй ч нас ахих тусам ухаан хэрсүүжин ойр зуурын гял цал өнгөнд нүд хууртах байтугай засдаг хуурамч зантай хүний нүдний харцыг ажаад хэлж байгаа үг, бодож байгаа бодлын зөрүүг төвөггүй ялгадаг боллоо. Нутаг усныхаа төдийгүй улс гүрэн, тив дэлхийд болж байгаа аливаа явдлыг тунгаан цэгнэхдээ хэн хүнээс хол дутуугүй ухааны ноён нуруутай болдог насандаа хүрлээ. Гэтэл тэр хэрсүү ухааныхаа хэргийг гаргая гэхлээр эр бяр амтагдсан залуу биеийн чадал тэнхээ, зориг зүрх дутах нь бий. Хүний аж төрлийн жам ийм л гачлантай. Хорвоогийн хөрсөн дээр унасан хүн бүрд гойд цэлмэг ухаан заяах биш дээ. Замнах чигээ эрт сонгосон, зориг чангатай хэн боловч, ухааныхаа савыг өрөөл бусдад тустай, өөрийгөө хүний зэрэгт авч явах эрдмээр чадах чинээгээр дүүргэнэ. Цөөн зарим нэгэн сэргэлэн сийрэг ухаантай авч амин хувьдаа тустай, өөрт ахиухан ашиг унац олохын учир нөгөө савныхаа ёроолд жаалхан юмтай болмогцоо ад зэтгэр шүглэсэн юм шиг аашилна. Энэ орчлонд аж төрөгсдийн араншин тийм л эрээнтэй бараантай, наанатай цаанатай...

	Саяхан толгой дээгүүр нисээд өнгөрдөг тэр гэрэлт одных адил шулуун шударга зам мөр хүний аж төрөлд байхгүй аж. Байхын ч арга үгүй. Үүний учир чухам юунд байна? Мань мэтийн насаараа малын хөлийн тоосонд дарагдаж яваа, ойр зуурын бодолтой хүн тийм бэрх асуултад хялбархан мад тавиулна даа. Ээ хөөрхий, заяа нь дэлгэр... хэ... хэ... хэ...

	Тэнгэрт түгсэн энэ үй олон од өнгөн дээрээ адил төстэй мөртөө тус тусдаа нууцтай. Наад зах нь энгүүн нүдээр харахад хөх төмөр дээр цацсан зэсийн үртэс адил энгүүн үзэгдэх байтлаа наана цаана, хол ойр оршдог гэнэ. Тэнгэрийн мандалд түгсэн энэ үй олон гэрэлт очнууд байтугай нэг эхийн хэвлийгээс зулай зулайгаа гишгэн гарсан ах дүүс, нэг тогооноос хооллож, нэг голомт тойрч өссөн үр хүүхдүүд тус тусдаа содон ааш зантай байдаг даа. Миний ганц хүүгээр жишээлээд бод. Нуруу туруу, зүс царайгаараа намайг өвчсөн гэлцэнэ. Тэгтэл бодож санах нь тэс ондоо. Өөрөө л болж байвал насан буурай эх бид хоёрыгоо нэгдэл нийгмийн мал сүргийн хойноос хөдөө хөхөрч, гадаа гандан халуунд халж, хүйтэнд хөрж яваа болов уу гэж санаа огт зовохгүй. Хот газар шигдээд... Тэрүүний насан дээр би эцэг эхдээ байтугай нутаг нугынхаа ураг төрлийн холбоо сүлбээгүй ядарсан зүдэрсэн ах дүүст чадах ядахаараа тус дэм болох сон гэж бие сэтгэлээ чилээж явдаг байлаа. Юу ч гэх вэ дээ. Үр хүүхдээ хүний мөс муутай хөндий дотортой болгосон нь мань мэтийн л буруу... Манайхны малч удам надаар шувтрах тавилантай байжээ.

	Нэгдлийн дарга даамлууд илгээлтээр мал маллахаар ирж байгаа хүүхдүүдээс нэгийг нь надад өгнө гэж ам ангайгаад гурван жил боллоо. Мал маллах дөртэй, хүсэлтэй, нэг хүүхдийг надад бараадуулчихвал гаргуун сайн малчин болдоггүй юм аа гэхэд мэдэх чадахаа зааж сургаад хэн хэнийхээ нүүрийг улайлгахааргүй малчин болгож дөнгөх баймаар... Насны нар хэвийж яваа мань мэт бага балчир насандаа эцэг эхийнхээ ар өвөрт гүйж, гар хөлийн нь үзүүрт зарагдаж яваад л малчны дөртэй болсон доо. Насаараа мал дагалаа. Овойж оцойх гавьяа байгуулаагүй ч гэсэн тулганы чулууг нь тавилцсан нэгдлийнхээ ар хормойноос чангаагчдын тоонд ороогүй л явна. Улсын хөгжилд хошуу нэмдгээрээ биш, өөрийн чадал чинээгээр, гар бие оролцон нэмэр хандив оруулж л байна. Түмний төлөө зүтгэснийхээ хариуд муу нэр дуулсангүй...

	Жамцын бодол задгайрч, хэн нэгэн хүнд хэлэхээр хадгалж явснаа сэтгэлдээ хүүрнэн байлаа. Шөнө дөлөөр малаа ногоолуулж явахдаа санаандаа орсныг лавшруулан бодож, сэтгэлдээ өөртэйгөө огт гэнэгүй үе үехэн ярьдаг зуршилтай болсоор уджээ. Хөндлөнгийн хүнд ярьж хэлж байгаа мэт сэтгэлдээ тийнхүү элдвийг хүүрнэдэг болсноо өөрөө ч үл анзаарна. Заримдаа туулж өнгөрүүлсэн аж төрлийнхөө ухаан санаанд хоногшсон сонин содон явдлыг шимтэн дурсах дуртай. Санаандгүй байтал ухаанд нь кино зураг мэт тов тодхон буудаг авч бас саамшин дурсмааргүй явдал гэж бий. Сэтгэл сэвтээх тийм дуртгал ухаан санаандаа босож ирэхээс тэр халшрах тул тэс өөрийг тунгаан бодохыг хүчилнэ.

	Тэртээ алсад бүдэг шар гэрэл ёлтолзон үзэгдэв. Жамцын бодлыг тэр гэрэл сарниаж хэсэгхэн зуур түүнийг шинжин ажиглав.

	Сумын төвөөс бригад ордог шороон замаар хэн нэгэн мотоциклоор яваа биз. Өдийд энэ хүрснийг бодоход сумын төвөөс их л орой гарч дээ. Хурал цуглаанаас тараад явж байгаа бол хэд гурваараа ханьсан олон мотоциклын гэрэл чийдэн гялалзуулаад давхиж явах учиртай... Гэтэл ердөө л ганцхан бүдэг шар гэрэл...

	Нэгэнтээ их дээр гарч ирснээ түдэлгүй доошлон шөнийн харанхуйд гүвээ толгодыг тэмтчин яваа тэр бүдэг шар гэрлийг Жамц төдий л гайхсангүй. Говийн малчин айл бүрийн хаяанд шахуу хоёр дугуйт хурдан унаа бий болсон тул өдөр шөнийн аль ч цагт нааш цааш зорчигч олширчээ.

	Ямаан сүрэг нь өвс ногооны соргогийг хөөн нэлээд холдсоныг Жамц сая ажаад гаансаа түрийлэн босож морио хөтөлсөөр аажуухан алхлаа. Удаан завилж сууснаас хөл нь хөшисхийн бадайрч ирвэгэнэн байв. Дөнгөж сая хонь ямаа нийлсэн долоон зуугаад тооны сүрэг нь бэлчээд өнгөрсөн газрын өвс ургамлын үнэр танар ерийнхөөсөө арай л аагтай хурц болсон мэт Жамцад санагдав. Хадсан өвсний үнэр л тийнхүү хурц анхилуун байдаг сан. Говь газар хадуурын ирэнд өртөх өвс ургамал жилийн жилд ургах биш дээ. Гэхдээ ховор тачир ч гэсэн хангайнхаас амт шүлт гойд илүү. Говь газрын чимх өвс хангай газрын хормой өвснөөс өл шим сайтай тул говийн мал хоол голдог хүн шиг сүрхий цамаан. Тэр жилийн зуд турхнаар хангайгаас машин машинаар авчирч буулгасан өвсийг малдаа идүүлэх гэж яаж тэвдэж хөглөснөө Жамц дурсан санав.

	Өмнүүр нь хөндөлдөх жалга руу сүргийн түрүүч хандан одны гэрэлд нуруу нь цайрна. Жамц сүргийнхээ доод талаар ороон намуухан «хайя... хайя...» хэмээн дуугарав. Эзнийхээ чимээ дохиог андахгүй мэддэг ямаан сүрэг нь шөнийн харанхуйд энд тэндээс нэгэнтээ толгой өргөн морио хөтлөн алхаж яваа Жамцын бараан дүрсийг харснаа хашиж шахсан зүг тийш дуулгавартай хошууран идээшиллээ.

	Жамц морио хөтөлсөөр намхан гүвээний оройд гарч ирвэл моторын бүдэг чимээ тэртээ дороос сонсогдов. Гэрэл гэгээ нь үзэгдэхгүйг бодоход сайртай хотгор даган яваа нь илт.

	Зам жимгүй газраар юугаа хийж яваа юм бол... Төөрч будилсан хэн нэгэн мунгинаж байгаагаас зайлахгүй. Яаруу сандруу хэргээр яваа бол ямар сайн байх вэ. Тосож очоод зам зааж өгдөг юм билүү...

	Чимээ сонстох зүг тийш Жамц толгой өргөн удтал ажиглан зогсов. Шөнийн харанхуй дунд гарах чимээ анир өдрийнхөөс илүү содон тод байдаг ажээ. Мотоциклын чимээ улам дөтөлсөөр. Тэгтэл тэртээх нугачааны цаанаас анивчсан шар гэрэл гэнэт ил гараад чанх өөдөөс нь чиглэн айсуй.

	Ийшээ юугаа хийж мацаад байгаа юм бол? Хар асгатын даваанаас нааш айл амьтан байх биш. Түүнээс цааш эзгүй их хөндий. Төөрсөн нь үнэн боллоо. Манай энэ говь газар холын хүн битгий хэл нутгийнхан ч төөрч цөхөх юу байх вэ. Газар мэдэхгүй хүн харанхуй шөнө байтугай толгой дээр нь нар мэлтийж байхад ч хялбархан будилна. Төөрсөндөө балмагдаад ийш тийш дэмий давхисаар байгаад бензин тосоо барвал бүүр ч хэрэг бишиднэ. Харанхуй шөнөөр надтай энд таардаг нь аз. Шөнийн харанхуйд ёлтгор шар гэрлээр газар тэмтчин яваа мотоциклтоны төлөөнөөс Жамц баярлан өөрөө төөрч будилж яваад айл амьтны бараа харсан мэт сэтгэл тэнэгэр болов. Төөрч яваа хүн ямар олиг байх вэ. Ангаж цангаж ядарч яваа биз. Отрын өмгөр майханд минь хажуулж амраад өглөө газар заалгаад яваг... Жамц мориндоо мордон тааваараа бэлчин байгаа сүрэгтээ хоолой засан чимээ өгөөд цочоог нь гаргаж захаас нь хумин эргүүлэв. Мөнөөх шар гэрэл болдог толгой өөд тэмтчин өгссөнөө огцом эргэн баруунтаах сархиа тийш чиглэв. Юугаа хийж ямаа шиг хад сархиа өөд мацаад байгаа юм бол... Өдийд үнэг, хярс хөөж явдаг хамуурсан толгойтой хүн баймааргүй сэн... Жамц мориндоо ташуур өгөн цогиулав. Хот явсан хөгшний минь бие чилээрхээгүй байгаа даа. Машинд суухын өмнө царай нь барайгаад, дуугаа хураагаад нэг л өөр байсан. Хүүгийн хүссэнийг биелүүлсэнгүй гээд л надад гуньж туниад яван явтлаа дуу муутай л нурмайгаад... Хөл хөдөлгөөн, дуу чимээ ихтэй газар очоод нөгөө толгой тархи нь эргэдэг хууч хөдлөн сандаргасан юм биш байгаа. Өвчин хууч хэлэх дургүй хүн сэн. Юмыг яаж мэдэх вэ. Уг нь хот газар эмнэлэг сайтай.

	Ухаан санаа нь муу юм зөгнөсөн шинж огт үгүй тул Жамцын сэтгэл уймарсангүй. Бага балчраасаа тэр бээр сүсэг бишрэлд автсан нь үгүй ч зөн совин бийд далдуур итгэнэ. Тийнхүү итгэх учрал олон удаа тохиолдсон ажээ. Орон гэрээсээ алс хол яваа үед заримдаа энгүүн байтал гэнэт битүүлэг түгшүүр сэтгэлийг нь эзэмдэн гэгэлзүүлсэн тухай бүрд эхнэрт нь, эсвэл төрсөн ганц хүүд нь ямар нэг түйтгэр тохиолдсон байдаг нь нэг биш удаа. Харин энэ өдөр тийм далд түгшүүр шаналгаа огт мэдэгдсэнгүй. Тэр бүрий нойр үгүйлэн дүнсийхээ хэдийнээ больсон толгой тархи нь саруул сэргэг, бие нь ч алжааж ядарсан шинж мэдэгдэхгүй байлаа. Нас жар шүргэж байгаа авч бие хөнгөн шингэн байгаагаа тэр бээр идэр залуудаа таван жил цэргийн алба хаан «элдүүр ханан» чангарсан, насан туршдаа эрүүл агаарт мал даган хатуужсаны ач гэж бодно.

	Мотоциклын пажигнасан их чимээ гүвээний цаахнаас сонстон алслан туссан шар гэрлийн үзүүр Жамц отрын майхнаа шаасан товцгийн энгэр өөд чиглэн дөхөж байгаа үзэгдэв.

	— За хө, энэ чинь намайг л эрж бэдэрч яваагаас зайлахгүй боллоо. Хэн нь ямар хэргээр яваа юм бол?!

	Энд оторлож явааг минь бригадын даргаас өөр мэдэх хүн баймгүй сэн. Гашууны хөндийд байхад л малын эмч Шархүү манайхаар ороод гарсан. Өдийд намайг эзээгүй л тэнгэр газрын завсар отор хийж яваа гэдгээс өөрийг тэр мэдэхгүй...

	Жамцыг майхандаа хүрэхээс өмнө нөгөө мотоциклтон аль хэдийнээ хоёр дугуйт унаагаа майхны нь аман дээр тулгах шахан зогсоод гэрлээ тусгасан хэвээр нэлээд байзнаснаа хоёр хүний дүрс бүртэлзэн үзэгдэв.

	Жамц мориндоо ташуур тушаан бөмбөгнөтөл шогшуулсаар майхандаа дөтлөн очвол нөгөө хоёр хүн тососхийн ирээд

	— Өө, ашгүй өөрөө яваад ирлээ хэмээн зэрэг дуу алдав. Хэн ирээд байгааг Жамц эхлээд таньж ядав. Асаатай орхисон мотоциклын дуу чимээ чихэнд чийртэй пижигнэн шөнийн гийчдийг дуугаар нь хэн болохыг төсөөлөх аргагүй байлаа. Ар талаас нь гэрэл туссан тул харанхуйд нүүр царай нь ялгаж танихад бас бэрх. Жамцыг мориноосоо буух хооронд тэд мотоциклоо унтраан гэрлийг нь асаалттай орхив. 

	— За та бүхэн сайн явж байна уу? Хаанаас хаа хүрч явна даа хэмээн Жамц гэрэлд гялбасан нүдээ алгаараа халхалсхийн тонгойн асуулаа.

	— Хүүе, чи арай намайг танихгүй золиг оргиж байгаа юм биш биз дээ.

	— Гэрэл чийдэнд нүд гялбаад...

	— Би Малзав байна аа хө, Хүүтэйгээ явж байна.

	— Та нар төөрөө юү?

	— Мунгинаж байж арай л гэж танай майхныг олж ирлээ. Бригадын төвөөр дайрч сайн заалгаж авсан тулдаа л...

	— Тэгэлгүй дээ, энэ харанхуй шөнөөр... Аль вэ, гадаа зогсоод яах вэ, миний муу умгар оромжид орцгоо л доо...

	Жамц майхандаа түрүүлэн ороод аяны жижиг зуухны араар тэмтчин гуулин суурьтай лаа олж асаав. «Хямсгар Малзав юу болоод энэ харанхуй шөнөөр надтай уулзах гэж бэдэрч явдаг» билээ. Барагтай юманд ингэж хөл хөнгөн хөдлөх хүн биш сэн хэмээн тэр бээр гайхан бодов.

	Эцэг хүү хоёр мотоциклынхоо гэрэл чийдэнг унтраан шивэр авир гэлцэн байснаа сүр сархийн цувран орж ирлээ. Бэлэн зэлэн цай унд гарын дор байхгүйдээ бантсан Жамц хө тортог болсон зэс данхныхаа тагийг сөхөн үзсэнээ, 

	— Өө хөөрхий, цай унд гэхээр юм алга. Та хоёр амарч тухалж бай. Би одоохон цай чанаад орхиё гээд аяны зуухаа галлахыг завдав.

	— Жамц минь, юү гэх вэ. Цай хоол гээд ажил удаад хэрэггүй хэмээн Малзав наргилтсан зусардангуй дуугаар хэлээд суудлаа засан баруун өвдгөө босгон суулаа.

	Шөнийн гийчний ярих аяглах намба хэзээний танил Малзавынхтай огт адилгүй урин зөөлөн санагдсан тул түүний царайг Жамц эрээлж нэрэлхэлгүй хэдэнтээ шинжин ажиглав.

	Малзавын үрчгэр нүүрэнд долгомцог инээмсэглэл тодрох авч могойных адил гөлөнгөр хүйтэн нүдээрээ харцыг нь ээрэн байгаа нь цаанаа л зэвүүн санагдсан тул тэр бээр жихүүцэн ааруул, боорцог таваглан өмнө нь тавив. Эцэг хүү хоёрын хэн аль нь эхлэн үг дуугарахаас цэнэн болгоомжлох мэт дуугүй дүмбийн сууна.

	Замын өлөн цагаан тоос дарсан бүрх малгайгаа Малзав авч дэргэдээ тавиад өврөө уудлан хатуу хайрцагтай янжуур гарган их л ёсорхуу сэгсэрч Жамцад сарвайв. Лааны хурц шар гэрэлд түүний хөхөлбий нүүр аяншиж ядарсан шинжтэйг Жамц тамхи авахаар тонгойнгоо сайтар ажиглав. Ноднин жилийн наадмаас хойш түүний барааг тэр бээр хараагүй ажээ. Сумын төвийн наадмын талбайн хоймрын асар тийш хавчиг толгойгоо гэдийсхийн хоёр гараа дээр дээр хаялан ихэмсэг алхаж явахад нь Жамц тааралдан амар мэндийг нь асуужээ. Малзав өөдөөс нь хөмсгөө өргөн ширүүн дориун цоргин ширтсэнээ ёс төдий толгой дохин хямсалзаад өнгөрсөн аж. Дөчөөд жилийн тэртээ морьт хорооны штабт бичээч болсон цагаасаа тийнхүү хямсалздаг донтой болсныг Жамц мэдэх тул төдийлөн гайхсангүй. Дам сонсвол тэр бээр ойрмог албан тушаал ахиж, сумын захиргааны хариуцлагатай алба хаагчдын тоонд багтсаны дараа өөрөөсөө дооших тушаалтантай мэнд мэдэхээ цээрлэдэг болсон гэнэ. Сум, нэгдлийн дарга нар аливаа хүнийг шагнах, шийтгэх, халах солих ажлаа гагц Малзавтай зөвшилцөн шийддэг болсноос хойш харьяалдаг албан хаагч, мэргэжилтэн, тэр ч байтугай малчид хүртэл амар заяа үзэхээ больж, «шатрын хүү мэт наадуулж байна» хэмээн шивэр авир яриа дэлгэрсэн нь Жамцын чихийг бас хэдийнээ дэлсжээ.

	Малзав нялуун үнэртэй янжуураа зугуухан сорон шившиж, хөмсөг зангидан үг дуугүй гөлрөн суусаар. Түүний доохон талд хүү Норов нь бас баруун өвдгөө босгон тэвэрч эцгийнхээ сүүдэрт нүүрээ далдалсхийн цомцойн сууна.

	Эцэг хүү хоёрын хэн хэн нь хэлэх юмаа олж ядан цэрвэж бэргээд байгааг Жамц ажаад зовуурьтай чимээ аниргүйг төвөгшөөсөндөө яриа өдөв.

	— За тэгээд сумын төвөөр сонин сайхан юутай байна даа.

	— Онцын сонин юмгүй дээ. Хадлан тэжээлээ авч гүйцээнэ гээд, зарим нь шалгаж зааварлана гээд л тал тал тийшээ хөдөлцгөөсөн... Сумын төв эзгүй шахам л байна.

	— Энэ жил хаа сайгүй газрын гарц муугүй дэг ээ.

	— Хур элбэгтэй, ургац ч яах вэ овоо л сурагтай. Тэглээ гээд манайхан урагштай улс биш. Энэ жил бас л төлөвлөгөө тасална биз.

	— Дээрээс зөв чиглүүлээд олон түмэн эрвийх дэрвийхээрээ хичээн хөдөлбөл бололгүй дээ.

	— За даа, мэдэхгүй... Ингэхэд танай мал хэр таргалж байна даа?

	Малзав энгүүн ярьж байснаа дууны нь өнгө албархаг эрэлхүү болж, хөмсөг зангидан цоргин харснаа Жамцын дөлгөөн хэрсүү харцтай тулгармагц сая нэгийг, санав бололтой өөрийгөө албадан ярвайн инээмсэглэх аядаж, 

	— Аварга ч юу алзах вэ? хэмээн наргилтсан нялуун дуугаар хэлэв.

	— Нойр хоолоо хасаж зүтгэсний хүчээр л малын тарга тэвээрэг нэмэгдэх тийшээ хандаж байна. Энэ жил эрт оторт гарсных алдсангүй...

	Малзав эг маг хийн түгдэчсэнээ мөрөн дээгүүрээ хүүгээ хяламхийн харж

	— Отор хийсний олз ч их дээ хэмээн аливаа зүйлд үнэлэлт өгөх үүрэгтэй хүн гэдгээ мэдэгдэх гэсэн мэт тамшаалан өгүүлэв. Жамц хариу дуугарсангүй. Нялуун Оргиод татаж болохгүй байгаа янжуурын галыг зуухны бөөрөнд дарж унтраагаад гансаа түрийнээсээ сугалан улаан тамхиа нэрлээ. «Отрын олз» гэдэг үгэнд тэр бээр хэзээний дургүй. Радиогоор ярьдаг, сонинд бичдэг хүмүүс «Отрын олз» гэж байн байн чамирхахыг сонсох, унших бүрдээ «Хэцс!» хэмээн дургүйцнэ. Хурал цуглаан дээр хүртэл «Олз» гэж ярихыг сонсоод толгой сэгсэрнэ.

	Юуны нь олз байх билээ дээ. Хээр хөсөр хэвтэж байгаа алт, мөнгөний өөдөс цөвдөл олоод өвөртөлж байгаа биш. Гадаа гандаж, хөдөө хөхрөн, цасан шамарга, хүйтэн бороо, аагим халуунд долоон хөл зовлогийнхоо тамир тэнхээг баран байж хэдэн малдаа тарга тэвээр авхуулдаг юм чинь юуны олз байх билээ...

	Жамц бүүр бага залуугаасаа дургүйгээ хүрэхлээр дуугаа хураадаг зантай аж. «Отрын олз» гэдэг үгийг Малзав ярьж дадсанаараа санаандгүй хэлснийг тэр бээр мэдэж байлаа. Гэлээ ч олз гэдэг үгийг сонсоод урьдын адил дургүй нь хүрчээ. Түүнтэй яриа хэл эхнээсээ эвлэхгүй, яриад байх ч юм олдохгүй байлаа. Бага балчраасаа хэн хэнийгээ мэдэх авч үерхэн нөхөрлөж байсангүй. Нэг жил цэргийн алба хаахаар мордож, нэг хороонд алба хааж, чөлөөлөх дайнд хамт явсан ч санасан бодсоноо дэлгэн ярьдаг дотно анд болсонгүй. Хэзээнээс хөндий дөндий явсан нь Малзавын этгээд ааштай бас холбоотой аж. Дөчин таван онд чөлөөлөх дайнд орохын өмнөхөн Малзав гэнэт жагсаалын цэргээс хорооны штабт бичээчийн албанаа суга дэвшжээ. Бичиг үсгээр өөрсдөөс нь дээрдэхгүй ч арга эвийг нь олоод бичээч болсонд, Жамц, Гомбо хоёр түүнд атаархсангүй. Харин ч нутаг усны нэг нөхөр маань дэвшлээ, яамай даа гэж бодсон ажээ. Чөлөөлөх дайны шуурган давшилт цус асгаруулсан байлдаан тулалдааны үеэр түүнтэй нүүр учрах ховор ч штабт дуудагдан очоод санаандгүй тааралдвал Малзав дуугарч ядан ямар нэг юм гуйж гувших вий гэсэн шиг далдичин дөлдөг болсон байлаа. «Манай Малзав хөгийн хүн байна шүү. Өчигдөрхөн нэг довоос цэрэгт ирж, нэг тогооноос хооллож байснаа мартсан юм байлгүй, манийгаа тоох шинж алга. Штабт бичээч болсноо арми захирсан жанжин болсны дайд бодон хийрхсэн байлгүй» хэмээн түүнтэй багаасаа ойр дотно байсан Гомбо егөөдөн тас тас хөхөрч байсан билээ. Үнэхээр ч дайны гал дундуур туучин үхэл сөрж яваа эгэл цэрэг эрс Малзавыг тал тохой татан ямар юмаа гуйж царай алдах билээ дээ. Байлдааны цагт тагнуулч байна гэдэг яггүй. Хэн бүхнээс түрүүнд үхлийн аюул осолтой халз тулгарах нь бишгүй. Тэгээд ч штабынхнаас дутуугүй хоол ундтай, татах тамхины нормтой тул түүнээс Жамц, Гомбо хоёр үмх мах, чимх тамхи горьдож байсан удаагүй аж. 

	Шөнө дөлөөр гэнэт морилон ирээд отрын өмгөр майханд нь дуугүй дүлгэнэн сууж байгаа Малзав ямар хэргээр зорьж ирснийг Жамц тааж ядан энэ тэрийг эргэцүүлэхдээ тэртээх олон жилийн өмнөх явдлыг ухаан санаандаа сөхөн дурссангүй. Ер энэ яваа насандаа хэн нэгэнд гомдох явдал бишгүйдээ тохиолдож байсан авч өс өвөрлөн атгаг муу санаа уураг тархиндаа бүгүүлж байсан удаа Жамцад нэгээхэн ч үгүй ажээ.

	Санасан бодсоноо түс тас ил хэлчхээд л санаа амарна. Түүнээсээ болоод «ам түргэнтэй» хэмээн үеийнхэндээ зэмлүүлж байсан нь олонтоо. Энэ удаа Малзав харанхуй шөнөөр тэмтчин зорьж ирчхээд эг магхийн дүлгэнээд байгаад Жамц дотроо дургүй байлаа.

	Майхны хаяагаар таанын үнэр анхилсан салхи сэвэлзэн лааны дөл үл мэдэг маналзана. Норов эрүү малгайныхаа саравчийг байн байн дээш доош болгон зовуурьтай нам гүмийг тэвчиж ядан хавчганана. Жамц түүнийг анзаарсан шинж мэдүүлэхгүйг хичээн гаансаа зугуухан сорон тамхины утаа баагиулан дуугүй суулаа.

	Шөнийн гийчид хэрэг зоригоо хэлэхээс нааш дуугарахгүй гэж тэр бээр гэнэт гэдэн нь хөдлөн хэнэггүй царайлан байгааг Малзав гадарлаад хүүгээ тохойгоороо ёврон

	— Аль вэ, чи агентаас авсан нөгөө юм аа... хэмээн унтууцан хэлэв. Малгайныхаа саравчийг хамрынхаа үзүүр хүртэл даран урамгүй сууж байсан залуу эр давхийн өврөө уудлаад нэг лонх архи гаргаж Жамцын өмнө тавилаа.

	Гайхахын ихээр гайхсан Жамц Малзавын өөдөөс асуусан харцаар ширтэн

	— Архи дарсаар яах нь вэ дээ, та минь. Би ямар амсах биш. Аяншиж ядарсан та нар л өөрсдөө хэрэглэ гэв.

	— Чамд зориулан авч ирсэн юм. Хөдөө хээр хэдэн сараар мал дагаад явж байдаг хүнд хааяа хэрэг болно гэж бодсон юм аа. Тэгээд ч бидэнд тухлан сууж, тавтай ярилцах зав чөлөө тэр бүр олдох биш дээ.

	— Тэр ч тийм ээ. Дөрвөн цагийн эргэлтэд малынхаа аяыг аяглаж явдаг мань мэтэд заримдаа аяга халуун цай гүйцэд уух чөлөө гардаггүй юм байна шүү дээ...

	Хар цайны шавхруутай аягаа Жамц усаар зайлан цэвэрлээд лонхтой архийг задлан хийж

	— За яах вэ, идээ нь эзнээ таних биш гээд Малзавт барив.

	— Хүүе хэрэггүй. Би ямар уух биш, чи мэднэ шүү дээ.

	— Мэднэ ээ, тэгэхдээ ёс байна.

	Малзав аягатай архинд уруулаа хүргээд буцаав. Амсар дүүрэн аягатай архи дээр ганц хоёр дусал нэмэн сэлбээд хүүд нь барилаа. Эцгийгээ бодвол махлаг зузаан, эхийгээ дуурайсан мариалаг дүгрэг нүүртэй залуу эр өндөсхийн аягатай архийг хоёр гардан аваад уухаасаа өмнө шүлсээ гүдхийтэл залгив.

	— Чи унаа барьж яваа хүн шүү, хэрэггүй хэмээн эцгийгээ зандрангуй хэлж хорихоос өмнө Норов нэгэнтээ том балгаад аягатайгаа дурамжхан буцааж тавилаа. «Эцэг шигээ муу санааны тулам болоогүй ч архины лүү болох янз ороод байгаа...» хэмээн төрүүлсэн эх Должин нь хэдэн жилийн өмнө хүүгийнхээ тухай ярьж байсныг Жамц залуу эр шүлсээ залгихыг сонсоод дурсав. «Хаа холоос архи барьж шөнө дөлөөр хэрэг болгон уулзахаар ирснийг бодоход Малзав сүрхий сандарч, арга мухардаж яваа нь илт байна. Надаас чухам юу хүсээ юм бол...» хэмээн Жамц бодож байтал Малзав санаа алдах мэт чимээ гарган уртаар амьсгаа авч, 

	— За хө, тэгэхлээр Жамц минь... Өсөх бага наснаасаа чи бид хэн хэнийгээ мэднэ. Чамаас би юугаа нуух вэ... гэснээ амнаасаа гарах үгнээс зүрхшээсэн мэт хэдэнтээ шавдуу тамшаалан дүлгэнэснээ

	— Чамд итгэж найдаад л ирлээ. Өөр арга алга. Бидэнд тус болж үз. Миний нэр сүрд ч муухай юм болох нь... Амьд яваа хүн мөн ч элдвийг үзэх юм даа. Хөөрхий Должин маань ч сэтгэлийн өвчтэй болох нь.. гээд дахин янжуур асаан шившив.

	Должин гэж хэлэхдээ тэр бээр бусад үгээсээ илүү тод зуунги дуугарахыг Жамц анзааран сэтгэл нь сэрхийн

	— Ингэхэд би та нарт юугаараа тус хүргэж гийгүүлэх билээ хэмээн гайхсанаа нуулгүй түс тас хэлээд тавьчихав.

	— Жамц минь, энэ усан толгойтоос болоод манайх баларч байгаа айл... Сумын худалдаа бэлтгэлийн ангийн дарга ухаантайг чи дуулсан байх... Аймгаас хэзээ мөдгүй өмчийн үзлэг шалгалт ирэх сурагтай. Түүнд бэлтгэн урьдчилсан тооллого тооцоо эднийх хийсэн юм байх... Тэгээд энэ усан толгойтын нэр дээр арван хэдэн мянган төгрөг сох дутаад байдаг. Аргаа барахдаа би өөрөө данс харааг нь шалгаж үзлээ. Хаашаа ч гарах аргагүй болжээ. Дав даруй төлж барагдуулахгүй бол... Юу ч гэх вэ дээ. Арга ягдаад... Должин бид хоёр ярьж зөвлөөд... гэснээ үгээ дуусгалгүй мөрөн дээгүүрээ хүү өөдөө ууртай хялалзан хоолойгоо засав.

	Арга ягдаад ирсэн нь баараггүй үнэн байна. Өөрийн нь нэр сүрд ч муухай хэрэг болно гэдэг бас үнэн. Харин Должинтой ярьж зөвлөөд гэдэг нь юу л бол?! Залуу зандан насандаа Должинд би гэмгүй байсныг Малзав мэдэхийн цаагуур мэднэ. Тэгээд л цагаан цайлган түүний нэрийг барьж намайг буулгаж авах санаа өвөрлөн ирсэн юм биш байгаа даа... Эр нөхөр Малзавыгаа «Муу санааны нь үзүүр хол гүйдэг, дотуур тамиртай, санасандаа хүрэхийн тул буг чөтгөрийг ч бурхан болгож чадах хүн» хэмээн Должин манай Хандад ярьж байсан гэдэг. Тэр үг үнэний голтой дог оо. Огноон Цэрэнг элдвээр муулан дарга даамалд хошуу өргөсөөр байгаад аймгийн аварга малчин цол хүртэхээс хоёр ч удаа ухраасан гэдэг дам яриа бий. Малзав өөртөө таагүй хүнийг тэгж чадах л хүн. Хэзээний нүүрэн дээрээ шударга шулуун, гол ч төвшин дүр үзүүлээд үнэн чанартаа шударга гүдэс хүнд ясны дургүй. Огноон Цэрэн ажил хийсэн шиг хийдэг, буруу ташаа, шударгагүй явдлыг хэнээс ч айлгүй улаан нүүрэн дээр нь ил шулуун хэлчихдэг хүн дээ. Малзав тэр хоёрын хооронд ямар явдал байсныг хэн мэдэх вэ. Энэ хавчиг толгойт намайг хүртэл бишгүйдээ л оролдож байсан даа. Малчин хүнийг малчнаас нь халуулаад энэ юу олж долоох вэ? Ноолуур бэлтгэлийн төлөвлөгөө биелүүлэх уралдаанд түрүүлээд нэгдлийн зардлаар хот орж улсын баяр наадам үзэхийг минь болиулснаас өөр гэм надад хийсэн биш. Ухаандаа Должинтой хардаж явсныхаа горыг тайлж байгаа нь тэр биз... Нохой долоо, өс авах юмаа олж ядаж дээ. Тэгээд ч өс авах явдал Должин бид хоёрын хооронд байсан биш. Хүний мөс муутайдаа л энэ надад хар санаж явдаг байх... Мөн чанартаа манай нэгдлийн дарга нарын л буруу. Улс нийгэмдээ шударга зүтгэн хөлс хүчээ шавхаж явдаг олон хүнийг энэ мэтийн овилгогүй хүний үгээр үг хийж, хилсээр баалан хохироогоод байхдаа яадаг юм. Хар буруу санаатны гарын зэвсэг болсон манай сум нэгдлийн дарга нарын занг аймгийн дарга нар ер мэддэг юм болов уу...

	Малзав ямар хэргээр зорьж ирснийг сонсоод Жамц дав даруй хариу дуугарсангүй. Малзав, Норов хоёр тарвага сахисан анчин мэт амьсгаа даран, сэтгэл түгшин хүлээн суугааг тэр бээр төдий л анзаарч ойшоосон шинжгүй гаансныхаа пийсүү соруулаар уруулаа үрсхийн газар шагайн дуугүй суусаар байлаа.

	... Ядарч яваа цагт нь хүнд тус хүргэхгүй, цэвдэг царайлан өнгөрөх шиг муухай юм хаа байх вэ. Арга ягдаад, итгэж найдаад хүрээд ирсэн байна шүү дээ. Ямар сайндаа хэдхэн сарын өмнө өөрийн чадал, мэдлийн хэрээр хартай сэтгэлийнхээ өс хорслыг тайлж, амар мэнд асуусны нь хариуд албан тушаал ахиугаа мэдэгдэн ярвалзаад өнгөрсөн хүнийхээ өмнө ирээд царай дарж суух билээ дээ. «Эр нэг эндэж, эрэг нэг нурдаг» жамтай хорвоо юм чинь дээ. Залуу насны аагаар арцалдаж байсан удаа бид хоёрт бий боловч тэр явдал аль хэдийнээ улирч баларсан билээ. Малзав нэрээ бодоод зээл авснаа луйвардах хүн биш. Яах вэ хөөрхий хэдэн төгрөг зээлээр өгье. Чухам хэдийг авах санаатай юм бол... Арван мянгыг авъя гэсэн ч өгье. Энэ хүү нь харах царайнаасаа өөдтэй хүн биш. Архинд толгойгоо мэдүүлж, алиа шалиг аашилж яваад өр ширэнд унаснаас зайлахгүй. Эцэг, эхийнхээ буяныг буруу эдэлж яваа хуухай чамайг...

	Жамц удтал бодол болон дүнсийн байгааг Малзав тэвчиж ядан суудал дээрээ хавчганан байснаа хоолойгоо засан

	— Жамц минь, чи өөрөө л мэд. Чамайг бидэнд туслах учиртай хүн гэж бодсондоо л наашаа ирлээ. Бололцоогоороо л болно биз дээ... гэв.

	— Аан, юу гэнэ ээ, туслах учиртай гэв үү?

	— Тийм ээ, Должин л чамайг тус хүргэх учиртай хүн гэсэн юм...

	Жамцын бие зарсхийн эвгүйцэв. «Должин... учиртай» гэдэг хоёр үгийг Малзав тушаал шийдвэрийн «сугай,.. сүгэй» уншин сонсгож байгаа адил бардам захирангуй хэлсэнд эгдүү нь хүрчээ.

	— Аан тийм бий. Би буруу сонсоогүй байгаа... Яахлаараа би туслах учиртай байдаг билээ. Должин бид хоёрын дунд өр шир, өгөө авааны явдал байхгүй санагдах юм хэмээн тэр бээр хэгжүүрхэн хэлээд гутлынхаа зуузай дээр хэдийнээ татаж гүйцсэн гаансныхаа хүйтэн үнсийг тасхийтэл цохин унагав.

	Эцгийнхээ сүүдэрт нүүрээ далдлан малгайныхаа саравч доогуур ёлтгонох нүдээрээ ярилцан буй хоёрыг сэлгүүлэн харж суусан залуу эр Жамцын хэлсэн үгийг сонсмогц хүзүүгээрээ нугдайсхийн мөрөндөө толгойгоо шигтгэн үлий сахисан шар шувуу адил нүдээ нэгэнтээ цэхэлзүүлснээ «за ингээд өнгөрөв өө» хэмээн сэтгэлдээ дуу алдан амаа том ангайн чимээ гаргалгүй эвшээлгээд буруу харлаа. Малзавын царай ч бас барсхийн салгалсан гараа өвөртөө лав шургуулан нөгөө хатуу хайрцагтай янжуураа гаргаж ирэн ууртай сэгсрэн нэгийг сугалж зуугаад лааны дээрээс тонгойв.

	Майхны хаяагаар гэрэл бараадан орж ирсэн цүдгэр гэдэстэй дэнгийн том цагаан эрвээхэй далбагар далавчаараа лааны дөл маналзтал алгадаад сандарсандаа Малзавын шанаанд налмайтлаа наалдчихав. Хөхөлбий нүүр нь царцсан мэт үл хөдлөн янжуурын утаа ам хамраараа савсуулан суусан тэр бээр цочин эвгүйцэж гарынхаа алгаар мөнөөх эрвээхийг нидэрч орхисонд нялайсан өтгөн цагаан шингэн эрүү рүү нь урсав.

	Малзав эм хүн сонсохын аргагүй хараал тавин дээлийнхээ дотуур хормойгоор хацар эрүүгээ арчаад нимгэн уруул завсраа чанга зуусан янжуураа хэдэнтээ шунаг сорсноо

	— За Жамц аа, тэгэхлээр ийм байна. Должингийн хэлснийг л би чамд сая дамжууллаа. Та хоёрын дунд өр авлага бий гэж би яриагүй. Ер нь ч тэгээд аяганы хариу өдөртөө гэдэг биз дээ. Гачигдаж зүдэрсэн цагтаа чи бид хэн хэндээ туслахгүй юм бол өөр хэн бидэнд гар Сарвайх билээ... Энэ хүүхэд ялд унавал муу эх нь хэцүүднэ. Би ч яах вэ, эр хүн яаж ийгээд тэвчээд өнгөрнө гэв.

	Хөхөлбий хүйтэн царайны нь үрчлээ бүр жирэв жоров таталдан хөмсөг зангидан өөдөөсөө хялайн харж байгаа Малзавын сүрээс Жамц огт эмээн далдирсангүй.

	— Тэгэлгүй дээ. Улсын хөрөнгө үрэн таран хийсэн хэний ч гэсэн гэм буруутай хар толгойг нь засаг эвийлж илээд өнгөрөхгүй нь лав, улсын сан гэдэг уг чанартаа ард бидний дундын хөрөнгө. Харин яахлаараа тэр санд гараа шургуулсан хүний төлөө би та нарт туслах үүрэгтэй болж байна. Үүний л цаад учрыг би мэдмээр байна.

	Малзавын царай хормын дотор хэдэнтээ хувиран шингэн урт хөмсөг нь сөрвийн босож, судас нь гүрийсэн ясархаг гарынхаа хуруунуудыг нужигнатал зангидан өвдөг дээрээ тавив. Уур хилэн нь цээжиндээ багтаж ядан байгаа мэт хүндээр амьсгаалан үзэн ядсан харцаар Жамцыг нэвт шувт ширтэх нь «Миний өөдөөс чи ярдаглаж хэдэрлээд хожим сайнаа үзэхгүй шүү» гэсэн занал хорслоо өгүүлэн буй нь илт байлаа. Үнэхээр ч өөртэйгөө сөргөлдсөн, дур хүслийг дагаагүй явган заяатад атгаг санаа өвөрлөж чадах хүн гэдгийг Жамц мэднэ. Гэлээ ч эрх мэдлээ далимдуулан Малзав хожим хойно элдвээр оролдон хор хүргэнэ гэдгээс тэр бээр огт эмээсэнгүй. «Үнэнээр явбал үхэр тэргээр ч туулай гүйцнэ. Шударга байсныхаа төлөө ер хохирсон ч яадаг юм» гэсэн буцалтгүй чигийг барьсан гүдэс зантай тул тэр бээр тийнхүү сүрдэн хулчийсангүй ажээ.

	— Заавал тусал гэж би чамайг шахаж шаардаагүй. Яахыгаа чи өөрөө л мэд хэмээн Малзав хиймэл шүднийхээ завсраар сийгүүлэн наргилтсан дуугаар хорсолтой хэлээд малгайгаа авч дарайсан өлөн тоосыг нь няслан пургиулав.

	— Миний нэр дээр хадгаламжийн дансанд хэд гурван юм бий. Олон жил хөлс хүчээ шавхан, идэх уух, өмсөх зүүхээ хямгадан байж түүнийг хуримтлуулсан минь үнэн... Гэхдээ...

	— Тийм ээ түүнийг чинь чамаар хэлүүлэлгүй мэдэж байна. Манай нэгдлийн хэн хүнгүй чамд мөнгө бийг мэднэ...

	— Аан тийм бий. Яах вэ мэдэж л байг. Гэхдээ хэн мэддэг, хэн мэддэггүй нь надад ер падгүй. Ер нь тэгээд улс нийгмээ хохироосон та нарын бааг хаах гэж би тэр мөнгийг хурааж хадгалаагүй...

	— Өө тийм бий. Энэ үгээ чи аль түрүүн хэлэхгүй яагаа вэ?!

	— Одоо хожимдох нь юу байх вэ.

	— За яах вэ. Чамайг ийм үг хэлнэ гэж би даанч мэдсэнгүй. Должингийн үгэнд орж харанхуй шөнөөр ирээд... Ингээд амаа бузарлан буцахаа мэдсэн бол... 

	Малзав хэлэх гэснээ гүйцээлгүй өвдгөн дээрээ бүрх малгайгаа цагаан тоос манартал гуядаад дэргэдээ сууж байгаа хүүгээ унаж тустал түлхэн «Новш минь, чи үлийгээ хийж лаглайн суугаад байгаа юм. Хөдөлье» гэв.

	Тэр бээр ухасхийн уухилан босохдоо майхны нуруу модыг толгойгоороо түсхийтэл цохин хараал тавьж, гуулин суурьтай лааг хормойныхоо салхиар гуядан унтраалаа.

	Хэг ёг хийсэн эрэлхүү хэгжүүн үгэнд нь цочирдон зэвүүцэхдээ Жамц хэлье гэж бодоогүйгээ санаандгүй хэлсэндээ гэмшсэн авч нэгэнт хожимджээ. Эцэг хүү хоёр яах ийхийн завдалгүй майхнаас гарч мотоциклоо пижгэнүүлэн асаав. Сэтгэл тавгүйцэн бие нь зарайсан Жамц тэдний араас яаран гарав. Мотоциклын хурц шар гэрэл нүүрэн дээр нь мэлсхийн туссанд тэр бээр зог тусан ханцуйгаараа нүдээ халхлав.

	— Үгүй ээ, ингэхэд та хоёр гэгээ орохоор явбал дээргүй юу? хэмээн Жамц хэлэх үгээ олж ядан түгдрэн өгүүлэв. Мотоциклын чимээ шуугианд түүний хэлсэн үг өөрт нь ч сонсогдсонгүй. Хүүгийнхээ араар сундлахыг завдан байсан Малзав агдасхийн эргэн Жамцын өмнө бараг тулж ирэн зогсов. Бүхэл хахал юм залгисан мэт тэр бээр амаа ангалзуулан, хэдэнтээ хүндээр амьсгаалан түр зуур дуугүй байснаа, 

	— За хө, Жамц аа, чи бид хоёр хөгширчээ. Аль нь түрүүлж нүд анихыг хэн мэдэх вэ... Тэгэхдээ эдэлдэг эд, хураасан хөрөнгөө аваад шороонд булуулахгүй нь лав. Өнөөдөртөө би түмэнд нэр нүүрээ бараагүй байна. Чи мөн ч их юмаар цагаа олж хясаж байх шив дээ... За яах вэ? Энэ новшийн хүүхдийн удсан өр төлөөснөөс бид яаж ийгээд мултарч дөнгөх байлгүй... Харин аливаа юманд ээлж дараа байдгийг чи битгий мартаарай... хэмээн хахирган дуугаар хэлэв. Хариу хэлэх үг Жамцад олдсонгүй. Нуруу руу нь хүйт оргин бие нь улам зарайн эвгүйцээд явчхав. Малзавын хэлсэн үг бүр хараал зүхэл лугаа адил сонсогджээ. Тэр бээр тас зуусан хиймэл шүдэн завсраараа сийгүүлэн исгэчин ёжтой тайван ярьсан авч үг бүр нь хашхирч зандачсанаас өөрцгүй чихэнд нь чийртэй сонстон сэтгэлийг нь улам тавгүйцүүлэн хямруулжээ. 

	Нэгэнтээ хүчтэй хаазлан ухасхийсэн мотоциклын бөгсний дүгрэг улаан гэрэл үүр цайхын өмнөх бүгээн гэгээн дунд бүдгэрэн бүдгэрсээр, өмнөх замаа тэмтчин хурц шар гэрэл нь газрын хаван гүдгэрийг ширвэн ороолгосоор, пажигнасан их дуу чимээ нь холдон холдсоор байлаа.

	Шөнийн гийчдийн араас Жамц ууцаа үүрэн бөгтийн удаан харж зогсов. Хүний ёсноос гадуур хэрэг хийсэн мэт сэтгэл нь хямран байлаа. Идэр залуу сан бол мориндоо ухасхийн мордоод хангинатал исгэрэн хаашаа ч хамаагүй салхи татуулан давхимаар санагдана. Гэтэл тэр нас аль хэдийнээ гуч дөчин жилийн өмнө элэгдээд өнгөрчээ. Зүрх нь их л зовуурилан шимширнэ. Цээжнийхээ гүн тийш агаар татан хэдэнтээ уртаар амьсгаалсан авч ер дээрдсэнгүй. Эмээлтэй чигээр нь тушиж орхисон морь нь майхны хаяанаас холгүй амгайвчаа хүлхэн бүртийн зогсохыг Жамц харлаа. Олон жилийн тэртээ сэтгэл тавгүйцэн гэгэлзсэн үедээ унасан мориныхоо хондлойд ташуур тушаан чихнийхээ хажуугаар агаар салхи хуринан шуугьтал цомбон дөрвөн туурайнаас нь гал маналзтал давхин үе үе хангинатал исгэрэн уймарсан сэтгэлээ тайтгаруулдаг сан...

	Цэргээс халагдаж ирсэн тэр жилийн намрын нэгэн шөнө Должингийн гэрийн хаяанаас зайдан мориндоо ухасхийн мордоод аргамжааны хуйлаатай сураар хондлой дээр нь оцойж цовхортол гуядан галзуу солио туссан мэт шөнийн харанхуйг зүсэн давхиж билээ. Дээлийн ханцуй өврөөр хүйтэн салхи хөөрөгдөн үлээж, унасан морь уухичин амьсгалах нь шөнийн нам гүмд содон сонстож байсныг Жамц өчигдрийн явдал мэт тод санав. 

	Дайн дуусжээ. Дэлхийн хоёрдугаар дайны сүүлчийн буун дуу таг чиг болсноос хойш сар гаруйн дараа Жамц нутаг усандаа амьд мэнд буцаад иржээ. Цахрын их элсэн цөлийг туулан, Хянганы нурууг давж, цагаан хэрэм хүртэл жолоог залснаас хойш бүтэн сарын дараа гал голомтынхоо барааг харжээ.

	Европ тивд германы фашист авлигачдыг ичээнд нь хөөн оруулж, нугаслан дарсан Зөвлөлтийн баатар улаан армийн их цэрэгтэй мөр зэрэгцэн японы харгис түрэмгий боолчлогчдын дарлалаас өвөр монгол, хятадын хот тосгоныг чөлөөлж явахдаа дайн тулалдааны талбарт өчнөөн төчнөөн анд сайн нөхдөөсөө хагацсан уй гашууг, дэлхийн дайн дэгдээгчдийн сүүлчийн хань хамжааг бүрэн ялсны баярын хамт сэтгэл зүрхэндээ тээсээр уугуул нутагтаа амьд мэнд буцаж ирэгсдийн нэг нь Жамц байлаа.

	Дэлхийн хоёрдугаар дайн дууссан тэр жил Жамцын төрж өссөн говь нутагт ер бусын налгар урт намар болжээ. Намрын сүүл сард таана хэнзлэн, агь дахин нүдэлсэн байлаа. Олон жил ужгирсан дэлхийн дайнд хотол дэлхийнхэн үхэл хагацлын зовлон, эвдрэл сүйрлийн гамшигт нэрвэгдэн туйлдсан авч сая сая хүний амь насаар олдсон тэр их ялалт өнө мөнх энх амгалан аж төрөх сайн цагийн эхэн боллоо хэмээн магнай тэнийн сэтгэл уужирчээ. Их говийнхон ч дайны цагийн зүрх шимшрүүлэн тарчлаасан гашуун бодлоос хоромхон зуур ангижирч чөлөөлөх дайны дараа нутаг нугадаа увуу цувуу буцан ирж байгаа цэрэг эрсээ хэрдээ хөл хөөртэй угтаж байлаа...

	Буурал Янжин авгайн умгар бор гэрээс шөнө дундын хэрд сүүлчийн зочин мордов. Нутгийн хоёр өвгөнийг Жамц моринд нь түшин мордуулав. Тэр хоёрыг хоноод яв гэсэн авч газар ойр, морь номхон, өглөө эрт нутаг сэлгэн нүүнэ хэмээн шалтаг зааж, заавал явна гэсэн тул тийнхүү үдэж мордуулжээ. Шимийн архинд нэлээн халсан Дэрдэв өвгөн мартсанаа гэнэт санасан мэт морин дээрээс бөхийн, 

	— За Жамц аа, хүү минь, хүн гэдэг амьтан энэ хорвоогийн наран дор жаргахаар төрдөг юм даа. Хөгшин бид ч яах вэ насныхаа талаас илүүг зовлон дунд өнгөрөөлөө. Харин та нар энэ сайхан төрийн нүүрэн дээр өөрөө л хичээвэл жаргахаа л жаргана. Жаргана гэдэг ууж идээд, унтаж хэвтээд байхыг хэлдэггүй юм шүү. Одоо дайн дажингүй төвшин сайхан цаг ирлээ... Ай даа, мөн ч сайхан байна. Дахиад төрж болдог сон бол өдийд л төрдөг цаг... За яах вэ, харамсах юм хөгшин бидэнд алга.. Үр хүүхэд маань үхэл зовлон тарьдаг дайн дажингүй сайхан цагт гал голомтоо бадрааж явах зол заяатайг харахаас илүү хувь тавилан хаа байх билээ... Аль вэ хүүгээ үнсье гэв.

	Дэрдэв өвгөн нойтон бүлээн уруулаараа Жамцын духан дээр шовхийтэл озов.

	— Аа хөөрхий, сайхаан сайхан. Махчин фашистыг дарж, муусайн түрэмгий японыг өндийхгүй болтол балбасан юм чинь одоо дөрвөн зүг, найман зовхист өс өвөрлөн мэс хангинуулах дайсан хаана байх вэ хэмээн Мятав өвгөн эмээл дээрээ ганхасхийн хэлээд

	— Дэрдэв минь, чи бид хоёр хөгширчээ. Уусан ганц хоёр тагш нэрмэлд хэл ээдэрч, хөл солбидог болжээ. Үг олдож, үхэр холдлоо эртхэн хөдөлье гэв.

	Хоёр өвгөн чанга чанга ярилцан тал сарны сүүмгэр гэрэлд бүртэлзэн холдохыг Жамц харцаараа үдэн зогсов. Энэ өдрийн үзсэн, сонссон, амталсан бүхэн зүүд зэргэлээ мэт түүнд санагдан морины уяаны шон атган зогсов. Таанын үнэр ханхалсан сэрүүн агаар адтай сайхан агаад амьсгалж ханашгүй тансаг санагдана.

	Таван жилийн турш өдөр алгасалгүй мөрөөдөн, байн байн зүүдэндээ үзэж байсан эрт бууралтсан ээжийнхээ дөлгөөн царай, умгар бор гэр, нутгийнхаа толгод, элсэн бөөргүүдийг өөрийн нүдээр дахин харах хувьтайдаа тэр сэтгэл баясавч тал сарны сүүмгэр гэрэлд саахалтын хэр газар бүртийх навтгар ганц гэрийг хараад булгилах халуун зүрхийг нь үл үзэгдэх хүйтэн нударга огцом базаад авах мэт болов.

	Алаг нүдэн ажаа хэмээн хар багаасаа авгайлан дууддаг, төрсөн эхтэй нь нэр нэгт Янжин авгайн нулимсандаа халтартсан нүүр, түүний бэр Должингийн хөхөрч хөнхийсөн гунигтай алаг нүд Жамцад дахин үзэгдэх шиг болжээ.

	Хаяа хаяагаа дэрлэн нэг насаар айлсан, төрөл саднаас өөрцгүй жаргал зовлонгоо хувь тэнцүү хуваалцан аж төрж явсан хоёр Янжиных цэрэг эрсийн ар гэр болж өнгөрүүлсэн дайны түгшүүрт цагийн таван жилийг мөн л адилхан зүдэрч шаналан өнгөрөөжээ. Тэгтэл энх цаг эхэлсэн энэ өдрүүдэд нэгнийд нь амьд мэнд учран золгосны баяр бялхаж, нөгөөгийнх нь үхэл хагацлын сураг дуулсны уй гашууд дарагджээ. Нэр нэгт хоёр эхийн хувь заяаны дэнс тийнхүү тэнцвэр алдан булгисны гэмтэн нь өөрөө болсон мэт Жамцын сэтгэл гэгэлзэн хямарч харанхуй тийш хоосон гөлөрч бодлогошрон байлаа.

	Төрж өссөн нутгийнхаа өвс ургамлын анхилуун үнэр, зэрэглээ мяралзсан уудам хөндий, нар салхинд борлосон ээжийнхээ царай төрхийг цэргийн хуаранд ч, дайны талбарт ч сэтгэлдээ тээж, уулзан золгохыг хүсэмжлэн явахдаа балчир ахуй насандаа нүд дассан утгатайг Жамц өнгөрсөн он жилүүдэд ухаарснаа дахин нэгэнтээ эргэцүүлэв.

	Хэрэв намайг эхний ээлжид дайсны галын цэгийг устгуулахаар явуулсан бол... Хэрэв өөдөөс шагайсан бууны амыг Гомбо биеэрээ халхлаагүй сэн бол... Хэрэв... гэхчлэн дайны талбарт үхэж үрэгдэж болзошгүй байсан олон шалтгааныг тэр бээр дэлхийн дайн шувтарсан өдрөөс эхлэн унасан газар шороо, өмгөр бор гэрийнхээ барааг харах хүртэл олонтоо сэтгэлдээ тоочин бодож, таних, танихгүй үрэгдэгсдийн өмнө энэ яваа насандаа төлж дуусашгүй өртөн болсноо ойлгожээ. Сохор азаар бус өрөөлийн төлөө, анд нөхрийнхөө төлөө, хүн ардынхаа төлөө цаг ирвээс амиа өгч чаддаг хатан зоригтнуудын ачаар Жамц амьд үлдсэнээ ясандаа хүртэл ухаарчээ.

	Эх нутгийнхаа барааг харж, төрүүлсэн эхтэйгээ амьд мэнд учран золгох ерөөл тавиланг тас цохин цэглэх аюул тулалдааны талбарт алхам бүрд нь тулгардаг байжээ. Дайсны шагайсан бууны сум хэнийг хөнөөж, ямар эцэг эх, эхнэр хүүхдийг өнчрөл хагацлын зовлонд живүүлэхээ урдаас товлодоггүй авч алах хөнөөх, устгах, түйвээхийн жолоогүй дур тачаал нь исгэрэх сум, тэсрэх бөмбөг болон амьдралын үр үндсийг хүчирхэн тасалдаг билээ. Ер дайн байлдаан гэгч эрдэнэт хүний биеийг сум, жадны бай, үхлийн бах болгодог хэрцгий хуультай аж. Хүн хүнээ алах хороохыг ял цээргүй болгодог дайн байлдааны тэр хуулийн бурангуй биеллийг нүдээр үзэж, биеэр туулсан цэрэг эрийн нэг нь Жамц өөрөө байлаа. Хүний тоо, зориг зүрх, хүч тэнхээгээр хол дутуугүй, авхаалжтай бол авхаалжтай, зэвсэгтэй бол зэвсэгтэй, цус урсган алалдахад ямагт бэлэн дайсантай тулалдаж явахдаа үрэгдэх вий, эндэх бий хэмээн эмээж байсан удаа бараг үгүй. Тэгтэл их говийн дэвсэг дээр анир чимээгүй амгалан энэ шөнө үхлийн тухай бодол Жамцын сэтгэлд сэрхийн орж жихүүцүүлэв.

	Алс газар улангассан дайсантай тулалдан явсан үрийнхээ хойноос өдөр шөнөгүй шаналан духны үрчлээ, үсний буурал нь нэмэгдсэн энэрэлт эхдээ нялх хүүхэд адил зулайгаа үнэрлүүлэн эцгийнхээ үүсгэсэн гал голомтын утааг үзэх, тулганд цэнхэртэх аргалын галыг харах хувь тавиланг Жанчхүүгийн даваан дээр болсон тэр нэгэн догшин ширүүн тулалдаан цэглэх байсныг бодохоос Жамцын айдас нь хүрэх шиг болжээ. Үхэл нүүрлэсэн тэр агшинд амь насыг нь биеэрээ аварсан орос, монгол таван цэрэг эрийн сэрүүн дүр төрх түүний ухаан санаанд нь хэзээ ч мартахын аргагүй тод буун үлдсэн аж...

	Нутгийнхаа өвгөдийг мордуулаад морины уяаны шонгийн дэргэд Жамц бодолд дарагдан зогсох үес эцэг эх, амраг хань, алаг үрстээ хэзээ ч эргэн очихгүй болсон дайчин эрс, ер дайны талбарт эрсдэн унасан таних танихгүй цэрэг нөхдийнхөө ар гэрт эдүгээ чухам ямар их уй гашуу болж байгааг төсөөлөн мэдрэх шиг болж санаа алдав.

	Жанчхүүгийн даваан дээр япончуудын сайтар бэхлэн байгуулсан удаан хугацааны галын цэгийн зангилааг устган их цэргийн давших замыг нээх даалгавар авсан орос, монгол зургаан цэргээс Жамц цор ганцаар амьд үлдсэн нь сохор аз биш байжээ. Гангаар хуягласан галын зангилааны цэг дэлбэрч гал утаа манарсан онгорхой хар нүх рүү дайран ороход Жамцыг араасаа дагахыг Гомбо хатуу тушаасан нь «чиний төлөө би үхье» гэснээс өөрцгүй хэрэг байсныг тэр бээр хожим ухааран мэдсэн аж.

	Өөдөөс нь аянга цахилгаан гялбан тачигнах шиг, буудаж байгаа бус, ердөө л галаар тургих мэт болж, ханхар цээжтэй өндөр нуруутай хэн нэгэн хүн тэр аймшигт галаас Жамцыг бүх биеэрээ халхалсан билээ. Нүд ирмэхийн зуур болсон тэр ширүүн тулалдааны дараа, өөдөөс тургих галыг халхлан амийг нь аварсан ханхар цээжтэй өнөө цэрэг эр хэн болохыг Жамц сая таньжээ.

	Давхраатай алаг нүд нь хараатайгаа, инээмсэглэх мэт яльгүй ангайсан уруул завсраар тас зуусан дун цагаан шүд нь туяаран яралзсан чигээр буугаа атган хөшсөн тэр залуу сайхан эр Гомбо биеэрээ байсан билээ.

	Нэг голоос, нэг довон дээрээс, нэг л өдөр цэрэгт хамт мордон таван жилийн турш нэг хуаранд, нэг тогооноос хооллон хамтдаа тагнуулд явж байсан залуу сайхан тэр бээр ханхар цээжээ дайсны суманд сийчүүлэн халуун цустайгаа хутгалдаад чулуун хана налан хөл жийн сууж, ямар нэгэн чухал зүйл захиж хэлэх гэсэн мэт гал нь унтарсан мэлгэр хар нүдээрээ өөдөөс нь ширтэн байсныг Жамц нутагтаа буцаж ирээд төрсөн гэрийнхээ хаяанд тал сарны сүүмгэр гэрэлд бүртийх ойрын барааг ажиглан гашуун бодол дуртгалд автан байхдаа сэтгэлдээ дахин харах шиг болов. Алагдсан анд нөхрөө анх хараад эхлээд итгэж ядан гөлөрч, амьсгаа хураан хөшсөнийг нь төд удалгүй лавтай мэдмэгц булгилах халуун зүрхээ мөсөөр хайруулах мэт эвгүйцээд явчихсан билээ. Зүрх шимшрүүлсэн гашуун дуртгал лавшрахаас бэргэсэн Жамц гэртээ яаран оров. Тавь эргэм настай авч цал буурал болсон эх нь аль хэдийнээ хоймортоо ор засаж бэлтгээд хүүгээ хүлээн тулганыхаа захад бөгтийн сууж байлаа. Намхан, жижиг модон өр дээрх ширмэн цөгцтэй өөхөн дэнгийн гэрэлд эхийн нь шарангуй царай алжаасан шинжтэй харагдана. Өнгөрсөн таван жил ээж нь сэтгэлийн шаналгаа зовлонгоос болоод сүрхий өтөлсөн нь илт байлаа. Жамцыг цэргийн албанд мордсон 1940 онд эх нь магнай дээрээ ганц туг буурал үстэй байсан нь давирхай түрхсэн мэт гялтганасан хар үсэн дунд нь их л содон зохимжтой үзэгддэг байсан билээ. Гучин хэдэн онд хувьсгалын эсэргүү нарын дэгдээсэн бослогыг даралцахаар яваад амь үрэгдсэн эр нөхрийнхөө хойноос гашуудан шаналсны ул мөр болон үлдсэн тэр туг буурал үс дэлхийн дайны түймэр дүрэлзсэн он жилүүдэд газар дээрх ганц үрийнхээ төлөө сэтгэл түгшин энэлэн шаналсан өдөр хоногийн тоогоор үржин үржсээр тийнхүү цал буурал болсон байв.

	— Миний хүү эртхэн хажуулж амар даа. Аяншиж ядраад... Олны чимээ шуугиан, хөлд ядраа биз дээ. Ээж нь ор засчихлаа хэмээн эх нь хүүгээ энхрийлсэн нам дуугаар хэлэв.

	— Ээж минь, та өөрөө ч гэсэн амар л даа. Өдөржин борви бохисхийсэнгүй...

	— Зүгээр, хүү минь... Хүүтэйгээ амар мэнд уулзах хувьтай байжээ би...

	Жамцыг цэргээс халагдаад буцаж ирсэн сургаар нутгийн танил ах дүү, хөгшин хөвөөгүй өглөөнөөс эхлэн тэднийд бууж мордон чөлөөлөх дайн, харь нутгийн сонин хачныг асууж сонирхон хөл хөөр болцгоожээ. Ирсэн хүн бүр тавагтай идээ цагаа, борвитой тараг хоормог, шавар галуун хүзүүт, морин лонхтой шимийн архи авч ирэн нэг ёсондоо бяцхан найр болжээ. Дайн байлдааны газраас амьд мэнд ирсэн хүүгээ үзээд магнай тэнийсэн эх ойр хавь нутагладаг ах дүүсээ дайлж цайлах гэж хэрдээ тэвдэн өдөржин тогоо шанагатай зууралдсаар байгаад сүүлчийн зочин мордмогц ядарч сульдсанаа сая мэдсэн ч хөлс дааварласан үрчлээт бор царайд нь баярын мишээл тодрон гадаалаад орж ирсэн хүүгээсээ харц үл салгана. Олон жил барааг нь хараагүй хүү нь талийгаач эцгээ дуурайсан ханхар сайхан эр болжээ. Цэргийн албанд мордохын өмнөх жил хийж өгсөн ногоон чисчүү дээлийн нь хормой оодойн, суга цээжийг нь барих янзтай болсныг буурал Янжин авгай бахархан харна. Өдөржин орж гарсан зочин гийчинд цай хоол, шимийн архи аягалан барих зуур хөөрхий эх гэрийнхээ хоймрыг эзлэн суусан хүү өөдөө өөрийн эрхгүй харц бэлчээн байсан авч сэтгэл ханасангүй. Төрүүлсэн үрийнхээ барааг харж дууг сонсох заяатайдаа буурал Янжин баясан мансуураад таван жилийн турш үсээ цайтал энэлэн шаналсан сэтгэлийнхээ зовлонг оргүй мартан хөл нь хөнгөрсөн байлаа.

	Дэлхийн дайн ужгирсан он жилүүдэд хэн хүний амнаас байлдаан тулалдаан гэдэг үг сонсох бүр хамгийн түрүүнд цэргийн албанд байгаа хүүгээ дурсан сэрхийдэг байсан эхийн сэтгэл энэ өдөр үүлгүй тэнгэр адил уужрам саруулсжээ.

	Хэдхэн сарын өмнө ногооны униар татсан хаврын тэр нэгэн өдөр буурал Янжин худаг дээр хэдэн тэмээгээ услан зогсож байтал нутгийн Балжир өвгөн мориныхоо хурдаар навсганан давхиж ирээд хөлс, нулимсандаа халтартсан нүүрээ үрчгэнүүлэн «Дайн... дайн» хэмээн уухичин хашхирснаа хэлэх гэсэн үгээ гүйцээлгүй мориныхоо дэлэнд нүүрээ наан мэгшин уйлжээ. Балжир өвгөний дутуу хагас үгийг сонсоод эхийн зүрх ёгхийн, бүх бие нь сульдаад газар тэнгэр дайвах мэт болжээ. Тэртээ тэргүй орон дэлхийг донсолгон түйвээсэн их дайн дөрвөн жил үргэлжлээд шувтрах тийшээ хандаад байхад бас юун дайны сураг гардаг билээ хэмээн цочин балмагдсандаа буурал Янжин гартаа барьсан ховоотой усаа газарт алдан асгаад морины дэлэнд нүүрээ шигтгэн цээжээ оволзтол амьсгаадан уйлж байгаа өвгөнийг гөлрөн байлаа. Тэгтэл Балжир нулимсандаа норсон зовхио тас аньсан чигээр Янжин тийш нар, салхинд холцруутсан бараан нүүрээ харуулан үүдэн шүдгүй зузаан уруултай амаа чинээнд нь тултал ангайн марсайн инээж, түрүүн хэлээд орхисон үгээ гүйцээн «дуу..дуус...жээ» хэмээн хэзээ хойно ээрэн хэлмэгцээ мориндоо шавхийтэл ташуур тушаан өтгөн улбар тоос босгож, идэр залуу хүн шиг давхин одсон ажээ. Нутгийн Балжир өвгөний ээрүүг сая санасан Янжин түүний хэлсэн салангид хоёр үгийг эвлүүлэн «Дайн дуусжээ» хэмээн санаа алдан давтан хэлэхдээ алс хязгаарт цэргийн алба хааж байгаа хүүгээ бас л хамгийн түрүүнд бодсон билээ. Хотол олныг зовоон туйлдуулсан тэр их дайныг хүү нь даралцаад энх цаг эхэлсний мэдээг эхдээ Балжир өвгөнөөр хэлүүлсэн мэт Янжины сэтгэл уужран баярласандаа худгийн чулуун хашлага түшин суугаад уйлжээ. Ус ундаанд ханаагүй хэдэн тэмээ нь ховоо татахаа больсон эзнийхээ дээрээс өлийн мэлмэрсэн тунгалаг хар нүдээрээ гайхан харж салхи үнэрлэн зогсож байсан сан.

	Дайны жилүүдэд цэргийн албаны хугацаа хоёр жилээр уртсан тул таван жил шахам нүүр учраагүй хоёр хүүгээ тэр өдрөөс эхлэн ирэхийг хоёр Янжин далдуур горьдон мэлцийсэн их талын дээгүүр зүүн зүг тийш байн байн хараа бэлчээн хүлээж, чадах ядахаараа орон гэрээ өөд татах гэж онгорхой цоорхойгоо нөхөж халдаг болжээ. Урин цагийн өдөр хоног буурал Янжинд барагдашгүй урт болсон мэт санагдан, айл аймаг явдаг нэр нэгт алаг нүдэн Янжин, түүний бэр хүүхэн Должинтой гурвуул хамжин хэдэнтээ буурь сэлгэн буусан авч хөшөө чулуутын хөндийгөөс холдсонгүй. Мичин жилийн зудаар хоёр гэрийн гучаад тооны малаас ердөө л саалийн ганц үнээ, уналгын ганц морь, ачлагын гурван тэмээнээс өөр газар гишгэх мал үлдээгүй авч амь зуулгад нь яаж ийгээд хүрэлцээд байлаа.

	Тэгтэл намрын эхэн сард «Дайн» гэдэг, үг дахин сонсогдон их говийн халуун элгэн дээр хээрийн галуу адил хосоор нүүж буун турж эцсэн цөөн хэдэн малаа тэнхрүүлэх гэж ядсан хөгшин залуу гурван эмэгтэйн сэтгэлийг донслуулжээ. Жамц, Гомбо хоёроос захидал ирэхгүй, хэл чимээ сонстохгүй гурван сар шахам болсон тул хаана байгаа, чөлөөлөх дайнд тэд явсан эсэх нь үл мэдэгдэнэ.

	Говь нутгийн элс чулуу улайдтал төөнөсөн халуун нартай нэгэн өдөр Шорвонгийн хөндийд нутагладаг Пэлжидийнд тавдугаар багийнхныг яаралтай цуглуулжээ.

	— ... Фашист германы хамсаатан японы харгис түрэмгий нараас Ази тивийн дарлагдан зовсон олон орны ард түмнийг чөлөөлөн ариутгаж, дэлхийн дайны сүүлчийн голомтыг унтраан, дайсан этгээдийг даран сөнөөх чөлөөлөх ариун дайн нэгэнт эхэлж, баатарлаг улаан армитай манай монголын цэрэг мөр зэрэгцэн тулалдаж байна хэмээн багийн хурал дээр сумын дарга биеэрээ ирээд ярьжээ. Баруун аймгуудад гучин хоёр онд гарсан эсэргүү бослогыг дарж яваад амь үрэгдсэн эр нөхрөөсөө хагацахын зовлон эдлэн зүрхээ зүсүүлж газар дээрх төрсөн ганц хүүгээрээ сэтгэлээ тэжээж, цэрэг халагдах сураг анан чагнаж байсан Янжин сумын даргын амнаас нөгөө «Дайн» гэдэг үгийг сонсоод цээжин дотор нь загийн галтай цог унасан мэт шаналан тарчилсан билээ.

	Чөлөөлөх дайн ужгирч сунжирсангүй. Дэлхийн дайны түймэр дэгдээсэн ялтны нэг япон үг дуугүй бууж өгсөн тухай мэдээ сарын дараа их говийн айлаас айлд дамжин дорхноо таржээ. Гэтэл тэр дайнд явсан хүүгээс нь, ер нутаг нугаас нь цэрэгт мордсон олон идэр залуусаас сураг чимээ огт гарахгүй байлаа. Тэгтэл хамгийн түрүүнд төрсөн хүү нь...

	Хувцсаа тайчиж байгаа хүүгээ Янжин үг дуугүй ширтэн суулаа. Утаа болсон дөрвөн ханат бор гэртээ хүү нь багтамгүй том сайхан эр болсон харагдана. Эцэг шигээ гүндүүгүй, дуу цөөтэй, дөлгөөн харцтай буурьтай эр болжээ. Хүрэл хүрэн нүүр, булчин шөрмөс нь зангиран гүрэлзсэн ханхар цээжин биеийн нь хаана нь ч сум, мэсний шарх сорви байгааг эх олж харсангүй. Амьд мэнд, бүрэн бүтэн хүрээд ирснийг нь харсаар байж хартай өлөн нүдээр хүүгээ шинжиж байгаагаа ч Янжин мэдсэнгүй. Хамт байлдаж явсан Гомбо амь үрэгдсэн тухай албан тамгатай бичиг Жамцыг ирэхээс хэд хоногийн өмнө шуудангаар иржээ. Алаг нүдэн Янжин, бэлэвсэрсэн Должинтойгоо хамт уй гашуу болж байхыг хараад усан нүдэлж суухдаа хөөрхий эх «Миний хүү яагаа бол?» хэмээн сэтгэл нь тарчлахын ихээр тарчлан хэдэн өдрийн турш элий балай ухаантай явсан билээ. Гэтэл одоо хүүтэйгээ учирсны жаргалдаа мансууран сууна. Тэр ч бүү хэл шархтаж бэртсэн юм биш байгаа хэмээн хувцсаа тайчиж байгаа хүүгээ хартай нүдээр шинжин суулаа. Эх хүн бүрийн төрөлх араншин тийм л байдаг бөлгөө.

	Жамц орондоо орсон авч дав даруй нойр нь хүрсэнгүй. Эхтэйгээ яриа дэлгэмээр байвч юун тухай ярихаа ухаан санаандаа товлож чадахгүй байлаа. Эх хүү хоёрын харц дэнгийн гэрэлд тулгармагц хэн аль нь үг дуугүй инээмсэглэнэ. Шөнө дөл болсон авч ээж нь хажуулж амрахыг яарахгүй байгаа нь илт байв. Эцэг нь цай уудаг байсан үндсэн том аяганд эх нь зэлгээн болсон цай хийгээд бага багаар балган ууна. Хараад хараад ханашгүй хүүгээ дэнгээ бөхөөхөөс өмнө дахин сайн ажиглаад авъя гэсэндээ тэр бээр цай уух шалтаг олсон аж.

	— Ээж ээ....

	— Өөв, хүү минь, юу гээв?

	— Манай нөгөө сартай хүрэн морь, хайдаг ингэ хоёр үзэгдэхгүй байх чинь, өнгөрсөн зудаар...

	— Үгүй ээ, хүү минь, ээж нь ээмэг бөгжөө нэмэрлээд улаан армид бэлэглэчихсэн...

	— Өө тийм үү. Болж дээ.

	— Чиний унаж байсан халиун морь малинд тэнцээгүй. Бэлчлээд өгөх юм олдохгүй тэвдээд... Дараа жил нь ганц ат, таван хонь бэлэглэсэн... Дайны хажуугаар дажин гэгчээр хөх бичин жилийн зуд турхан хаа сайгүй тун халтай, гарз хаялга ихтэй өнгөрлөө шүү дээ. Манай хоёр гэрийн малаас хөл дээрээ тогтож үлдсэн нь гадаа байгаа энэ хэдэн ат, алаг нүдэн ажаагийн чинь чөдрийн ганц морь л шив дээ. Амьд хүн аргатай. Дайн байлдаангүй амар жимэр байгаа цагт учиртай...

	— Тийм ээ, ээж минь, айхавтар хатуу он жилийг давлаа даа. Энэ жил Цагдуулд зуншлага ямар шүү байв даа...

	— Зуны эхэн сард бороо хур татуу гандуухан л байсан. Ойрмогоос сайхан боллоо гэж дуулдсан шүү.

	— Өвөлжөөндөө буухаас өмнө тэнд хэд хоновол яасан юм бэ?

	— Хүү минь, чи өөрөө л мэд. Санаснаас сайхан намар боллоо.

	Ойр зуур нутагладаг нутгийн танил хүмүүс бага үдээс эхлээд бууж мордон гэр дүүрэн бужигнаж яриа хөөрөө дэлгэн байх үеэр Должин олны дунд хэдэнтээ хальт мөлт үзэгдэн эргэнэг хавьцаа идээ будаа таваглан зочин гийчинд цай аяглан, байн байн орж гарах хооронд нүүр царайг нь Жамц харц тогтоон ажиж амжаагүй аж.

	Должингийн тухай ээжээсээ асууж лавлах сан хэмээн Жамц хүсэмжлэн бодсон авч ам ангайх, шалтаг үл олдоно. Алаг нүдэн Янжин авгай хэдэнтээ орж гарахдаа дайнд үрэгдсэн хүүгийнхээ хойноос уй гашуудалд дарагдан тувт усан нүдлээд энэ тэрийг хуучлах сэхээ өгөөгүй байсан билээ. Хүүгээ үзэн баясаж, бас нэр нэгт хөөрхий эхэд учирсан хагацлын зовлонг хуваалцан уймарсан эх нь Должингийн тухай нэг ч үг дуугарсангүй...

	Жамц хучлагаа засан цээжээ ил гаргаад шөрмөслөг бадируун гараа дэрлэж тооно өөдөө харан энэ тэрхнийг эргэцүүлэв. Хагсаж заадас гаран далбийсан бургасан тооно, аргалын утаанд харласан унь, цавгаас молцоглон унжсан хөө тортгийг хараад түүний зүрх шимшрэв.

	Өнгөрсөн олон жилийн турш ганц бие эх нь орон гэрээ айлын дайтай авч явах гэж хэрхэн зүдэрснийг ухаан санаандаа багцаалан төсөөлөхийн аргагүй бодогдоно.

	Эхийн нь нүдний харц, дуу хоолой хүртэл бүүдийн чалх нь харьжээ. Гэрийн доторх хомс тавил нүүдэл суудалд сүрхий муудан өнгө зүс алдсан байлаа.

	Ширмэн цөгцтэй өөхөн дэнгийн галыг чимхэн шархийтэл бөхөөх сонстон гэрийн дотор харанхуй болов. Эх нь амандаа ямар нэгэн юм шивгэнэн санаа алдсанаа гэрийн зүүн хаяанд газарт дэвссэн гудас дээр хажуулан чимээгүй болов.

	Тулган дахь цогшин байгаа аргалын бүлээн анхилуун үнэр ханхална. Үнэрлээд ханашгүй танил сайхан тэр үнэрээр Жамц хэдэнтээ ховдоглон амьсгалав.

	Сэтгэлд нь Должингийн дүр дахин ургалаа. Дүгрэг борхон царай, жирвэгэр өтгөн хөмсөг, нимгэн ягаан уруул нь эхлээд тодрон үзэгдлээ. Тэгэхдээ таван жилийн өмнөх төрх намба нь сэтгэлд хадагдан үлджээ. Харц тулгармагц ичингүйрэн далдирч газар ширтэн талимаардаг тод давхраатай хархан нүд нь ер мартагдахын аргагүй аж. Энхрий ялдам инээмсэглэл царайд нь тодорно. Баруун хацар дээрх өхөөрдөм хонхорхой нь үзэгдэнэ. Яльгүй монхордуу шулуун хамрын үзүүр дээр нь хөлс бурзайжээ.

	Дөчин оны зун цагийн бороо шивэрсэн тэр өдөр сумын төвд эр нөхөр Гомбыгоо цэргийн албанд мордуулахаар ирээд байхад нь нүд салгалгүй ажиглан байхдаа ой тойндоо буулгасан тэр л төрхөөр нь Должинг Жамц сэтгэлдээ тээн хоногшуулжээ.

	Дэр нийлүүлээд бүтэн жилийн нүүр үзэлгүй эр нөхрөө цэргийн албанд мордуулж байгаадаа Должин харамсан гуньсан шинж огт үгүй, хархан нүд нь тормолзон, хацар нь ягааран үе үехэн ялдамхан инээмсэглэн байсан билээ. Сэтгэлийнхээ гуниг зовлон, багтаж ядсан баяр хөөрийн аль алийг нүүр царайдаа дүрсхийтэл ил гаргадаггүй нь говь нутгийн бүсгүй хүний төрөлх араншин билээ.

	Цэрэг татлагын албаны дарга өндөр дуугаар шинэ цэргүүдийг мориндоо мордохыг тушаан жагсах бүрээ татуулан хангинуулмагц Гомбо ухасхийн эхнэр Должингийнхоо мөрөөр тэврэн духан дээр нь шовхийтэл озоод олны хөл хөдөлгөөн чимээ шуугианд хөөрч тогтож ядан түхэлзэн байгаа мориндоо шавхийн мордоход бужигнасан олон хүний нүдний өмнө үнсүүлсэндээ ичмэглэсэн Должингийн хацар улаа бутран алаг нүд нь тормолзон байсныг Жамц хараад амраг хосод атаархан бухимджээ.

	Хамаг анхаарал санаа бодол нь Гомбо Должин хоёр тийш хандан мориныхоо жолоо цулбуурыг атган зогсож байсан Жамц энэрэлт эхийнхээ захиас үгийг хайнга сонсож, толгой дохисхийн гагцхүү Должинг шимтэн ажиж байхдаа эм хүний сониуч хуурмаг авирыг сэтгэлдээ хайр найргүй зүхэж байсан нь хүний мөсийг таних билгийн хараа суугаагүй гэнэн залуу насны харгай мөнийг тэрхэн үес даанч ухаарсангүй аж.

	Цэргийн албанд мордохын өмнөх жил Цагдуул хэмээх дэрст хоолойд өвөлжөөд хавар, зун намрын турш айл аймаг явдаг асан Товуугийн бага охин Должинд Жамц бүүр хар бага наснаасаа ээнэгшин дассан байлаа. Арван тав, зургаан нас хүртлээ малын бэлчээрт тоглон наадаж явахдаа түүний хөөрхнийг олж хараагүй явжээ. Тэгтэл Тооройн шугуй хэмээх уудам хөндийд малчин Товуугийнх айлсан хаваржихаар нүүж ирсэн тэр жил зэс домботой халуун цай, тавагтай цагаан идээ барин нүүдэлчдийг угтан очсон Жамц Должинг хараад мэл гайхан сэтгэл нь догдолжээ. Өвлийн гурван сарын турш бараа зүсийг нь үзээгүй Должин суга өсөж, хэнхдэг цээж нь түхийгээд, алаг нүдний нь харц талимааран, алхаа гишгээ нь хүртэл намбатай болсон байж билээ. Жилийн өмнөхөн дүрсгүй араншнаа хөдлөхөөр гэзэгдэн шоглодог байсан нөгөө годгор бор охиноос торомгор танил нүд, жирвэгэр өтгөн хар хөмсөг хоёр л үлдсэн мэт санагджээ.

	Тэр цагаас эхлэн Жамц Должинг дүрсгүй хөвүүний шогч нүдээр бус, эр хүний сониуч нүдээр ажин хардаг болсон билээ. Тэгээд ч тэмээ малд хоёулхнаа явахаас ичдэг болжээ. Айл саахалтынхны нүдний өмнө бусад хөвүүд охидоос онцгойрон хосоор явахаас ч зовмоглоно. Гэлээ ч элдэв аян шалтаг олоод хоёулхнаа байж, энэ тэрхнийг ярилцан бие биеэ хөхүүлэн баясгана. Тийнхүү учрах бүр хэн хэнээсээ ямар нэгэн нандин сайхан юм хүсэн бие биедээ тэмүүлэн байгааг мэдэрдэг байлаа. Тэр ариун нандин сайхан зүйл нь чухам юу болохыг Жамц бодоод бодоод олдоггүй байжээ. Айл саахалтын үе тэнгийн хөвүүд охид тэр хоёрыг холбон шоолох үес нүүрэн дээрээ ичиж зовдог авч далдуур сэтгэлдээ баясан заримдаа нас биед хүрсэн эр хүн шиг буурь заах гэж хөглөдөг байснаа Жамц дурсан инээмсэглэв.

	Хорвоод эрдэнэт хүний биеийг олж төрөөд нас бие гүйцэхийн босгон дээр эр эм хэн хүний амсдаг баяр жаргал, далд түгшүүр, хүний аж төрөл, хайр сэтгэлийн нууцад яаран нэвтрэх шунал хүслэн тэр хоёрыг эзэмдээд байсан урин дулаан цагийн баясгалант өдрүүд үргэлжилсээр байлаа. Жаргалтай тэр өдрүүд хэр удаан үргэлжлэн юунд хүргэхийг Жамц Должин хоёрын хэн нь ч угтан тааварласангүй. Нэг л мэдэхэд налгар намар шувтран нүүдлийн шувуудын сүүлч гүн хөх тэнгэрт ганганалдан толгой дээгүүр нь зэллэн өнгөрөхдөө хөнгөн гунигийн сүүдэр сэтгэлд нь унагасан аж. Хавар, зун, намрын турш айл аймаг явсан Товуугийнх өвөлжих нутгаа зорих болов. 

	Хүйтний амьсгал наашилсан цагийн мөлхөө зэргэлээн дунд ачлагатай тэмээ, морьтнуудын сүүтгэнэх босоо дүрс их далайн уснаа шингэн замхрах адил далд орохыг Жамц хараад элчилгүй их цөлд цор ганцаар өнчрөн хоцорсон лугаа адил уйтгар гунигт автан сүүрс алдан байсан билээ.

	Зун намрын дүрэлзсэн халуун нар, сугсалзан халиурсан өвс ногоо, дулаан бороо, ер нүд баясган сэтгэл тэжээн баясгаж байсан бүхнийг малчин ард Товуугийнх ачлагын хэдэн атан тэмээндээ тээн аваад явчих шиг Жамцад санагджээ.

	Товуугийн мал сүргийг нутгийн зах хүртэл дөхүүлж өгөөд хамт буцаж явсан Гомбо ёжтой үгээр Жамцыг тохуурхан инээд наргианы бай болгон хор шарыг хөдөлгөж, уурлах унтууцах тусам балчир хүүхэд адил баярлан хөөрч байлаа. Тэр бээр Жамцаас хоёрхон насаар ахыгаа их юманд тооцон урвайн унжийсан хөвүүнийг ер нэг нусгай жаал, арчгүй нялх хүүхдийн дайд үзэн эвийлж бөөцийлөх санаатай байдаг сан.

	Хоёр Янжиных нүүдэл суудал хийх үес балчир багадаа нэг араг шээзгийнд багтан тэмээнд тэгнүүлэн явснаа Гомбо мартсан мэт ахархаж, бие хаа томтой тул арван хэдэн настайгаасаа өөрөөсөө ах залуустай нөхөрлөн Жамцыг голдог болжээ. Эх шигээ сайхан том алаг нүдтэй, чухам хэнийгээ дуурайсныг бүү мэд хянгандуу хамартай ханхар залуу болсон байлаа. Сувд тана шиг туяаран яралзсан сайхан шүдийг нь охид бүсгүйчүүл ихэд таашаан, харц тусгана. Моринд үнэхээр эртэй, эмнэг хангалын нуруун дээр түүн шиг тэсэж тогтдог залуу ойр хавьд ховор.

	Арван хоёр гурав хүртлээ Жамцтай Гомбо үй зайгүй үерхдэг байснаа хоолой нь бүдүүрч, чац нь уртсаад ирэх үес өөрөөсөө гурав ах Малзавтай шадар дотно болсон билээ. Тэр цагаас хойш Жамцыг ердөө л төрсөн дүү шигээ үздэг болсон билээ. Товуугийнхыг нутгийн захад хүргэж өгөөд Болдог толгойн орой дээр гарах үес Жамц өөрийн эрхгүй эргэн харжээ. Гомбо тас тас хөхрөн морин дээрээсээ мөрийг нь падхийтэл алгадан тачигнатал адтай хөхөрч байлаа.

	— Миний дүү ээжийнхээ мөөмнөөс гараагүй байж, эхнэр авах санаатай юу? ха...ха...ха... Ахынхаа насанд хүрвэл урт үстэй, эм сүвтэй амьтан урдуураа өнгөрөөхгүй бэрх амьтан болох нь ээ... ха...ха...ха... Товуу гуайн бага охин аятайхан хүүхэн болох шинжтэйг чи сүрхий мэдэж байна шүү... Тэр сайхан бал бурмыг насаар арай ахаараа ах хүү нь урьтаад амталж хүртэх байлгүй дээ хэмээн Гомбо инээддээ хахаж цацан хашхирч байсан билээ. Цаг үргэлжийн тоглоом тохуунд нь дөжирч элдүүр ханасан Жамц түүний бардан яриа, хор шар малтсан үгийг юман чинээнд тоохгүй өнгөрчээ. Хэрэв түүнээс хариугаа авъя гэвэл «Бутач» гэдэг ганцхан үг хэлэхэд л болох байлаа. Тэр үг Гомбын чихэнд хүрмэгц л уул нураан, далай цалгиулж мэдэхээр уур омог нь бадран, багтарч унатлаа уурладаг сан... Санасан хэлсэндээ хүрч байж сэтгэл амардаг Гомбын үг гашуун үнэнийг зөгнөж байсныг Болдог толгойн орой дээрээс зэрэглээн дунд сүүмэлзэн далд орж байгаа Товуугийнхны араас ширтэнхэн зогсож байхдаа Жамц даан ч ойшоосонгүй...

	Урт ужиг өвөл шувтрах тийшээ хандан цагаан сар болжээ. Нутгийн малчин ардууд ид шинэлэн золгоцгоож байсан цас бударсан жихүүн өдөр Гомбо Должинг дагуулан буурал Янжин авгайн дөрвөн ханат бор гэрт уур манан татуулсаар ороод иржээ. Уржигдархан шинэлэн золгосон Гомбо гэв гэнэт Должинг дагуулаад орж ирсэн нь зүүдний явдал мэт Жамцад санагдсан тул огло харайн босож угтав. Гаднаас орж ирсэн тэд нударга буулган, хадаг дэлгэн эхлээд ээжтэй нь, дараа нь Жамцтай их л ёс төртэй золгон шинэлэв. Должинг үзээд Жамц өвлийн жавар тачигнасан агаар тэнгэрээс зун цагийн дулаан бороо гэнэт асгарсан мэт хачирхахын зэрэгцээ тогтож ядан баярласандаа арай л цовхорч цамнасангүй. Тэгтэл хэдхэн агшны дараа цэлмэг тэнгэрээс аянга цахилгаан гялбан буух шиг болжээ. Тэр аянга цахилгаан Жамцын толгой тархин дотор нижигнэн гал маналзсан хөнөөлт хурц үзүүр нь гэнэн халуун зүрхэнд нь лав туссан билээ.

	Хоёр өртөө газрын тэртээгээс цас шууран жавар сэнгэнэсэн цайдам хөндийг Должин тэмээгээр тэшүүлэн ирэхдээ зөвхөн хоёр Янжин авгайтай золгон, Жамцтай нүүр учран уулзахаар ирсэн хэрэг биш байжээ. Харин алаг нүдэн Янжин авгайн бэр, бутач Гомбын эхнэр болохоор ирсэн байлаа. Хорвоод аж төрж байгаа хүнд юу эс тохиолдох билээ. Гэхдээ нялх үстэйгээсээ нэг эхийн хүүхэд адил ижилдэн өссөн Гомбо сэтгэлтэй охиныг нь хэл чимээгүй байж байгаад гэнэт тийнхүү эхнэрээ болгон аваад ирэх юм хэмээн Жамц даан ч санасангүй. Цагаан сарын шинийн нэгний үдээс хойш Гомбо ёргио хэмээх хочтой Бавуу өвгөнийг хүү Малзавын нь хамт дагуулан хөтөлгөө тэмээтэй явсан билээ. «Ах хүү нь хэвтээ хүн өндийж, суугаа хүн босож хармаар, зүсийг нь үзсэн эр хүний зүүд нойрноос саламгүй хөөрхөн хүүхэн дагуулаад ирнэ» хэмээн Гомбо инээд алдан хэлснийг Жамц тоглоом наргиан хийж байгаад тооцон гэнэгүй байсан аж. «Алсхан нутагладаг настан буурлуудтай л золгохоор явлаа даа. Ахархсандаа намайг бас л дагуулж явсангүй. Хамт явъя гэж би ч царай алдахгүй» хэмээн Жамц бодоод өнгөрчээ.

	Хожим сонсвол Гомбын эх алаг нүдэн Янжин авгай ч бас хүүгээ бэр хөтлөөд босгоо алхан ороод ирэх юм гэж зүүдлээ ч үгүй байсан гэнэ. «Ээждээ бэр, өөртөө эхнэр аваад ирье. Бавуу гуай, Малзав хоёр зуучилж өгнө гэлээ. Сар шинийг тохиолдуулан авч ирвэл билэг дэмбэрэлтэй. Намар тийшээ найр хуримаа хийнэ. Товуу гуайд би санаж бодсоноо аль эрт хэлсэн. Дургүйцэх янзгүй байна билээ» хэмээн Гомбо хэлээд яаран мордоход эх нь төдийлөн үнэмшсэнгүй. Алиа зантай хүүгээ «Намайг цаашлуулж байгаа биз. Тэгж амар хялбар бэр буулгадаг ёс хаа байх билээ» гээд Жамцын адил ойшоосонгүй ажээ. Тэгтэл төрсөн ганц хүү нь цагт хавчигдан шуурганд хөөгдсөн мэт Товуугийн бага охин Должинг хөтлөн ороод иржээ. Хөөрхий эх гайхах баярлах зэрэгцэн, инээх уйлахыг хослуулан эртнээс нааш хууль мэт дагаж ирсэн ёс төрөөс гадуур аашилсан хүүгээ нэг зэмлэж, санамсаргүй байхад нь босго алхан орж ирсэн бэрээ нэг аргадсан гэнэ.

	Бэлчиж яваа сүргээс хурга шүүрсэн чоно лугаа адил сэтгэлтэй бүсгүйг нь төрсөн гэрээс нь хөтөлгөө тэмээндээ мордуулан авч ирээд хурим найр хийж хөл бололгүй дэр нийлүүлсэн Гомбыг Жамц үзэн ядахын дээдээр үзэн ядаж, айл саахалт явж ирсний эрхээр өглөө, өдөр алгасалгүй нүүр тулах үес мэнд амраа мэдэлцэх нь бүү хэл, харц зөрүүлэхээ ч больжээ.

	Жамц нойр хоолоо умартан ухаан санаагаа донслон элийртлээ гомдон, залуу халуун зүрх нь хэнхдэг цээжиндээ багтаж ядан балбалзан хилэгнэхийг Гомбо юман чинээнд үл тоож нөгөө л хэнэггүй бардам зангаараа тоглоом тохуу хийн дааринд нь давс нэмнэ.

	— Миний хөөрхөн дүү эхнэрээ болгох санаатай хүүхнээ намайг булаалаа гэж арай хар буруу санаагүй биз дээ. Ахын балчир дүүд эхнэр болох хүн хаа мундах вэ. Өнгөрсөн жилийн зун намар чи Товуу гуайн бага охины хойноос үнээний үнэр аваад хорхойссон бухан бяруу шиг дэмий гүйж байх хооронд ах нь хашраараа охин жаахан Должинг гэргийгээ болгох зам мөрийг аль хэдийнээ засчхаад байлаа шүү дээ хэмээн Гомбо хэнэггүй хэлээд тас тас хөхөрч билээ. Ууртаа улангассан Жамц «Бутач» гэдэг нөгөө ганц хорон үгээ хариу болгон хэлжээ. Гомбын царай агшин зуур хувьсхийн цайснаа тэр дорхноо алаг нүдээ эргэлдүүлэн инээд алдаж, 

	— Нохой долоо. Чамд үүнээс өөр намайг муучлах хорон үг олдсонгүй юу. За яах вэ бутач гэж чичүүлэх шалтгаан, бутчийг төрүүлдэг буруутан надаар эцэс болог. Должингоос цувах бужигнасан олон хүүхдийг миний нэрээр овоглох болно. Гомбын хүү, Гомбын охин гэж дуудуулах монхор бор хөвүүд, сэгсгэр жаахан охид манай хоёр гэрийн хаяанд бужигнан шуугихыг чи хэзээ мөдгүй үзнэ дээ гайгүй хэмээн цайлган цагаан сэтгэлт залуу эр хэлж билээ...

	Баргил эрдүү хоолойгоор Гомбо тийнхүү ярьж байсныг санаж бодолд автан нойр хулжсан Жамцын чихэнд гэнэт тодоос тод сонстох шиг болсонд тэр бээр давхийн сочиж, өөрийн мэдэлгүй өндөсхийн чимээ чагнаснаа уртаар санаа алдав.

	— Хүү минь яав. Хар дараа юу? гэх эхийнхээ бүдэг дууг сонсоод Жамцын сэтгэл сая тайтгаран гунигт дуртгалаас түр ангижрав.

	— Зүгээр ээ, ээж ээ. Халуун оргиод... бүгчимдээд ч байгаа юм уу... нойр хулжаад...

	— Тэгэлгүй яах вэ, хээрээр гэр хийж, хэцээр дэр хийж явсан болоод тэр шүү дээ. Дайн байлдааны газар толгой хоргодон тухтай амрах орон яаж олдох билээ дээ. Ээ бүү үзэгд... Алах талах дон шүглэсэн тэр хар буруу санаатантай дайтаж явсан та нар байтугай төрж өссөн нутагтаа үлдсэн мань мэт хүртэл энэ хэдэн жил ядарч зүдрэхийн туйлд хүрлээ шүү дээ... Ай хөөрхий. Гал голомтдоо үлдсэн бидний үзэж туулсан зовлон байлдаж дайтаж явсан та нарын дэргэд юу шалих вэ. Харь газар, жад мэс барин отсон хар санаатны өөдөөс амиа өрөн унтах нойр, идэх хоолоо хугасалж явна гэдэг ямар олиг байх вэ...

	— Тийм ээ, ээж минь. Дайн гэдэг үнэхээр үхэл хагацал тарьсан, бурангуй явдал юм байна. Чөлөөлөх дайнд манайхны өчнөөн төчнөөн цэрэг эрс амь эрсдэхийг хүү чинь нүдээрээ үзлээ.

	— Ээ бурхан гончигсум! Ямар олиг байх вэ... Муу хүний заяа завагт гэгчээр хүүгийнхээ халуун чихийг атгах хувьтай хүн байжээ би... Хөөрхий дөө, миний ам даа алаг нүдэн Янжин ямар сайн байх вэ. Санаж сарвайж явдаг ганц сайхан хүүгээс нь үхээрийн дайн салгалаа... Ээ...дээ...

	Эхийн нь дуу тасалдан гэгэлзээд хэлэх гэснээ гүйцээлгүй чимээгүй боллоо.

	Өр нимгэн уян сэтгэлт эх дайн байлдаанаас амьд мэнд эргэн ирсэн үртэйгээ учран золгосны баяр жаргалдаа мансууран алжаалаа тайлан зүүд нойртоо умбасангүй. Өөртэйгөө адил эх хүнд учирсан гай зовлонг сэтгэл зүрхээрээ мэдрэн гашуудахын ихээр гашуудан энэлэн шаналан унтах нойроо хулжаан хэвтэхдээ хүүгийнхээ амьсгаа, хөдлөх чимээг чагнаж байжээ. Тэнэмэл аянгад мөчрөө тас цохиулсан өнчин хайлаас адил үр ачаа үзэх тавилангаас үүрд хагацсан алаг нүдэн Янжин авгай энэ шөнө хэзээ ч эргэж ирэхээс өнгөрсөн хүүгээ дурсан гаслангийн далайд живж, нулимсандаа халтартан хужир ургасан дэрээ дахин нэвтэртэл асгаруулан байгааг эхийнхээ халаглан санаа алдан гансрах чимээг Жамц сонсмогц нүдээрээ харсан шиг болж тэсэлгүй шүүрс алдав.

	Сэтгэлтэй бүсгүйг нь Гомбо эхнэрээ болгосны төлөө гашуудаж байсантай зүйрлэшгүй зовлонд хөөрхий тэр эх унасныг залуу эр зүрх сэтгэлээрээ мэдрэх тусам эдэлж байгаа зовлонг нь нимгэлэх арга ухаан хайвч төрүүлж өсгөсөн ганц хүүг нь юугаар төлөөлүүлж, сэтгэлийг нь засах билээ дээ.

	Таван жилийн өмнө Гомботой тангараг тасран, залуу насны ааг омгоосоо болж элдэв ойворгон зан гаргаж байснаа Жамц дурсан өөрөөсөө ичих шиг болов... 

	Ногооны униар татсан хаврын тэр нэгэн өдөр Жамц, Гомбынхтой хаяа нийлж явах ямар албатай юм. Төрсөн төрөл, мах цусны барилдлагатай биш. Энэ жил ямар ч байсан хамт зусахгүй хэмээн эхдээ хуурай агсан тавин алдаж, үүр цүүрээр гэрээ буулган унь ханаа харжигнуулан ачаалах гэж байтал нойрноосоо гүйцэд сэрээгүй Гомбо дээлээ нөмрөн хөл нүцгэн гүйж ирсэн билээ.

	— Та хоёр юу болоод байна аа? хэмээр тэр бээр нойрмог дуугаар гайхан асуужээ:

	— Нүүлээ.

	— Хаашаа?

	— Хандсан зүгтээ.

	— Жамц аа, чи солиоров уу?

	— Арай ч солиороогүй байна. Солиорохоосоо өмнө нүүх санаатай.

	— Би чамайг овоо тулхтай эр хүн болно гэж боддог байсан юм. Энэ ёозоороо бол шалихгүй амьтан байж л дээ.

	— Малзавын чинь дэргэд би юу шалих вэ. Түүнийгээ чамаар хэлүүлэлгүй мэднэ.

	— Хош гэм! Хүн ахтай дээл захтай байдаг юм. Чиний дүрвэх босох дур чинь хүрээд байгаа бол жодгороо аваад ганцаараа яв. Энэ хоёр хөгшин өсөх наснаасаа өдий хүртлээ айл аймаг явж ах дүү шиг болсон улс. Бие биеэс нь салгаж өнчрөөх мэдэл чи бид хоёрт байхгүй шүү... Ахынхаа үгэнд чи орохгүй дүвчигнээд байвал алганы амт үзүүлнэ гэдгийг санаарай.

	Жамц Гомбо хоёрыг тар тур хийж байх хооронд алаг нүдэн Янжин авгай хүрээд ирлээ. Үс нь сэгсийгээд, нүд бүлтгэнээд аргаа барсан царайтай бөвийн зогсож байлаа. Хөмөрсөн араг дээр дуу шуугүй дүмбийн сууж байсан Жамцын эх Янжин амьдаагаа үзмэгц нулимсаа барьж чадалгүй хацар энгэр дээрээ тунгалаг бүлээн дусал сул бөмбөрүүлж гарав. Өтөлж яваа хоёр буурай эх нас биед хүрсэн хоёр хүүдээ ганц ч үг хэлсэнгүй. Гэр толгойлж, айл авч явах болсон насанд хүрсэн эрчүүлд юугаа ч хэлэх билээ дээ. Нялх үстэйгээсээ эхлэн үерхэн дассан хоёр Янжин бие биеэ түшин гомдсон хүүхэд адил шуг шуг дуу гарган өөрийн мэдэлгүй асгарах нулимсаа ханцуйгаараа ээлжлэн арчицгааж байгааг хараад Жамцын цээжинд бадарч байсан уур хилэн намхарч, догширсон ааш авир нь номхроод явчхав...

	— «Хүн байтугай мал хүртэл ижлээсээ холдохоор өнгө зүс алдаж, очсон газрынхаа өвс ногоонд хялбар амтшин дасдаггүй, аягүй бол хаа холоос буцаад гүйдэг шүү дээ. Тэрүүнийг мэдсээр байж чи надад шаралхсандаа салж... нүүгээд явсан бол өдийд хоёр ээж маань чи биднийг санах зовлон дээр бие биеэ үгүйлэх шаналгаа нэмэгдээд бүүр ч хэцүүдэх байсандаа» хэмээн бүүр хожим, цэргийн алба хааж байхдаа Гомбо санаашрангуй өгүүлснийг Жамц төдий л тоомсорлоогүй өнгөрсөн ажээ.

	Насаар хоёр ах гэсэндээ Гомбо маань надаас холыг хардаг, аливаа юмыг ултай боддог байж дээ. Цэргийн алба хаах зарлан дуудах бичиг авсан зуны эхэн сарын хорин дөрөвний тэр өдөр багадаа хонь хурга хариулж яваад сүүдэрт нь хоргодон наадаж байсан хөшөө чулууны дэргэд хоёулхнаа хэрэг болгон очоод удтал ярилцан сууснаа Жамц аян дайнаас эргэж ирсэн анхны шөнө өчигдрийн явдал мэт нэгд нэгэнгүй нэхэн бодов...

	— За Жамц минь, ийм өдөр заавал хүрээд ирнэ гэдгийг би мэдэж байсан юм. Насаар ахын хувьд намайг чамаас өмнө дуудна гэж бодож байлаа. Тэгтэл нэг өдөр цэрэгт хамт мордох болдог байна. Бид хоёр нэг дор алба хаагаа ч уу, үгүй ч үү, хэн мэдэх вэ. Юу ч гэсэн санаандаа хадгалж явсан ганц хоёр үгээ чамд хэлэхээс нааш сэтгэл амрахгүй нь ээ... Жамц минь, чи надад хар буруу битгий санаарай... Ноднин жил Халхын голд тун ширүүн байлдаан болоод өнгөрлөө. Одоо орон дэлхий амар тайвангүй байна. Эр хүний хувьд эх орноо хамгаалахаар цэргийн алба хаах нь чи бидний үүрэг... За тэгээд би олон хоног бодлоо. Толгойгоо гашилтал бодсон... Намайг яваад өгөхөөр ганц эх минь өөвийж сөөвийгөөд ганцаараа үлдэнэ. Газар дээр тулах түших ах дүүгүй, төрөл садан гээд наашаа харах хүнгүй ээж минь цор ганцаараа үлдэнэ шүү дээ гэж бодогдоод болдоггүй. Тэгээд яаран сандран гэрлэхээр шийдсэн юм. Ээжид минь хань болох, эзгүй хойгуур савсаг зан гаргахгүй тийм хүүхэн эрээд байлаа. Товуу гуайн бага охиноос өөр санаанд таарах бүсгүй энэ хавиас олдоогүй юм даа... Би Должинд хайртай. Должин ч надад сэтгэлтэй...

	— Худлаа... Худлаа... Чи хямсгар Малзавын ёргио эцгээр нүүр хийж... Должинг хүчээр авч ирсэн...

	— Жамц минь нялх хүүхэд шиг чи ингэж дүрэмдэх хэрэггүй... Үнэн худлыг хожмын өдөр хоног ялгаад өгнө. Цаг тайван болоод, цэргийн хугацаа дуусаад нутагтаа ирсэн хойно Должин бид хоёр алаг үрсээр өнөр өтгөн айл шиг айл болохыг чи харна аа...

	— Гайхуулах ч юм аа олж дээ. Арай намайг чи бэлэвсэн эхээ хормойдсон чигээрээ гоонь бие гозон толгой амьтан энэ яваа насаа барна гэж бодоогүй биз? Намайг цэрэгт мордсон хойно миний эх ч бас цор ганцаараа үлдэнэ...

	— Үгүй ээ, тэгэхгүй. Ээжийг чинь төрсөн ах зэргэлдээ суманд бий. Дүү хүүхнээ ядарвал татаад авчихна шүү дээ...

	— За за миний муу ээж хүний юмаар хүүдгэнэж, бусдын будааг булаах дээрээ арай хүрээгүй. Намайг иртэл яаж ийгээд голомтоо бүтэн аваад явах байлгүй дээ...

	Жамц мориндоо ухасхийн мордоод гэрийнхээ зүг давхин оджээ. Харьж ирээд аян замынхаа юмыг бэлдэн орж гарах зуураа Хөшөө чулуу тийш хулмалзан ажсаар байв. Тэнгэр өөд хавсран залбирч байгаа гарын алган хэлбэр дүрстэй ёрдойсон тэр том чулууны ёроолд Гомбын морь нар шингэтэл бүртийн харагдсаар байлаа. Юугаа хийж эзгүй хээр, Хөшөө чулууны ёроолд өдрийн хагасыг ганцаар барахдаа чухам юу бодож эргэцүүлэн суусныг Жамц Гомбоос амьд сэрүүнд нь асуусан удаагүй.

	Омголон шазруун зантай, ам түргэнтэй Жамцын хэлсэн хатуу хахир үгэнд сэтгэл нь шархтан шаналж, хүн амьтны нүднээс далд тэр бээр эр хүний ховор нулимсаа унаган гашуудан суусан ч юм билүү, хэн мэдэх вэ...

	Дэлбэрэлтэд нурсан дайсны галын цэгийн зангилааны хонгилын чулуун хана налаад суманд сийчүүлж огло татуулсан цамцны нь цаанаас цус нэвчин нүд нь хараатай чигээр ямар нэгэн чухал үг захиж хэлэхийг завдсан мэт уруул завсраар нь танан цагаан шүд нь туяаран сууж байсан Гомбо, аргалын утаа үнэртсэн гал голомтынхоо хоймор нойр нь хулжин хэвтэж байгаа Жамцын нүднээ дахин үзэгдэв.

	Юу хэлэх гэсэн юм бол... Юу захих гэсэн юм бол... Энэрэлт эхийгээ, бэлэвсрэн хоцрох эхнэрээ харж хандаж яваарай гэж гуйх гэсэн юм болов уу? Эсвэл... эх үрс, амраг хос, ахан дүүсийг хагацаан эгэл олныг гал мэсийн гашуун зовлонд унагадаг дайн байлдаан хүний төрөлх өлгийд дахин бүү болог... Амьд мэнд үлдэгсэд та нар дайн дажны аюулаас хотол олныг ангижруулах үүрэг хүлээн үлдлээ шүү хэмээн захиж хэлэх гэсэн ч юм билүү...

	Байлдаан тулалдааны тулгамдуу цагт Жамцын ухаанд орж ирээгүй, бодол санааг нь эзэмдэж байсан авч тунгаан эргэцүүлээгүй өнгөрсөн явдлыг нойр хулжсан намрын шөнө гал голомтынхоо хоймрыг эзлэн хэвтэхдээ эргэн эргэн дурссаар байлаа.

	Жанчхүүгийн даваан дээр давшилт саатав. Аадар бороо тасралтгүй цутгана. Олон жилийн өмнө нутгийн мянга мянган энгийн ардын хөлс хүчийг шавхан амь насыг бүрэлгэн байж хад чулууг нь ухаж онгичин байгуулсан япончуудын удаан хугацааны хориглолтын галын цэг, зангилаанаас суман, мөндөр зай завсаргүй асгарна. Давшилтад орсон монгол, орос цэрэг эрсийг толгой өндийн босож давших зав чөлөө үл өгнө.

	Төмөр, бетоноор цутган гангаар хуягласан галын цэг зангилаа дээр улаан армийн их бууны батарейн гал аянга адил бууж байлаа. Дайсны бэхлэлтийн гангаар хуягласан тэдгээр зангилаа дээр их бууны сум мэргэн тусаж байсан авч дөлж халтираад гэмтээх янзгүй. Галын цэг зангилааны онгойсон хар нүхээр хүнд, хөнгөн пулемёт, бага калибрын их буугаар завсар чөлөөгүй гал нээнэ. Үргэсэн шувуу ч зайлан нисэх аргагүй дайсны тэр нягт галын өөдөөс, ширхэг нь мэдэгдэхгүй сул асгарах усан бороонд шавхуурдуулан шалба норсон цэрэг эрс шавар шалбаагтай хутгалдан газарт элэглэн хэвтээд дайсны хориглолтын шугам тийш ганц хоёр төө урагшаа давшин мөлхөх бүрдээ амь эрсдэж, эсвэл үхлийн шарх олно. Монгол, орос цэрэг эрс үхлээс айсангүй. Гэлээ ч дайсны галан хайчны өөдөөс муйхар зоригоор халз дайран амь насаа сул дэмий золихыг хэн ч үл хүснэ. Цэргээ удирдан дайралтад ороод япончуудын шуурган галд хядуулахаас болгоомжлон хэвтэж хориглох тушаал өгсөн тасаг салаан дарга нар ч хэрхэхээ шийдэж ядан хүлээнэ. Хороо, дивизийн дарга нар ч цэргээ давшилтад оруулах тушаал өгөхөөс түдгэлзэн даваан дээр байгуулсан дайсны нүсэр хориглолтын шугамыг хэрхэн цөм цохин давшилтаа саадгүй үргэлжлүүлэх арга ухааныг яаралтай боловсруулахаар командлалын хээрийн байранд цуглав...

	Хорооны штабт бус, бүр дивизийн штабт яаралтай очих тушаал авсан Жамц Гомбо хоёр үерийн усанд ухагдан гүнзгийрсэн шуудуу даган мөлхсөөр байц хадны ёроолд хүрэв. Хоёр том үхэр чулууны хооронд газар ухаж өнгөлөн далдалсан штабын газар байранд монгол орос дарга нар, дөнгөж сая гаднаас орж ирсэн нь илт майхан цувнаас нь борооны ус савиран дусалсан, улаан армийн дөрвөн байлдагч зогсож байлаа.

	Намхавтар нуруутай, мах мариа нь шуугдаагүй хүүхдэрхүү царайтай, цэвэр цэмцгэр хувцасласан залуухан хошууч Шагдар их бууны сумны хайрцаг дээр дэлгэсэн байлдааны газрын зураг тийш хуруун чинээ бүдүүн улаан харандаагаар зааж үүрэг даалгавар тавив.

	— Маргааш өглөө таван цаг гучин минутад их давшилт үргэлжилнэ. Давшилт эхлэхээс өмнө та нар 116 тоот өндөрлөгт байгаа дайсны удаан хугацааны хориглолтын галын гол зангилааг дэлбэлэн устгасан байх ёстой. Байлдааны энэ даалгаврыг та нар яаж биелүүлснээс манай давшилт, байлдааны ажиллагааны амжилт шууд шалтгаална. Улаан армийн байлдагч саперчдад газарчлахыг тагнуулч Жамц Гомбо та хоёрт даалгаж байна. Та нар энэ хавийн газар орны байдлыг сайн судалсан учраас дайсны галын зангилаанд саперчдыг саадгүй хүргэх, байлдааны ажиллагаанд шууд оролцох үүрэгтэй. Ойлгов уу?

	— Мэдлээ гүйцэтгэе.

	Байлдааны тушаал товч тодорхой байлаа. Жанчхүүгийн даваан дээрх дайсны хориглолтын галын зангилааг устгаж чадвал их цэргийн шуурган давшилт цаашаа шуудрах төдийгүй олон зуун цэрэг эрийн амь насыг япончуудын хөнөөлт зэвсгийн догшин галаас аврах учиртайг орос, монгол зургаан цэрэг эр төвөггүй ухаарч хэрэг тохиолдвол халуун амь, бүлээн цусаа үл хайрлах хатуу тангараг сэтгэлдээ өргөн байлдааны даалгавар биелүүлэх бэлтгэлээ яаралтай хийв.

	Улаан армийн тэр дөрвөн цэрэг бүгдээрээ энгэр дүүрэн одон медальтай баярын жагсаалд явах гэж байгаа мэт хувцас хунар нь шинэвтэр, цэвэр цэмцгэр аж.

	Дээд уруул дээрээ тамхины утаанд шарласан бавгар улаан сахалтай, ханхар цээжтэй, тэнхлүүн чийрэг хижээл насны орос цэрэг эр тэднийг ахалж, захирах үүрэг хүлээв. Алиа хошин зантай нь нүүр царайд нь ил тэр бээр буурал сортой бавгар сахлаа бадируун гараараа намбатай илэн нүдээ ирмэн инээмсэглэж 

	— Никита... Мне зовут Никита хэмээн өөрийгөө танилцуулав.

	Тагнуулч, саперчид харанхуй болохыг хүлээн ургаа хадны ёроолд майхан цуваар борооны халх татан амарч хооллоцгоов. Лаазтай мах ханзлан, хатаасан талх, гахайн давсалсан өөх сэлтээр бие биеэ дайлан дуу шуутай байлаа. Хэл нэвтрэхгүй яадаг юм билээ хэмээн тэвдэж байсан Гомбо Жамц хоёрт нар салхинд борлосон монголжуу царайтай залуу улаан цэрэг орчуулж туслав. Халимаг нутгийн хүн, алдар нэр Хасар гэнэ. Бужгар хар үстэй, хууз сахалтай өндөр туранхай залуу өөрийгөө Кавказын уулсаар нутагладаг Осетин хүн гээд нэр алдраа хэлсэн авч Жамц, Гомбо хоёр хазгай буруу хэдэнтээ давтан хэлээд ер тогтоосонгүй тул алиа хошин ааш зантай нөгөө хижээл цэрэг Никита их л хөхиүн инээд алдан

	— Бид үүнийг оросоор Гроза гэж дууддаг юм. Муусайн фашистуудыг гал цахилгаан адил ниргэдэг хүн дээ. Монголоор орчуулбал юу гэдэг юм түүгээрээ л нэрлэн тогтоогоод ав. Манай Думбадзе дургүйцэхгүй биз гэв.

	Монгол, халимаг гурван залуу бөөн шуугиан болж байгаад тэр бужгар хар үст осетин залууг Аянга хэмээн нэрлэхээр тогтов. Алс тэртээх уулын нутгийн эрэмгий залууд шинэ нэр нь таалагдав бололтой Айанга хэмээн хэдэнтээ сунжруулан хэлээд бахтай сайхан инээд алдан байлаа.

	Лаазтай махнаас халбагадан амтархан идэж суусан бүргэд хамартай, цэнхэр нүдтэй лагс эр хамгийн сүүлд өөрийгөө танилцуулан тогтоохын аргагүй урт нэр хэлснээ Украйн нутгийн хүн, «Миша... Миша» гээд аргил өтгөн дуугаар баавгай адил архиран хүрхрэн дуугарч дэргэдээ байгаа Жамцын дал мөрөн дээрээс дуу алдан өндөлзтөл базаад тавив. Үндэс угсаа өөр, нас бие адилгүй зургаан цэрэг эр майхан цуван халхавч дээр сул асгарах борооны их чимээг дартал инээж шуугилдав.

	Европ тивд араатан фашистуудтай хийсэн нүсэр дайны сүүлийн хоёр жил улаан армийн тэр дөрвөн цэрэг байлдааны урт замыг хамтдаа туулан нэг эцгийн үрс мэт ижилдэн дасаж, амь нэгт ахан дүүс болцгоосон гэнэ. Осетин Аянгаас бусад нь хэдэнтээ шархтсан аж. Уулын нутгийн бужгар үст өндөр залуу нэг удаа фашистуудтай гардан байлдах үес чихнийхээ омгийг сэт жадлуулсныг эс тооцвол дайсны бууны сум, жад мэсний шарх биедээ олсонгүй эдүгээ хүрсэн азтай хүн гэнэ. Түүнийгээ дайны тэнгэр хаа яваа газар нь харж тэтгэж байсны ач хэмээн хошигнон ярьж байлаа.

	Бавгар сахалт махир гаансандаа дүнсэн тамхи нэрэн баагиулж нөхдийнхөө яриа хөөрөөг хөгжөөн инээлгэж шуугиулна.

	— Энэ муусайн самуурайнууд фашист цөөврөөс дутуугүй аюултай. За яах вэ. Дайтах эзэрхэх дуртай бөндгөрийг нь дахин өндийхгүй болтол няц балбачхаад хэзээ мөдгүй орон гэрийнхээ барааг харна аа... Би гэдэг хүн үр төл сайтай эр байгаа юм. Гурван хүү, дөрвөн охинтой. Намайг дайнд мордоход ангаахай шиг долоон хөөрхөн амьтан эхтэйгээ үлдсэн. Хамгийн том хүү энэ жил арван зургаа хүрч байгаа. Баруун фронтоос нааш хөдлөхийн өмнө эхнэрээсээ нэг захиа авсан. Энх тунх байцгаана гэж бичсэн байна билээ. Манайх уг нь Урал нутгийнх. Дайны өмнөхөн Сибирьд нүүж очсон юм. Сая гал голомтынхоо дэргэдүүр, ердөө л тавин мод газар зайтай галт тэргээр өнгөрдөг байна шүү. Тийм ойрхон өнгөрөхийг мэдсэн бол эхнэр хүүхдэдээ хэл өгөөд ядахдаа бараа туруугаа харж болох байлаа. Цэрэг бидэнд мэдэл байх биш. Манай дарга нар захиа бичихийг ч зөвшөөрөөгүй. Хаашаа юунд явж байгааг чандлан нуух учиртай байж. Аргагүй ээ. Цэргийн нууцыг бид л сахиж чандлахгүй бол өөр хэн хадгалах билээ... За яах вэ. Мөдхөн дайн дуусна. Орон гэртээ хариад хэдэн хүүхдээ тойруулж суулгаад цадтал нь нэг сайн хооллоно. За тэгээд... хөгшин цэрэг дөрвөн жил хатаж хагсаж явсан юм чинь. Хэдэн хүүхдээ унтаад өгөхөөр... Мэдээж шүү дээ. Амьд мэнд хүрээд ирэхийг минь хүсэн хүлээж байсан эхнэрийнхээ өвөрт... ха...ха...ха... Энэ сахалтай хошуугаа Тасиягийнхаа түнтгэр халуун хоёр хөхний завсар шигтгээд унтаад өгнө дөө. Ай даа мөн ч сайхан даа. Нойроо ханатал гурав хоног унтсан ч яадаг юм хэмээн бадриун гарынхаа алгыг үрэн шар сормуустай цэнхэр нүдээ анивчин инээд алдан ярьж байлаа.

	Түүний яриаг Хасар алдаг оног монголоор орчуулан тэвдэж байсан авч бавгар сахалт орос цэрэг эр юу яриад байгааг Жамц Гомбо хоёр нэгд нэгэнгүй ойлгон тэсэлгүй тас тас инээд алдана. Аадар бороо шаагин үе үе их, бага буун дуу нижигнэн байгааг тэд үл ажирна. Үхэл хагацал тарьсан дайн байлдаан болоогүй юм шиг, хэзээний дотно анд нөхөд удтал салж хагацсаны дараа дахин нүүр учран золгосон мэт ар гэр, эхнэр хүүхэд, сэтгэлт бүсгүй, нутаг орноо дурсан ярьж шуугилдана.

	— Манай энэ гурав гэрлэж амжаагүй яваа залуус. Тэгэхлээр би гэдэг хүн дайны дараа хурим найр хэсэх их албатай болох хүн дээ. Одоогоос л биеэ бэлтгэж байна. Хагас лонх хатуухан дарс ганц амьсгаагаар хөнтөрч чадахгүй хүн чинь хурим найрт уригдаж очоод хөгөө тарина... Харж байгаа биз дээ... гээд ташмагтай уснаасаа хүд хүд залгилан нөхдийгөө инээлгэв...

	Байлдааны даалгавар биелүүлэх цаг боллоо. Аадар бороо татрах шинжгүй байв. Тэсрэх бодистой хүнд төмөр хайрцаг үүргэвчнийхээ оронд нуруундаа үүрцгээн гурав гурваараа хоёр хэсэг болон хөдлөв. Түнэр харанхуйд хотгор даган, бут сөөг, хад чулуу бараадан зургаан байлдагч даваа өөд ар араасаа цуван мөлхөнө. Байн байн буун дуу тачигнан галт сум толгой дээгүүр нь гэрэл гэгээ татуулан исгэчнэ. Говь нутагт төрж өсөөд өдөр шөнийн аль ч цагт морь мал адуулан газар орны байдлыг таньж сурсан Жамц, Гомбо их цэргээс түрүүлэн Жанчхүүгийн даваан дээрх дайсны байр бэхлэлт, газар орны байдлыг нүдлэн мэдсэн тул галт сумны гэрэлд явах газрын чиг багцаа, дөт замыг эндүүгүй олж газарчлан нөхдийнхөө хамт амсхийлгүй урагшилсаар нөгөө галаар тургидаг айхавтар бат бэх галын зангилааны байранд алгуур дөтөлнө. Хурын ус хад чулууны зай завсар, ховил хотгор даган шаагин урсана. Цэрэг эрсийн шалба норсон хувцас биед нь наалдан бариу давчуу болсон мэт мөлхөх хөдлөхөд нь тээртэй, даваа өөд өгсөх тусам буу зэвсэг, үүрсэн, чирсэн ачаа нь улам хүндрээд эцэж цуцахын туйлд хүрсэн авч ахалж яваа бавгар сахалт Никита улам шавдуулна. Хоёр цагийн өмнө алиа хошин яриа дэлгэн цэрэг эрсийг инээлгэн шуугиулж агсан түүний ааш зан тун ширүүн дориун болсон байлаа.

	— Миша, Хасар хоёр надтай хамт эхний ээлжид явна. Та нар хэрэг тохиолдвол галаараа биднийг хамгаал. Хэрэв хориглолтын галын зангилааг бид устгаж чадахгүй үрэгдвэл та гурав устгах үүрэг хүлээнэ. Ямар ч үнээр хамаагүй заавал устгах ёстой. Бид даалгавраа яаж биелүүлэхээс олон зуун дайчдын амь нас шалтгаална гэдгийг мартаж болохгүй шүү хэмээн Никита ширүүн дориун ярьж, осетин залуу эрд үлдэх хэсгийг даргалахыг даалган ургаа хад чулуун дундуур мөлхөн харанхуйд шингэх мэт далд оров. Жамц тэдэнтэй хамт явах хүсэлтээ Хасараар дамжуулан Никитад хэлсэн авч ер халгаасангүй.

	— Залуу минь, яарах хэрэггүй. Эхлээд бид гурав үзээд алдана. Япончууд яггүй төвөгтэй бэхэлж хориглосон нь илт байна. Манайхан фашистуудтай нүдэлдэж явахдаа замдаа тааралдсан барагтайхан хориглолт бэхлэлтэд ингэж торж үзээгүй юм сан. За яах вэ. Дайсан хүчтэй ч бид шантарч үзээгүй юм шүү хэмээн түүний учирлан хэлснийг Жамц санан галт сумны гэрэлд нойтон төмөр дуулга, нөмрөгийн нь дал мөр гилтгэнэн хад чулууны цаагуур далд орж байгаа гурван дайчныг харцаараа үдэн хоцорчээ. Их бууны сумны дэлбэрэлтээр үүсэж, ус тунасан хотгорт Жамц, Гомбо, Аянга гурав завсар чөлөөгүй асгарах бороонд шавшуулан зэрэгцэн хэвтэв. Нөхдийн явсан зүг тийш тэд нүд цавчилгүй амьсгаа даран ширтэнэ. Агшин, хором бүр зовуурьтай удаан өнгөрч байлаа. Бужгар үст осетин залуу эр ямар нэг юм цухалдуу хэлсэн авч Жамц, Гомбо хоёр ойлгосонгүй. Дайсны бэхлэлтийн галын цэгүүдээс ээлж дараагаар давааны бэл тийш гал нээж байлаа. Япончууд хааяа гэрэлтүүлэгч пуужин буудавч өөдөө хөөрч чадалгүй бөхөж байв.

	Саперчдын эхний хэсэг явснаас хойш бараг бүтэн цаг өнгөрөв. Гомбо тэвчиж ядан борооны ус савирсан эрүүгээ алгаараа шувтран 

	— Энд удаан хэвтвэл загас жараахай болж мэдэх нь. Ядахдаа ууттай тамхи шал нойтон болчхож хэмээн унтууцан хэлснээ бууныхаа замгийг тасхийтэл мултлан дахин сойв. Бужгар үст түүнийг тохойгоороо ёврон долоовор хуруугаа гозойлгон уруулаа чагтлан дарж чимээгүй бай хэмээн дохив. Тэгтэл тавиад алхмын цаана, хур бороо асгаран байгаа шөнийн тэнгэр өөд хурц гэрэл цацруулсан бөөн гал манасхийн газар доргин чичрэв.

	Бужгар үст осетин эр дуу алдан өндөсхийн «молодец!» хэмээн ус үсэртэл газар алгадах нь тэр их гэрэл гэгээнд тодхон үзэгдлээ. Тэсрэлтийн их чимээ нижигнэж, гал маналзан буй зүг тийш Жамц Гомбо хоёр бас сэтгэл догдлон өндийн харлаа.

	Тэгтэл дайсны хориглолтын галын цэгүүдээс их бага буун дуу тажигнаж, шөнийн тэнгэрт галт тор татсан мэт болов. Хад чулуунд туссан сум улин исгэчнэ. Дөнгөж сая дэлбэрэлт болсон зүгээс, устгах ёстой нөгөө галын зангилаа түр зуур таг чиг байснаа дөрвөн хүнд пулемёт, бага калибрын их буу онгорхой нүх бүрээс галаар тургиж эхлэв.

	Аянга хэмээн нэрлэсэн улаан цэрэг эр хараал тавьж байгаа бололтой амаа том ангайн хэдэнтээ чанга хашхиран үсэрхэг нударгаа зангидан дайсны галын зангилаа тийш сэгсчин занаснаа ямар нэг юм амандаа үглэн тэсрэх бодистой төмөр хайрцгуудыг заан оросоор хэдэн үг хэлэв.

	Дайсны галын зангилаа тийш хариу гал нээхийг завдан буугаа шагайн хэвтэж агсан Гомбо галлах тушаал хүлээн түүний өөдөөс харсанд осетин эр нойтон гараа өргөн «Чи надтай хамт яв» хэмээн дохиж, Жамцыг «Бидний араас хорин алхам хол даган дайсан үзэгдвэл галаараа хамгаал» хэмээн, нүд, гар хуруугаараа занган ойлгуулж, оросоор хэдэн үг хэлэв.

	Арван хэдэн минутын турш дайсны хориглолтын галын цэг, зангилааны зүгээс давааны бэл тийш учир зүггүй галлан, хур бороо завсар чөлөөгүй асгаруулан байгаа шөнийн тэнгэр нэлдээ гэрэлтэн байлаа. Жанчхүүгийн давааны бэлд байрласан зөвлөлт, монголын их цэрэг хариу гал нээсэнгүй тул дэлбэрэлтийн их чимээгээр сандарч мэгдсэн япончууд сум, галт хэрэгслээ дэмий үрснээ сая ухаарсан мэт гэнэт таг чиг болж, орчин тойрныг дахиад л харанхуй нөмрөн бороо шаагих чимээ сонсогдоно.

	Аянга, Гомбо хоёр тэсрэх бодистой төмөр ногоон хайрцгаас нэжгээдийг үүрч, үлдсэн хоёр хайрцагтайг тус тусынхаа майхан цуванд ороон чирээд, ус хоржигнон урссан хотгорыг даган даваа өөд мөлхлөө. Борооны ус тогтсон хонхорт бүтэн цаг шахам хөдлөхгүй хэвтсэнээс бүх бие нь хөшин жихүүцсэн Жамц харанхуйд шингэн үзэгдэхгүй болсон хоёр нөхрийнхөө араас нүдээ гөлийтөл дэмий ширтэн байснаа хад чулуун дундуур чимээ гаргахгүйг хичээн урагшаа тохойлдон мөлхөв.

	Дайсны хориглолтын зүгээс дахиад л үе үе галт сумаар буудаж эхэллээ. Тавиад алхмын цаана байгаа дайсны бэхлэлтийн галын зангилаа галт сумны гэрэлд бүүр түүр үзэгдэв.

	... Бавгар сахалт Никита, халимаг Хасар, баавгай Миша гурав хүрэх ёстой газраа хүрээд, дэлбэлэх ёстой галын зангилааг тэсэлсэн байтал яагаад бүтэн хэвээр үлдэв.

	Эзээгүй л дэлбэрэлт болсон. Газар доргин, чих дүлийрүүлсэн тэр нүсэр тэсрэлтэд амьд амьтан байтугай хад чулуу ч тэсмээргүй сэн. Түрүүлж явсан гурван нөхөр маань яагаад таг чиг болчхов. Яагаад хариу гал нээсэнгүй вэ. Бүгдээрээ үрэгдлээ гэж үү? Аянга, Гомбо хоёр энүүхэнд л байх учиртай. Газрын гаваар орсон юм шиг яагаад үзэгдэхгүй байна. Хэрэв бид дэлбэлж бас чадахгүй бол... Үгүй ээ. Тэсрэх бодистой хайрцгаа тэврээд ч гэсэн аль тааралдсан нүх сүвээр шургаж заавал дэлбэлж устгана даа. Өөр замгүй. Тушаал биелүүлэхгүй амь зулбан буцсанаас энэ даваан дээр ясаа тавьсан нь дээр... Тийм ээ... Олон зуун идэр сайхан нөхдийнхөө цусыг урсахыг... дайсны суманд өртөн үхэтхийн унахыг үзсэнээс... үгүй ээ... тэгүүлэхгүй... Галаар хяргачих гээд байгаа тэр зангилааг дэлбэрч бут үсрэхийг нүдээр үзэхээс нааш үхэж болохгүй.

	Жамц тийнхүү сэтгэлдээ өгүүлэн байгаагаа амандаа шивгэнэн шүдээ шажигнатал зуун өндийв. Нүүр өөд нь бороо шавшин хацар шанааг нь даган урсаж хүзүүг нь эрвэгэнүүлнэ. Жамц буугаа өргөсхийн урдаа хөндлөн бариад Аянга, Гомбо хоёрын явж өнгөрсөн мөнөөх ус урссан хотгорыг даган тохойлдон мөлхлөө. Хажууханд нь шилбүүрээр агаар шавхуурдах адил чимээ гарч чулуунд сум тусан жонгинов. Шанааны нь хажуугаар өнгөрсөн тэр сум дал мөрнөөс нь хэдхэн төө газар байгаа чулууг онохыг нүдээр хараагүй боловч дайсны мэргэн буучийн хараанд өртсөнөө зөн совингоороо мэдрэн судаг даган урсах усанд чихээ хүртэл нүүрээ далдлан бүх биеэрээ газарт наалдлаа. Толгой дээгүүр нь хэдэнтээ исгэрэх чимээ гаран буун дуу намжмагц Жамц ухасхийн хоёр алхмын цаана байгаа бутны араар орон дахиад л газарт элэглэн хэвтэв. Ургаа ёрдгор чулуу аюулхай дороос нь нухан өвтгөхийг тэр үл ажран хүзүүгээ сунган орчноо ажиглав.

	Орой, нүүрэн талыг нь гангаар хуягласан, хөмөрсөн шээзгий хэлбэрт галын зангилаа хориодхон алхмын цаана бараантан үзэгдэнэ. Баруун хажууд нь хүн мөлхөөд орчихмоор зууван нүх харлан байгаа нь галт сумны гэрэлд илхэн харагдав.

	... Яггүй хуяглажээ. Их бууны сум долоож халтираад байсныг бодоход ёроолд нь нэлээд арвин тэслэх бодис булахаас нааш нурах янзгүй эд байна. Нөхөд маань арай л дутуудуулжээ... Аянга, Гомбо хоёр хаашаа алга болчхов. Дайсны галын зангилаанд хүрсэн болов уу...

	Хэн нэгэн хүний зовуурилан гинших бүдэг чимээ Жамцын бодлыг сарниулав. Баруун талд нь, хоёрхон алхмын цаана байгаа тохой хэр өндөр дэл хадны цаанаас тэр чимээ гарсныг тэр бээр төвөггүй баримжаалан мэдмэгцээ хэдэнтээ эргэж хөрвөн тулж очоод өндийн харав. Дэл хадны ард дөрвөн хүний бараан дүрс үзэгдэнэ. Тэрхэн агшинд «манайхан... нөхөд маань...» гэсэн бодол Жамцын толгойд зурсхийв. Хадан дээгүүр цээжээрээ тэгнэн цаад тал руу нь Жамц могой адил гулган буугаад мөнөөх дөрвөн хүний дэргэд очлоо.

	Бавгар сахалт Никита хад дэрлэн дээшээ харан хөлөө алцайн хэвтэнэ. Өргөн шанааг нь даган бараан шингэн юм борооны устай холилдон урсаж байлаа. Түүний дэргэд Хасар хажуугаараа атиран хэвтээд хүндээр амьсгалан үе үе зовуурилан гиншинэ.

	Гомбо, Аянга хоёр түүний дээрээс тонгойн шархыг нь боож байлаа. Тэдний дэргэд Жамц мөлхөн очлоо. Дуулганыхаа сагалдаргыг Гомбо суллан Жамц өөд хяламхийн харснаа, 

	— Миша үрэгдсэн. Никита өнгөрчихлөө. Харж байна уу? Хасар бас тэсэхгүй нь... гэдсээрээ... эрүүл эрхтэнгүй болжээ. Муусайн алуурчин хэмээн хоолойгоо хяхтнуулан дуулдах төдий хэлснээ

	— Чи яагаад хүрээд ирэв. Чамайг байрандаа хүлээж бай гэж тушаасан шүү дээ гэв. Хасар шүдээ зуун төрөлх хэлээрээ «Эк минь... намайг орхи» хэмээн шивгэнэн байлаа. Ханцуй нь сугаараа тасран унжсан түүний баруун гарын нүцгэн бугалгын яс махныхаа цаанаас ёрдойн цайран харагдана. Нүдээ тас анин, хацар уруул нь шазав татавхийнэ. Орилж хашхирахгүйг хичээн шүдээ шажигнатал зуун атиран хэвтэж байгаа түүний бугалгын шархыг Аянга боох гэж оролдох авч цав цагаан туузан самбай тэр дороо цус нэвчин бараан өнгөтэй болж байлаа.

	— Нүкэр минь, намайг орки... хэмээн Хасар толгойгоо өндийлгөн сөөнгөтөн хэлснээ амьсгаагаа огцом татан хоолой нь хэржигнээд Аянгын гарыг дэрлэн гулдайв. Нүд нь хараатай чигээр амьсгаа хурааж байгаа цэл залуу цэрэг эрийн цонхигор царайг Жамц харахаасаа халшран нүүрээ буруулжээ.

	— За Жамц минь, бидний ээлж боллоо. Чи энд үлдээд хүлээж бай. Аянга бид хоёр явлаа хэмээн Гомбо үл мэдэг чичирхийлсэн хоолойгоор тайван хэлээд Жамцын нойтон хацрыг ширүүн хүйтэн алгаараа илснээ хүнд төмөр хайрцгийг мөрлөн өндийв.

	Аянга, Гомбо хоёр хэлэлцэн тохирсон мэт үг дуугүй урагшаа зэрэгцэн мөлхлөө. Усархаг бороо шаагин асгарсаар... хэдийнээ амьсгаа хураан бие нь хөрж байгаа орос, халимаг цэрэг эрсийн зүг Жамц дахин харахаас зүрхшээн дэд хадны сэтэрхийгээр бууныхаа амыг гарган дайсны галын зангилаа тийш нүд цавчилгүй ширтэв. Эгзэг оноо таарвал үхнэ гэдэг байлдааны цагт агшин зуурын хэрэг мөнийг чөлөөлөх дайны эхний өдрөөс эхлэн Жамц ухаарсан авч үхэж үрэгдэх тухай сэтгэлд гэнэгүй сэрхийн орж ирдэг бодлоос өөрийгөө албадан ангижруулахыг хичээхдээ дайснаас өрсөх, дайснаа гэнэдүүлэх, хожих, дийлэх арга ухаан сийлэн овсгоо самбаатай байхыг хичээнэ. Хэдхэн цагийн өмнө хамт хооллон инээж шуугилдан, дайн дууссаны дараа хэрхэн амар жимэр аж төрөхөө мөрөөдөн ярьж байсан цэрэг эрс хөрсөн биеэ хүйтэн бороонд шавшуулан хажууханд нь хэвтэж байгааг бодохоос Жамцын цээж давчдан үхэл хагацлын шалтгаан сэдсэн дайсныг үзэн ядаж, амь үрэгдэн нөхдийнхдөө цусан өшөөг авах хүсэл шуналд автан байлаа.

	Бороо асгаран байгаа нэвсгэр бараан үүлсийг сүүмгэр гэгээ нэвтлэн хавийн хад чулуу, сийрэг тачир өвс ногоо нэлдээ бараан саарал өнгөтэй үзэгдэнэ. Жамц бууныхаа гох дээр тавьсан хуруугаа хөрж хөштөл, нүдээ чилж аргатал Гонгор, Аянга хоёрыг хүлээв. Дайсны хориглолтын галын цэгүүдээс байн байн гэрэлтүүлэгч галт сумаар буудах нь цөөрөн цөөрсөөр нам гүм боллоо. Дайсны гангаар хуягласан галын зангилааны шагайвч нүхнүүд өлсгөлөн араатны ангайсан ам адил ёозгүй харлан харагдана.

	Хувцас хунар, нүүр царай нь шавар шалбаагт халтартан танигдахын аргагүй болсон Гомбо, Аянга хоёр амьсгаадан уухилсаар дэл хадны араар мөлхөн орж ирэв. Хотгорт тогтсон борооны уснаас Гомбо алгаараа утган нүүрээ угаан танан цагаан шүдээ яралзуулан тачаадан инээмсэглэж байснаа Жамц руу харан

	— Дэлбэрэлтийн дараа дайралтад орно. Муусайн самуурайнууд ухаан сэхээ орохоос өмнө үүрэнд нь зүйл дуусгаж чадвал бидний зорьсон хэрэг бүтнэ. Чи бидний араас дагана шүү. Сэрэмжтэй байгаарай хэмээн яаруу сандруу амьсгаадан хэлэв. Мишагийн авч явсан оготор хөнгөн пулемётыг Аянга мөрнөөсөө мултлан Жамцад өгч дайсны галын зангилаа тийш гараараа занган «Пац... Бах... потом мы кх... кх..., мэднэ ээ» хэмээн хэлснээ чулуу дэрлэж бороо асгаран байгаа тэнгэр өөд харан тайван нойрсож байгаа мэт хэвтэх Никитагийн цогцос тийш харав. Тэгтэл Жамцын чих дөжрөн гавлын нь яс заадсаараа ангасхийх шиг болж, нүд сохлом хурц гэрэл өөдөөс нь мэлсхийн газар доргин чичрэв. Бөөн нойтон шавар, чулууны үйрмэг тэдний дээрээс сул асгаран тэсрэлтийн их чимээ агаар тэнгэр донсолгон нүргэлэв. Агшин зуурын дараа Жамц нүдээ нээн харвал Гомбо, Аянга хоёр буугаа урдаа барин дөнгөж сая гал маналзан, ер бусын их чимээ гарсан зүг тийш ирвэс адил дүүлэн харайж яваа харагдав. Жамц тэр хоёрын араас ухасхийлээ. Хэдхэн алхмын цаана утаа, шороо тоосны аль нь болохыг ялгахад бэрх бараан суунаг татан байна. Чих нь дөжрөн дүлийрсэн тул Жамц дайсны галын цэгүүдээс буудах чимээг огт сонссонгүй...

	Нэг мэдэх нь ээ дарийн утаа, нойтон шороо үнэртсэн том ангархай гаваар гурвуулаа шахалдан гүйж орлоо. Жамцын хөл доор ямар нэг зөөлхөн нялцгай юм тааралдан нойтон гутлын ул нь халтиран арай л тас гэдрэгээ саван унасангүй, бэхлэлтийн чулуун ханыг түшин тогтов. Бужгар хар үстэй толгойгоо Аянга гэдийн дэргэдүүр нь харвасан сум адил харайн өнгөрөв. Тэгтэл харанхуй, хүйтэн чулуун хонгилын энд тэндээс гэрэл цацарсан галт оч маналзаж, бутарсан чулууны үйрмэг нүүр өөд нь үсчиж давших замыг нь дайсны хүүр сэг хөндөлдөв. Гал маналзан байгаа зүг тийш Жамц гүйдэл дундаа хариу гал нээлээ. Оготор пулемётын тийрэлт гарыг нь сэгсчин доргионо. Дүлийрсэн чих нь юу ч үл сонсоно. Хоёр хүн арай ядан зөрж өнгөрөх явцуу урт хонгилоос дайсны хүнд пулемёт гал нээж байгаа бололтой гэрэлтсэн дүгрэг улаан толбо өмнө тодрон нүднээ үл үзэгдэх тэнхээт нударга дуулган малгайг нь гэдрэг унатал цохиод авах үес хоёр чих нь гэнэт чимээ шуугианыг бүдэг бадаг сонсож эхлэхийг Жамц анзаарсангүй. Дайсны улангассан эсэргүүцлийг галаараа ааглан дарж, замдаа тааралдсан болгоныг устгах гэсэн цорын ганц хүсэл шунал түүнийг хэдийнээ эзэмдэн өөдөөсөө тургих галын өөдөөс цээжээ түрэн давшив. Тэгтэл нурсан ханын цаанаас бужгар үст ухасхийн гарч ирээд ямар нэг юм хашхирснаа Жамцыг гулд татан чулуун хана руу шахан дүгрэг гал маналзан байгаа хонгил тийш гар бөмбөг чулуудлаа. Явцуу харанхуй хонгилд нар тусах мэт гэрэл гэгээтэй болж, чулуун хана доргин толгой дээрээс сул шороо асгарав...

	Нэг мэдэх нь ээ бужгар үст осетин залуутай Жамц зэрэгцэн урагшаа давшиж явлаа. Хаа нэг газраас тусах сүүмгэр гэрэлд барзгар чулуун хана туурга нь бүдэг бадаг харагдан байгаа урт хонгилд замдаа тааралдсан 5 хүн дүрстэн тийш шүд зуун галлаж, дайсны сумнаас зайлан байн байн тааралдах булан доголд биеэ далдлан алхам алхмаар урагшилсаар... Тэгтэл эгц урдаас нь бус хажуугийн салаа хонгиноос буун дуу тачигнан, хаашаа ч хөдлөх аргагүй болов. Булангийн цаана буй нүсэр төмөр хаалганы дээд дөрвөлжин нүхээр пулемётын ам ёрдолзон галаар тургин байгааг Жамц ажиглав. Эсрэг талын хананд наалдан зогсож байсан Аянга ганцхан харайн Жамцыг цээжээр нь тэврэн чулуун шалан дээр даран уналаа. Чухам юу болоод байгааг Жамц тэрхэн агшинд ухаарч амжаагүй байтал чихний нь хажууханд нижигнэсэн дэлбэрэлт болов. Амьсгаа давчдуулсан өтгөн утаа тоосон дундуур аль хэдийнээ огло харайн боссон Аянга хол хол харайж дүүлэн гүйсээр нүсэр төмөр хаалганд тулж очихыг Жамц хармагцаа сая юу болоод өнгөрснийг мэдэж түүний араас гүйв. Буун дуу тачигнан төмөр хан янхийн дуугарч байснаа чахарсан их чимээ гарч чийдэнгийн гэрэл өөдөөс нь нэлсхийв. Цэлийтэл нээгдсэн төмөр хаалгаар Аянга түрүүлэн харайж орсноо гартаа атгасан буу нь суга үсрэн, хоёр гараа алдлан гэдрэгээ саван унахыг Жамц хараад туслахаар ухасхийсэн авч хэдийнээ хожимджээ. Улангассан дайсны шуурган галаас зайлж биеэ далдлах булан тохой ойр хавьд байсангүй. Завсар чөлөөгүй тургих галын эгц өөдөөс Жамц богино ээлжээр гал нээж дайрлаа. Тэгтэл хэн нэгэн түүнийг бэхлэлтийн чулуун хана савтал хажуу тийш нь түлхэн өмнө нь харайн гарч ханхар цээжээрээ мөнөөх догшин галт шуурганаас халхлав. Нүд ирмэх зуур болж өнгөрсөн тэр санаандгүй явдлын учрыг Жамц тэрхэн агшинд ухаарах зав сөхөө байсангүй. Улаан цэрэг осетин залуугийн харайн орсон хаалга тийш ханхар цээжтэй тэнхээт эр гар бөмбөг далайн шидсэнээ солгой гартаа атгасан буугаа тулан нуруугаараа бэхлэлтийн хана налан суун тусав. Гал утаа манарсан нүхэн байранд Жамц гүйн орж харцандаа өртөн бүртэлзэх хүн дүрстүүд тийш хайр найргүй гал нээв... Гэнэт чимээ аниргүй боллоо. Утаа униар нь замхран буй тэг дөрвөлжин нүхэн байрны чулуун шалан дээр зэвхий ногоон хувцастай үхдэлүүд хөглөрөн хэвтэнэ.

	Дугуй төмөр суурь дээр байрлуулан хаалга тийш онилсон хүнд пулемётын онгорхой том амнаас утаа суунаглана. Түүний цаана сөхрөн суусан зэвхий царайтай цэл залуу япон цэрэг цусанд будагдсан баруун гараараа бүсэндээ зүүсэн модон хуйтай чичлүүр хутганыхаа ишээс угзчин Жамц өөд шүдээ ярзайлган, жартгайдуу онигор нүдээ цэхэлзүүлэн заналтай харж байснаа хүнд пулемётынхоо год төмрийг түсхийтэл мөргөн үхэтхийн уналаа...

	Гэртээ харимагц нойроо ханатал шөнөжин өдөржин нэг сайн унтаж амарна хэмээн бодож байсан Жамцын хүсэл биелсэнгүй. Чөлөөлөх дайны аян замд биеэр туулж нүдээр үзсэнээ нэхэн дурсаж, Жанчхүүгийн даваан дээр болсон тулалдааныг нэгд нэгэнгүй сэтгэлдээ сэргээн амь үрэгдсэн дайчин нөхдөө гашуудан дурссаар үүр цайхын өмнө сая дугхийв.

	Аяны жижиг зуух дээр тавьсан ширмэн тогоонд даргин буцалж байгаа борцны шөлний хурц үнэр отрын майханд ханх тавихыг Жамц анзаарсан шинжгүй хөх даалимбаар өнгөлсөн эсгий гудас дээр бодолд дарагдан хажуулан байв. Майхны тулгуур модны ёзоор түшүүлэн тавьсан гар хүлээн авагчаар ардын богино дууны ая эгшиглэхийг ч тэр анхаарч үл сонсоно.

	Шөнө дөлөөр хүү Норовынхоо хамт Малзав ирээд буцсан цагаас хойш тэр бээр унд, хоолоо ч тухлан суугаад ууж идэж чадахгүй, малын бэлчээрт ч унасан мориноосоо байн байн бууж, мордон зэрэглээ мяралзсан алсын бараа ширтэн дэгэлздэг болжээ. Гэнэ гэнэхэн цээжнийхээ гүн тийш уртаар амьсгаа татан санаа алдана. Тийнхүү гиюүрэн санаа алдахыг азай буурал эх нь амьд сэрүүн ахуйдаа ихэд цээрлэн дургүйцэж «Эр хүн өлссөн ч цатгалан юм шиг, өвдсөн ч эрүүл юм шиг, бүсээ чанга бүслэн, нуруу цэх, харц дээгүүр явбал хийморьтой харагддаг юм. Царай дарж, газар шагайн, санаа алдаж битгий яваарай, хүү минь...» хэмээн сургамжлан захидаг байсныг нас сүүдэр жар гарч яваа өтөл тэр бээр сэтгэлийн шаналгаандаа үүртэж түүртэн умартжээ.

	Хорвоогийн наран дор газар дэлхийн шороо хөдөлгөн өнгөрүүлсэн он жилийн ужиг уртад хэдийнээ элэн мартагнасан, сэргээн өндөлзүүлэх дургүй элдэв явдал Жамцын сэтгэлд эргэлдэн мөнөөх хэрсүү ухааныхаа чадлаар өөрийгөө эзэмдэх сэхээ сөхөөг алдруулна.

	Хошуу цорвойн, алгаа тосон «мөнгө зээлүүлээч» хэмээн царай алдан ирээд шүд хавиран занаж зүхээд буцсан Малзаваас сүрдэж, хожмын өдөр өс хорслоо тайлахын учир нэр төр, аж төрөлдөө хор хүргэнэ хэмээн Жамц болгоомжилсондоо сэтгэл нь гэгэлзсэнгүй. Харин нас залуу, цус шингэн явахдаа сэтгэлдээ өргөсөн андгай тангаргаасаа няцаж, хорвоогийн агаараар амьсгалж байгаа цагтаа чадах чинээгээр харж хандан тусалж тэтгэх учиртай Должингийн өмнө гэмтэн болсон юм биш байгаа хэмээн ухаанд нь хар бууснаас сэтгэлийн зовлонд тийнхүү унасан аж. Сумын төв хүрээд Должинтой уулзъя гэвэл өдөржийн зайтай авч оторлуулж байгаа сүргээ ганц хоног байтугай цөөн хэдэн цагаар эзгүй хээр орхино гэдэг санаанд нь үл багтана. Хэрэв тэгж бүдүүн зүрх гаргавал хур тарга авхуулах гэж нойр хоолоо умартан зүтгэсэн нь хоромхон зуур талаар өнгөрнө. Түүнээс болоод өөрийн хар толгойдоо гэм зэм хүлээхээс өмнө нэгдэл нийгмээ хохироох тул санашгүй хэрэг мөнийг тэр бээр бодох тусам арга мухардана. 

	... Хар асгатын өвөр хөндийд малаа намар оторлуулна хэмээн бригадын өдөрлөг дээр ярьж байсан Довдон, Лүндаа, Хойлогийнх өдий болтол наашаа зүглэсэнгүй. Довдон, Лүндаа хоёр ч яах вэ. Олны өмнө нэр нүүр хичээхдээ тэгнэ ингэнэ гэж сайхан юм амлах дуртай, ачир дээрээ бусдаас ахиу хүч зарж, хөлс гаргах дургүй улс. Харин Хойлог за гэвэл ёогүй хүн сэн. Ам бүл олуулаа. Энэ хэдэн малыг ганц хоёр хоног даатган орхиод явахад хожим яах бол гэж санаа зовохооргүй баараггүй сайн малч хүн. Хүний мөс сайтай тийм хүн цөөрөөд байх шиг санагдах юм, худлаа байгаа.

	... Өрөөлийг муулах дон шүглэсэн биш. Өмдгүй шалдан байж, өвдөг цоорхойтыг шоолов гэгчээр... Миний өгөөмөр налгар нь хаанаа байна. Нохой долоо. Хэл амаа билүүдэлгүй ганц түмэн төгрөг хүнд зээлдүүлэх сачийгүй байж...

	Жамц өөрийгөө зэмлэн, тэр ч бүү хэл өндийж суугаад хараав. Тэглээ гээд санаа нь амарсангүй. Даргин буцалсаар байгаад шөл нь ширгэн ботгирсон оройнхоо хоолыг зуухан дээрээс тогоотой нь авч тулган дээр тавив. Хоол идэх дур үл хүрнэ. Радиогоор сүүлийн үеийн мэдээ нэвтрүүлж байгааг зэрвэс сонсон гуулин данхтай зэлгээн цайнаас аягалан залгилах зуураа майхныхаа амаар үдшийн тэнгэрийг ажиглав. Шөнө мал ногоолуулахаас өмнө хооллож, дугхийгээд авъя гэж санасан нь сэтгэл уймраад бүтсэнгүй. Гуулин толгойтой гаансаа түрийнээсээ сугалан авч тамхи нэрэв.

	Хаашаа ч харсан хараа алдрам мэлцийсэн уужим хөндийд, отрын онгож гандсан өмгөр майхандаа цор ганцаараа гиюүрэн сууж байгаагаа тэр бээр өөрийн унхиагүйнх хэмээн зэвүүцэн бодов. Эзгүй хээр үлийн оготнын нүх сахин бөвийн суугаа сар шувуутай өтөлсөн биеэ дүйцүүлэн жишиж, сэтгэлдээ өөрийгөө баалж басамжлаад ч тайтгарсангүй.

	... Ингэхэд би гэдэг «дээлийн гол» хар амиа хоохойлж, хорвоогийн хоногийг төөрүүлж ядан өдий олон он жилийг сул дэмий ардаа хийсэн юм гэж үү дээ. Малзавын хэлдгээр эдэлдэг эд, хураасан хөрөнгө мөнгөө аваад шороонд булуулахгүйгээ мэдсээр байж ядарч тэвдсэн хүнд тус хүргэн гар сунгах нүнжиггүй харласан дотортуудын өрөөсөн дугуй боллоо гэж үү?... Үгүй ээ, арай ч тиймдээ хүрээгүй... Ямар ч байсан Должинтой уулзъя. Хойлогийн нүүдлийн замыг тосож очоод энэ хэдэн малаа ганц хоёр хоног гуйж орхиод сумын төв оръё... Хэн хэнийгээ таньдаг ч гэсэн өөрт ногдсон ачааг цөөн хэд хоног өрөөл бусдад үүрүүлнэ гэдэг хэцүүхэн л хэрэг. Тэгэхгүй гээд одоо яах билээ... Ядахдаа Ханд маань байсан бол... Нэгдэл нийгмийн энэ өчнөөн олон мал аваад оторт ганцаараа гарахыг мэдсээр байж хот яваад өгдөг...

	Хүүгийнхээ үрийг үзнэ, ач хүүгийнхээ зүсийг харж, зулайг үнэрлэнэ гэж үглэсээр байгаад хотод суудаг хүүгийндээ очихоор явсан эхнэрээ Жамц сэтгэлдээ зэмлэн «Хэ... хөгширч өгөршсөн эр нөхөр ухаантай намайгаа эзгүй хээр цор ганцаар нь малын захад орхиод явдаг мөн ч бөх зүрхтэй, арилсан дотортой хүн шүү...» хэмээн эчнээгээр аашлаад үзэв. Тэглээ гээд сэтгэл нь тайтгарах шинж үгүй. Харин ч аж төрлийн хатуу хүтүүг хувь тэнцүү үүрэлцэн, хар үстэй, охин туяхан биетэй цагаасаа толгойгоо бууралтан, үе мөчөө мойног тойног болтол ханилан өдий хүрсэн нурмагар эхнэрээ нүүрээс нь далд аашилж зандарсандаа гэмшиж, тос даасан үрчлээт царайг нь сэтгэлдээ өрөвдөн харж өршөөл нигүүлсэл хүсэв.

	Гар хүлээн авагчаар залуусын шунан сонсдог шинэ цагийн хөгжмийн жадганасан аялгуу эгшиглэн үдшийн сэвшээ салхинаа майхны хормой сэрвэлзэн дэрвэлзэхтэй аяс намба хослон байгааг ажиглахуй тийм гэхийн аргагүй ямар нэгэн хөнгөн чанарын зүйл Жамцын ухаан санаанд төсөөлөгдөн уцаар цухлыг нь улам сэдрээв.

	Ээрэм талд үлий сахисан сар шувуу адил тийнхүү гиюүрэн бөвийж, ганцаардан суугаагийн гэм буруутан нь оторт гарах цагаас хожигдсон Довдон, Лундаа, Хойлог ч биш, эхнэр Ханд нь ч биш, ер энэ хөгжмийн жадганасан ая эгшиг адил хийсгэнүүр хүү Галиндавын нь буруу мөнийг тэр бээр сая ухааран сар гаруйн өмнө хөнгөн тэрэг хөлөглөн хүрч ирээд эхийнхээ сэтгэлийг үймүүлээд буцсан түүнийг эцгийн ёсоор буруушаав.

	Дээд сургууль төгсөөд хот газар шигдэн суурьшаад сайн дураа хүрсэн цагт зун, намрын аль нэг сард харь улсаас уригдан заларч ирсэн зочин гийчин адил хүндлүүлж, халуун дулаан цагаар хонь хагачуулан аль амттай шимтэй идээ ундаагаар гэдсээ дүүргэн мах мариа нэмж, хоймрын ор, гэрийн сүүдэрт нярай хүүхэд адил тарвалзан мөнөөх жадганасан аятай хөгжим бүхий хар хайрцгаа дэрлэх шахан чихэнд чийр болтол хангинуулсаар амралтын хугацаагаа дуусмагц усны шувуу адил буцаад явдаг төрсөн хүүдээ Жамц ганцаардлынхаа бурууг оноон уур хилэн нь улам ч гаарав.

	... Хэнд бид хоёрын заяа төөргөөр л тийм ойворгон хүү заяасан юм байх даа. Бусдын үр хүүхдийг хараад байхад эцэг эхдээ түшиг болох сон, төрүүлж өсгөсөн ачийг нь хариулах сан гэдэг бодол өвөрлөн бололцооныхоо хэрээр тус дэм үзүүлдэг нь цөөнгүй байх шиг. Хойлогийн хэдэн хүүхдийг хар л даа. Бүгдээрээ л малчин боллоо. Тэглээ гээд доройтож буруудсан нь үгүй. Харин ч олноос сайшаалын үг сонсож, төрдөө үнэ хүндтэй, эхнийх нь энгэртээ одон зүүлээ. Гэтэл манай Галиндав... ганц юм гэж эрхлүүлж, гааруулж өсгөсөн миний л буруу...

	Жамц хүүгийнхээ ааш аяг, аж төрлийг сэтгэлдээ урьдын адил эргэцүүлэн улирсан цагийн явдлыг нэхэн дурслаа.

	Нэгдэл, нийгэм олноо гэсэн чин санаа өвөрлөн хөдөө хөхөрч, гадаа гандан мал даган майжганаж, насны нар хэвийн биеийн чадал чалх харьж яваа буурай эцэг, эх хоёрыгоо Галиндав гаднаа мал сүрэг багшруулан, авдартаа эд хөрөнгөө багтааж ядсан урьдын баячуул адил боддог болов уу гэмээр юм л бол хотоос цахилгаан утас, захидал бичиг шидэж, идэш төхөөрч мөнгө явуул гэж зарлигдагчийн нэгэн болсоор удсан аж. Санасан хүссэнд нь хүрээгүй юм явуулбал бас гуньж туних, уурлаж гэдийх янз үзүүлнэ...

	Хэдэн жилийн өмнө дээд сургууль төгссөнийхөө дараа төрөлхийн бүлцэндүү нүд нь харж байгаа, аньж байгааг нь ялгахын аргагүй хар будгаар зовхио будсан, эгээ л маажиндсан багаар нүүрээ халхалсан мэт оо энгэсэг нялайж гялайтал түрхсэн, үс гэзэг, өмссөн зүүснээр нь эр, охиныг нь таахад бэрх хүүхэн дагуулж ирээд «миний эхнэр» хэмээн эцэг, эх хоёртоо Галиндав танилцуулсан аж. Малын өтөг, шивтрийн үнэр авмагц хамраа чимхэн ярвайдаг тэр бэр нь юм л бол «яамай, яана аа, аймаар, аах... оох...» гэхээс өөр үг авиа амнаас нь гардаггүй, эр нөхрийнхөө эх, эцэг хоёрыг «эмээ... өвөө...» гэж дуудсан, малд ойртох байтугай салхин доогуур нь гарахаас цээрлэдэг нэгэн байлаа.

	Эцэг, эх, нутгийн хөгшин, залуу хүнээс эмээх ичихийг огт мэдэлгүй улаан нүүрэн дээр нь бие биеэ тэвэрч, үнсэж үнгэлдэн ноцолдож ноололдоод хорвоогийн хоногийг хөнжил гудасны завсар унтаж хэвтэн хэн хэнийгээ шүлсдэж үлгээд барах юм шиг жудаггүй аашилцгааж байсан сан... Нэг насаар ханилан аж төрөх эр, эм хоёрын намба шинж үгүй, алиа шалиг явдлаар түр зуур бие биеэ зугаацуулж яваа хоёр байна гэдгийг Жамц тэр үед тааварлаж байсан авч ам түргэдэж, хүний, өөрийн хүүхдийн сэтгэлд сэв суулгах бий хэмээн болгоомжилсондоо дуугүй өнгөрсөн ажээ.

	Төрсөн орон гэртээ түр чөлөөгөөр хөдөөлж амрахаар ирсэн хүү нь буцахын цагтаа «Удахгүй аав, ээж хоёрыгоо хотод аваачиж байгаад хурим найраа хийнэ. Наана нь шинэ ажилдаа зүгширч, орон байртай болно. Мөнгө төгрөгийн хэрэгцээ их байна» хэмээн учирлан Жамцын гар дээр бэлэн байсан гурван мянган төгрөгийг хамж аваад түрийвчилж, хоттой хониноос нь хоёр эр хонь төхөөрүүлэн тураг махыг нь шуудайлаад, хөөрхий эх нь нуруугаа чилээн, гараа сарвайтал зэхэж бэлдсэн ааруул хурууд, идээ цагааг даахынхаа хэрээр хүүдийлж савлан шуудангийн машинд ачаалаад явсан билээ.

	Төрүүлсэн ганц хүүгийнхээ хурим найр хийх цагийг хүлээн, хэзээ ир гэх бол хэмээн хөөрхий эх нь сураг чимээ чагнаж, хуримд нь нэмэрлэх идээ цагаа бэлтгэн хэдэн сар хүлээсний дараа Галиндаваас «Бид хоёр таарч тохирохгүй болсон учир хүүхэдтэй болоогүй дээрээ хоёр тийшээ боллоо. Эцэг эх нь ч надад дургүй. Тэгээд ч өөрийн гэсэн орон байргүй болохоор айлын хаяанд хоолны шавхрууг нь горьдон хүргэн хүүгийн нэр зүүж, ил далд муу хэлүүлж байснаас одоохондоо таньдаг айлын ганц өрөө хөлслөн татлаа түлхээгүй сэтгэл амар амьдрахаар шийдлээ» хэмээсэн цөөн үгтэй захиа бичээд амьд үхсэн нь мэдэгдэхгүй бараг бүтэн жил шахам таг чиг болж билээ. Үхтэл үр харам гэдэг үнэн ажээ. Эхнэр Ханд нь хөнгөн хийсвэр хүүгээ зэмлэсэн үг хааяа цухуйлгах авч төрсөн орон гэрээсээ хол ямаршуу ая зантай, аж төрөлтэй яваа юм бол хэмээн далдуур шаналан царай зүс гундуу явдаг болсныг Жамц халамжит ханийн гярхай нүдээр ажиглажээ. Хөөрхий эхийн нь сэтгэлийг бодсондоо, өөрөө ч ганц хүүгийнхээ төлөө санаа зовсны учир хол ойрын хүнээс эгзэг эвийг нь тааруулан сураг сонсвол Галиндав ажил албандаа зүтгэж, бас нэг шинэ эхнэр авч байгаа төлөв мэдэгджээ.

	Ханилна, сална гэдгийг хувцас солихоос хялбард үздэг хүүдээ Жамцын дургүй хүрч, хожим хойшдоо ер нүүр өгөхгүй, хөл нь дөрөөнд гар нь ганзаганд хүрсэн эр хүн яаж аж төрөхөө өөрөө мэдэг хэмээн гомдох, зэмлэхийг зэрэгцүүлэн боджээ. Хоёр жил шахам хугацаанд Галиндав төрсөн эцэг, эх хоёртоо бараа туруугаа үзүүлсэнгүй «ажил алба хүзүүгээр татаад зав чөлөө муу байна» хэмээсэн шалтаг заасан захидал, зурвас алдаг оног бичихдээ заавал нэг юм шалж шаардана. Нүүр өгөхгүй хэмээн эцэг хүний гүдэс зангаар сэтгэлдээ хүүгээ гэсгээн шийтгэсэн Жамц цагаа болохоор хатуурхаж чадсангүй. «... Өвлийн идэш, аминд тулсан өөрт чухал хэрэгцээ гарсан тул мөнгө төгрөг явуулж туслаач» хэмээн гуйж гувшсаны нь хариуд хотондоо байгаа өөрийн нэр дээр данстай малаас ганц хоёрыг төхөөрч, гар дээрээ байгаа хэдэн зуун төгрөгийг хүйгээр нь явуулдаг байлаа.

	Тэгтэл нэг сар гаруйн өмнө ажлын далимаар төрсөн гэртээ Галиндав хонуутаар ирээд буцжээ. Сургууль төгсөөд ирж байснаа бодвол намба төрх, яриа хөөрөө нь буурь суусны шинжтэйг Жамц ажаад хүүгээ ойшоон сэтгэл нь сэргэжээ.

	Насан буурай эх нь төрсөн үрээ үзээд, хөл нь газар хүрэхгүй шахам баясан гал голомтдоо ганц хоног ч гэсэн ая тухтай амраг гэсэндээ намрын эхэн сарын халуун нар төөнөсөн өдөр гэрт гадаа байж суухын аргагүй бүгчим оргихыг үл ажран гал дүрэлзсэн зуухны дэргэд тогоо шанага хангинуулан сул асгарах хөлсөө арчих завгүй хоол унд идээ цагаа бэлтгэн «Хүүхдүүд минь, идэж, уу» хэмээн шавдуулан цайлж дайлсан билээ.

	Хүү Галиндав нь албан тушаал шат ахин эрдэм шинжилгээний нэгэн газрын хэлтсийн дарга болсон гэнэ. Өөрийн гэсэн гурван өрөө сууцтай болж, аваал эхнэр нь саявтар нярайлсан гэнэ. Аав, ээж хоёртоо ач хүүг нь үзүүлэх зав бололцоо олдсонгүй өдий хүрлээ гэнэ.

	Хамт яваа хүмүүстэйгээ зэрэгцэн суугаад хоол ундаар дайлуулах зуураа аж төрөл, эрдмийн ажлынхаа тухай эр бие жагсаж яваа хүү нь ганц хоёр үг цухуйлган саянаас танил болсон хар элэгний хүн адил цэнэж цэрвээд байгааг Жамц төвөггүй ажин мэдээд дотроо гайхахын зэрэгцээ «Хүүд минь элдэв, зовлон гачаал учраагүй байгаа» хэмээн сэтгэл зовнин байлаа. Тэгтэл Галиндав тийнхүү цэнэж цэнээд байгаагийн цаад учир хялбархан тайлагдав. 

	Аж төрлийн нарийн ширийн зүйл, гачигдал зовлонгоо хамт ажилладаг хүнийхээ дэргэд ил задгай ярихаас нэрэлхсэндээ, эцэг эх хоёрыгоо энэ тэрийг асууж шалгаахаас болгоомжилсондоо ам хамхин биеэ бариад байжээ.

	Хамт яваа хүмүүсээ гарч орох завсар чөлөөнд нөгөө алдаг оног илгээдэг захидалдаа ёс юм шиг дурсан шалж шаарддаг юмаа эцэг, эх хоёртоо учирлан өгүүлнэ.

	... Шинэ сууц нь талын чинээ гурван өрөөтэй, шалан дээр дэвсэх хивс, гудас үгүй, нүдэнд өртөх тавил төхөөрөг хомс тарчиг тул цуурай хадан ханхайгаад орсон гарсан танил нөхдийнхөө өмнө нүүрээ улайлгадаг гэнэ.

	Багавтар ч гэсэн улсын нэгэн чухал эрдмийн газрын хэлтэс толгойлж байгаагийн хувьд орон гэр, өмссөн зүүсэн нь бусдын нүдэнд эрхбиш нүнжигтэй харагдвал нэр төрд нь халгүй байх сан гэнэ.

	Галиндав эцэг эх хоёртоо гачигдал зовлонгоо аминчлан тоочихдоо уруу царайлан харц буруулан байгаа нь Жамцад аятай санагдсангүй. Үлгэрт өгүүлдэгтэй адил Лусын хааныд зориуд очсон сувдаг сэтгэлтэн хишиг өглөг ахиу горьдохдоо ховор хоосон, явар ядуу төрх үзүүлэх гэж баашилдагтай төрүүлсэн ганц хүүгийн нь төрх байдал хол зөрөөгүй харагджээ. Түүний араншныг аль хэдийнээс гадарладаг болсон эцэг нь дав даруй олон таван үг хэлсэнгүй. Харин хүүгийнхээ зовлон гачигдлыг сонсоод Хандын сэтгэл уймран «...галын ганц ач хүүгээ очиж үзнэ, эвий хөөрхий минь, ямар хөөрхөн амьтан байгаа бол... үрийнхээ үрийг асарч, бөөцийлнө. Орон байранд тавих шүүгээ сав ч яах вэ. Тал талаасаа хамжиж дэмжээд бололгүй дээ» хэмээн ам алджээ.

	Эхийгээ уярааж үгийг нь сонссон Галиндав «Ээж хэлдгээ хэллээ. Харин та яаж туслах гэж байна» гэх шиг малилзтал инээмсэглэн эцэг өөдөө харжээ. Жамц ам ангайсангүй. Харин эхнэр Ханд нь, 

	— Хүү минь, ойр зуурын юм авахад чамд хэд хэчнээн юм хэрэгтэй вэ? хэмээн тэсэлгүй асуув.

	— Ээж минь, наад зах нь арваад мянга... орчин үеийн өвч бүрэн өөдтэй шүүгээ сав, сандал ширээ авна гэвэл талийгаад өгнө дөө хэмээн авах мөнгөнийхөө тоог хүү нь эрээлж нэрэлхэлгүй хэлэв. Жамц огт сонсоогүй мэт бас л дуугүй суужээ.

	Нас биед хүрсэн ч авах алгаа тосохоос өгөх гараа сунгах сэтгэлгүй, эцэг эхийн ачийг санан эргэцүүлэх ухаан шүүрхий хүүтэйгээ бодож явдгаа ний нуугүй сайн яриад авъя хэмээн бодоод нэг дор ажилладаг албаны хүн, машин унааны нь жолоог барьж яваа үгэнд дуртай байрын хижээл эр хоёрыг унтаж амрах цагийг хүлээв. Нэг мэдэх нь ээ үдэш орой болж ирсэн зочид амрахаар хэвтэцгээлээ. Жамцын хүлээж хүссэн цаг ч болов.

	Өдөржин хоол, цай ундаар шахуулан цатгалдсан хүү нь хоймрын ор дээр тухлахын өмнө морь харахаар гэрээс гарчээ.

	— За Ханд минь, хүү бид хоёрыг хүлээх хэрэггүй, эртхэн хажуулна биз дээ. Бид хоёрт ярилцах юм байна. Илүү гэрт лаа бий байхаа хэмээн Жамц эхнэртээ хэлээд Галиндавын араас гарав...

	Харанхуйд багцаагаар тэмтрэн олсон лаагаа Жамц чүдэнз зуран асаагаад өрөм зөөхий хураадаг модон бортогоны ёроол дээр халуун тосыг нь дусаан суурилуулж, хөмөн адасга дээр завилан суулаа. Эцгийнхээ өмнө цомцойн суусан Галиндав илүү гэрийн сарампай модон хаалга тийш байн байн хулмалзах нь эхийгээ орж ирээсэй хэмээн хүсэмжлэн байгаа нь илт. Эцэг нь балчир бага ахуй насанд нь хүүдээ тэр бүрий гар хүрч байгаагүй авч өдий орой болсон цагаар илүү гэртээ дагуулан орсон нь ер сайны тэмдэг бишийг залуу эр таамагласан ажээ.

	Эсмэглэсэн аарц цагаа, аль нэг сав суулганд хахран хөгцөрсөн өрөм тосны нясуун хурц үнэр ханх тавин Галиндавын хамрыг загатнуулна. Багын танил содон үнэр танар хот газар нэлээд хэдэн жил суурьшин дассан түүнд хүүхэд насны нь бүүр түүр явдлыг оочин цоочин сэргээн санагдуулсан авч тэр тухай лавшруулан дурсах сэхээгүй, эцгийнхээ царай төрх, хөдөлгөөнийг сэм сэмхэн ажин гэм хийсэн балчир хүүхэд лугаа адил гар хуруугаараа оролдоно.

	Жамц цоргисон харцаараа хүүгээ шинжингээ гаансныхаа бохийг үе үе хоржигнуулан тамхиныхаа утааг зугуухан шившин байлаа. Ээдрээд чивчиртлээ чангарсан сурын зангилааг тэр бээр тайлж ядан оролдох мэт хөмсгөө атируулан дуугүй суусаар байлаа.

	Ямар нэгэн юманд дургүйцэхлээрээ дуугаа хураан хөмсөг атируулан, гаансныхаа бохийг хоржигнотол тамхиныхаа утааг сорон уушгилдаг зуршилтай эцгийнхээ цоргисон харцнаас Галиндав далдичин байснаа, 

	— Аав минь, та нэгдлийн энэ хэдэн малыг бөөцийлөх гэж өдөр шөнөгүй зүтгэсээр байгаад бүр ядарчээ. Нас сүүдэр тань ч дээр гарлаа. Хөөрхий, муу ээж маань ч барьсан тавьснаа мэдэхгүй мунгинадаг болжээ. Алийн болгон та хоёр минь хүн амьтны бараа туруу үзэгдэхгүй шахам энэ бөглүү нутагт... ядахдаа ойр хавьдаа айл саахалтгүй ингэж хэдэн малын хойноос борви бохисхийх завгүй зүтгэх юм. Өдий насандаа заавал мал малла гэж та хоёрт хэн ч шахаж шаардахгүй. Хийдгээ хийж, хүртдэгээ хүртсэн юм чинь одоо өөрсдийнхөө биеийг бодох цаг болжээ. Хэрэв таныг зөвшөөрвөл аймаг, сумын дарга нартай би ярилцаад тэтгэвэрт гарах зөвшөөрөл аваад өгч болно шүү... Энэ хэдэн малыг нь нэгдэлд тушаагаад аминыхаа хэдэн малыг зарж борлуулчхаад хотод яваад оч. Хүү чинь өөрийн гэсэн орон байртай боллоо. Гурван өрөөнийхөө нэгд нь ч гэсэн та хоёрыгоо байлгаад байж бололгүй яах вэ. Хэн хэндээ амар... Ер нь ч тэгээд нутгийн ах дүүс намайг хөгшин эцэг эхээ харж хандахгүй хот газар өөрөө хар амиа хоохойлон суугаад... гэж муу хэлдэг ч юм билүү... хэмээн Галиндав үнэн санааныхаа үгийг ярьж эхлэв. Жамц хүүгийнхээ үгийг анхааран сонсож дуугүй сууснаа, 

	— Тийм ээ, нас ч үнэхээр талийлаа. Ухаан санаа, биеийн тэнхээ чалх ч харьж байна. Хариулсан хэдэн малынхаа аяыг даахгүй болох нь ээ... хэмээн санаашрангуй хэлээд дахиад л таг чиг болов.

	Хэлсэн ярьсныг нь эцэг нь зөвшөөрсөн аястай үг дуугарсанд Галиндав зориг орж урамшин эцгээсээ бэргэн болгоомжлохоо болив.

	— За тэгвэл аав минь даруйхан тэтгэврээ тогтоолгоод ав. Нөгөө надтай хамт аймгийн арван жилийн сургууль төгссөн Гэцэл ерөнхий зоо хэвээрээ биз дээ. Олигтойхон хөөцөлдөөд өг гэж би хэлье. Миний хэлснээр хотод очоод суучих... Та хоёрыгоо асарч тэтгэх нь миний үүрэг...

	— Санадаг санаа, хэлдэг үг. За тэгээд хүү минь чи хөгшин эцэг эх хоёроо асарч өргөх үүрэгтэйгээ хэдийгээс ухаарав даа хэмээн Жамц үгийг нь таслан нухацтай асуулаа.

	— Үргэлж л бодож явдаг. Би л та хоёрынхоо төлөө санаа тавихгүй юм бол өөр хэн...

	— Аан тийм үү?! Үнэхээр тэгж боддог юм бол эхнэр хүүхдээ аваад наашаа нутаг усандаа яваад ир. Нэг дороо амар. Үе удмаараа насаа элээсэн энэ нутаг уснаасаа нас хөгширсөн хойноо бид хоёр явмааргүй байна. Чи энэ шороон дээр унаж, энд хүний төрхөө олсон шүү дээ. Чамд бол идээшихгүй дасахгүй гэхийн зовлон үгүй. 

	— Аав минь, би энд ирээд юугаа хийх юм. Би чинь агрономч хүн шүү дээ. Ухаандаа тариа ногоо тарих ажлыг удирдан зохион байгуулдаг инженер гэсэн үг...

	— Яагаад хийх ажил олдохгүй гэж?!

	— Энэ говь, энэ цөлд ямар тариа тарьж, ногоо ургуулах юм. Сайндаа л алганы чинээ газар саримс, сонгинохон... за тэгээд амтат гуа энэ тэрхэн л...

	— Байз хө! Тэгвэл чи тар хот газар, тэр барагшин зам, талбай дээр юугаа тарьж ургуулдаг хүн бэ? Хэлээд орхи.

	— Заавал тарьж ургуулах ажил хийж яах юм. Эрдмийн ажил гэдэг чинь гол нь судлах, шинжлэх, бодож бясалгах... удахгүй би эрдмийн зэрэг цол хамгаалах бодолтой байна.

	— Уухайс. Юугаа шинжилж ямар юмаа бясалгаж суудаг хүн бэ чи. Тасалгааны мухарт юм бодоод эвшээлгэж суудаг хэрэг үү?

	— Яалаа гэж дээ аав минь, уншиж судлах, үзэх харах юм уул овоо шиг байдаг юм. Хэрэг гарвал томилолт аваад сангийн аж ахуй, эсвэл эрдэм шинжилгээний аль нэг туршлага станц дээр очиж хэд хоног болоод материалтай болж орхино. Та бодоод үз л дээ. Сая би нэг ном уншиж байтал манай энэ хар Асгатын өвөрт эрт дээр үед бог будаа тарьж байсан тухай мэдээ тааралддаг юм байна. Эрдэм шинжилгээний үүднээс сонирхол татаад... захиралдаа хэлээд томилолт аваад наашаа ирлээ.

	— Байз... байз... чиний яриад байгаа юмны учир начрыг би нэг л олохгүй байна. Бодож бясалгаж, гүйж харайж байгаад эрдэмтэн болчихлоо гэж бодъё. Тэглээ гээд ямар ашиг байна.

	— Яагаад ашиггүй гэж? Наанадаж авдаг цалин дээр арав хорин хувь нэмэгдэнэ. Цаанадаж нэр төр... одоо чинь эрдмийн зэрэг цолгүй хүн хол явах аргагүй болоод байна. Ямар ч байсан нэг хавтас өвөртлөөд авбал учир их бий...

	— За... за... чиний яриад байгаа юмны учрыг одоо л нэг юм ойлгох тийшээ хандлаа. Хавтас өвөрлөсөн, эрдэмтэн гэж сээхэлзсэн чам шиг хүн л алсдаа олшрох юм биз дээ. Тэгээд тэр олон эрдэмтний ходоодонд хийх юмыг хэн бэлдэж, мөрөн дээрээ нөмрөх, нар борооноос халхлах юмыг хэн зэхэж өгөх болж байна даа. Чам шиг хөгшин эцэг эхдээ идэш явуул, мөнгө хэрэгтэй гэсэн үг үсэгтэй утас цахилгаан хотоос чулуудчихаад алга тосож, амаа ангайгаад хэвтэж байдаг хүн олширвол энэ улс орон яах болж байна. Мал малладаг хөгшин бид нүд аниад өгөхөөр хэн энэ их сүргийг харж хандах болж байна даа.

	— Аав минь ингэж асуудлыг буруу талаас нь харж ярих хэрэггүй. Одоо чинь шинжлэх ухаан техникийн хувьсгалын эрэн үе. Өчигдөрхөн бага сургууль төгссөн хүнийг эрдэмтэн гэх нь холгүй байлаа. Одоо чинь эрдмийн зэрэг цолгүй л бол бичиг үсэг мэдэхгүйд тооцдогтой адил болж... Цаашдаа улам л бэрх болно. Та бодоод үз. Одоо хөгжилтэй том улсуудад хүний хийдэг ажлыг хиймэл хүн хийдэг болоод байна. Удахгүй манайд ч нэвтэрнэ.

	— Уухайс! Хэн хүнгүй тэр хиймэл хүнийг чинь зарчхаад хөлөө хучаад ном уншаад хэвтээд байх болж байгаа юм биз дээ. Тэр хиймэл хүн чинь тэгээд мал маллах дөртэй байж чадах уу даа. Эсвэл эрдэмтэн улсууд мах идэж, хувцас өмсөхөө бас байчих хэрэг үү? Дулаан байшиндаа шалдан нүцгэн, хоол ундгүй хэвтээд байвал эрдэмтэн та нар удаан тэсэх үү дээ. Хэ... мэдэхгүй...

	— Аав минь, та намайг битгий цаашлуулаад байгаач. Энэ бүхний нарийн учрыг та надаас дутуугүй мэдэж байгаа. Аливаа улс гүрэнд нэг хэсэг нь эд баялаг бүтээж, нөгөө хэсэг нь бодож сэтгэж, номын хэлээр ярих юм бол оюуны соёл бүтээж, хэн хэндээ тусалж байдаг учиртай. Бүгдээрээ л мал маллаж шавар зуураад байвал хөгжил зогсоно. Оюун ухааны өлсгөлөн болно.

	— Үгүй ээ, ер! Тэгвэл ч мөн айхавтар юм болох нь ээ. Бас нэг шинэ өлсгөлөн гараад ирж... За тэгээд тэр өлсгөлөнд нэрвэгдэхгүй гээд л чи эртнээс биеэ бэлтгэж, хавтас мөрөөдөж зүүдлээд хот газар шигдээд байгаа юм биз дээ...

	— Аав аа, та бас л хадуураад явчихлаа. Миний янзыг үзэх гэсэндээ мушгиж гуйвуулаад байгааг тань би гадарлаж л байна. Ингэхэд малчин удамтай гээд мань мэт заавал хөдөө хөхөрч гадаа гандан малын бууц шивхтэй хутгалдаж явах хууль дүрэм байхгүй. Малчны хүүхэд эрдэмтэн болж болохгүй гэсэн шийдвэр заавар ч байхгүй. Мал маллах сонирхолтой, хөдөө суух дуртай нь малаа дагаж, эрүүл агаараар амьсгаалж явдаг л юм байгаа биз...

	— Өө хөөрхий, чиний наад мөрөн дээрх бөндгөрт иймэрхүү бодол бүгж байсан юм бий?! Ажаад байхад чамтай адил, мах зооглох дуртай нь олшроод, малд дуртай нь цөөрөөд байгаа нь цаанаа ийм л учиртай байх нь ээ... Чиний яриад байгаа шинжлэх ухааны тэр хувьсгалын үрийг үзтэл бас лай ч байна, зай ч байна. Улс оронд маань эрдэм номын чадалтан улам олон хэрэгтэйг мулгуу би бага сага төсөөлж л байна. Хөдөөгийн малчин болхи толхи мань мэт ч тэр хувьсгалын ид шидийг үзнэ хүртэнэ гэдгээ ч муухан ухаардаг. Гэлээ гэхэд хотны зах, малын бэлчээрт тэр хувьсгал тулж ирээд хөгшин бидний халааг авах төмөр хүн бий болтол бас нэлээд цаг хугацаа өнгөрөх вий дэг ээ... Тэр цагийг иртэл хот, хөдөөгүй бүгдээрээ идэж уух, өмсөх зүүхээ хойш тавьчхаад хүн бүр эрдмийн цол зэрэг хамгаална гээд хэнээрхэн харайлгаад байхгүй нь лав. Чамтай адил хамар доорх хагархайнхаа чинээгээр дэмий донгосдог, нас бие өдий зэрэгт хүртлээ наанадаж эцэг эх, цаанадаж эх орноороо тэжээлгэн тэлээ хурга шиг гувшиж завшдаг танхил амьтад үржээд байвал хожим тэр хиймэл төмөр хүнээ зарах байтугай өмднийхөө тэлээг татах ухаанаа олохгүй шалдан харайлгадаг сахалтай хүүхэд олширно. Тэгвэл мөн ч хэцүү еэ. Ангайж идээд ялхайн суудаг тийм энхрий олон нялхас хөгшин хонины насгүй болсон биднийгээ нүдээ аниад өгөхлөөр амьсгаатай байхдаа хөлс хүчээ шавхан хураасан жаахан буяныг идэж, эдэлж бараад эцэстээ яах болж байна... Та нар ганцхан харайгаад л үлгэр домогт гардагтай адил тэр их бэлэн зэлэн, элбэг дэлбэг ирээдүйн сайхандаа буух юм гэж арай боддог юм биш биз дээ? Тэгж ярихгүй ээ. Нийтийн тогоонд чимх гурил чулуудчихаад аяга хоол утгаж аваад зооглодог нь олшроод байвал хуруу хөдөлгөдөг цөөн хэд нь тэдний бааг үүрч даахгүй. Ер нь ч тэгж таарахгүй... Үүнийг чи мэдэхийн цаад талаар мэдэж байгаа. Мэдээд цэцэрхэнэ гэдэг нэг хэрэг. Мэдээд, ухаараад хошуу нэмэхээсээ өмнө хуруу нэмдэг хүн л наанадаж айл гэрээ, цаашилбал улс гүрнээ авч явдаг учиртай гэж мунхаг ухаандаа би боддог хүн дээ. Хараад байхад чи тэр хошуу нэмдгийн нэг болсон байна. Чамайг би сурсан мэдсэнээ орхиод хөдөө хээр мал дагаад яв гэж албадаагүй. Энэ цагт эрдэм номтой хүн хэрэгтэй гэдгийг хэн хүнгүй мэднэ. Тэгэхдээ хүн гэдэг амьтан ганц өөрийнхөө бор ходоодыг борлуулахын төлөө амь зуудаг амьтан байсан бол хээрийн адгууснаас юугаараа ялгарах юм... Чамайг биеийн амрыг харж хотод шигдэж суухын оронд байх ёстой газраа очиж, хийх ёстойгоо хийгээсэй гэсэндээ би энэ бүхнийг бурж байна. Заавал нутагтаа ирж, бидний дэргэд ажил хөдөлмөр хий гэж албадаагүй. Одоохондоо хөгшин бид хоёр хөдлөх тэнхээтэйгээ байна. Цаг нь ирвэл дуртай ч дургүй ч чамаар асруулах л болно.

	— Аав аа, та яалаа гэж намайг аашилж зандраад байгаа юм бэ? Ямар буруу хэрэг хийлээ гэж...

	— Одоо болтол буруугаа ухаараагүй явсан бол миний оронд өөрийгөө тавиад, чам шиг хүүхдэдээ над шиг эцэг хүн юу гэж сургахыг төсөөлөөд бод. Чамайг ухааруулах гэсэндээ бодсон санасныхаа зах сэжүүрийг чихэнд чинь хүргэлээ. Сэгсрээд хаяна уу, эсвэл ухаан санааныхаа угт хүртэл шингээгээд авна уу өөрөө мэд. Өдий насанд хүрсэн эр хүнд би юу ч гэж номчирхож, үг заах учиртай билээ. Нялх үстэйгээсээ эхлэн эрдэм номын мөр хөөсөн чамд надаас илүү ухаантнууд бишгүйдээ л хэлж сургаа биз.

	Эцгийнхээ тайван ёжтой харцнаас хүү нь далдирав. Яг ингэж ширтэж байхад нь үгээр шөргөөлцөөд горьгүй. Урд сонссоноосоо улам ч гашуун үг дуулж, аягүй бол хацраа халуун оргитол, чихээ хангинатал алганы амт үзнэ гэдгээ Галиндав мэдээд үг дуугүй газар ширтэн суулаа.

	Олон үг улиглан нуршаад байвал хүүхэд дөжирнө, хэлсэн ярьсны үнэ цэнэ буурна гэдгийг Жамц бас мэдэх тул гаансаа түрийлэн босож хаалга тийш алхсанаа зогтусан эргэж, 

	— Аан тийм, мартах шахжээ. Чи түрүүнд эхийгээ элэг бариад гэрийн тавил авах мөнгө нэхээд байх шиг дуулдсан. Бөөн цөөнөөр нь чамд бишгүйдээ л бид хоёр байдгаа өгч байлаа. Тэглээ гээд чиний сэтгэл цадаж, бид хоёр модоо бариагүй. Гэхдээ энэ удаа чамд илүүчлээд өгөх юм надад байхгүй шүү гээд гарахыг завдав.

	— Аав аа, танд өгье гэвэл...

	— Тийм ээ, миний нэрээ бичүүлсэн дансанд хадгаламжийн газар мөнгө төгрөг бий. Түүнийгээ хэнээс ч би нуухгүй. Хэдий хэр тооны төгрөг бийг чи надаас дутуугүй мэддэг байлгүй. Гэлээ гээд түүнийг чиний өвөр түрийнд чихэж, чиний гараар үрүүлэх учиртай хөрөнгө биш... Гарыг чинь ганзаганд, хөлийг чинь дөрөөнд хүртэл хөгшин бид хоёр чадах ядахаараа зүтгэлээ. Айл гэр тэргүүлж, амьжиргааныхаа ачаа тэнг даахтай болсон хүн гэж би чамайг бодож явдаг юм шүү. Бухимдаж цухалдахаасаа өмнө миний хэлснийг тунгаан бодоорой. Хүн гэдэг амьтан хорвоогийн хотол олны дунд насаа элээхдээ өрөөл бусдын нуруунд өөрт ноогдсон ачааг үүрүүлчхээд авах завшихыг урьтал болгодог байсан бол айл өрх байтугай, улс гүрэн ч хөл дээрээ тэнцэн зогсох аргагүй болно. Их үг хэлж цэцэрхлээ гэж чи арай бодохгүй биз. Өтөлсөн эцэг, эхийнхээ тамир тэнхээг барж, шим шүүсэнд цатгалдаад ухаан санаа чинь мунхраагүй бол одоо чи ойр зуурын юмны учир начрыг таних нүдтэй болсон байх. Авах эдлэхийн хүсэл чиний наад бөндгөрт шүглээгүй л юм бол үүнээс хойш, түүнээс цааш авлагатай юм шиг зоргоороо аашлахаа татвал таарна. Надад өөрийн гэсэн бодол бий. Хурааж хуримтлуулсан тэр хэдэн төгрөгөө юунд зориулж зарахаа би өөрөө мэдье... хэмээн Жамц хэлээд илүү гэрийнхээ сарампай модон самбартай хаалгыг хүчтэй түлхэн гарчээ.

	Хүүдээ нэмэр хачиргүй хэлье хэмээн аль эртнээс бодож явсан зүйлийнхээ бүдүүн тоймыг түс тас ярьсандаа түүний санаа түр ч атугай тайтгарсан аж. Жамц өсөх наснаасаа хэн хүнд хэлье гэснээ санааныхаа мухарт удаан бугшуулах дургүй билээ. Түүнээс болоод «ам түргэнтэй» хэмээн эхнэр Ханд, үе тэнгийн нөхөд, тэр ч байтугай сум нэгдлийн дарга даамалд зэмлүүлсэн удаа бий. «Яарвал даарна гэдэг. Үүнээс хойш л амаа татаж явъя» хэмээн Жамц сэтгэлдээ өгүүлэх авч цагаа болохоор тэсэлгүй дуугарч орхино. Мартамхайдаа тэгдэг бус. Ер буруу зөрүү явдал, бусдын алдаа эндлийн дэргэдүүр нүдэн балай, чихэн дүлий өнгөрч чаддаггүйдээ л санаснаа ил шууд хэлчихнэ. Төрөлхийн араншин нь тийм аж...

	Отрын майхандаа гав ганцаар бодолд дарагдан сууж, борцны шөлний аагтай амт, үнэрийг үл анзааран оочлон байхдаа сар гаруйн өмнө хүүдээ юу гэж ярьсан, зэмлэснээ Жамц нэгд нэгэнгүй нэхэн дурсана. Хэдэнтээ эргэцүүлэн бодвоос гаж буруу зүйл нас биед хүрсэн хүүдээ хэлээгүй санагдана. Хэлье гэснээ л хэлээд орхижээ. Тэгтэл санаанд оромгүй явдал болжээ.

	Албан ажлын далимаар гал голомтдоо ганц хоногийн хугацаагаар ирсэн хүү нь өглөө эртлэн босож аяганы амсарт уруулаа хүргэсэн болоод эцгээсээ нүүр буруулан ааш муутай эм хүн адил шилбэлзэн намжирдаж, хамт яваа хүмүүсээ хүртэл өглөө унд цай тухтай уулгасангүй. Эх нь боож баадагнан, сав суулганд хийж өгсөн өрөм бяслаг, ааруул хуруудыг суудлын машиныхаа арын зай руу дургүй нь аргагүй чулуудан, жолооч хижээл эрийг «бушуул, түргэл. Ажил алба хэцүүдлээ» хэмээн шавдуулан чоно нохойд хөөгдсөн юм шиг замын цагаан тоос босгон арилаад өгчээ.

	Өчигдөрхөн сул дэмий үг дэргэд нь хэлчих вий хэмээн нэрэлхээд байсан нэг дорын ажилтан залуугаас ч ичиж зовохоо умартан этгээд аашилж, гэрийнхээ гаднаас хөдлөхийн өмнө эзээгүй л ёсыг бодсондоо «Сайн сууж байгаарай» хэмээн хүйтэн царайлан сулхан дуугарсан билээ. Хүүгийнхээ ааш авир тийнхүү хувирсны шалтгааныг Жамц мэдэж байсан тул нүүр өгч царайчилсангүй. Ямаан омог нь дарагдахлаар эрхбиш зөв буруугаа ухаарах байлгүй хэмээн боджээ. Тэгтэл хүүгээ ирээд явснаас хойш эхнэр Хандын нь ааш зан бас л өөр болсон аж. Үг дуугарах бүрдээ уцаарлан гэрт гадаах ажлыг амжуулах зуураа гэнэгүй санаа алдана. Өдөр өнгөрөх бүр дуугаа хураан энэ тэрийг асууж ярилцах үес хэл үг нь хэг ёог хийгээд дуугарч ядна. Заримдаа бүтэн өдрийн турш амандаа ус балгасан мэт дуугүй дүмбийнэ. Царай зүс нь барайгаад, зарим өглөө хоёр нүд нь хавагнан бүлцийгээд босдог болжээ. Шөнө орондоо орсон хойно усан нүдэлдгээс зайлахгүй боллоо гэдгийг Жамц гадарлан сэтгэл түгшинэ. Эцгийнхээ ярьсан хэлснийг хүү нь эхийнхээ чихэнд живхийлгэсэн нь илт байлаа. Тэгэхдээ зүгээр л нэг үг зөөн гомдол мэдүүлээгүй хэрэг. Эцэгтээ хэлж зүрхлээгүй хорон муу үгээ эхийгээ зөөлчлөн дураараа донгодоод сэтгэлийн зовлонд унагаснаас зайлахгүй. Тийм бол эр хүний буурь суугаагүйн шинж. Ханд маань үг дуу цөөнтэй, номой номхон зантай ч надад хэлэх гэснээ ярианы далимд цухуйлгаж байж санаа нь амардаг сан. Манай тэр усан толгойт, ухаан шүүрхий хүү эхийнхээ амаар эцэгтээ хэлүүлэх гэсэн үг нь сүрхий хатуу, хорон байснаас болоод Ханд маань ам нээж чадахгүй, далдуур тарчлаад л байна даа хэмээн Жамц тааварлан өтөлж яваа эхнэрээ аргадсан ганц хоёр үг хэлэвч ер дээрдсэнгүй.

	Хүүгээ үзэгдээд явснаас хойш долоо хоногийн дараа Ханд сүү хөөрүүлэн самарч байх зуураа хэдэнтээ сүүрс алдсанаа

	— Үрийнхээ үрийг гарчхаад байхад надтай адил сургийг нь сонсоод сууж байдаг арилсан дотортой хүн байдаггүй байх... Хөдлөх тэнхээтэй байгаа дээрээ барааг нь харах юм сан хэмээн үг хаяжээ.

	— Хөгшин минь, бухимдаад хэрэггүй. Явмаар, очмоор байвал яв л даа. Урин дулаан цаг байна. Энэ хэдэн малаа би ганцаараа авч яваад оторлуулж дөнгөнө. За тэгээд ч ойрмогцоо чи бид хоёр хот орж үзсэн биш... Цаад гашилсан толгойт чинь ямаршуу аж төрөлтэй байгааг нүдээрээ үзээд ирэхэд гэмгүй хэмээн Жамц эхнэрийнхээ аяыг дагуулан аргадасхийн өгүүлжээ.

	— Хот үзэж нүд тайлах гэсэндээ би тийшээ зүглэх гэж зүтгэсэн юм алга. Та намайг бодвол ухаантай хүн. Юмны наад цаад учрыг хэнээр ч заалгахгүй мэднэ.

	— Хэ... миний ухаан ч дээ. Өдөр хоног өнгөрөх бүр улам дордоод... Ам ангайвал буруу юм бурчих гээд байдаг болж дээ...

	— Би очоод гийгүүлэх ач тус гэх юу л байх вэ. Үрчгэр хөх нүүрээ үзүүлэхээс цаашгүй. Хэлэх ярихыг нь сонсвол ханхай байшинд нялх нялзрай хүүхэдтэй хэцүү л байдаг хүн шиг байна. Би очлоо гээд дутууг нь нөхөж, дундуурыг нь дүүргэх биш дээ.

	— Хэ... Чи бид хоёр хүүгийн занг мэдэхгүй биш. Турлаа эцлээ, ядарлаа зүдэрлээ гээд л улиглаж сурсан хүн шүү дээ. Одоо айл гэр толгойлж, ажил алба хийж байгаа хойно яаж ийгээд болно. Хал үзэж байж ухаан суудаг юм чинь дээ...

	— Ай мэдэхгүй хэдийгээр хань бүл болсон ч гэсэн хүний хүн цаанаа юу гэж бодож суудаг юм билээ. «Эрэгт ургаж, салхинд хийсэж явдаг хамхуул шиг золбин хар юмтай толгой холбожээ. Эцэг эх нь өдий болтол үзэгдэж харагдахгүйг бодоход үүнийгээ тээршээдэг байх» гэж боддог ч юм билүү. Аягүй бол «хиртэй цамц, шивэртэй гутлаа сольж сэлгэх тэнхээгүй олхиогүй юмтай ханилаад муугаа үзэж байна» гээд л хүүгийн минь чихийг халууцуулж, нүдийг нь чичилдэг байлгүй... Ай хөөрхий...

	— Хүү тэгж ярьж байна уу?!

	— Үгүй ээ, хаанаас... Бодоод байхад...

	— Энэ ч чиний бодол биш байна даа.

	— Одоогийн охид, хүүхнүүд мань мэтийнхний залуу цагийнхаас өөр болсон шүү дээ.

	— Хамаг бурууг өнөөгийн хүүхдүүдэд тохож болохгүй ээ. Одоогийн зарим хүүхдийн гэм согог өсгөж өндийлгөсөн бидний алдаа эндлийн л уршиг. Наад зах нь чи бид хоёр газар дээрх ганц үр минь гэсээр байгаад төрүүлсэн хүүгийнхээ ааш занг эвдэж гүйцсэн улс. Урдаас нь хошуу цорвойн, хормой дэвсэн угтаж, араас нь «эвий минь, хөөрхий минь» гэж царайчлаад хүссэн, хэлснийг нь эрт цагийн эзэн дээдсийн зарлиг шиг гүйцэлдүүлсээр байгаад толгой дээрээ гаргасан маань бидний буруу...

	— Төрүүлсэн үрээ харж хандан чадах чинээгээрээ тэтгэх нь эцэг эх болсон бидний л...

	— Тийм ээ, чи бид хоёр чадлаараа л харж тэтгэсэн. Аливаа юманд зах хязгаар байдаг юм. Хоёулаа ажил хийдэг ухаантай хойно яаж ийгээд болцгоох байлгүй. Би цаадхад чинь хэлдгээ хэлсэн шүү.

	— Юу хэлснийг тань дуулсаан... Тогоо шанагатай зууралдсан надад ямар мэдэл байх биш...

	— Ухааны сүв нь бөглөрөөгүй бол миний хэлснийг цаад хүүхэд чинь эрхбиш эргэцүүлэх байлгүй...

	Ханд Жамц хоёрын яриа тэгсхийгээд шувтарчээ. Түүнээс хойш хүүгийнхээ тухай хэн хэн нь үг цухуйлгасангүй. Ханд хот орох бэлтгэлээ шамдуу хийх авч насан буурай ханиа отрын бэлчээрт ганцаарыг нь торойтол үлдээгээд явах зориг үл хүрэн хэрхэхээ шийдэж ядан үүлгэртэнэ. «Ханд минь санаагаа бүү зовоо. Урд нь болоод байсан юм, бололгүй яах вэ» хэмээн эхнэрийнхээ сэтгэлийг Жамц засна. Тэгээд эхнэр нь хот явах болж, нөхөр нь мал сүргээ аваад оторт гарах цаг болжээ. Жамц гар дээр бэлэн байсан гурван мянга таван зуун төгрөгийг эхнэрийнхээ өвөрт хийж, хагас сар базааж бэлтгэсэн хэдэн хүүдий, сав дүүрэн цагаан идээг шуудангийн машинд ачаад, жолооч танил залууд эхнэрээ аминчлан захиж даатгав. «... Онгоцонд суулгаж өгдөг юм шүү. Энэ олон өмбөө цөмбөө хүүдий савтай юмаа эгч чинь даахгүй. Нисэхээс нь өмнө хотод байгаа хүүд энэ хаягаар цахилгаан өгөөрэй. Чадвал утсаар ярьчихвал бүр ч зүгээр сэн» хэмээн жолооч залууд байн байн хэлжээ. Эхнэрээ аймгийн төвөөс үдэж мордуулах самаа их байвч хариуцсан хэдэн зуун малаа орхих айл ойр хавьд байсангүй. Тэгээд ч аймгийн төв ороод буцна гэдэг наад зах нь гурав хоног алдаж, хайлган цагаар мал сүргээсээ хөндийрнө гэдэг зунжин хөлс хүчээ шавхан зүтгэж авхуулсан тарга хүчийг хялбархан тавиад тууна гэсэн үг...

	Эхнэр нь яван явтлаа дуу шуу муутай байлаа. Өвгөнөө олон зуун малын захад цор ганцаар нь орхиод явна гэдэг зөв үү, буруу юу хэмээн тээнэгэлзэхийн сацуу хүүгийнхээ яриад байсан нөгөө орон гэрийн тавилга авахад хаана нь ч хүрэхгүй цөөн хэдэн мянган төгрөг өгсөнд эр нөхөртөө гуньж туниад тийнхүү дуугаа хураан царайгаа барайлгажээ. Олон жил ханилан нүдний харц, ярианы өнгө, хөдөлж аяглах төрхөөр нь ааш занг нь андахгүй мэддэг болсон эхнэрээ уруу дорой царайлан байгаагийн цаад учрыг Жамц мэдэж байв. Шуудангийн машины кабинд эхнэрээ суусан хойно шилийг нь буулгасан хаалганы гэгээвчинд нүүрээ ойртуулан 

	— За Ханд минь, хотод очсон хойно толгой эргэж, нүд бүрэлздэг хууч чинь хөдлөх гээд байвал эмнэлэгт үзүүлээрэй. Тэнд эмнэлэг домнолго, эм тан нь манай эндхийнхээс эрхбиш илүү сайн байдаг биз. За тэгээд идээших янзгүй бол хүүгээсээ нэрэлхээд яах вэ. Наашаа гарахаасаа өмнө хэл чимээ өгөөрэй. Анхны цас унахаас нааш би намаржаа тийшээ зүглэхгүй. Хар асгатын өвөр бэлээр л оторлоод явж байх вий. Энэ жил тийшээ газрын гарц сайн байна билээ... Аа тийм, бүүр мартах дөхлөө. Ач хүү, бэртэйгээ хамт зураг хөргөө авхуулдаг юм шүү. Цаад гашилсан тархитыгаа надад заавал захиа бич гээрэй... гээд л эхнэрийнхээ сэтгэлийг засах санаатай яаруу сандруу хэдэн үг хэлжээ. Нар салхинд гандан холцруутаж хөхөлбий өнгөтэй болсон үрчлээт нүүрийг нь Ханд хөөрхийлсөн гунигтай нүдээр ширтэн байснаа, 

	— Өвгөн минь, хоол ундаа тохируулж биеэ бодож байгаарай... хэмээн хэлтэл машины мотор хүнгэнэн нүргэлээд ондосхийн урагш хөдөлмөгц хаалганы гэгээвчээр толгойгоо цухуйлган

	— Сайн сууж байгаарай хэмээн тэвдсэндээ сүрхий чанга хэлжээ.

	Жамц машины араас гар даллан гунигтай хоцров. Эхнэрийн нь хөлс бурзайсан уйтгартай царай сэтгэлд нь удтал тод үзэгдээд байлаа. «Арай ахиухан тоотой төгрөг өгөөд явуулдаг байж уу дээ. Гар татлаа гээд л надад гомдоод байгаа юм. Хадгаламжид байгаа хэдэн төгрөг надад мөн ч олон янзын үг дуулгаж байна даа. «Мөнгө хурааж баяжих дон шүглэсэн... Гадаах нь гэртээ ороогүй, гэр дэх нь гэдсэндээ ороогүй баян гуай» гээд л уржнан согтуу Гомпил надад агсан тавьж байсан даа... хэмээн их усны урсгал мэт үелзэн цэнхэртэх зэргэлээн дунд бүртэлзэн байгаа шуудангийн машиныг харан зогсох зуур Жамц боджээ.

	Хорин хэдэн жилийн өмнө аймгийн төвөөс яваа банкны төлөөлөгч эрэгтэй, эмэгтэй хоёр залуу «Жавхлант» сум нэгдлийн айлуудаар толгой дараалан орж, авдар савандаа, тэр ч бүү хэл унь, хананы завсартаа хавчуулж хадгалдаг мөнгө төгрөгөө улсын банканд хадгалуулахын ач тусыг ухуулан сэнхрүүлж, хэнийх хэд хэчнээн төгрөг хадгалуулахыг бүртгэн авч байлаа. Тэр цагт Жамц, Ханд хоёр нас бие царигтай, хүү нь сумын бага сургуульд сурдаг, ам бүлээрээ нэгдлийн гишүүн, хөдөлмөрийн хөлсөнд авдаг мөнгө төгрөгөө зарж үрэх шалтаг бага, бас аль эртнээс Жамц амьжиргаанаасаа илүүчлэн хадгалан арвижуулдаг байсан мөнгө нь нэг түм шахаж байсан тул хүйгээр нь улсын банканд хадгалуулахаар өгчээ. Түүнээс хойш жил алгасалгүй хоёр гурван мянган төгрөг нэмж хийгээд байтал таван түм орчим тоонд хүрсэн аж. Эхнэр Ханд нь угийн бодь сэтгэлтэн тул хадгаламжид хэдий хэр мөнгө хуримтлаад байгааг сонирхдоггүй байлаа. Ер тэр тухай хэрэг болгон эр нөхрөөсөө асууж шалгаасан удаа нэгээхэн ч үгүй. Ямар учир зорилготой мөнгө хураан хуримтлуулж байгаагаа ч Жамц эхнэртээ ярих шалтаг гаралгүй өдий хүрчээ. Тэгтэл хэн нь хаанаас олоод мэдсэн юм бүү мэд. Жамц Ханд хоёрыг «язартлаа хөрөнгөжсөн шинэ цагийн баячуул» гэсэн дэл сул яриа үе үе сонсогддог болсон нь Жамцын чихийг дэлсжээ. Олны ам дамжсан тэр цуу үгийг тэр бээр ойшоосонгүй. «Панз наймаа хийж, бусдыг мэхэлж, улсын хөрөнгө идэж ашиглаагүй минь үнэн. Миний нэр дээр хэд хэчнээн мөнгө хадгаламжид байх нь хөндлөнгийн хүнд ямар пад байна. Хөлс хүч минь шингэсэн тэр мөнгө хөрөнгөө чухам юунд зориулах учиртайгаа би л мэдэж байвал барав. Ярьцгааж л байг» хэмээн бодож явдаг байлаа.

	Тэгтэл хадгалуулсан мөнгө төгрөгийн тоо нэмэгдэхийн хэрээр яршиг түвэг бас нэмэгдээд ирэв. Хамгийн түрүүнд хүү нь, хамгийн сүүлд хямсгар Малзав тийнхүү түвэг учруулжээ. «Тус хүргэх албагүй» гэдгээ Малзавт яаран хэлсэндээ гэмшсэнгүй. Харин «Должин надад найдаад Малзавыг явуулсан бол...» хэмээн бодохоос цээж нь давчидна. Энэ яваа насандаа элдэв зовлон үзсэн Должинг бодохоос өөрийгөө зэмлэн баалж, «энэ муу шүдгүй ам уу, бас л түргэдэж, юу юуны духанд хүрэлгүй «өгөхгүй, чадахгүй» гээд л бурж орхисон. Үг алдвал барьж болох биш дээ хэмээн сэтгэлдээ гунигтай өгүүлэн санаа алдав...

	Хэзээ отрын майхнаасаа гарч, хэдийд сүргийнхээ дэргэд ирснээ зовуурьтай бараан бодолд дарагдсан Жамц мэдсэнгүй. Шөнийн тэнгэр халхлан мөлхөх мэт аажуу нүүж буй үүлсийн цаанаас хожуу мандсан сарны туниа муутай бүгээн гэгээ арай ядан нэвтлэн орчин тойрныг бүүр түүр гэрэлтүүлнэ. Аниргүй шөнийн цагаар тааваараа идээшилж дадсан ямаан сүрэг нь сэвшээ салхи сөрсхийн тэлхэн бэлчээд малын бүлээн үнэр үе үе ханхлан байв. Унтраахаа мартаад өвөртөлсөн алганы чинээ хүлээн авагч нь шивгэнэсэн гуншаа чимээ гарган хааяа сулхан парчигнахыг Жамц сая анзааран зог тусав. Өврөө уудлан хүлээн авагчаа гаргаж ирээд долгионыг нь тааруулав.

	... Үгүй ээ... Мартаагүй, мартах ч ёсгүй. Хүн төрөлхтнийг үхэл хагацал, эвдрэл сүйрлийн хэмжээлшгүй гай зовлонд унагасан дэлхийн өнгөрсөн дайны гамшиг, уршгийг мартвал хорвоо ертөнц дээр өнөөдөр амьд мэнд аж төрж байгаагийнхаа үнэ цэнийг хүмүүс дутуу мөчид ухаарсан хэрэг болно.

	Цээл аргилдуу хоолойтой хэн нэгэн хүн радиогоор ярьж байгааг Жамц сонсов. Санаагүйг нь сануулж, бодоогүйг нь бодуулдаг тэр жижиг дөрвөлжин хар хайрцгийг Жамц чихэндээ ойртуулан анхааран чагнаж байснаа

	— Аргагүй л үнэн юм ярьж байна. Өнгөрсөн дайны хөнөөл уршгийг мартаж болно гэж үү дээ. Дэлхийн тэр дайны түймрийг унтрааж яваад амь насаа алдсан үй олны ачаар л мань мэтээс эхлээд хорвоогийн тоосыг өчнөөн олон жил хөдөлгөж, амьдын жаргал эдэлж байна шүү дээ.. Яавч мартаж болохгүй ээ. Хөөрхий Гомбо... дайн дажин болоогүй... амьд мэнд явсан бол... юу ч гэх вэ дээ... хэмээн сэтгэлдээ өгүүлэн халаглав.

	Гомбо цэл залуугаараа, бүүр цэрэг хувцастайгаа өмнө нь зогсоод эгц өөдөөс нь ширтэн дун цагаан шүдээ яралзуулан чимээгүй инээж байгааг Жамц нүдээрээ харснаас өөрцгүй ухаан санаандаа сэргээн дурсав.

	... Төчнөөн олон жилийн өмнөх явдал нас ахих тусам ой тойноос хулжин мартагдмаар сан... Тэгтэл өчигдрийнх мэт тов тод, заримдаа зүүд нойрт үзэгдээд байдаг болжээ. Хөөрхий Гомбын маань эх амьсгаа хураахынхаа өмнө төрүүлсэн ганц хүүгээ багадаа яаж дэггүйтэж байсныг дурсан ярьж билээ. Өхөөрдөн энхрийлэн ярьж байсан сан. Ухаан санаа нь самуураад л хий юм нүдэнд нь үзэгдэж дээ хэмээн би бодсон сон. Даан ч гэнэгүй, хэнэггүй байжээ, би. Нас бие хөгшрөхөөр хүний сэтгэл нялхарч, бага залуугийн явдал сэтгэлд эргэлдээд яльгүй юманд хялбархан баярладаг, гомддог болж дээ. Угийн ухаан мулгуу дээр бас зөнөг залгах нь ээ хэмээн сэтгэлдээ өгүүлэн өөртөө дургүй нь хүрэв.

	Улам лавсан байгаа бодол дуртгалаасаа Жамц ангижрах гэсэндээ хүлээн авагчаа анхааран чагнав.

	... Америкийн засаг захиргаа оддын дайнд бэлтгэх программаа хэрэгжүүлж эхэллээ. Сансраас түрүүлж цохилт өгөх шинэ зэвсгийг турших гэж байна. Америкийн цэргийн лабораториудад бүтээж, цөмийн дэлбэрэлтийн эрчим хүчийг тэжээлийн эх үүсвэр болгон ашиглаж байгаа рентгений лазер нь америкийн оддын дайны программын гол бүрэлдэхүүн хэсэг юм. Лазерын туяаг бай руу онилох оптикийн систем болон төхөөргөөр тоноглож сансрын уудамд гаргах станцуудад байрлуулах юм. Ингэснээр сансраас эх дэлхийд учруулах аюул занал улам нэмэгдэнэ. Рентгений лазер нь дэлхийн аль ч өнцөг буланд байгаа объект, газар нутаг, үй олон хүний амь насыг агшин зуур хөнөөх хүч чадалтай юм...

	Харь хэлний рентген, лазер хэмээх үгсийн утга учрыг Жамц төдийлөн гүн ухаардаггүй ч шөнийн тэнгэрт үзэгддэг нөгөө алтлаг өнгөт сансрын хурдан хөлөгт тэр зэр зэвсгийг агуулан зоовол дайтах шалтаг гармагц хаалт халхгүй мэлтийсэн хөх тэнгэрээс цадиггүй их хүчтэй галаар газар дэлхийг цоргин төөнөж, оготно зурам амьд үлдэх байтугай хад чулууг ч үнс нурам болгон хийсгэнэ гэдгийг ядаж цөхөлгүй төсөөлж байлаа.

	— Хэ... Арай л дэндэж байна. Газар дээр овойж оцойтол нь энд тэндгүй зоосон тэсэрч дэлбэрдэг тэр бөмбөг пуужин нь цөөдөж чамлагдаад... одоо байгаад алах хөнөөх зэвсгээ толгой дээр агсааж зүүх нь ээ... Ямар хаашаа гашилсан тархитай, хамуурсан толгойтнууд вэ?! Өсөж өндийсөн дэлхийгээ галаар хуйхалж үнс нурамтай нь хутгачхаад өөрсдөө амьд мэнд үлдэж, амар сайхандаа жаргана гэдэг бодол ямар хүн дүрстийн толгойд орж ирдэг байна аа... хэмээн Жамц тэсэлгүй хилэгнэн бодож шөнийн тэнгэр өөд өлийн харав. Задгайрч сэмэрсэн бараан үүлс зугуухан нүүнэ. Үүлэн чөлөөгөөр гүн хөх тэнгэр, бүдэг цагаан одод үзэгдэнэ, Тэр сиймхий чөлөөгөөр сарны сүүмгэр туяа туниа муутай тусах ажээ. Жамц санаашран сүүрс алдав. Дөчөөд жилийн тэртээ борооны ус тунасан окопт суугаагаараа зүүрмэглээд цочин сэрэхдээ харсан үүл нүүсэн шөнийн тэнгэр түүний санаанд тодхон буув. Буун дуунаар цочин сэрээд харсан намар цагийн тэр тэнгэртэй энэ шөнийн тэнгэр эгээ л адил байлаа.

	Цэргийн албанаас халагдаад гал голомтдоо буцаж ирсэн анхны шөнө нойр нь сэрвэлзэн шөнө дунд өнгөрөөсөн Жамц маргаашийн бага үд хүртэл унтаад сэрэв. Өрхийг нь голлуулан татсан тооноор саруул цэнхэр тэнгэр мэлтийнэ. Баруун хойд талын ханын цээжинд нар тусжээ. Үүрээр ер бусын таатай сайхан зүүд зүүдэлсэн санагдана. Чухам юу зүүдэлснээ сэргээн саная гэтэл тоймтой юм сэтгэлд нь орж ирсэнгүй. Аяншиж буларсан бие нь тавиран хөнгөрөөд ухаан санаа нь тооноор үзэгдэх тэнгэр адил цэлмэсэн байв.

	Гэрийн зүүн хаяанаас шол шолхийх бүдэг чимээ сонсогдоно. Эргэнэгийн цаана, ханын толгойноос өлгөсөн даавуу ууттай аарцны шар ус шүүрэн дусагнах танил тэр чимээг Жамц чихээрээ бус бүх бие цогцсоороо сонсох шиг болжээ. Аргалын утаа, хөөрүүлсэн сүүний бүлээн үнэр сүлэлдэн ханхална. Ой тойнд нь лав хоногшсон балчир насны нь мэдрэмж сэрэхүйг гал голомтын нь үнэр, танил чимээ өдөөн сэргээж, хугацаа сунгасан цэргийн алба хаагаагүй юм шиг, үхэл таригч дайн тулалдааныг үзэж туулаагүй мэт тэр бүхэн өрдөө л хар дарсан зүүд адил бодогдоно.

	Үүр цүүрээр боссон ээж нь дэвсгэр гудсаа жимбийтэл хуйлан гэрийн баруун хаяанд тавьсан харагдав. Нар, салхинд өгөршин цайж, зулаг, зуузай нь цоортлоо элэгдэн түрий нь сааль сүү, малын шивхэд халтартан үрчийсэн хуучин шевро гутал хуйлаастай гудасны цаана хэвтэнэ. Цэргийн албанд морддог тэр жилийн зун Гомбо, Жамцыг дагуулан явж сумын хоршооноос хоёр эхдээ цагаан ширэн ултай нэг нэг шевро гутал авсны тамтаг мөн эсэхийг таахад бэрх.

	Жамц хучлагаа хуу татан ухасхийн босож үе мөчөө нужигнатал суниав. Цэргийн хуаранд газар газраас ирсэн олон аавын хөвүүдтэй өнгөрүүлсэн таван жилийн хугацаанд бүрээн дуу, дарга нарын дуудлага тушаалаар тийнхүү ухасхийн босож сурснаа өөрийн мэдэлгүй дурсмаглан инээмсэглэж, өчигдөр шөнө тайлж эвхээд тавьсан цэрэг хувцсаа авч өмсөхөөр гараа сунгатал түүний нь оронд дугуй хээтэй хөх торгон шинэ дээл, улбар шар бажгир дурдан бүс тавьсныг Жамц гайхан харав.

	— Ээж нь хүүдээ нэг сайхан ноосон даавуу дээл хийж тавих санаатай аагант (агент) Ухнаад хэдэн төгрөг өгөөд хоёр сар боллоо. Олигтой даавуу сумын хоршоо дэлгүүрт ирдэггүй ээ. Дайны хатуу хахир цагт юм юм л ховор тарчиг байлаа. Намайг мунгинасаар байтал хүү минь хүрээд ирдэг байна. За яах вэ. Айж цочих аюулгүй, халдах дайсангүй амгалан цаг ирлээ. Идэх уух, өмсөх зүүх юм аяндаа элбэгших байлгүй дээ... Хүү минь, амьд мэнд буцаад ирсэн хойно учиртай хэмээн эх нь өчигдөр үдэш ярианыхаа завсар өгүүлж байсныг Жамц дурсан «Ээж минь, энэ олон жил өөртөө ганц даалимбан дээл хийж өмсөөгүй байж хүүдээ торгон дээл хийж тавьснаа чамлан бас даавуу дээл хийж чадсангүй гэж ярьж байдаг. Үрийнхээ төлөө гэх эхийн сэтгэл хэмжээлшгүй өгөөмөр, харамгүй ажээ» хэмээн бодолхийлэн мөнөөх торгон дээлийг авч нөмрөн үзвэл биед нь нэлээд элбэгдэх янзтай, санагдсанд «Ээж минь, хүүгээ умгар бор гэртээ багтахгүй том эр болно гэж зөгнөсөндөө л элбэг дээл хийжээ» хэмээн сэтгэлдээ өгүүлэн гэрээс гарав.

	Нар туссан уужим хөндий цэлийн цэнхэртээд, харааны үзүүрт загийн шугуйт хоолой сүүмэлзэнэ. Тэнгэрт бүртийх ч үүлгүй, нар үд голлох тийшээ хандсан байтал сэрүүн салхи сэвэлзэн говь нутгийн тачир өвсний үзүүр нахис тохис ганхах нь аргагүй л намар цагийн шинж бүрдмэл ажээ. Сүргээсээ өнчрөн хоцорсон хээрийн галуу адил торойн үзэгдэх алаг нүдэн Ажаагийн навтгар бор гэрийн зүг Жамцын харц өөрийн эрхгүй татагдан ажиглах үес зүрх нь шимшрэв. Хэдхэн хоногийн өмнө их говийнхны нэгэн гал бүл болсон тэр айлыг Гомбынх... цэрэг Гомбынх хэмээн нутаг усныхан нь ярьдаг байсан бол цэл залуу түүнийг чөлөөлөх дайны талбарт амь эрсэдсэн тухай албан тамгатай бичиг шуудангаар ирсэн өдрөөс эхлэн талийгаачийн алдар нэрийг дуудан төрсөн эх, бэлэвсэрсэн эхнэрийн нь сэтгэлийн шарх сэвийг хөндөхөөс болгоомжлон цээрлэхдээ алаг нүдэн Янжиных гэж нэрлэдэг болсон ажээ. Өвөг дээдсээс уламжилсан тэр заншил монгол хүний өрөвч сэтгэл, үхэж үрэгдсэнийхээ нэрийг дуудан, ясыг өндөлзүүлэхгүй хэмээсэн заншлаас үүдэн эдүгээ хөгшид хүүхэдгүй дагадаг цаасан дээр буулгаагүй хууль болсныг амь үрэгдсэн цэрэг нөхрийнхөө алдар нэртэй холбон эргэцүүлэх үес тэр ёс заншил талийгаач Гомбод огт хүртээлгүй мэт Жамцад санагдана. Хүний ертөнцөд ам бүл нэмсэн хэн бүхэн төрсөн л бол хэзээ нэгэн цагт үхлийн бахыг хангах нь гажиж болдоггүй хорвоогийн хатуу жам мөн боловч зон олны тусын тулд амьд явж, хорвоод хоёр удаа олдохгүй амиа цаг ирвээс зольж чаддаг хүн шиг хүний бие цогцос хумхын тоос боллоо ч нэр нь мөнхрөх учиртай хэмээн Жамц тулалдааны талбарт үрэгдсэн нөхдөө гашуудан дурсах бүр насан туршдаа мартахгүй үзэл бодлоо болгосон ажээ.

	Хүн, малын хөлд өвс ногоо нь зулгаран элэгдсэн гэрийнхээ хаяанаас Жамц хэдэн алхам холдтол нүдний нь буланд хүний дүрс бүртэлзэн үзэгдэхүй зог тусан эргэж харав. Чингэлэгтэй тэмээн тэрэгний цаахна талд ноорч цоорсон эсгий туурга дээр эх нь бөгтийн суугаад онгорхой ханзархайг нь нөхөж байгаа харагдав. Толгой дээрээ зангидсан гандмал хөх дурдан алчуурын сэжүүр, сүрхий шингэрсэн буурал гэзэг нь намрын сэрүүн салхинаа өвөлзөн сэрвэлзэнэ. Насалсан наснаасаа ахадсан оворжуу эх нь шороо тоос, утаа исэрт дарагдан харласан эсгий туурга дээр бөгтийн суугаа нь элэг эмтрэм өрөвдөлтэй үзэгдсэнд Жамцын сэтгэл улам ч хямран

	— Ээж ээ, та юу хийгээ вэ? хэмээн сулхан дуугарав. Янжин авгай хүүгийнхээ дууг сонсмогц түгдгэнэн эргэж хараад, 

	— Өө миний хүү хэдийдээ босчихоо вэ? Ээж нь хүүгээ унтаж амраг гээд... Зүгээр суухаар энэ муу туургаа нөхөж халах санаатай... Харьж яваа цаг. Удахгүй хүйтний ам наашилна даа. Хоёр гэрийнхээ онгорхой цоорхойг бид гурав чадах ядахаараа бөглөж таглах л юм. Илжирч муудсан эд гэдэг тордлого додом авахдаа барагтай... аргагүй ч биз дээ... Хүү минь цай ундаа уу? Ээж нь аяганы хийц бэлтгээд эргэнэг дээр тавьсан... Домбонд хийсэн цай халуунаараа байгаа хэмээн үрчлээт нүүртээ хүүгээ энхрийлсэн инээмсэглэл тодруулан хэлэх зуураа сул нөмөрсөн хөх торгон дээлийг нь таарсан эсэхийг хоромхон зуур шинжин хараад, 

	— Миний хүүд арай л элбэгджээ. Аргагүй ээ... гэснээ нөгөө инээмсэглэл нь агшин зуур арилав. Эхийнхээ царайг хувьсхийхийг ажигласан Жамц хэнд зориулж, хэний оёсон торгон дээл нөмөрснөө сая мэдмэгц сэтгэл нь тавгүйцэв.

	Жамц ундаа уусны дараа чингэлгээ уудлан алх, цүүц, нуман эргүүлэгт гар хийцийн өрөм сэлт гаргаж аваад ойр зуурын дарх хийхээр гэрийнхээ хаяанд тухлан суулаа.

	Цэргээс халагдагсад, тэр тусмаа дайн байлдаанд яваад ирэгсдийн адил ойр хавийн айл хэсэж, өвгөд хөгшид, үе тэнгийнхэнтэйгээ хууч хөөрөн аяга тагш нэрмэл балган хэд хоног дураараа байя хэмээн өчигдөрхөн хүсэмжлэн байсан нь болчимгүй явдал, хар амиа хичээсэн зохисгүй хэрэг мөнийг эхийгээ хараад ухаарчээ.

	Ядарч гундсан хөгшин залуу гурван эм хүний царай төрх, хоёр гэрийнхээ гаднах, доторх элэгдэж, муудсан эд хогшлыг сайтар шинжин харсны дараа ужгирсан их дайны хөнөөл уршиг буун дуу сонсож, дарийн утаа үнэрлээгүй ар гэрийнхнийг нь нэгэн адил туйлдуулан зүдрээснийг үл хайхран уяа аргамжаанаасаа алдуурсан адгуус адил эрх дураараа дэл сул явж, ганц биеийн жаргал хөөх нь жудаггүй явдал хэмээн бодсоны учир тийнхүү цэнгэх дур хүслийнхээ жолоог татахад хүрсэн аж.

	Сэрүүн салхи сэвэлзэн сэрчигнэнэ. Ойр зуурын дарх хийхэд хэрэглэдэг байсан багаж нь чийг даан зэвэрч, хасуур цүүцний ир мохсоныг арчиж, билүүдэн суух зуураа Жамц талийгаач Гомбын гэр тийш байн байн хараа бэлчээнэ. Хоёр хүүгээ цэргийн албанд мордохоос өмнөх он жилүүдийн эргэх дөрвөн улиралд аль сайхан нутаг бэлчээр бараадахаар дуртай цагтаа хоёр гэрээ зэрэг ачаалан нүүж, сэргэг шинэ нутагт хаяа хатавчаа нийлүүлэх шахан бууцгаадаг сан. Ойр зуур буурь сэлгэн буухдаа ч хагас өдрийн хугацаанд амжуулдаг сан. Тэгвэл одоо яарсан хүн морьтой явмаар зайтай газар талийгаач Гомбын бор гэр торойн үзэгдэнэ. Жамцыг ирэхээс олон хоногийн өмнө хоёр гэрийн гурван эм хүн хүч хамжин байж эхлээд Гомбынхоо гэрийг эрүүл газар зөөж бариад дараа өдөр нөгөө гэрээ нутаг сэлгээх гэж байтал хэдэн өдөр дараалан хур бууж, нэвт норсон дээвэр туургаа хатаж сэврээх гэсээр нүүж амжаагүй гэнэ. Хоёр хүүгээ буцаж ирэхээс өмнө орон гэрээ өөд татаж, адаглаад ойр зуур ч гэсэн шинэ сэрмүүн газар гэрээ барья гэж хэлэлцэн эрвийх дэрвийхээрээ хөдөлсөн нь тэр ажээ.

	Тэгтэл Жамцыг нутгийн бараа харахаас өмнө эх орон, зорьсон үйл хэрэгтээ үнэнч эр цэргийн ёсоор Гомбо тулалдааны талбарт амь эрсэдсэн тухай уй гашуудал тээсэн мэдээ хүрч ирсэн тул хуучин нутаг дээрээ үлдсэн гэрээ зөөж барих тухай ярилцах нь бүү хэл бодох ч сөхөө ижил нэрт хоёр эх, бэлэвсэрсэн Должингийн ухаанд багтах чөлөө завсар гаралгүй бас хэдэн өдөр өнгөрчээ.

	Дарханы багажаа ирлэж билүүдсэний дараа Жамц тэмээн тэргээ засаж сэлбэж эхлэв. Хоёр айл дундаа хэрэглэдэг тэрэгний бахим модон дугуйны мөөр заадлаараа салаад сур дээсээр баглан торгосон аж. Араг, шээзгий, тэмээний хом, гэрийн хаалга, хана, тооно, ер нүдэнд өртөх эд хогшил бүхэн холын нүүдлийн ая даахгүй болтлоо муудсан байлаа. Засаж сэлбэх, эвлүүлж босгохдоо Жамц хар багаасаа гарын дүйтэйг хоёр гэрийнхэн байтугай нутаг нугынхан нь андахгүй, цэргийн алба хааж байхдаа ч байр, хуаранг засаж додомдох хүмүүсийн тоо дансанд хамгийн түрүүнд ордог байжээ.

	Тэмээн тэрэгний дугуй, арлын хөндлөвчийг засаж сэлбэх зуураа Жамц саахалтын хэр зайд буусан бор гэрийн зүг хяламхийнэ. Халагдсан цэрэг эрийн бэлэглэсэн ягаан пансан алчуурыг тасамдан зангидаж, хос үзүүрийг баруун шанаа руугаа унжуулсан Должин үд дундын хэрд хоёр бөх нь солбин унжсан эцэнхий атанд модон хавчигтай ус тэгнэн ирээд нэгийг нь гэрийнхээ гадаа, нөгөөг өөрийн нь гэрийн хаяанд буулгах үес Жамц хэчнээн их хүсэвч царай төрхийг нь нүд алдан ажин харж чадсангүй. Улиран одсон он жилүүдэд сэтгэлд нь хоногшин, өдөр хоног алгасалгүй ухаан санааг нь эзэмдээд байсан бүсгүйнхээ царай зүсийг ханатлаа харж, яриа өдөж хуучилъя гэтэл аян шалтаг, эв дүй гарахгүй байлаа.

	Жамцыг ирсэн сургаар ойрмог нутагладаг айлуудаас хөгшин залуу хэдэн хүн өчигдөр уван цуван ирсээр бага дөрвөн ханат бор гэрт нь багтаж ядан цуглаж, урьд өмнө үзэгдэж сонсогдоогүй уршиг хөнөөл ихт дайны тухай яриа дэлгэн Жамцаас хэрхэн байлдаж тулалдаж явсныг асуун шалгаж байх үес нутгийн ах дүүсээ дайлж цайлах гэж хэрдээ хөл алдан тэвдсэн эхэд нь Должин туслан орж гарах бүрдээ уй гашуудлын сүүдэр унаж будантсан нүдээр гэрийн хоймор эзлэн суугаа Жамц өөд сэм сэмхэн харж, харц тулгармагц илт мэгдэн царай буруулан байсан билээ.

	Жамцыг ирсэн сургаар цугласан хүмүүс түрүүчээсээ дараа дараагаар мордон хөл хөөр татармагц Должин эхэд нь хэдэн үг аминчлан шивгэнээд гарч яваад дахин үзэгдсэнгүй.

	Шимийн архинд нэлээд халамцан цаг орой болж байгааг үл ажран тухалсан хоёр өвгөнтэй Жамц энэ тэрийг ярилцан суухдаа байн байн хаалга тийш хяламхийн Должинг дахин орж ирэх болов уу гэж горьдон сэтгэл дэгэлзэн байлаа. Газар дээрх ганц хүүгээсээ хагацан уй гашуудалд автаад бие нь чилээрхсэн хадам эхийгээ хөөрхий бэлэвсэн бүсгүй асарч халамжлах гээд завгүй байгааг халагдсан цэрэг эр мэдэж байсан авч бараа зүсийг нь дахин харах горьдлого үл тасарна. Эр нөхөр Гомбыгоо цэргийн албанд үдэж мордуулахаар сумын төвд очихдоо өмсөж явсан навчин хээтэй ногоон торгон дээлээ өмсөж гоёсон Должин уй гашуудалд дарагдсан авч урьдынхаасаа улам ч ялдам, энхрий харагдсан ажээ...

	Гэрийнхээ гадна ойр зуурын дарх хийн босож суух хооронд Жамц гагцхүү түүний тухай бодож, хоёулхнаа уулзан учирч сэтгэлийн үгээ дэлгэн ярих сан, ботгоных шиг тунгалаг хархан нүд, ичихлээрээ хөлс бурзайдаг шулуун хамар, сэтгэл зүрхэнд гэрэл гэгээ цацартал танан цагаан шүдээ яралзуулан инээхийг нь ойрхноос ханатлаа харах сан гэж мөрөөдөн хүсэхдээ саахалтын хэр зайд байгаа өнчин бор гэрийн зүг байн байн хараа бэлчээнэ.

	Өөрийн биеэр яваад очъё гэтэл аян шалтаг үл олдоно. Маргааш гэрээ ойртуулан барьсны дараа тэртээ тэргүй нэрэлхэж цэрвэлгүй хэн хэнийдээ төвөггүй орж гарахаас хойш балчир хөвүүн адил яаран гүйж хаалга үүдийг нь онголзуулах нь Жамцад зохисгүй санагдсан тул бие, сэтгэлээ барина.

	... Эх хүний сэтгэл эмзэг, нүд соргог. Тэр тусмаа төрүүлсэн хүүгээсээ хагацаад бэлэвсэрсэн бэрээ түшин хоцорсон эхийн сэтгэл бүүр ч эмзэг байгаа биз ээ. «Хөөрхий миний ганц хүүг амьд мэнд байхад нь Должингийн мөр дээрээс болоод нүд үзүүрлэн элдэв ааш бааш гаргаад байсан хүн одоо харамлах, хамгаалах эр нөхөргүй бүсгүй амьтныг дураараа эзгүйчлэх санаа өвөрлөж байна гэж бодох ч юм билүү. Алаг нүдэн ажаа маань намайг арай ч тэгж бодохгүй л дээ. Гэлээ ч зовлонд унаж, уй гашуудалдаа багтран тарчилсан эхийн сэтгэлийн шаналгаа хөндүүрийг өөрийн хүслийн жолоог сул тавин хөндөх нь хүний мөсгүй хэрэг болно» хэмээн Жамц хэрсүүрхэн бодсон тул гэрийнхээ хаяанаас тийнхүү холдохгүй эвдэрч сэвтсэн эд хогшлоо засаж сэлбэн биеэ саатуулан байлаа. Тэмээн тэрэгнийхээ арал, модон дугуйг засаж сэлбэсний дараа түр амсхийв.

	— Миний хүү аяншиж ядарч ирээд ядахдаа ганц хоног тухтай амрахгүй биеэ зовоогоод яах нь вэ? Хэдэн жил бид хэд яаж ийгээд болоод байсан юм чинь... хэмээн эх нь үглэнэ.

	— Ээж минь, санаа зоволтгүй ээ. Буун дуу бөмбөгний тэсрэлтэд дөжирч, өөрийн эрхээр тухтай сууж хооллож ундлах завгүй явсан хүү чинь төрсөн гэрийнхээ хаяанд ингээд алх цүүц барьж суух нэг ёсны амралт болно шүү дээ хэмээн Жамц хариу учирлан өгүүлнэ.

	Цай унд уусны дараа Жамц нар бороонд гандан гажсан гэрийнхээ хаалганы самбарыг салгаж аваад засаж янзлан буцааж хийх гэснээ больж хаяагаа түшүүлэн тавив. Нэгэнт зассаных будаж өнгөлье гэж боджээ.

	— Ээж ээ, манайд улаан зос бий юу?

	— Бий, бий. Ажаа чинь саяхан гэрээ зөөж нутаг сэлгэхийн өмнө хуурай зос зуурч шингэлээд морин лонхонд хийж байгаа харагдсан. Чингэлэгт байгаа байх... Хоёр хүүгээ ирэхээс өмнө гандаж цайсан тооно, хаалга хатавчаа будах юм сан гээд байсан. Ээж нь аваад ирье...

	— Тосон будаг олдвол бүүр ч зүгээр сэн.

	— Ээш хүү минь, тийм ховор нандин будаг шунх манай энэ хавиас яалаа гэж олдох вэ. Хаалга будах будаг байтугай, гурил, будааны бараа өнгөрсөн хэдэн жил ховор харлаа. Цэргийн ар гэр гээд саяхан аагант (агент) Ухнаа манай хоёр гэрийн дунд хоёр шанага цагаан будаа, нэг нэг тогоо цагаан гурил өгсөн...

	— За яах вэ, одоохондоо зосоор будчихъя. Зэвхий дааж байснаас арай дээр биз дээ.

	Манай гэрийн мод ажаагийнхаас чинь арай танагтай байгаа... нутаг сэлгэж шинэ газар бууснаар нь эхлээд ажаагийнхаа...

	— Тэгэлгүй яах вэ, ээж минь... Маргаашаас гэрээ зөөж бариад талийгаачийн орон гэрийг өөд татна аа... Харин ажаа үзэгдэхгүй яагаа вэ?

	— Бие нь чилээрхээд, аргагүй шүү дээ. Должин бид хоёр өглөө цай, шөл хийж өгөөд... хоол ундандаа ойрдоо муудаад байгаа... хөөрхий минь...

	Жамц өөрийн мэдэлгүй санаа алдав. Зос авчирч өгөхөөр чингэлгийн зүг алхаж явсан эх хүүгээ санаа алдах чимээгээр зог тусан эргэн харж, 

	— Айхавтар гай дайрлаа даа... дайн байлдаан болоогүй бол... юу ч гэх вэ дээ... хэмээн хоолой чичрүүлэн үгээ таслан хэлснээ аль түрүүнээс сул асгарах гээд байсан нулимсаа ханцуйгаараа сэмхэн арчив.

	Жамц гэрийнхээ хаяанд суусан чигээр саахалтын хэр зайд байгаа навсгар бор гэрийн зүг наранд гялбасан нүдээ онийлгон харлаа. Тэнгэрийн баруун хаяа тийш лав гудайсан нарны доор, чимээ анир алдарсан уужим хөндийн намхан гүвгэр дээр торойн үзэгдэх тэр гэрийн гадаа хэн нэгэн тонголзон байгааг харц тогтоон ажвал Должин овоолсон аргалаас хормойлж байв.

	Жамцын амьсгаа цээжиндээ түгжрэн цухалдаж, дөнгөж саяхан шимшрэн шаналан байсан зүрх нь огцом оволзон цохилоод учир битүүлэг түгшүүр сэтгэлийг нь дахин эзэмдэв.

	Дайсны хориглолтын зангилааны хүйтэн чулуун хана налан хөлөө жийн суугаад сум нэвт цохин огло татсан цэрэг цамцны нь энгэр цусанд будагдан алаг нүд нь хараатай чигээр амьсгаа хураан хөшсөн Гомбын дүр төрх ухаан санаанд нь дахиад л тод буун үзэгдсэнд тэр бээр нүдээ аньж, түгжирсэн амьсгаагаа хамрынхаа нүхийг шуухитнатал түрэн гаргаж, шүдээ шажигнахад зуун нэгэнтээ уртаар амьсгаа авлаа.

	— Хүү минь, яав? Бие нь зүгээр үү? хэмээн эхийнхээ догдлон түгшсэн бүдэг дууг сонсмогц Жамц сая нүдээ нээж

	— Зүгээр ээ, ээж ээ. Нутгийн агаар салхи ямар сайхан юм бэ? хэмээн хүчлэн инээмсэглэх аядан эхийнхээ гярхай харцнаас царайгаа буруулах гэсэндээ гэрийн хаяа түшүүлж тавьсан хаалганы самбарыг яаран будаж эхлэв. Ой тойнд нь гүн улласан гашуун дуртгалаас Жамц ангижирч ядан дахиад л бодлого болон байлдааны цагийн явдлаа дурсан байлаа.

	Чөлөөлөх дайн эхэлсэн өдөр дайсны гүнд тагнуул хийх анхны даалгавар аваад шөнийн харанхуйгаар улсынхаа хилийг гатлан харийн нутагт хөл тавьж, газрын бартаа даган давшин явах үес Гомбо байн байн зэрэгцэн ирээд анаж отсон дайсан, шагайсан бууны өөдөөс явж байгаагаа мартсан мэт нөгөө л хөхиүн зангаараа яриа өдөн энэ тэрийг нам дуугаар хүүрнэн байв.

	— За ингээд дайн мөдхөн дуусна. Араатан фашистыг нуга дарсан ах нартайгаа хамжаад муусайн зэвхий самуурайнуудыг дахин өндийхгүй болтол балбаж орхино оо, гайгүй... Энэ газар дэлхий дээр дахиад дайн байлдаан гэх зовлонгүй амар жимэр цаг ирнэ дээ. Дайн дууссаны дараа нутагтаа очоод дүү хүүдээ ааш зан ялдам мантгар улаан эхнэр авч өгнө. Буурал Жийгээ өвгөний отгон охин хүнтэй суугаагүй бол чамд яг л таарна даа...

	— Чи надад тийм л эхнэр авч өгөх бодолтой хүн дээ. Улаан Думаа шиг маанаг хүүхэн чиний л өвөрт хэвтэж байвал таарна.

	— Царайгаар нь цай сүлэх биш яадаг юм. Харах царай нь маанагдуу ч гэсэн ааш зан нь хайлсан шар тос шиг, хөх дэлэн нь сэрийгээд, ташаа нь тонтойгоод таван жил цэргийн хуаранд хагссан чамд олдохгүй эрдэнээ...

	— Гал голомтынхоо барааг амьд мэнд харах заяа төөрөг байдаг юм бол чамаар заалгуулахгүй өөртөө таарсан нэг эхнэр болох хүүхэн олоод авч дөнгөнө байлгүй. Харин чамайг голомтдоо буцаад очиход эхнэр чинь хэнийх нь мэдэгдэхгүй хэдэн нусгай хүүхэд хөтлөөд угтвал боож үхэх бор шидэмс надаас аваарай.

	— Цөг! Миний нурмагар эхнэр тэгж журам алдах хүн биш. Чи харж л байгаарай. Ах хүү нь аян дайнаас буцаж очсон анхны шөнө л үрээ тээлгэнэ. Ар араасаа яаран цувж гарсан арван сайхан үртэй болно. Анхных нь хүү, дараагийнх нь охин... Ээлж дараагаар зулай зулайгаа гишгэн гарсан таван хүү, таван охинтой болох хүн дээ, би! Хэдэн хүүхдээ хүний зэрэгт хүргээд ач гучаа ч үзнэ. Бэр, хүргэн нийлээд манайх яваандаа бараг бүтэн баг айл болох вий. За тэгээд Гомбын үр удам говьд багтахгүй дэлгэрч би гэдэг хүн нас хөгширсөн хойноо айлаас айлд уриулж залуулсан, хүндлүүлж зочлуулсан, найр наадам хэссэн буурал толгойтой янхигар шар өвгөн болно доо. Ая эв нь таарвал чи бидний үр хүүхэд хоорондоо ураг барилдан садан төрлийн сүлбээтэй болохыг хэн байг гэх вэ хэмээн чин санаанаасаа зөгнөн өгүүлж дуулдах төдий нуг нуг инээж байсан билээ.

	Гомбын итгэлтэй бардам яриаг Жамц аазгай нь хөдлөн сонсож байхдаа гэрт гадаагүй хүүхэд бужигнан шуугьсан өнөр өтгөн айл нүдэнд нь үзэгдэх шиг болж, тэр цагт Должин ямаршуу намбатай авгай болсон байхыг төсөөлж ядан цухалдахдаа, 

	— Би ч яах вэ амны хишиг, буянаа бусдад булаалгасаар байгаад гоонь бие гозон толгой болж, энэ яваа насаа барах биз. Харин чи тэр хөнжил дүүрэн хүүхдээсээ эр хүйстэй ганцыг нь надад үрчлүүлж үзээрэй дээ. Өргөж авсан тэр хүүхдээ үерхдэг нөхрийнхөө сэтгэлтэй хүүхнийг булаадаггүй төлөв төвшин, хүний мөс сайтай эр болгон өсгөмз хэмээн Жамц үг хаяжээ. Түүний хорон үгийг Гомбо сонсоогүй мэт үл тоомсорлон алгаараа амаа таглан аяархан инээд алдсанаа, 

	— Чи ер нь ухаан суудаггүй хаашаа янзын хүн бэ. Аваад суусан эхнэрийг чинь би ямар булааж урвуулаад дэр нийлүүлсэн биш дээ. Ам л ангайвал булаасан, булхайцсан гээд гоншигноод байхаа боливол таарна. Тэр дээрээ хүрвэл харин чи өөрөө атаа жөтөө өвөрлөж явдаг хүний мөсөөр маруухан эр хүний оронцог гэдгээ мэддэг болоосой хэмээн нухацтай хэлээд унасан морио давиран тагнуулчдын түрүүчийн хэсэгтэй нийлэхээр шөнийн харанхуйд чимээ аниргүй бүртэлзэн уусах мэт үзэгдэхгүй болсон билээ.

	Таван жилийн турш цэргийн хуаранд нэг дор, нэг тогооноос хооллон, боссон ч, суусан ч хамт байхдаа Должингийн мөр дээрээс болж бие биедээ тоолшгүй олон удаа хорон муу үг хэлэн муудаж, сайдаж байсан болохоор «Хүний мөс муутай» хэмээн Гомбын хэлсэн үгийг тэр үед Жамц юман чинээнд тоогоогүй аж.

	Тэгтэл одоо дайн байлдаанаас амьд мэнд нутаг усандаа буцаж ирээд Должингийн зүс царай, бараа төрхийг харах сан гээд сэтгэл дэгэлзэн хүсэмжлэн сууж байхад нь Гомбын хэлсэн нөгөө үг ой тойнд зурсхийн омголон зүрхийг нь ёгхийлгэв.

	Аргал хормойлон гэртээ орж яваа Должинг өлөн нүдээр шунан ширтэх үес Гомбо бүүр дэргэд нь ойрхон ирж суугаад «Чи өөрөө л ёстой хүний мөсөөр маруухан эр дээ» хэмээн дахин давтан аяархан өгүүлэх шиг Жамцад гэнэт санагдсан тул давхийн буруу харж улаан зосоор будаж байгаа хаалганы самбарыг хоосон гөлрөв.

	«Тийм ээ, би үнэхээр хүний мөсөөр муу эр... Дайсны галын зангилааг дэлбэлэхээр Гомбо явахынхаа өмнө юу гэж хэллээ... Давшилтад орвол араас дагаарай гэсэн. Гэтэл би яалаа... Утаа тоос манарсан хар нүхээр хамгийн түрүүнд шурган орж галзуу солио туссан юм шиг ухаан зүггүй гал нээн харайлгасан... Араас дагаарай гэснийг нь би бас л «намайг балчир хүүхэд адил хамгаалж бөөцийлөх гэж байна уу. Сүүл барьж амиа хоохойлдог нь би биш, тулалдаж чаддаг, хэрэг тохиолдвол амиа өгөхөөс буцахгүй эр цэрэг гэдгээ харуулах гэсэндээ л жудаггүй аашилсан... Аянга бид хоёрын дайралтыг ар талд галаараа хэн хамгаалж байв аа... Гомбо... Гомбо л галаараа хамгаалан дагаж байсан хэрэг... Дайсны хүнд пулемётын ангайсан амны өөдөөс намайг халз тулан очихыг Гомбо минь хараад... Ээ халаг гэж... ханхар цээжээрээ намайг хаацайлж халхалсан... Амьсгаа хурааж байхдаа юу бодож байсан бол...»

	Өнгөрсөн явдлыг дурсан бодолд автаад хаалганы самбарыг будаж гүйцээснээ Жамц анзаарсангүй, час улаан зос дусалсан хялгасан багсаа нэг мэдэх нь ээ бадируун гартаа атган хурууныхаа үеийг нужигнатал базан байлаа.

	Гарын нь салаан завсраар цус адил улаан будаг шүүрэн савирч газрын хөрс, өвсний навчин дээр дуслахыг тэр гэнэт анхааран ажаад бие нь зарсхийн арай л дуу алдан хашхирсангүй.

	Дайсны бэхлэлтийн галын зангилааг дэлбэлэн устгаад амь үрэгдсэн дайчдын цогцсыг орос, монгол цэрэг эрс Жанчхүүгийн даваан дээр тулалдаанд амь эрсэдсэн бусад дайчдын хамт хүндэтгэн оршуулсныг Жамц нүдээрээ харсан ажээ. Нурсан бэхлэлтийн хонгилоос Гомбын амьгүй цогцсыг дөрвөн цэрэг эр гар дээрээ өргөн гаргаж ирэхэд сул унжин сарвайсан түүний гарын шуу сарвууг даган яг л тэр зос шиг час улаан цус савран дусагнаж, хад чулуун дээр бараан толбо үлдээж байсан билээ.

	Гарынхаа салаагаар шүүрэн өвсний навчийг будан байгаа улаан зосыг Жамц удаан харж тэвчсэнгүй.

	Шингэлсэн зосноос цусны бүлээн үнэр ханхлах шиг болж духныхаа арьсыг үрчийлгэн ярвайгаад хүндээр амьсгалан толгойгоо дээш өргөв. Саяхан идэж уусан бүхэн ходоодонд нь шахалдан цанхайн амьсгаа нь боогдох шиг болж нүд нь харанхуйлсан Жамц намрын тэнгэр өөд өлийн харсан чигээр, 

	— Ээж ээ, ус хийгээд өгөөч, гараа угаая хэмээн арай ядан сөөнгөтөн дуугарав. Хөмөн адасгын тамтаг дээр өвдөг бохирон суугаад унины сагалдарга хийх утас нийтгэнгээ хүүгээ энхрийлэн харж байсан эхийн царай барсхийн, 

	— Миний хүү яав? хэмээн хоёр гараараа газар тулан тэвдэн босов.

	— Зүгээрээ, ээжээ. Гартаа наалдсан будаг шунхыг арилгая. Тонгойж суусаар байгаад хүзүү хөшчихжээ хэмээн Жамц биеэ барин аяархан хэлээд өвдөг дээрээ тохойлдон өндийж, эхийнхээ балмагдан барайсан царай өөд гэмшингүй харлаа.

	— Царай чинь цонхийгоод, уруул чинь хөхрөөд... Миний хүү ядарчээ. Аргагүй ээ, тээр алс холоос ядарч ирээд ганц бүтэн өдөр биеэ амраахгүй... Наад хийж байгаа юмаа орхи доо, хүү минь... Амьд хүн аргатай. Яаж ийгээд болно хэмээн буурал Янжин авгай хүүдээ сургамжлан хэлэнгээ зэс шанагатай уснаас хийж өглөө. Жамц угааж байгаа гараа харахаас зүрхшээн толгойгоо өлийлгөн эхийнхээ үрчлээт нүүрээс харцаа салгалгүй ширтэж, 

	— Ээж минь, хүү чинь таныгаа их санажээ. Ингээд амьд мэнд уулзах хувьтайгаа бодохоос сэтгэл уяраад... Маргааш гэрээ зөөж ажаагийнд ойртуулж барья. Талийгаачийн гэр, бараа бас л нүүдэл суудалд муудаа биз. Ойрын хэд хоногтоо хоёр гэрийнхээ гадаах, гэр дэхийг өөд татъя. Харьж яваа цаг, нэг л мэдэхэд цас унаж жавар сэнгэнэнэ. Энэ жил хаана өвөлждөг юм билээ. Газрын гарц нь гайгүй бол нөмөр дулаан байдгаар нь Дэрстийн хотгорт л дээр биз дээ хэмээн санаандаа орсныг хэлэв.

	— Өөрөө л мэд дээ, миний хүү. Гэр толгойлж, энэ айлыг авч явах ганц эр хүн нь чи шүү дээ. Хагацал үзэж, элэг нь эмтэрсэн ажаа чинь чиний л гарыг харж, чамайг л түшихээс аргагүй... Ай хөөрхий, дайн байлдаан гэдэг даан ч өршөөлгүй... эх үр, амраг садныг хагацал зовлонд унагадаг... хэлэх ч үг алга даа...

	— Манайхан байлдъя гэж дурласандаа дайн өдөөсөн биш. Өрөөл бусдын газар шороо, эд баялагт шунасан, гэмгүй олныг дарлан мөлжих гэж адгасан хар санаатны явуулга түлхээсээр л дайн байлдаан үүсдэг хойно... Ална тална гээд харийн дайсан давшлаад байхад бид гар хумхиад сууж болохгүй шүү дээ...

	— Тэр ч үнээн! Гэлээ ч амьдаагийн минь ганц хүү амьд мэнд буцаад ирсэн бол... ухаантай, сэргэлэн сайхан хүү байсан юм сан...

	— Байлдаан тулалдаан хэний цаана хэн байгааг, ар гэрт нь ямаршуу ам бүл үлдэхийг ялгахгүй бууны овоо хараанд өртсөнөө л өрсөн алж хөнөөдөг хатуу жамтай юм билээ... Олон аавын сайхан хүүхдүүд дайсныг дарж яваад амь үрэгдсэн дээ. Үхэл хагацлын тухай ярьж та нарынхаа сэтгэлийг үймүүлээд яах вэ... Өнөөдөр хүйтэн салхи сэвэлзээд байна. Хэдэн тэмээ малаа эртхэн хаяандаа ойртуулъя. Салхи ширүүсвэл уруудаж магадгүй нь ээ.

	— Баруунтаах хотгорт аргамжаатай буурал морийг унаад яваарай.

	— Ээж ээ, тэр чинь ажаагийн ганц морь гээ биз дээ. 

	— Тийм ээ, хүү минь. Зүүн сумын халзан Бадарч гэдэг хүнээс ачлагын нэг сайхан атаа өгөөд авсан юм. Хүүгээ ирэхлээр хөл залгуулах унаатай байлгана гээд амь шигээ хайртай бэрээ ч хүргэдэггүй байсан юм, хөөрхий.

	— Юү гэх вэ, ээж ээ. Айл аймаг явж, ах дүү, төрөл саднаас өөрцгүй болсон ч чөдрийн ганц морийг нь би эзэгнээд яах вэ. Өөрийнхөө хөгшин бор морийг унаад явъя. Дэл, сүүл нь шингэрээд ташааны нь яс ёрдойгоод больсон байна билээ. Аргагүй ээ, удам сайт хөлөг тулдаа л яс зааж алхаа гишгээ нь хөнгөн хэвээрээ байна билээ.

	— Ажаа чинь гомдоно. Эдлэх учиртай эзэн нь үрэгдэж эндсэн ч төрсөн хүүгээс минь өөрцгүй Жамцдаа өгнө. Унаж эдэлж байг гэж өчигдөр надад хэлсэн юм. Гуйсан урмыг нь бод доо, хүү минь...

	Жамцын хоолой зангиран хариу дуугарч чадсангүй, хамар нь шархираад нүдэнд нь нулимс мэлтэлзээд ирэв. Эхдээ нулимсаа үзүүлж сэтгэлийг нь үймүүлэхээс болгоомжлон буруу харан уруулаа хэгзэртэл зуулаа. Цээжин биеэ суманд нэвт цохиулан нүд нь хараатай чигээр амьсгаа хураасан Гомбыг амь үрэгдсэн гэдэгт итгэж ядан ширтэн байхдаа дусал нулимс унагаагүй хэр нь алаг нүдэн Янжин авгайн хэлж гуйсныг эхээсээ сонсоод орь дуу тавин уйлмаар болжээ. Эхийгээ дэргэдээ байгаагүй бол гашуун нулимсаа сул бөмбөрүүлэн бачимдан харанхуйлсан сэтгэлээ уужиртал уйлан хайлахаас Жамц буцахгүй байлаа.

	... Төрсөн үрээ дайн байлдаанаас амьд мэнд эргэж ирнэ хэмээн эх хүний уужим сайхан сэтгэлээр хүлээж бэртэйгээ хамжин торгон дээл оёж, унах хөлөг морийг нь бэлтгээд байж шүү дээ... Никита, Миша, Аянга, Хасар нартай адил эр цэрэг бүрийг хэчнээн олон мянган эх, эхнэр, алаг үрс нь амьд мэнд эргэж ирнэ гээд харуулдан хүлээж байсан бол. Тэд бас алаг нүдэн ажаа, Должин хоёр шиг хагацал зовлонд унаж, сэтгэлийн тамаа цайлгаж байгаа даа...

	Ухаан санаанд нь гэнэт зурсхийн орж ирсэн гашуун бодол Жамцыг эзэмдэн зангирсан хоолойгоо засах гэсэндээ хэдэнтээ аяархан албаар ханиалган цээжээ түхэлзтэл гүн амьсгаа аваад гэртээ оров.

	Хоёр айлын амь зуулга, ачаа уналгад хэрэглэдэг гэхэд дэндүү цөөн хэдэн малаа Загийн шугуйт хоолойны наахна бэлчин идээшилж байхад нь Жамц давхин очиж эргүүлэн туусаар гэрийнхээ барааг харагдмагц зүглүүлэн гилчхээд Хөшөө чулуу тийш мориндоо ташуур тушаан салхи татуулан давхив...

	Нутгийн борхон толгод, дов сондуул, шаргалтсан элсэн бөөрөг, булгийн уснаас өөрцгүй тунгалаг сэрүүн агаар, сэвшээ салхин, ер сэрэхүй мэдрэхүйд өртөх бүхэн он жилийн урсгалд хувьсан өөрчлөгдөөгүй ажээ. Унасан морины хөл дороос дэрхийн үргэн нисдэг талын болжмор, ятууны сүрэг хүртэл тоо толгой бүрэн мэт санагдана. Харин уужим хөндий, цэлгэр хоолойд үй олноороо сүрэглэн бэлчиж, хөхөмдөг зэрэглээ дунд нааш цааш хуйлран хошууран байдаг зээр гөрөөс үл үзэгдэх нь хязгаар хярхаггүй их тал эзгүй хоосон болсон мэт. Эргэн тойрноо сайтар ажвал, энд тэнд адуу мал, амьтны сэг, цайсан яс хэрзийн сэглийн харагдах нь мичин жилийн хахир хатуу зуд турхны ул мөр ажээ. Сүүдэр хүүшилсэн уужим хөндийд Жамцын унасан буурал морины төвөргөөн анир чимээгүй орчин тойрныг сочоон бөмбөр дэлдэх адил содон чанга сонсогдоно. Ганц нэг бус үй олон бөмбөр айзам эрэмбэ үл хайхран чихний хэнгэрэг загатнатал нижигнэн байсныг тэр бээр дахин сонсох шиг болжээ. Чөлөөлөгч баатар улаан арми, хувьсгалт монголын цэргийг өвөр монгол, хятадын хот суурин, тосгоныхон угтах, үдэх бүрдээ дарцаг хиур хийсгэн уйлан хайлан гар даллан хашхиралдахыг хэнгэрэг цан дэлдэх их чимээ улам хөгжөөн улбар тоос манаран боссон гудамж талбайн агаар донсолгон байсныг Жамц дурсав.

	Яс арьс болсон эцэнхий биедээ ноорхой хувцасны тамтаг эгэлдрэглэсэн өвгөд хөгшид, цонхигор хөхөлбий царайтай залуус, охид, хүүхнүүд, ясан хэлхээ болтлоо турсан цүдгэр хөх эрээн гэдэстэй нүцгэн хүүхдүүд их цэргийн цувааны хоёр талаар машин тэрэгний дугуй, унасан морины хөл доор орчих дөхөн шахалдан бужигнаж, төрөлх хэлээрээ уухай хашхиран зарим нь мэддэг, ганц хоёр орос монгол үгээ гүрээнийхээ судсыг чинэртэл дахин давтан хашхиран баяр талархлаа дэвшүүлнэ. Бахардан хөөрсөн тэр үй олны дунд хар торгон тоорцогтой, газар шүргэм бараан хувцас өмссөн тарган цатгалан хүн мэр сэр байгаа нь бусдаас гойд ялгаран нүдэнд тусна. Тэд бас л найр тавин мэхэлзэж гар даллан байгаа нь их цэргийн сүрд дарагдан бэмбэгэнэхдээ ая тал засаж байгаа, эсвэл «наран эздийнхээ» дарлал доромжлолоос адилхан чөлөөлөгдөн нуруу тэнийсэндээ үнэн санаанаасаа талархан байгааг ялгахад бэрх. Ямар ч байсан үлгэр домогт гардаг тамын амьтан шиг зовж зүдрэхийн туйлд хүрсэн тэр үй олныг хөлс цусанд шунасан авлигачдын талхинаас ангижруулан дэлхийн дайны түймрийн сүүлчийн голомтыг даран сөнөөхөд халуун амь, бүлээн цусаа үл хайрлан тэмцэн тулалдагсдын эгнээнд явж, журамт үүргээ бид биелүүллээ хэмээн хэн хүнгүй бодож байв...

	Жэхэ хотыг чөлөөлсний дараа хотын захын гудамжинд эргүүл хийж явахад нь тохиолдсон нэгэн явдал Жамцын санаанд тод үлджээ.

	Тоос бужигнасан давчуу бүгчим гудамжаар цэрэг Жигжид, Дамба хоёртой энэ тэрийг ярилцан алхаж явтал шувуун хөлтэй бөгтөр эмгэний гараас нь хөтөлсөн нэгэн чармаан нүцгэн шахам хүүхэн халз тулгарчээ. Буу мөрөвчилсөн хүдэр бадируун гурван эр хүнтэй санаандгүй тулгарсан харь бүсгүй үргэсэн зээр адил огил харайн эргэн зугтаахыг завдсанаа хөтөлж явсан нөгөө эмгэндээ хоргодон шавар хэрэм налан бүлтгэнэн дагжин зогсов. Өгөршиж сэмэрсэн ёрог даавууны тасархайгаар бөгсөн биеэ ороон нууцгайгаа далдалж, давжаа сэргэр хөхөө турьгүй хоёр гараараа халхлан биеэ хураан зогсож байгаа тэр бүсгүй төрөлхийн царайлаг агаад бие бялдар гоолиг нэгэн мөнийг Жамц үдшийн бүгээн гэгээнд харц тогтоон гайхан ширтэж байхдаа яагаад ч юм Должинг дурсан үүлгэртэн байжээ. Хамт явсан хоёр нөхөр нь ч бас мэл гайхан, цэл хөхөрчээ.

	Харь орны өчнөөн төчнөөн хот, тосгон, сууриныг бэхэлж бүгсэн дайснаас нь чөлөөлж явахдаа нүд халтиран зүрх шимшрэм явдал бишгүйдээ үзэж байсан ч нүцгэн шалдан эм хүнтэй тийнхүү халз тулгарч байсан удаагүй. Япончууд түрэмгийлэн эзэгнэсэн газар орныхоо эгэл түмнийг өлбөрч, нүцгэртэл тонон дээрэмдэж, таалалдаа нийцээгүй, гаж буруу харагдсан эр, эм, өтгөс, нялхсыг тарчлаан амь хороож, эмс охидыг нь хүчирхэн доромжилж, нүдэнд үзэгдэх байтугай санаанд ч багтамгүй аймшигт тамыг явсан, очсон газар бүрдээ бий болгодог байснаас буу зэвсэг агссан хүний барааг хармагц золбин нохой, муур хүртэл зулбан зугтаадаг болсон ажээ.

	Шувуун хөлт бөгтөр эмгэн төрөлх хэлээрээ ямар нэгэн үг дахин давтан сулхан дуугарч, дамнуургын хулс адил чөргөр хоёр гараа урагшаа сунган агаар самардан байгааг цэрэг эрс ажвал хоёр нүдэнд нь цагаа унан зэхийсэн хараагүй нэгэн байжээ.

	Сохор эмгэн агаар самардан урагшаа дэнжигнэн хэд алхсанаа буу зэвсэг агссан цэрэг эрсийг сая олж харсан мэт сөөвийсөн буурал үстэй жижиг толгойгоо дээш өргөн чимээ чагнан салганан зогсож хоёр гараа хэнхдэг тус газраа зангидан хавсраад нахисхийн газар өвдөглөн суув. Тэр бээр өршөөл энэрэл гуйж байгаа бололтой чичирхийлэн гонгиносон дуугаар зогсоо чөлөөгүй шулганан үрчлээт духаа гудамжны өлөн цагаан тоосонд цайтал түг түг мөргөв. Жамцтай хамт явсан хоёр цэрэг тэвдэн ухасхийж, шувуун хөлт бөгтөр эмгэнийг хоёр талаас нь сугадан босгов. Шавар хэрэм налаад хяран зогсож байсан залуу хүүхэн сая ухаан сэхээ орж «Ма... ма...» хэмээн хэдэн үг сандрангуй чанга хэлээд эмгэний дэргэд очив. Тэр хоёр эх үрийн барилдлагатай, эсвэл хадам бэрийн сүлбээтэйг тааварласан Жамц, 

	— Та нар монголчууд биднээс айх явдалгүй. Бид та нарыг чөлөөлсөн шүү дээ. Эргүүл харуул хийж танай хотын амгаланг сахиулж байна гээд зам тавьж өгөн «явж болно» хэмээн гар занган дохижээ. Мөнөөх нүцгэн шахам хүүхэн хэдэн үг шулганан мэхэлзэн талархаад зүүн гарынхаа шуугаар хөхөө халхлан, баруун гараараа эмгэнийг сугадав. Өлсгөлөн царайтай нүцгэн шахам хөгшин, залуу хоёр эмэгтэйг Жамц өрөвдөн өмднийхөө халаасыг уудлаад хоёр хэсэг домбон ёотон гаргаж өгөв. Харь хүүхэн өлөн нүдээр түүний алган дээрхийг харсан авч хоёр гар нь чөлөөгүй тул эмгэнд хэдэн үг хэлэв. Цаадах нь мойног хуруутай жижигхэн гарынхаа алгыг тэнийлгэн тосоод «Шэ... шэ... шэ...» хэмээн дуугарч хэдэнтээ нахилзан наманчлав. Жигжид сонины цаасанд боосон талхны булан гаргаж Жамцын өгсөн ёотон дээр хандивласанд Дамба халаас өврөө тэмтрэн хэрдээ тэвдэж байснаа, хөлийн жийргээ соль хэмээн өглөө тавин олгосон алд хэр урт цор шинэ цагаан цуу ямбууг өврөөсөө гарган нөгөө хүүхний мөрөн дээр тохжээ. Эмгэн хүүхэн хоёр анх халз тулгарснаасаа дутуугүй сандран тэвдэж байн байн нахилзан талархаад эзгүй гудамж уруудан сүүтгэнэн оджээ. Цэрэг эрс тэдний араас үг дуугүй ширтэн байснаа өмхий самхай үнэртсэн бүгчим давчуу гудамж өгсөн зэрэгцэн алхав.

	— Хөөрхий, энэ нүцгэн шалдан эмс хаана толгой хоргодон амь зуудаг юм бол... Өвлийн хүйтэнд ч тэсэхгүй ээ хэмээн Жигжид хамгийн түрүүнд санаашрангуй өгүүлэв. Дамба толгой сэгсрэн инээд алдаж, 

	— Манай Жигжид дуугүй оргиод хэцүү хүн дээ. Орон гэрийг нь мэдэж аваад эргэж тойрон асарч тэтгэх юм биз дээ. Эр хүний санадаг л санаа... хэмээн доогтой хэлэв.

	— Би ч яах вэ. Хэвтээ хонь үргээдэггүй бодь хүн. Харин чи ганцаараа явж байсан бол саяын шалдан хүүхнийг дагаад салбалзах байсан даа.

	— Яадаг юм. Зөвшөөрдөг л юм бол би буцахгүй шүү. Даан ч хэлийг нь мэдэхгүй юм.

	— Уаа ер! Хэлийг нь мэддэг байсан бол чи юу гэж бурж толгойг нь эргүүлэх байсан бол доо. Аягүй бол «Намайг дагаад яв. Хоёулаа ханилъя. Чамайг мөр бүтэн, гэдэс цатгалан байлгаж дөнгөнө» гээд л хөнгөн пулемёт шиг галлана даа.

	— Сэтгэл нийлж, санаа тохирвол эхнэрээ болгосон ч яах вэ. Ямар тэжээж хүч хүрэхгүйн зовлон байх биш.

	— Ээ тэнгэр минь, чөлөөлөх дайнд мордож, атаатан дайснаа дарахаар явсан эр хүн шалдан хүүхэн дагуулаад нутагтаа буцвал мөн ч хөгийн юм болох вий... ха... ха... ха...

	— Нүцгэн болохоос биш нуруу туруу, царай зүс нь аятайхан сэвгэр байна билээ.

	Тэр хоёрын яриаг сонсон дуугүй алхаж явсан Жамц тэсэлгүй инээд алдав. Дамба хөлөрсөн духаа алгаараа шувтран хээгүй инээж, 

	— Ёох та минь, жаахан амаръя. Саяын нүцгэн хүүхнийг харснаас хойш хамаг бие нэг л хачин болчихлоо. Бүтэн гурван жил хагсаж явсных юм байлгүй. Чангахан гишгэхээр чинэрч өвдөөд байна хэмээн алиалав. Үе тэнгийн гурван залуу эр бүгчим давчуу гудамжинд цуурай хадтал хөхрөлджээ...

	Тэр хөгтэй явдлыг Жамц дурсан инээмсэглэн дөрөө жийн эмээл дээрээ өндийгөөд алсын бараа харав. Цэргийн албанд мордохын урд жилийн зун, намрын зургаан сар шахам айлсан байх үес хааяа унасан морьдоо цуцтал Должинтой уралдан нааддаг байсан ширээ шиг тэгш уужим шал (говийнхон чулуурхаг тэгш дэвсгийг ингэж нэрлэдэг) үдшийн гэгээнд тэртээ хол хөхрөн байлаа.

	... Ямар сайхан амгалан төвшин, баяр цэнгэлтэй өдрүүд байж вэ. Тэр он жилүүд, тоглож наадахаас өөрийг мэддэггүй жаргалтай нас минь одоо нэгэнт эргэлтгүй одож дээ. Дайн дуусаж, амар тайван цаг эхэлсэн ч хөгшин залуу хэн хүний ухаан санааг олон жилийн турш будантуулан тарчлааж, нулимс цус дэндүү их асгаруулан урсгасан тэр гай гамшгийн ул мөр амар хялбар арилна гэж үү. Дайны гамшиг хэдий болтол мань мэтийн зүрхийг шаналгаан, гашуун үр уршгаа амтлуулах бол хэмээн Жамц сэтгэлдээ өгүүлэн жолоо татан унасан мориныхоо гүйдлийг сааруулан түхэлзтэл алхуулсаар Хөшөө чулууг зүглэв. Ухаан санаанд нь Должин бас л үзэгдэн бодогдоно. Бодох тусам сэтгэл нь гэгэлзэнэ. Тэртээх алсад бараантан байгаа хад асгат хар уулнаас тастан авч ирээд энэ уужим хөндийн дэвсэг дээр тавьсан мэт содон үзэгдэх өндөр байц чулууны ёроолд Жамц мориноосоо буув. Нутгийнхан тэр чулууг Хөшөө чулуу гэж нэрлэнэ. Холоос харахад тэнгэр өөд залбиран наманчилж байгаа гарын хавсарсан алга адил үзэгддэг тэр чулуу дэргэд нь хүрээд очихлоор аварга том чулуун зүрх санагдуулна. Жамц морио хөтлөн Хөшөө чулууг нар зөв бүтэн нэг тойров. Чухам яах гэж наашаа зорин ирсэн, юуны учир түүнийг тал талаас нь ажиглан бүтэн тойрсноо тэр үл мэднэ. Зүрхэн хэлбэр, бараан өнгөөрөө Хөшөө чулуу ямар нэг ёгт санаа Жамцад хүүрнэх шиг... Тэр далд битүү санааг залуу эр эргэцүүлэн бодож таахыг үл хүснэ. Хаа холоос торойн үзэгддэг тэр бараан чулууг улиран одсон он жилүүдэд тэр бээр төрсөн нутаг, төрүүлсэн эх, охин төрхөөрөө сэтгэлд нь хоногшсон Должинг санан дурсах бүрдээ байсхийгээд л нүдээрээ харах шиг болдог байжээ. Эр хүний төрх бүрдэн нас бие гүйцлээ хэмээн бодогдох болсон тэр жил болчимгүй алаг зүрхэнд нь хайрын гал анх ноцоон хөгжөөсөн ичимхий охины улаа бутарсан халуун хацар дээр догдлон бахардсанаасаа болоод эвлэж өгөхгүй байсан хуурай уруулаа хүргэн ганцхан удаа озож, ялдам хонгор түүнийхээ хамаг биеийн илчийг уруулаараа бус булгилах зүрхээрээ сэрэн мэдрэх шиг болсон билээ. Одоо эгц өмнө нь сүглийн бараантаж, түрүүчийн одод тэмдгэрэн байгаа үдшийн гүн хөх тэнгэрийн өехий дороос тулсан багана адил үзэгдэх энэ л хөшөө чулууны дэргэд Должинг хүзүүдэн халуун хацар дээр нь озоод хэдэн өдрийн турш мансууран дэн дун явснаа Жамц гунигтайяа дурсав. Тэр бээр морио хантайртал тушин хөшөө чулууны нөмөрт завилан суугаад гаанс тамхиа гарган нэрэв. Сэрүүн тунгалаг агаарт тамхины утааны үнэр ердийнхөөсөө хурц содон ханхална. Цэргийн албанд мордохын урд орой Гомбо Жамцыг дагуулан энэ чулууны дэргэд ирж ёроолд нь суугаад санасан бодсоноо дэлгэж байсан нь Жамцын сэтгэлд сэрхийн орж ирмэгц тэр гашуун дуртгалыг нэхэн санахаас зүрхшээсэндээ багадаа дуулдаг байсан авч үгийг нь бараг мартсан дууны аяыг гунганан ойр тойрноо хараа бэлчээн ажиглав. Балчир бага насандаа урин дулаан цагийн сар саруул үдэш зайдан морь унасан үе тэнгийн хөвүүдтэй нийлэн аль л санаандаа орсон дууг цангинасан хоолойгоор тэнхээ мэдэн дуулцгааж, айл саахалтын хооронд хоточ нохдын саваагүй зан, аазгайг хөдөлгөн хөөргөж бөөн шуугиан тарин инээж хөхрөлдөн давхиж явсан нь хар аяндаа Жамцын санаанд ороод ирэв.

	Хүний аж төрлийн эрээн бараанд сэтгэл галирахыг огт мэдэхгүй, цагаан цайлган гэнэн балчир жаргалтай нас хэдийнээ элэгдэн өнгөрсөнд залуу эр бас л харуусах янзтай болж, ой тойнд нь бугшсан нөгөө л бараан гашуун дуртгал цэлгэр хөндийг алгуур нөмрөн байгаа үдшийн бүрэнхий адил дахиад л сэтгэлд нь хүүшлэх төлөв мэдэгдсэнд гаансаа түрийлэн босож мориндоо яаран мордоод гэрийн зүг хатирууллаа. Морины явдал, давхианд аливаа бодол дуртгал тэр бүрий лавсан ухаан эзэмдэхгүй, унасан морины газар дэлдэх дөрвөн туурайн жигд айзам чимээг дагаад зугаатай хөнгөн дууны ая санаанд аяндаа ороод ирдгийг Жамц бүүр бага балчир наснаасаа мэддэг болсон тул мөнөөх гашуун дуртгалаасаа зугтаах гэсэн мэт хатируулна. Тэгтэл гунигтай, хөгжөөнтэй ямар ч дууны ая, тэр бүү хэл хэдэн хормын өмнө Хөшөө чулууны ёроолд цээжиндээ гунганан байсан нөгөө үгийг нь мартагнасан дууны ая хүртэл санаанд нь орж ирсэнгүй.

	Үдшийн харуй бүрий дунд харааны үзүүрт хоёр гэр хэдэн тэмээ малын бараан дүрс үзэгдэх төдий бүртэлзэн тэнгэрийн зүүн хаяанаа зулсан ноос адил хөглөрөн нэвсийсэн үүлсийн оочин цоочин сиймхийгээр одод сүмс сүмс гялалзана. Цэргийн хуаран, хээрийн буудалд шөнийн харанхуйгаар харуул, манаанд буу мөрөвчлөн зогсож байхдаа ч энэ үдшийнх шиг ганцаардаж байсан удаа Жамцад үгүй санагдана. Бүтэн өдрийн турш нутгийн хөгшин залуу нэг ч хүн үзэгдээгүйг сая анзааран эвгүйцэв. Ойр хавиар нутагладаг айлууд хэдийнээ намаржаагаа бараадахаар нүүснийг мэдсээр байж олон жил цэргийн алба хааж, алс газар байлдан тулалдаж ялалт байгуулахад хандиваа оруулан эргэн ирсэн надтай амар мөнд асуун золгохоор ирдэг хүний тоо цөөрсөн ажээ хэмээн балчир хүүхэд адил гоморхох аядаж, цэргийн хуаранд үй зайгүй үерхэн ижилдэн дассан нөхдөө үгүйлэх ч шиг... Насан туршдаа нэг хороо, нэг салаа, тасагт алба хаах юм шиг, хэзээ ч салж хагацахгүй мэт бодоцгоон, бужигнан шуугьж явсан анд нар минь... хатуу цаг дайн тулалдааныг хамтдаа туулан амь эрсэдсэн нөхдийнхөө булшны чийг нь хатаж амжаагүй шороон дээр толгой бөхийн гашуудаж явсан та нар минь өдийд гал голомтдоо очоод үрэгдсэн, үлдсэн нөхдөө дурсан байгаа болов уу... Дайснаа дараад харийн нутгийн гүнээс эх орныхоо зүг хөлгийн жолоо залах тухай зар мэдээ сонсмогц л хүн бүрийн яриа хөөрөө тэр дороо өөр болж билээ. Нутаг ус, аав, ээж, ах дүү, амраг хонгорынхоо тухай ам өрсөн ярьцгааж, зарим нь хямгадан хадгалсан тав гурван төгрөгөө байн байн тоолон «Ээждээ алчуур, аавдаа ганц лонх юм, эгчдээ сам, дүү нартаа чихэр» гэхчлэн хуруу даран тоолтол бэлэг өгөх хүний тоо, бэл бэнчин хоёрын хооронд хол зөрүү гараад байхлаар бяцхан бухимдах янзтай нөгөө хэдэн төгрөгөө нөхдөөсөө нуусхийн дахин тоолж байсан сан. Халагдах өдрөө тэсэн ядан хүлээж байсан цэрэг эрс машин унаанд суугаад тарж явах цаг тулаад ирэхийн цагт ижилдэн дассан бие биедээ хоргодог уян сэтгэлтэй, өр нимгэнтэй зарим нэгэн тэсэлгүй нулимс унагаж билээ л...

	Жамц эмээлээ тэвэрсээр гэртээ оров. Ширмэн цөгцтэй дэнгийн гэрэлд ээж нь амьдаатайгаа гэрийн зүүн талд зэрэгцэн суугаад цай ууж байлаа. Тэд ямар нэг чухал юм аминчлан ярилцаж байсан бололтой Жамцыг ороод очмогц дуугүй болж намхан модон өр дээр эгнүүлэн тавьсан жижиг гуулин цөгцнүүд тийш харан халуун цай оочилно.

	— Миний хүү эзгүй хээр ганцаараа юун их удах юм бэ дээ хэмээн эх нь түрүүлж дуугарав.

	— Салхинд жаахан явмаар санагдаад... Загийн шугуй ногооноороо сайхан байна шүү.

	— Энэ жил газрын гарц санаснаас овоо... Ажаа, Должин хоёр чинь хоол хийгээд чамайг хүлээгээд...

	— Алс холоос ирээд байхад нь аяганы амсар зуулгахгүй... бид ямар хар элэгний улс биш дээ.

	— Энэ хэдэн зулын голыг ороож, тос цутгадаг юм билүү гээд бид хоёр ханиндаа яваад ирлээ...

	— Хүү минь манайд очоод хоол ундаа идэж уу. Цаад Должин чинь ханхай эзгүй гэрт ганцаараа... Ажаа нь энэ хэдэн цөгцөнд тос цутгаж царцаагаад харья...

	Хоёр эх үгсэн хэлэлцсэн мэт зэрэг зэрэг дуугарсанд Жамц гайхан тээнэгэлзэн зогсож байснаа ханын толгойноос аргамжааны сур аваад гарав. Должинтой нүүр царайгаа харалцах шалтаг олдсонд сэтгэл нь хөөрчээ.

	Ухаан санааг нь эзэмдээд байсан бараан бодол дуртгал агшин зуур хулжин бие, сэтгэл нь хөнгөрчээ.

	Зайдан моринд Жамц сэвхийтэл мордон аргамжааны хуйлаатай сураар гуядан ухасхийн давхиснаа жолоогоо татлаа.

	Ухаан солиорсон юм шиг пижигнэтэл давхиад гэрийн нь гадаа буувал Должин минь айж цочно. Гэгээн цагаан өдөр сөн бол ч яах вэ, гайхаад л өнгөрнө. Хаяа бараагаа харсан айл аймаг байж өдөржин дөлөөд таг чиг байснаа ор ганцаар байгааг нь мэдмэгц унасан морио амьсгаадтал давхин сүр сархийн хаяанд нь бууж, хаалга үүдийг нь харанхуйд тэмтчин орно гэдэг яав ч тусгүй. Би гэдэг хүн ямар балчир хөвсөргөн хөвүүн биш. Нас тогтож, хал үзсэн эр хүн шүү дээ...

	Түхэлзэн алхлах буурал мориныхоо жолоог Жамц байн байн татан алхааг сааруулна. Дөнгөж сая дэргэдүүр нь өнгөрөхдөө тооноор нь сүүмэлзэх гэрлийг эмээл дээрээсээ өлийн харсан гэрийн гадаа төд удалгүй хүрмэгц мориныхоо мундаан дээр аяархан алгадан өлмийгөөрөө газарт үсрэн буув.

	Хаалга сэвхийн, өөхөн дэнгийн гэрэл сүмсхийн Жамц босго алхан ороод очив. Эргэнэгийн дэргэд буруу харан зогсож байсан Должин огцом эргэн харснаа уруул нь хөдлөн ямар нэг үг хэлэхийг тэр бээр сонссонгүй, дэмий л өөдөөс нь дүрлийн харлаа. Тэр хоёр бие биеэ хоромхон зуур нүд цавчилгүй амьсгаа даран ширтэв. Нүүр тулан уулзсандаа хэн хэн нь сэтгэл догдлон балмагджээ.

	Аргалын хөх дөл сүүмэлзсэн тулга тийш Должин ухасхийснээ тавиур дээрх тогооны халивыг авч

	— Өө... хоол хөрчихжээ... гэснээ домботой цайг алгаараа дарж үзэв.

	Жамц юу хэлэх, яах ёстойгоо мэдэхгүй тотгоны унь сэрвээгээрээ тулан амандаа ус балгасан мэт дүмбийн зогсоно.

	— Та дээшээ гарч суугаач хэмээн Должин аяархан хэлээд тавиур дээрээс жижиг ширмэн тогоог шүүрэн авч тулган дээр тавив.

	Түүний юу гэж хэлснийг Жамц бас сонссонгүй, танихгүй айлд орсон бүрэг жаал хүү адил үүдэнд нь гараа унжуулан тонгойн зогсож байснаа

	— Амар сайн уу? хэмээн сөөнгө бүдүүн дуугаар мэнд асуув. Должин өөдөөс нь гайхан хараад хариу дуугарсангүйд Жамц сая юу гэж хэлснээ мэдээд ичиж зовсондоо хоёр гуравхан том алхан баруун хойморт нь гарч завилан суулаа. Өнөөдөр анх удаа нүүр учирч байгаа юм шиг амар мэнд асуун ёсорхсондоо өөрийгөө зэмлэн, гэр доторхыг нүд гүйлгэн ажиглав.

	Хөлд орохоосоо эхлэн босгыг нь элтэл орж гаран төрөлх гал голомт шигээ танил дотно болсон гэрийн доторх тавил, эд юмс урьдынхаасаа огт өөрчлөгдөөгүй мэт. Тоононы голоос уясан хадаг хүртэл утаа ист харласан хэвээр намхан модон өр дээрх ширмэн цөгцтэй өөхөн дэнгийн дээрээс унжина. Гэр дотор чих жингэнэм анир чимээгүй байлаа.

	Должин зэс домботой цайнаас үндсэн аяганд мэлтэлзтэл дүүргээд хоёр гардан өндийв. Өглөө эртлэн босож цай чанаад дээжийг нь аягалан Гомбодоо барьдаг байснаа гэнэт дурсан хоёр нүдийг нь нулимс бүрхэн өвдөг нь чичирч гар нь салганав. Аягатай цайг цалгиахгүй юм сан гэж хичээх тусам зүрхний нь цохилт түргэсэн дээлийнхээ хормой, ханцуйг сугсалзан намиртал бүх бие нь дагжин чичрээд байгаа мэт санагдсанд улам ч тэвдэнэ. Тэгтэл аягатай цай цалгин хэдэн том дусал дарайсан хөмөн адасга дээр их чимээ гарган унах нь дээвэр дээр мөндөр балбахтай адил сүртэй сонсогдож, ичиж зовсноосоо болоод арай л сөхөрчихсөнгүй.

	Должин уруулаа тас жимийн цонхигор царайлан унаж тусах вий гэмээр туялзан байгааг Жамц хараад ухасхийн аягатай цайг тосон авахдаа булбарай зөөлөн гарт нь хуруугаа хүргэн цахилгаан гүйдэлд цохиулсан мэт татгасхийв.

	Хоёр биеийнхээ гайхан мэлэрсэн харцанд аргамжуулсан мэт өөдөөсөө ширтэлцэх үес аягатай цай дундартлаа цалгин түрүүчийнхээсээ дутуугүй их чимээтэйгээр гутлын хоншоор дээр асгарахыг хэн хэн нь анзаарч сонссонгүй ээ. Тэд царай царайгаа агшин зуур ширтсэн авч их л урт хугацаа өнгөрсөн мэт болжээ. Эхлээд Должингийн уруул өмөлзөн нулимстай нүдээ анивчин газар шагайв. Царай төрхийг нь ойрхноос нэг сайн харах сан хэмээн өчигдрөөс хойш Жамц хүсээд байсан мөртөө цагаа болохоор чадсангүй. Должингийн гарт хурууныхаа өндгийг хүргэн харц тулгарсан тэрхэн агшинд бүх биеэр нь ирвэгэнэн жирвэгэнэн тарах шиг болсон мөнөөх цахилгаан гүйдэл уураг тархийг нь бас цочроон мэнэрүүлсэн ажээ.

	Таван жилийн тэртээ Хөшөө чулууны ёроолд Должингийн халуун хацар дээр дүрсгүйтэн шовхийтэл озсоныхоо дараа хайртай түүнээсээ учиргүй их ичиж, бахардсан шигээ энэ удаа бас харц буруулан далдирав.

	Дундуур аягатай цайг Жамц алдах вий хэмээн болгоомжлох мэт хоёр алгаараа чанга хашин үүлгэртэн зогсох хооронд Должин эргэнэг дээрээс тавагтай цагаан идээ авч ирээд будаг нь арилж цайсан модон өр дээр тавив. Өөхөн дэнгийн гэрэлд нааш цааш туялзан хөдлөх Должин зүүд нойрт нь үзэгддэг шигээ хөндий дөндий, хоромхон зуур хаа нэг тийшээ алга болчих гээд байгаа юм шиг Жамцад санагдана. Гэвч гандмал бор ногоон тэрлэг өмссөн, хөрслөг бор царайтай тэр бүсгүй хаашаа ч алга болсонгүй, тулганыхаа зүүн захад баруун өвдгөө босгон тохойлдон суугаад дэнгийн гэрэлд гялбаа юу гэлтэй гарынхаа алгаар нүүрээ халхлан байлаа.

	Хаяа хатавчны зай завсраар үе үе сэрүүн салхи сэвэлзэхүй өөхөн дэнгийн дөл чичирхийлэн, тулганд дүрэлзэх аргалын цэнхэр утаа хаалга тийш үүл манан мэт суунаг татуулна. Гадаа гэрт улам ч нам гүм. Улиран одсон он жилүүд Должингийн төрөлх бие галбир, намба төрхийг өөрчлөн хувьсгасангүй гэлтэй. Сайтар ажвал хацар шанааных нь унаган мариа үл ялиг шуугдсанаас дүгрэгдүү царай нь гонзгойдуу болсон мэт. Бэлхүүсээрээ нарийн уяхан хэвээр агаад цээж нь урагшаа адтай дүүхийж хондлой, ташаагаараа нэлээд зузаарсан ажээ.

	Эргэнэг дээрээс тавагтай идээ аваад өрөн дээр тавих хооронд Жамцын сэтгэлд Должин тийнхүү дурайтал бууж, хараад ханашгүй сайхан хэвээрээ үзэгджээ. 

	Хэн хэнд нь дурсан хүүрнэх, сонирхуулан ярих зүйл их байвч эхлэн ам нээх зориг хоёуланд нь дутна. Аль хэдийнээ цайг нь шавхсан үндсэн тагшны ёроолыг Жамц хоосон гөлрөн бодлогошрон суухдаа хүршгүй, халдашгүй онгон сайхан дүрээрээ сэтгэлдээ мөнхөрсөн охин Должинг хэдхэн алхмын цаана, тулганы захад тонгойн суугаа бүсгүйтэй жишин дурсахуй өнгөрсөн хугацаанд өөрчлөгдсөн зүйл огт үгүй, харин ч зүрх сэтгэлд нь бадарсан хайрын гал улам хүчтэй дүрэлзэн талийгаач Гомбын орон гэрт бус, төрөлх гал голомтдоо аваал эхнэрийнхээ дэргэд байгаа мэт бодогдоно. Гэтэл амраг хань шигээ бодож явдаг хайртай түүнтэйгээ ний нуугүй ярья гэтэл ая эв олдохгүй, зориг зүрх хүрэхгүй нь үнэхээр гачлантай.

	Цэргийн алба хаах хугацаанд газар газраас ирсэн 9 идэр залуустай нөхөрлөн эрийн цээнд хүрсэн хэн хүний санаанд багтах бүхнийг нэрэлхэж нуулгүй ярьж хөөрөн нүүр хагарсан хашир эр боллоо гэж өөрийгөө бодож явсан нь ташаа байжээ.

	Должингийн зүс царайг ойрхноос харж, хэлэх үг, дуугарах эвээ олж ядан байгаагаа мэдрэх үес нөгөө л арван хэдэн настай бүрэг дорой хөвүүний ааш зангаасаа ангижраагүйгээ Жамц ухаарав.

	Должин биеэ барин дуугаа хураасан чигээр улбар шар, хөх дөл сүлэлдэн сүүмэлзсэн галыг гөлрөн цомцойн сууна. 

	... Гомбо маань хэрэв голомтдоо буцаад ирсэн бол ханхай гэрийнхээ хоймрыг дүүртэл налайн суугаад эхнэртэйгээ сэтгэлийн үгээ гангар гунгар ярилцан суугаа даа. Цэргийн хуаранд надад сайрхан ярьж байсан шигээ, өрхөө бүтээн ороо засаж, дэнгээ бөхөхийг хүлээж, 

	Должин ч бас олон он жил хүлээн хүссэн эр нөхрийнхөө ханхар халуун цээжийг тэврэх сэн гэж яарах сан биз ээ. Миний оронд Гомбо байсан бол Должин царайгаа барайлган дуугаа хураагаад яав ч ингэж суухгүй... хэмээн Жамц нөгчсөн андыгаа амьд сэрүүн байгаагаар төсөөлөн атаархах аядсанаа ч анзаарах сөгөөгүй бодол дуртгалынхаа далайд дахин живжээ.

	Хэдхэн сарын өмнө хаврын тэр нэгэн өдөр европ тивд дайн дуусаж, баатар улаан арми их ялалт байгуулсан тухай мэдээ цэрэг эрсийн сонорт хүрмэгц энд тэндгүй уухай хашхиран дарга цэрэг ялгаагүй бие биеэ тэврэн, уяхан сэтгэлт зарим нь уйлах, инээхийг хослуулан нулимсандаа халтартсан нүүрээ аль тааралдсан хүний хацарт наан үнсэж үмхлэн байх үес Гомбо Жамцыг цээжээр нь тэврэн сэвхийтэл дээш өргөөд хацар дээр нь шовхийтэл үнсэн «За Жамц минь, харж байгаа биз дээ. Дайн дууслаа. Одоо удахгүй бид хоёр орон гэрийнхээ барааг харна... Ингээд л жаргах цаг ирлээ дээ» хэмээн хүүхэд адил цагаан цайлганаар тачигнатал инээж билээ. Гомбо тэр өдрийн турш төрүүлсэн эх, эхнэр Должин хоёрынхоо тухай байн байн ярьж, хуарангийн ойролцоох болдог толгой дээр Жамцтай зэрэгцэн суугаад нөгөө л эцэс төгсгөлгүй яриагаа хөврүүлэн байхдаа цэргээс халагдан харьсныхаа анхны шөнө Должинтойгоо яаж янаглан жаргахаа зөгнөн өгүүлснийг Жамц чихээр сонсож байгаа бус Гомбо Должин хоёр улаан нүүрэн дээр нь гэгээн цагаан өдөр эхээс төрсөн биеэрээ хүсэл тачаалынхаа ганг тайлан байгаа мэт болсонд ямаан омог нь дүрсхийн цэрэг нөхрийнхөө шанааг цайртал, өөрийнхөө алгыг хорсож бадайртал алгадаад авсан аж. Жамцад алгадуулснаа Гомбо юман чинээнд эс тоон нялх ногоо цухуйсан эрүүл газар дээр хүүхэд адил хөрвөөн хөлбөрөн зогсоо чөлөөгүй тачигнатал инээжээ. Түүнийг хараад хөрст энэ дэлхий дээр өөр шиг нь зовлонд унасан, Гомбо шиг жаргалд умбасан хүн хаана ч байхгүй мэт Жамцад бодогдон хор идсэн үнэг адил гуйвсаар, шорвог нулимсаа дотогш залгисаар хуарангийнхаа зүг алхсан билээ. Хожим хойно тэр явдлыг Жамц дурсах бүрдээ хүсэл мөрөөдлөө биелэх өдрийг үзэлгүй харь газар хүйтэн чулуу дэрлэсэн цэрэг эрийн өмнө нигүүлсэшгүй буруутан болсноо ухаарч сэтгэлдээ өршөөл гуйн наманчилсан нь тоолшгүй...

	Гэрийн тооноор одод шагайсан говь нутгийн намар цагийн энэ үдэш намхан модон өр дээрх өөхөн дэнгийн туниагүй бүдэг гэрэлд Жамц газар ширтэн суухдаа нөгчсөн цэрэг нөхөртөө хатуу хахир авирласан өч төчнөөн гэм буруугаа мартагнаад гагцхүү Должинд хайр сэтгэлийн жолоо алдан тэмүүлж, бүтэн зун, намрын турш баясан жаргаж өнгөрөөсөн өдрүүдийг дурсан хоёулхнаа байгаа энэхэн завшаанд санасан бодсоноо ярилцаад авах үгний сэжүүр сэдэв хайна. Өөрөө л эхлэн үг дуугарахгүй бол Должин ам нээхгүй ганц хоёр хором байтугай бүтэн сар ч үг дуугарахгүй байж чадахыг Жамц мэдэх тул хэдэнтээ хоолой засан суудал дээрээ займчаад

	— Та нар минь өнгөрсөн хэдэн жил яаж шүү амь зууж байв даа хэмээн аядуухан асуув. Должин тулган дахь аргалын галыг ширтэн Жамцын хэлсэн үгийг сонсоогүй мэт удтал дуугүй байснаа санаа алдан

	— Нутаг усны ах дүүгийн дэмээр яаж ийгээд болоод л байсан даа... Амьд хүн аргатай гэж ярьдаг шүү дээ хэмээн дуулдах төдий хэлэв.

	— Аав ээж, ах дүү нар чинь сайн биз дээ. Одоо хаагуур нутаглаж байна даа.

	— Аав маань ноднин өөд болсон, Ээж их ахынд байгаа. Тэднийх Загийн халцгайд өвөлжихөөр нүүсэн сурагтай.

	— Должин минь чи хоёр гэрийн гадаах гэрдэхийг гүйцэлдүүлэх гээд их ядраа биз дээ.

	— Би юундаа ядрах вэ. Манай хоёр хөгшин л харин намайг бөөцийлөх гэж... Би ч заяагүй хүн юм...

	Должин магнайгаа тасамдан зангидсан хөх пансан алчуурыг шувт татан аваад нүүрээ даран аяархан мэгшив. Цээжинд нь багтаж ядан байсан уй гашуу гэнэт нулимс болон үерлэжээ. Түүнийг хэрхэн тайтгаруулах аргаа Жамц олж ядан бүлх залгисан мэт дэмий л хүзүүгээ гүрдийлгэн удтал алмайран суулаа. Эмгэнэн шаналсан хөөрхий бүсгүйн сэтгэлийг засах аятай үг санаанд нь орж ирсэнгүй. Босоо баруун өвдөг дээрээ Должин духаа наан чимээгүй уйлсаар байв. Тулган дээр тавьсан ширмэн тогоон дотор хоол пор пор буцлан борцны хуршингаа хурц үнэр гэр дүүрэн ханхална. Уй гашууд автсан хөөрхий бүсгүйг Жамц дэмий гөлрөн удаан харж түвдсэнгүй. Гэрийн хоймроор алхан дэргэд нь очиж сөхрөн суугаад махлаг чийрэг мөрөн дээр нь гараа тавьж

	— Должин минь, сэтгэлээ барь. Уйлж хайллаа гээд... босоод ирэх биш дээ. Элгэн түмэндээ үнэнч цэрэг эрийн ёсоор амь эрсдэхийг нь би нүдээрээ харсан... юу ч гэх вэ дээ хэмээн хэлэхдээ их зүдэрч амьсгаа нь давхцан байлаа. 

	Должин нулимсандаа норж үрчийсэн алчуураар нүдээ дарсан чигээр босож хэдэнтээ уртаар амьсгаадан аяархан шүүрс алдсанаа эргэнэг дээрээс эсгий бариул аваад даргин буцалж байгаа хоолыг тогоотой нь өргөн чагтан тавиур дээр гаргав.

	— Должин минь, хоол унд гээд яах вэ. Жаргал зовлонгоо ярьж жаахан сууцгаая. Дайн байлдаан дуусаж амар жимэр цаг ирлээ... Та нарынхаа царай барааг харалгүй олон жил боллоо. Хэлэх ярих ч юм байна хэмээн Жамц түгдрэн зориг муутайхан дуугарав.

	Түүний ярьсныг Должин анзаарч сонсоогүй мэт хариу үл дуугаран чанасан хэдэн гозгор борц модон таваг дээр гаргаж, шөлөнд нь болгосон шар будаанаас аягалан өмнө нь тавив. Зовхи нь цэлхэрч хөхрөн уруул нь өмөлзөн байгааг Жамц дэнгийн гэрэлд ажиглаад дахин үг дуугарахаас зүрхшээн толгойгоо гудайн газар ширтэв. «Должин маань эр нөхөр Гомбодоо үнэхээр хайртай, журамт эхнэр нь байжээ. Тэр жил надтай тоглож наадан Хөшөө чулууны дэргэд хацар дээрээ үнсүүлж байхдаа... үнсүүлэх ч гэж дээ... мулгуу мунхаг би л хүзүүдээд хүчээр үнссэн... Надад хайртай болсондоо бус Гомботой намайг үерхдэг болохоор нь сайн байсан биз миний дэргэд талийгаач Гомбо эр хүн шиг эр байсан даа» хэмээн ганьхран бодов.

	— Халуун дээр нь хоолоо ид дээ хэмээн гунигтай нам дуугаар Должингийн хэлэх ард нь сонсогдсонд Жамц эргэн харвал сайх бүсгүй гэрийн зүүн хаяа дахь модон давшуурган ор сандайлан сууж байлаа. Жамц хоол идэх дур үл хүрэвч ёсыг бодон борцноос хэд огтлон үнхэж, аягатай будаанаас амссан болоод гаансандаа тамхи нэрэн аргалын цогоос галын хайчаар чимхэн авч асаан шамдуу хэд сорсноо Должингийн дэргэд очиж суулаа.

	— Должин минь чи надаас яагаад л халгаж цэрвээд байна даа. Чамд би хийсэн гэм байхгүй сэн хэмээн Жамц гоморхон хэлэв. Должин шанаагаа тулан буруу хараад бас л юу ч хэлсэнгүй. Гэр дотор чимээ аниргүй. Өөхөн дэнгийн ч гэрэл сүүмэлзэж, хуршсан тосны үнэр ханхална.

	Жамц гаансныхаа халуун толгойг эрхий хуруугаараа имрэн гэр доторхыг дэмий л дахин нүд гүйлгэн харав. Ханхай шахам гэрийн утаа ист харласан хомс тавил дэнгийн гэрэлд барайн уйтгартай үзэгдэнэ. Хоймрын цор ганц модон авдар дээр бүдүүн бараг хийцтэй жижигхэн модон жаазанд Гомбо Жамц хоёрын цэрэг хувцастай гэрэл зургийг хийж хана түшүүлэн тавьжээ. Цэргийн алба хааж эхэлсэн анхны жил их хөл болж байж Баянтүмэнд авхуулсан зураг мөн байлаа. Таван жилийн турш ердөө л ганц удаа патиар (фото) татуулан ар гэрийнхэндээ явуулсан нь тэр билээ. Жамцын бага балчир байхад тэр жаазанд өнгө дүрс нь танигдахгүй болтлоо харласан улаан сахиусны зурмал хөрөг байжээ. Гучин хэдэн оны үед бурхан тахилаа хавь ойрын хадтай уулын агуй, гуу жалганд аваачиж тавьснаас үлдсэн цор ганц тэр зурмал бурхныг орж гарсан хүний нүдэнд өртөхөөс болгоомжлон наана нь хуучин номоос авсан таван хошуу малын зураг хийж далдлан өмнө нь хааяа зул өргөдөг байсан билээ. Дуугүй, гиюүрэн суугаа Жамцын зүг Должин хяламхийн харснаа, 

	— Жамц аа, чи надад битгий хар буруу санаарай. Та хоёрыг цэргийн албанд мордсон өдрөөс эхлэн ард чинь үлдсэн бид хэд хоног алгасалгүй хүлээж, санаж сарвайж байсан... Бэтгэртлээ хүлээсний эцэст ийм юм болно гэж даан ч санасангүй... хэмээн хэлснээ аяархан гингэнэв.

	— Сэтгэлээ барь даа, Должин минь. Тийм гай зовлон, үхэл хагацал олон айлыг дайрлаа шүү дээ. Дайн байлдаантай цагийн хатуу хэцүүг туулаад гарсан хойно одоо хамжиж дэмжээд аж төрлөө төвхнүүлэхийг бодъё доо. Чи бид хоёр л энэ хоёр хөгшний элгийг дэвтээж, гал голомтоо авч явах учиртай боллоо хэмээн Жамц хал үзсэн эрийн буурь заан өгүүлэв

	— Заяа муутай амьтан би юугаараа тус дэм болж гийгүүлэх вэ дээ... Нэмэр болохоосоо нэрмээс л болно биз...

	— Биеэ голж басах хэрэггүй ээ. Бид хоёрыг эзгүйд хоёр гэрээ чи л айл шиг авч явахад түшиг багана болж байлаа шүү дээ. Чиний тухай ээж хэлэх сайн үг олж ядаад байсан...

	— Тус болохоосоо түвэг удсан нь мундахгүй байх аа... Адаглаад илүү харж, билүү долоох санаатай хөгшин залуу савсаг эрчүүлээс харамлаж хамгаалах гээд...

	— Гомбо маань чамайг дандаа л магтан ярьдаг сан.

	— Ханийн заяагүй хүн юм аа, би... Тийм сайн хань надад дахиад олдохгүй. Одоо ч дүүрчээ... Ээ чааваас!

	Должин Жамцын зүрхийг хүйтэн оргитол санаа алдан цээж, дал мөрөө оволзтол мэгшин уйлав. Хэрхэх учраа олж ядан эмээсэн хүүхэд адил Жамц түүнийг дүрлийн ширтэн байснаа мөрөөр нь тэврэн толгойг нь цээжиндээ нааж, 

	— Чи минь, битгий уйлаач дээ. Сэтгэлээ барь... Миний үгэнд ор л доо... хэмээн дэмий л улиглан сул гараараа хацар шанааг нь илэн аргадав.

	Залуу чийрэг эрийн тэврэлтээс Должин зайлж мултрах гэж зүтгэсэнгүй. Тийм ухаан, хүч тэнхээ ч байхгүй болжээ. Тамхины утаа шингэсэн дээлийн энгэрт нь хацраа наан бүх биеэ дагжин чичиртэл улам гашуудан уйлав.

	Бие төлжин, нас гүйцсэн бүсгүй хүний төрх сууж, хатуу хүтүү ажилд борогшин чийрэгжсэн мэт өчигдөрхөн үзэгдэж байсан Должин хэдэн жилийн өмнө Хөшөө чулууны дэргэд тэврүүлсэн шигээ энхрий булбарай хэвээр байгааг Жамц мэдрэв. Гил хар мяндсан зөөлөн гэзэг үснээс нь нар салхи, өвс ургамлын үнэр анхилна. Жамц нүдээ тас анин «Должин минь... битгий... битгий уйлаач... Амьд мэнд эргээд ирсэн намайг бодоод... битгий уйлаач...» хэмээн амьсгаадан шивгэнэж, булбарай хан түүнийг гараасаа алдуурах вий гэсэн мэт улам чанга тэврэн байлаа. Түүний чамархайны судас оволзон цохилж, аньсан нүдний нь өмнө зунгааралдсан өтгөн шар, манан хөвсөлзөн дарсанд хөлчүүрсэн мэт ухаан санаа нь мэнэрэн мансуурав.

	Энэ яваа насандаа эм хүнийг, тэр тусмаа хайртай бүсгүйгээ тийнхүү энхрийлэн тэвэрч, зулайг үнэрлэн үзээгүй түүнийг урд өмнө амсан мэдрээгүй уян сэрэл, жолоогүй хүсэл эзэмдэж, эрүүл чийрэг залуу биеийн нь бүх булчин шөрмөс алгуур хөвчрөв. Аагим халуун цагийн дулаан бороо нүцгэн биеийг нь шавшин байгаа ч юм шиг, чихнээ сонстох төдий яруу эгшиг бүх бие цогцост нь нэвчин уянгалан байгаа ч юм шиг, хэзээ нэгэн цагт сочин сэрсэндээ харамсан байсан сайхан зүүдээ үргэлжлүүлэн нойрсож байгаа ч юм шиг, ер үгээр төсөөлөн хэлэх аргагүй жаргалд Жамц умбан Должинг тэврэн энхрийлж илэн таалав. Уй гашуудал, бараан дуртгал түүний ухаан санаанаас эгшин зуур хулжин одоод Должин ямар нэгэн үг шивгэнэн хэлэхийг ч сонссонгүй, харин чийрэг хоёр хөх нь халуун илчээрээ дээлийн энгэр нэвт төөнөн гэзэг үснээс нь ханхалж байснаас илүү тансаг мансууруулсан үнэр хүзүүнээс нь анхилахыг мэдрэн их л шунаг амьсгалан үнэрлэж хөлс дааварласан хацар, шанаа, хүзүүг нь шимэн озов.

	Өдөр шөнө, гэрт гадааны алин болохыг ялгахгүй болтлоо Жамцын ухаан санаа балартаж, Должинд хайртай болсон цагаасаа эхлэн далдуур байн байн зөгнөн байсан янаг амрагийн жаргал эдлэх жолоогүй хүсэл сэрэн бадарчээ. Залуу эрийн тэврэлт, шунаг озолж, янаглан илж таалах нь эр эмийн ёсоор эдэлдэг жаргалын нууцад Гомботой хамт анх нэвтрэн үзсэн Должингийн сэрэл хүслийг бас хөндөн ухааныг нь мэнэрүүлэв.

	Нарны илч шингэн халуу дүүгсэн торгон элсэн дээр нэгэн цул сувдан бөмбөлөг болон дураараа хөлбөрөн байгаатай адилтгам жигтэй уян зөөлөн агаад тогтоон ажиглах аргагүй бүдэг дүр төсөөлөл хүйс эсрэг тэр хоёр залуугийн мэнэрсэн ухаанд дуралзан аливаа гэм буруу нүгэл хилэнцээс хэн хэнийгээ өршөөн хэлтрүүлэхэд бэлэн бие биеэ тэврэн энхрийлнэ.

	Хүний явдлын буруу хазгай, нүгэл хилэнцийн хориг хязгаарыг зоргоор зөрчин хожим гэмшивч цагаатгашгүй зовлонд унахаас тийнхүү биеэ татан авах ухааны жолоог сул тавьсан Жамцын уруул хэдийнээ Должин гийн нүцгэн хэнхдэг дээр хэсүүчлэн, хоёр гар нь аль тааралдсан бүчний зангилаа, товчийг тайлж мултлан байв. Амтлах, эдлэх жаргалын босгыг алхахад тулсан залуу эрийг ухааруулан хорих хөндлөнгийн садаа өөхөн дэнгийн гэрэл сүүмэлзсэн умгар бор гэр дотор даан ч үгүй болжээ.

	Тийнхүү хорих саатуулах учиртай Должин өөрөө ч таван жилийн турш үе үе сэтгэлдээ дурсан, хааяа зүүд нойрондоо мөчиг тачиг амтлан байсан дур хүсэлдээ илбэдүүлсэн байлаа. Хөглөрсөн халуун хөх зэрэглээ тэртээх тэнгэрийн хаяанд бус амьсгаа бачуудсан цээжин дээр нь тунаран аюулхайг нь шахан дараад ар нуруунаас нь халуун элс төөнөх адил сэрэл үүсэхийг мансуурсан ухаандаа Должин бүүр түүр төсөөлөн, эр нөхөртэйгөө хамт цэцгийн бал шимэхийн цагт түүнийгээ «Гомбо» гэхийн оронд «Омбоо минь... хонгор оо» хэмээн энхрийлж дадсанаараа сонстох төдий хэдэнтээ давтан шивгэнэлээ. Журамт эхнэрийн ёсоор эр нөхрөө олон жил хүсэн хүлээсэн бүсгүйн будантсан ухаанд гагцхүү Гомбо нь үзэгдэн, түүнтэйгээ хамт байна хэмээн лавтайяа бодсоны учир тийнхүү энхрийлэн дууджээ.

	Нүдээ тас аниад Должингийн хөлстэй хэнхдэгт нүүрээ наан уухичин байсан Жамцын бие гэнэт зарсхийн хүйтэн оргиод явчхав. «Омбоо... омбоо...» гэж Должин шивгэнэх чимээгээр нурсан чулуун хана налан гал нь унтарсан дүрэлгэр алаг нүдээр өөдөөс нь ширтэн суугаа цэрэг эр агшин зуур түүний ой тойнд гялсхийн дахин буужээ. Ямар нэг үг захиж хэлэх гэсэн мэт мэлрэн ширтэх түүний харц хөлсөө асгартал ноололдон байгаа эр, эм хоёр дээр тусаад байгаа юм шиг Жамцад санагдан чинээндээ тулан хөвчрөн чангарсан булчин шөрмөс нь дорхноо сулбайн суларч Должинг тэвэрсэн гараа хүчлэн сугалж аваад хөмөн адасга дээр өндийн суулаа.

	Энэ айлын босгыг алхахдаа зүрхлэн бодоогүй, хүсээгүйгээ ухаан санаа нь мансууран балартах үес эрүүл залуу биеийнхээ төрөлх зөн, ухаангүй дур тачаалынхаа зоргоор гүйцэлдүүлэх дөхсөнөө сэхээрч, ойрхон туссан их бууны сум, бөмбөгний дэлбэрэлтийн чимээнд дөжрөн дүйнгэтэж байсан шигээ орчин тойрноо гөлөнгөр нүдээр харав.

	Үс нь сэгсийн хөлс нь асгарсан Должин нөмгөрсөн дээлийнхээ задгай энгэрийг хоёр гараараа хумин дараад огт танихгүй хүнтэй гэнэт тулгарсан мэт Жамц өөд гайхан ширтэж байснаа яаран өндийж суулаа. Түүний хөлстэй шанаанд санчгийн нь үс наалдан угалзран мушгиран, хацар нь улаа бутран гэрэлтэж, жимийсэн уруул нь зүлгэсэн шүр адил дэнгийн гэрэлд гялайн байгааг Жамц харснаа нүүр буруулан хөмөн адасга дээр сул хөврөн хэвтэж байгаа бүсээ тэмтрэн олж аваад суугаагаараа бүслэн босов. Должин түүнээс харц үл салган ар тийшээ ухарч модон давшуурга тохойлдон өндийснөө хөлдөө орооцолдсон бүсийг авахаар бас тонгойлоо.

	Нэг л мэдэх нь Жамц түнэр харанхуйд унасан мориныхоо байдаг хурдаар зүг чиггүй давхиж явлаа. Зайдан мориныхоо нуруун дээр хэзээ хэрхэн мордсоноо, гэрийн бүслүүрт хавчуулсан аргамжааны сурыг хэдий завдаа суга татан авч бугуйндаа өлгөн атгаснаа анзаарсангүй. Тэнгэр газрын зааг мэдэгдэхгүй болтол хааяа шуурдаг говь нутгийн хавар цагийн догшин угалзны эргүүлэгт дайрагдсан мэт амьсгаа авч чадахгүй болтлоо бухимдан цухалдсан тэр бээр хуйлсан сураар унасан мориныхоо хондлой ташааг хайр найргүй ороолгон салхи сөрөн давхисаар байлаа. Цээжин дотор нь загийн галтай цуцал унасан мэт шаналан тарчилж, будантан элийрсэн ухаан санаандаа өөрийгөө жигшихийн ихээр жигшин, хараалын муугаар хараан зүхнэ.

	Тулалдааны талбарт ханхар цээжээрээ өөрийг нь халхдан амь эрсэдсэн цэрэг эрийн өмнө, ханилсан нөхрөө журамт гэргийн ёсоор хүлээн шаналсны эцэст бэлэвсрэхийн зовлонд унасан бүрэг ичимхий бүсгүйн өмнө хүний мөс, нөхрийн журмаа уландаа гишгэн адгуусныхаас өөрцгүй бурангуй дур тачаалаа хангах шахсандаа ичихийн ихээр ичсэний учир Жамц тийнхүү өөрийгөө жигшиж, үзэн яджээ.

	Зайдан морио оцойн эвхэртэл аргамжааны сураар тас няс гуядан шөнийн харанхуйд зүүрмэглэн чимээ анир тасарсан уужим хөндийг сочоон талын бялзуухай нойрмог чигээрээ дэрхийн үргэн нистэл салхи татуулан давхисаар байлаа.

	Хаашаа, яах гэж ухаан жолоогүй давхиж яваагаа Жамц мэдэхгүй, мэдэхийг ч үл хүснэ.

	Задгай бараан үүлс уудам хөндийн дээгүүр нүүгэлтэн нэвсийгээд хур үнэртсэн сэрүүн салхи сэвэлзсэн үүрийн цагаан гэгээнээр Жамц ямаан сүргээ туусаар өрөмдмөл худаг дээр ирэв. Хүрдэн эргүүлэгт тэр худгийн эргэн тойронд малын хөлөөр хөрс нь халцарсан элсэрхэг цагаан шавар цайрна.

	Хуурай онгоц тийш сүргийн түрүүч ум хумгүй дайран очсоноо хошуу норгох усгүй ёроолыг нь үнэрлэн хэрдээ бухимдан тургилахыг хараад инээд нь хүрэв. Ямаа ямбархаг цамаан адгуус төдий бус эрх танхи эмс адил тунирхуу араншинтай ажээ.

	Жамц мориноосоо яаран бууж худгийн эргүүлгийн урт хөндөл төмрөөс хоёр алд хэрийн сур гогцоолон уяад их л хүчлэн цээжээрээ түлхэн зүтгэсний эцэст сая зугуухан хөдөлгөв. Худгийн цутгамал бетон тагийн цаана чахран хяхтнах бөглүү чимээ гарснаа хүрдний гол хөнгөрөн эргүүлэхэд хялбар болмогц мориндоо мордон мөнөөх сурынхаа үзүүрээс чангаан тойров. Бараг бүтэн хоёр тойрог хийсэн хойно худгийн цоргоор ус годгодон онгоц руу урслаа.

	Хонины хул морь нь хүзүүгээ урагш сунгасхийн толгойгоо үл мэдэг хаялан нэгэн хэмээр аяар аяар алхана. Ус хоржигнон урссаар, онгоцонд мэлтэлзсэн уснаас ямаан сүргийн түрүүчийн хэсэг шор шор залгилан энд тэндгүй тургилах чимээ сонсогдоно. Хүрдний гол үе үе чахрах сулхан чимээ гарна.

	— Оторт гарахын өмнө хэл ам татлан байж засуулсан юм сан. Олигтой тосолж янзалсангүй дээ. Амтлахын түүс болсон худаг усныхан бас л оромдоод орхижээ. Юу ч гэх вэ дээ. Энэ худаг ажилгүй болчихвол Хар асгатын өвөрт оторлох олон зуун мал хэцүүднэ гэдгийг даан ч ухаарахгүй юм даа, тэд... хэмээн Жамц бодолхийлэн эмээл дээрээ хөндөлдөн сууж, онгоцны хоёр талаар шахалдан ус ууж байгаа сүргээ ажиглав. Зэрвэс харахад өнгөн дээрээ ямаа бүр хоорондоо адил гэмээр. Сайтар шинжвэл өнгө зүс, ааш зан өөр өөр. Сүргийн манлайд явдаг сэгсгэр хөх сэрх бусдаас онцгой бие галбир, ааш авиртай. Эвэр нь хүртэл сүр бараатай, алхаа гишгээ нь чийрэг чанга. Сүргээс түрүүлэн өөрийн нь өмнө хөл тавин гишгэх гэсэн ямааг дор нь номхотгоно. Даргар эврээрээ хажуу бөөрнөөс нь яргалж янцгаалтал нэг сайн мөргөөд л болох нь тэр. Араасаа сүүл даран дагадаг биерхүү, үс ноолуур сайтай, чадал тэнхээ дөмөг хэдэн ямааг тэр бусдаас дотночилно. Сүргээс хоцорсхийн өвс чимхэлж ядсан аймхай борлонгуудыг хэзээ ч тоож үл харна. Хотолсон хойно хамгийн дулаан тухтай хэвтрийг сүргийн манлай сэрх андахгүй олоод хэрэв, аль нэг ямаа түүн дээр хэвтэж байвал орилж майлтал мөргөж зайлуулан хэвтээд өгнө. Сэгсгэр хөх сэрхий ааш занг бусад нь андахгүй тул хотолсон хойно түүнийг хэвтрээ эрж олтол бүгд босоо байна. Зарим нь бүр түүнийг зусардан зулгуйдаж байгаа янзтай тачаадсан ишгэн ухна адил дуу гарган зай тавин өгнө. Ус унданд хөх сэрх хамгийн түрүүнд хүрч хамраа сарталзуулан хэдэнтээ сүртэй тургиад урт хөх сахлаа эрүүн дороо дэвсэж ногоон нүдээ цэхэлзүүлэн залгилна. Ус ууж ханамагц «За одоо та нарын ээлж боллоо» гэх шиг даргар эвэртэй том толгойгоо сэжин олилзож, өтгөн шар шээс сархийтэл годгодуулан ганц хоёр хоргол, унагаад салхи үнэрлэн зогсоно. Энэ удаа сэгсгэр хөх сэрх бас л хамгийн түрүүнд усанд ханаад эрүүн доорх урт хөх сахлаасаа бөөн бөөн ус дуслуул саар онгоцноос холдон хуурай цагаан шавар дээр очиж толгойгоо өргөн салхи үнэрлэн зогсов.

	Онгоцны хоёр талаар шахалдан чихэлдэн ус руу зүтгэж байгаа ямааны зай завсар харан шалбааг шавхай үнэрлэн тойрон гүйгч хэдэн зусаг, борлон тийш Жамц хяламхийн хараад ойртон очмогц онгоц тийш шахан шавдуулж уцаарлангуй аяархан зандрав. Ундаалж ханасан сүргийн түрүүч хөх сэрхий араас даган худгаас холдон элсэрхэг цагаан шаварт тойрмоос гарч салхи сөрөн өвс чимхэн алгуур урагшлав.

	Усны шахуургын хүрд үл мэдэг чахрах нэгэн хэмийн чимээг чагнах мэт хул морь аяархан алхана. Үүрээр дугхийн нойр авч амжаагүй Жамцын бие сулбайн мориныхоо дэлэн дээр тонгойж, мөрөө унжуулан энэ тэрийг эргэцүүлэн байлаа. Оторт хань хамжаагүй гарсныхаа лайг сүүлийн хэд хоног улам их мэдэрч, хотод бүгсэн хүү, малд тарга хүч авхуулдаг цагаар ганц биеэр нь орхиод явсан эхнэр Ханд хоёртоо бас л гомдолхийлэв. Залуу зандан цагтаа ядарч зүдрэх, хоол унд холдохыг огт ажирдаггүй байжээ. Чөлөөлөх дайн дууссан жилийн намрын сүүл сард цэргээс халагдан нутагтаа ирээд хагас сар болоогүй байтал багийн даргын албанд тохоогдон хүмүүсийн ярьдгаар улсын ажлын төлөө морь нохой мэт зүтгэж явахдаа алжаах цуцахыг юман чинээ тоодгүй байжээ. Улсын хөгжлийг хойш татаж, ардын аж төрлийг сүрхий доройтуулсан дэлхийн дайны уршиг балгийг түргэн арилгахад хүч чадлаа хайргүй зориулах чин хүсэлдээ хөтлөгдөн тийнхүү өөрт ноогдсон алба ажлыг гүйцэлдүүлэхийн төлөө ядрах цуцахыг умартан явдаг байлаа. Малын хашаа хороо барих, худаг ус гаргах, өвс тэжээл бэлтгэхээс эхлээд жин тээх, мах сүү, ноос ноолуурын ноогдлыг биелүүлэх гээд ер малчин ардтай холбоотой улсын аливаа ажлыг цаг хугацаанд нь биелүүлэх гэж өдөр шөнө гэлгүй, зун өвөл ялгаагүй морины нуруу амраахгүй, өөрийн биеийг хайрлахгүй зүтгэдэг сэн аж. Түүнээс болоод өөнтөгч, ам султай зарим нэгэн түүнийг «хэнхэг» хэмээн хочилж байсан удаа бий. Нэр алдар хөөцөлдөж, албан тушаал, ахиу шан харамж горьдсондоо «хэнхэглэж» байсангүй.

	Үнэн шударга хэргийн төлөө тулалдааны талбарт эрсэдсэн үеийн олон нөхдийнхөө амьд ахуйдаа хүсэн мөрөөдөж байсныг, хийж гүйцэлдүүлж дуусгаагүйг амьд үлдэгсэд өвлөн биелүүлж гүйцээх учиртай. Энэ бол дайнд үрэгдэгсдийнхээ өмнө амьд үлдэгсдийн хүлээсэн журамт үүрэг мөнөөс мөн хэмээн Жамц тангарагтаа үнэнч цэрэг эрийн ёсоор сүслэн боддогийн учир ядрах цуцахын цагт өрөөл бусдад ялархан тунихыг огоордог байжээ. Тэгтэл ухвар мөчид зарим нэгэн «дайн байлдаан дуусаж, амар амгалан цаг ирлээ. Айх аюул, хөнөөх дайсан үгүй болсноос хойш ужиг дайнд ядарч туйлдсан бие сэтгэлээ амраан уух цагтаа ууж, дуулах цагтаа дуулж явахад яадаг юм» гэсэн үг цухуйлган алба ажил ярихыг сонсоод далдуур ярдаглаж байсан удаатай. Мах, ноосны ноогдол биелүүлэх гэж айл алгасалгүй бууж мордон явахдаа эгэл ардтай цэргийн ёсоор ярьж тушааж болдоггүйг Жамц яваандаа ухаарч, аргадахыг нь аргадаж, ятгах гуйх учиртайг нь урин зөөлөн үгээр шахаж шаардан, хахир яхир заримтай нь хууль ёс, ял шийтгэл ярьж байж зорьсон хэргээ бүтээдэг байсан сан...

	Сүргийн сүүлчийн хэсэг ус ууж ханаад худгаас холдмогц Жамц морио услан тушиж орхиод цэл хүйтэн тунгалаг усаар нүүр гараа угаалаа. Шөнөжин мал дагаж, агсагдан нозоорсон бие нь тэр дороо сэгхийн хөнгөрөх мэт болсонд дал мөрөө нужигнатал гараа алдлан хэдэнтээ суниан худгаас зайдуу очоод ширгэн дээр завилан гаанс, тамхиа гаргав.

	Тэнгэрийн хаяа зүүнээсээ үүл нэвт шаргалтан холын бараа харагдахаар гэгээтэй болжээ.

	Цэнхэртэх их хөндийн хойд талаар баруунаас зүүн тийш хормой хормойгоо дэрлэн тэмээн жингийн цуваа адил үргэлжлэх Хар асгат хэмээх эрвэн сэрвэн хадтай уулсын бараа харааны үзүүрт торолзоно. Нэлмэгэр үүлс тасархайтан умраас өмнө зүг зогсоо чөлөөгүй нүүж, үүрийн туяа нь үл мэдэг ягааран байгааг Жамц ажиглаад үдээс хойш тэнгэр цэлмэхийн шинж мөнийг төвөггүй тааварлав.

	Жилийн жилд газрын гарц сайтай байдаг Хар асгатын өврийн уужим хөндий булаг шанд, худаг усгүйн учир өвөг дээдсийн үеэс саяхан болтол онгон зэлүүд нутаг хэвээр байсан билээ. Өвөл цас их унаж жавар тачигнан, хавар оготно зурам хүртэл нүх ноохойноосоо гарах аргагүй салхилан шуурна. Харин зуны адаг сард тэнгэрт үүл л үзэгдвэл заавал хур бууж уужим хөндий номын ногоон өнгөөр дуниаран намаржингаа говь нутгийн аль л аагтай шимтэй өвс ургамал жигдрэн халиурна. Олон жилийн өмнөх тэр нэгэн гантай зун энэ уужим хөндийн захад хавь ойрынхон нүүн ирж зусахад Жамц дөнгөж арван настай байсан болов ч Хар асгатын өвөр хөндий үлгэрийн орон мэт санагдан «Энд ядахдаа ганц булаг шанд байсан болоосой» хэмээн эцгийнхээ санаашрангуй хэлснийг насан туршдаа мартахгүйгээр ой ухаандаа тогтоожээ. Багийн даргаар сонгогдсон Жамц намрын тэр нэгэн өдөр багийн залуучуудыг цэрэг мэт дайчлан Хар асгатын өвөрт худаг гаргахаар иржээ. Нутгийн ажигч өвгөдөөр өвс ногооны гарц, газрын байдлыг шинжүүлэн шав тавьсан таван газар худаг гаргахаар газар ухаж эхэлжээ. Албадах шахан цуглуулсан хорин хэдэн залуу дургүйд хүчгүй гэгчээр эхний хэд хоног гавьтай ухаж чадсангүй.

	Хамгийн түрүүнд орилоо хэмээх хочтой Шаравын толгойлсон дөрвөн залуу гурван алд хэртэй ухаад байтал нойтон хад чулуунд тулаад яах ч аргагүй зогсчихжээ. Жамц өөрөө удирдан ухуулсан худаг дөрвөн алд орчим гүнд хүрсэн авч дусал ч ус гарсангүй. Ухаж байгаа таван худгийн алинаас нь ч ус гарах найдвар тасрах шинжтэй байсан ч. Жамц зорьсон хэргээсээ ухарч няцахыг үл хүснэ. Хувь хувиасаа хоол ундаа базааж майхантайгаа ирсэн залуучуудыг өглөө нар битүүгээс үдшийн бүрий болтол шаардаж шавдуулан газар ухуулсаар байлаа. Долоон алд хэр гүн ухсан хамгийн захын худгийн хайрга чулуун хананаас булингартай шар ус шүүрэн ухсан газрын ёроолд өвдөг далд орох хэртэй тунаад цааш нэмэгдсэнгүй. Нутгийн залуучуудын урам хугарч далдуур элдэв яриа хөөрөө гаргах болов. Хамгийн түрүүнд хад чулуунд тулсан орилоо Шарав бусдыгаа уруу татан Жамцад хэдэн удаа хуурай агсан тавьжээ. Арав хоногийн хугацаатай дайчилсан залуучууд хоног гүйцмэгц майхан майхандаа үг дуугүй тэрийн хэвтчихээд, Жамцын хөлийн чимээ гармагц зодуулж хаширсан нохой мэт атиралдан цэврүүтсэн гар, шалбарсан шанаа, гарын шуугаа ил гарган унтаж байгаа дүр үзүүлнэ.

	Аргадах, зандрахыг хослоод хүч хүрэхээ больсон Жамц тэсэлгүй уурлахын ихээр уурлаж орилоо Шарав тэргүүтэй ярдаг танхай таван залууг буу тулган, шийдэм далайхаас наагуур сүрдүүлж байгаад нөгөө шар ус тунасан худгийг лайдуулан дахиад нэг алд хэр гүн ухуулав. Тэглээ гээд арвитай ус гарсангүй, нөгөө л өвдгөөр татах төдий шар ус бас тунажээ.

	— За багийн дарга та нүдээрээ харж байгаа биз дээ. Энэ хэрийн булингартай шар ус бид хэдийн давсгийг сулласан ч гарна. Дуртай юм бол та өөрөө энэ шороо чулуугаа мэр. Багийн дарга гэдгээрээ та сүр далайлгаад малчин ардын үр хүүхдийг тамлан зовоох эрх байхгүй шүү. Яавал ч яа хэмээн Шарав омогдсонд бусад нь түүнийг аялдан дагав. Жамцад хэлэх үг олдсонгүй. Бэлхүүсээрээ сураар уяулаад худагт ганцаараа орж хүрзний ир, царилын үзүүр мохтол гүнзгийлэн ухжээ. Худгийн амсар дээр үлдсэн залуус хувин дүүргэсэн хайрга чулуутай нойтон шаврыг үг дуугүй татан гаргаж байлаа. Нэг мэдэх нь харанхуй болж тэртээ дээр од гялалзан харагдав. Орилоо Шарав нүхний амсар дээрээс тонгойн 

	— Хөөе, багийн дарга гуай! Та газрын хүйс цоолсон, ч амны балга ус гаргаж чадахгүйгээ ухаарахгүй л байна уу. Зовлогоо зовоох дуртайгаараа та эндээ үлд л дээ. Бид явлаа гэж хашхирах чимээ хүнгэнэн цуурайтав. Жамц дөрвөн мөчөө янгинахыг үл тоон уур унтуугаа барьж ядан, 

	— Орилоо новшоо, чи эндээс шалавхан зайлаад аль. Чамтай чамгүй би эндээс ус гаргахаар л гаргана. Орилсоор байгаад ам чинь ангасан бол наад давсагтаа байгаа шар усаа шавхаад майхныхаа мухарт очиж хэвт! хэмээн тэнхээгээрээ хашхирчээ.

	Шарав хариу үг дуугарсангүй... гогцоорсон нойтон сур толгой дээрээс нь хаячхаад алга болов. Зургаан алд гүн нүхний ёроолд өмднөөс өөр хувцасгүй үлдсэн Жамц түдэлгүй даарч эхлэв. Харанхуйд таамгаар нэлээд ухсан авч гадагшаа шороо чулууг нь гаргах аргагүй болохоор ухсаны ашиг байсангүй. Уур цухлаа дарах гэсэндээ нүхний ёроолыг цүлхийлгэн малтав. Хэр удаан малтсанаа Жамц мэдсэнгүй. Нүцгэн хөл доор нь лаг шавар, шалбааг шалчигнан булчин шөрмөс нь татвалзан, үе мөч нь янгинан өвдөж байлаа. Эцэстээ Жамц хөл дээрээ тэнцэн зогсох тамир тэнхээ нь шавхагдаад мөс мэт хайрах шавар чулуун нойтон хана нүцгэн биеэрээ налан суугаад дээшээ харав. Нүхний дүгрэг амаар од түгсэн шөнийн тэнгэр ёлтойн үзэгдэнэ. Одны байдлаар цаг хугацаа баримжаалах гээд чадсангүй. Урд өмнө огт ажиглаагүй цөөн хэдэн од анир чимээгүй анивчин жирвэлзэнэ. «Эд эр намайг хашраах аргаа мөн ч амархан олов оо» хэмээн бодохоос түүний хөх инээд нь хүрчээ. Болохгүй бүтэхгүй юмны төлөө нутгийн залуусын хүч тэнхээг дэмий барж, эцэст нь өөрөө тоглоом наадмын бай болсондоо Жамц ичиж байлаа. «Таван нүхний ядахдаа нэгээс нь ус гарсан бол онгон зэлүүд энэ нутагт наанадаж багийн айлуудаас хэд гурав нь тавтай зусаж, намаржиж болох сон. Ус л гардаг юм бол... миний нэр хугарах ч яах вэ...» хэмээн тэр сэтгэл түгшин гуниглан боджээ.

	Цаг хугацаа тэсэхийн аргагүй удаан өнгөрч байлаа. Даарч хөрснөөс Жамцын хөл гар мэдээ алдан эрүү нь хавшин шүд нь тачигнана. Нүхний хананаас шүүрсэн ус нойтон шавар дээр шол шол туслах нь доог тохуутай сонсогдсонд Жамц шүдээ янгинаж тачигнатал хавиран хүндээр амьсгаалан харанхуйд тэмтчин байж хана түшүүлж тавьсан хүрзээ олоод оршиж хөшсөн өвдгөө тулан бослоо. Яаж ч малтан цоройж мацаад зургаан алд нүхнээс гарч чадахгүйгээ мэдсэн хэр нь оймслон дөрөөлөх хонхор ухах гэж оролдов. Хүрзний ир хүрэх төдий бөөн хайрга, нойтон шавар толгой дээрээс нь унасанд давхийн сочлоо. Тэгтэл тэртээ дээр хүний хөлийн чимээ гарах шиг болжээ. Жамц нүцгэн цээжээ нойтон гараараа тэврэн чимээ чагнан өлийн харлаа. Хэн нэгэн хүний бараан дүрс одны гэрэл халхлан сүүтгэнэн байснаа албаар ханиалган чимээ өгөхийг сонсвол эмэгтэй хүн ажээ. Жамц тэсэлгүй

	— Хөөе, чи хэн бэ? хэмээн сөөнгөтсөн хоолойгоор асуув.

	— Би байна аа, багийн дарга аа. Цаадуул чинь бүгдээрээ унтаад өгсөн...

	— Аан, чи Ханд уу?.

	— Тийм ээ... Багийн дарга та энэ сурын үзүүрээс бариад ав. Би татъя. 

	— Чи ганцаараа хүч хүрэхгүй ээ...

	— Оролдоод үзье...

	— За тэгвэл сонсож бай.. Цаана чинь газарт шаасан төмөр гадас байгаа. Түүнээс наад сурынхаа үзүүрийг гогцоолоод уячих... Тэгээд нүхнээс холдоод татаад үз.

	— За тэгье...

	Жамц, Ханд хоёрын ярилцах чимээ худгийн нүхэнд хүнгэнэн цуурайтна, Нойтон шавар дотор хэвтэж байсан сурыг Хандын дээрээс унжуулан өгсөн сурын үзүүртэй Жамц залган уяад бэлхүүсээрээ ороов. Түдэлгүй мөнөөх бүсгүйн бараан сүүдэр од халхлан харагдав.

	— Багийн даргаа, би одоо татаад үзье. Та хичээгээрэй...

	— За мэдлээ. Чи нүхний амнаас хол байгаарай. Хүч хүрэхгүй байвал зүгээр л алдчихгүйг хичээж сайн барьж байгаарай.

	— За би холдлоо...

	Жамц хөвчирсөн сураас чанга атган нүцгэн хөлөөрөө худгийн хана жийн дээшээ алгуур авирсаар байв.

	Толгой дээрээс нь чулуу шавар байн байн нуран дагз, мөрийг нь өвдтөл цохино. Бугуйгаа ороосон сур чивчрэн гарын сарвууг мэдээ алдтал тэсэхүйеэ бэрх өвдүүлэвч шүд зуун хоёр гараа сэлгэн сураас атган алгуур өөдөө өгсөв. Чөлөөлөх дайны үед японы бэхэлсэн чулуун цайзад нэг удаа нөхдийнхөө хамт тагнуул хийхээр нэвтрэхдээ олсон дүүжингээр агшин зуур зургаан метр өндөр ханын ёроолд хүрч хэдэн хурмын дараа буцаад авирахдаа тэгш газар алхаж байгаа мэт хялбархан оройд нь гарснаа тэрхэн зуур Жамц санав. Түүнээс хойш ердөө л есөн сар өнгөрсөн байтал өд мэт хөнгөн байсан бие нь чулуу шиг хүндэрсэн санагдаж хөлөө жийн нуруугаараа худгийн чийгтэй хана тулан бүх биеэ хөвчрүүлэн чагтлаад түр амсхийлээ. Ханд хэмээгч намхавтар нуруутай, улаан хацартай, нас арван ес шүргэж яваа тэр хүүхэн орилоо Шаравын төрсөн дүү билээ. Албаны ажлаар хөнхөр Лувсан өвгөнийд Жамц хаяа бууж мордохдоо түүний зүс царайг харсан авч сэтгэл татагдсан нь үгүй. Хар асгатын өвөрт худаг гаргахаар нутгийн залуучуудыг дайчлан хөдөлгөх үес Ханд ах Шарав даа аашлуулж загнуулан байж дагаж ирээд сайн дураараа гал тогоог нь барьжээ. Нурмагар бүрэг түүнийг ах нь худаг гаргахаар цугласан залуусаас харамлан хардаж, сээтэн хаясан хэнийг болов ч хайр найргүй гэсгэхээс буцахгүй шинжтэй тул орилоо Шаравын гашуун үгийг сонсож, нударганы амтыг үзэхийг хэн ч үл хүснэ.

	Бүдүүн ширхэгтэй өтгөн хар гэзгээ гурваар даран сүлжсэн Ханд өглөө бүр домботой халуун цай барьсаар Жамцын майханд орж ирэхдээ айж эмээсэн байртай далдичин, улаан хацар нь гэрэлтэн байдаг сан. Үд дундын халуун нар төөнөсөн нэгэн өдөр худгаас гаргасан чийгтэй шороон дээр цээж нүцгэлэн түр амсхийн сандайлан сууж байсан Жамцад зэлгээн хярам аягалан өгөхдөө Ханд бялхуулан асгаж, түүнээсээ ичиж зовсондоо зэс домбоо гараасаа алдан мунгинасан билээ.

	Хүзүү, чихнийхээ омгийг зос түрхсэн мэт час улаан болтол ичсэн Хандыг аяга тосон тойрч зогссон залуус тоглоом наадам хийн тачигнатал инээлдэхэд уруулаа өмөлзүүлэн гүйн одож билээ.

	Худгийн аман дээр арай ядан мацан гарч ирмэгцээ Жамц тохойлдон мөлхсөөр чийг үнэртсэн овгор шорооны дэргэд хүрэв. Бэлхүүсээрээ ороож уясан сурын нөгөө үзүүрээс татаж байсан улаан хацарт Ханд, хаана байгааг харанхуй дунд харцаараа тэмтчин эрээд олсонгүй. Тэр ичимхий бүсгүй шөнийн харанхуйд ууссан мэт үл үзэгдэнэ. Чинэрч бадайрсан гарынхаа шууг Жамц базаж илсээр өндийж суулаа. Бүлээн зөөлөн салхи нуруунаас нь үлээн суганы нь үеийг сэрвэлзүүлэн гижигдэнэ. Бээрч хөшсөн хөлийн улнаас нь хуурай дулаан шороо жигнэх нь нэн таатай. Од түгсэн шөнийн тэнгэр дор өвдгөө тэврэн амсхийн сууж байгаа өөрийнхөө байдал төрхийг Жамц санаандаа төсөөлөн бодохуй арчаагүй нялх хүүхэд нүдэнд нь харагджээ. Тоглоомд хожигдсондоо хор шар нь буцалсан балчир хөвүүн адил хэнгэнэтэл уйлмаар санагдсан авч хуурай нүдэнд нь нулимс хурсангүй. Тэгтэл хажууханд өөрийн нь төлөөнөөс хэн нэгэн эхэр татан уйлах сонстох шиг болсонд Жамц сочин толгойгоо өргөв. Үнэхээр хэн нэгэн хүн овгор шорооны цаана уйлж байлаа.

	Жамц хоёр гараараа газар тулан хүчлэн байж босоод чимээ гарсан зүг тонгойн харжээ. Овоолсон шорооны архан талд шомбойн суугаа хүний дүрс бүртэлзэн үзэгдэв. Уйлах чимээгээр нь улаахан хацарт Ханд тэнд байгааг Жамц таниад ухасхийтэл хөврөлдсөн сурд хөл нь ороолдон бүдэрч тэнцвэр алдан унах дөхсөнөө ганцхан цовхрон бүсгүйн дэргэд очив. Төмөр гадас тэврэн сөхөрч суугаад шуг шугхийн уйлан байгаа түүний дээрээс Жамц тонгойн

	— Ханд аа, чи яагаа вэ?! Хөл гараа шалбалчхаагүй биз... хэмээн амьсгаадан асуув.

	— Яагаа ч үгүй.. ээ... дарга аа... газарт шаасан гадас сугараад... таныг унахаас айгаад...

	— Одоо айлтгүй ээ. Амьд мэнд гараад ирлээ шүү дээ. Чиний татсаны хүчинд... Ханд аа, битгий уйлаач...

	— Би... би... айгаад... Энэ овгор шороо байгаагүй бол...

	Эрчүүд гэдэг чинь ийм л хатуу тоглоомтой улс даа. Чамайг ирээгүй бол энэ чийгтэй хүйтэн хар нүхэнд би осгож мэдэх байсан шүү.

	Сур гогцоолон уясан урт төмөр гадсыг Ханд өлгийтэй хүүхэд тэврэх мэт цээжиндээ наан мэгшин уйлж байснаа гэнэт больж, нойтон шавар наалдсан нүцгэн хөлөө зөрүүлэн дэргэдээ сууж байгаа Жамцаас дөлсхийн буруу харав. Түүний цээжний гүнээс зогсуулах мэт бөглүү чимээ гарахыг залуу эр сонсоод өхөөрдсөндөө өтгөн ширүүн үстэй зулайг нь иллээ. Ханд бишүүрхэн дайжсангүй, сур уясан төмөр гадсыг газарт зөөлхөн тавиад нүүрээ даран тонгойн сууна. Сул хөрсөнд гүн шаасан гадас эхний таталтад суга үсрэн суларсанд турьгүй тэр бүсгүй айхын ихээр айжээ. Гарын нь алганд чивчрэн шигдсэн сур чинээндээ тултал чангаран хэзээ мөдгүй шувтран алдуурах гээд байсан тул төмөр гадаснаас байдаг тэнхээгээрээ зууран овгор шороог хөлөөрөө жийн тогтжээ. Худаг руу унжсан сур улам хөвчрөн үе үе хүчтэй угзчих бүр хөөрхий бүсгүйн алгийн чинээ зүрх цээжин дотроо багтаж ядан булгилж, үе мөч нь нужигнан нүдний нь өмнүүр үй түмэн гэрэлт оч бужигнан маналзан байжээ. Тэсэхүйеэ удаан үргэлжилсэн аймшигтай зовуурьтай тэр явдлын дараа Ханд нүцгэн бугуйгаа шүдээрээ зуун аяархан мэгшин уйлжээ. Түүний бөмбөгнөтөл чичрэн байгаа дал мөрийг Жамц чанга тэврэн удтал дуугүй суулаа. Тэрлэг нэвт төөнөх бүсгүйн халуун биеийн илчийг бүх биеэрээ мэдрэх үес Должин санаанд нь оржээ. Ачаатай хөсгийн сүүл барин унасан морин дээрээсээ байн байн эргэн харсаар тэнгэрийн хаяа тийш холдон холдсоор одсон Должин гэнэт эргэн ирээд дэргэд нь сууж байгаа юм шиг бодогдоод байлаа. Должинг дурсаж бодолд автсан Жамц дэргэдээ суугаа бүсгүйг биедээ улам шахан тэвэрч зулайг нь үнэрлэв. Бүсгүй огт цааргалсангүй...

	Жамц ямаа авч малласан жилээс эхлэн Хар асгатын өвөр хөндийд намаржин оторлодог болж машин техникийн хүчээр гаргасан өрөмдмөл худгаас малаа услах бүрдээ олон жилийн тэртээх явдлаа эрхгүй дурсан «Би гэдэг хүн мөн ч бүдүүн зүрхтэй охор бодолтой байжээ» хэмээн толгой сэгсэрдэг байлаа. Говьд худаг ус гаргаж явсан албаны хүмүүстэй нэг удаа тэр бээр зориуд нүүр учран ярилцаад «Зуу шахам метрийн гүнээс ус татаж гаргадаг худаг гаргалаа» гэхийг сонсож дуу алдан гайхжээ. Дайны дараах тэр жил нутгийнхаа залуусыг дайчлан байдаг хүч тэнхээг нь барж, суганы булчирхайг нь цочтол шахаж шаардан ухсаны эцэст амны устай ганц худаг гаргасан нь ердөө л арван хэдэн метр гүн байсныг зуун метрийн гүн өрөмдмөл худагтай зүйрлээд өөрийгөө хэр бүдүүн бараг, муйхар мунхаг нэгэн байсныг бодохоос инээд нь хүрдэг аж. Дөчөөд жилийн өмнө гаргасан тэр худаг хөрсний өнгөн хэсгийн судлаас ундаргатай байсан учир даан ч богино настай байжээ.

	Жамц гаанс тамхи угсруулан татаад босов. Ус ууж ханасан ямаан сүрэг нь сэгсгэр хөх сэрхий араас хошууран нэлээд холджээ. Тэртээ зүүн хойно, Хар асгатын наана өчигдөр өглөө шаасан отрын майхан нь харааны үзүүрт цэг төдий бараан толбо болон харагдаж байлаа. Үүрээр нойр аваагүй морь нь дөрвөн хөлөө сэлгэн өргөж босоогоор зүүрмэглэн байснаа эзнийхээ чимээгээр сэрж толгой өргөн чихээ солбилзуулан холын бараа харав. Жамц мориндоо мордохыг яарсангүй. Хүрдэн эргүүлэгт өрөмдмөл худгийн бетонон таг дээр гарч зогсоод өврөө суйлан ганц нүдний дуран гаргаж баруун тийшээ дурандав. Дурангийн хараа хүрэх газар хөхөмдөг зэрэглээ жирвэлзэн нүдэнд торох хүн малын бараа харагдсангүй. Дурангийнхаа харааг ялимгүй сунган тавиад дахин харлаа. Хармаг битүү ургасан элсэн довтой хоолойн эхэнд хоёр гурван тэмээ сүүмэлзэн үзэгдэв. «За мөн дөө, Хойлгийнх өчигдөр үдэш ирээд буужээ. Эхнэр хүүхэдтэйгээ оторлож явах учиртай» хэмээн Жамц дэргэдээ хүн байгаа юм шиг дуу алдан чанга хэлээд худгийн бетон таг дээрээс буув»

	Хямсгар Малзав хүүтэйгээ ирээд явснаас хойш Должин санаанаас нь гарахгүй болжээ. Дөчөөд жилийн тэртээ үзсэн туулсан бүхэн өчигдрийн явдал мэт ухаан санаанд нь байн байн тод буугаад байлаа. Гар хүлээн авагчаар сүүлийн үеийн мэдээ сонсож байхдаа хүртэл нэг л мэдэхэд санаа бодол нь өнгөрсөн улирсан он жилүүд тийш бэлчээд байв. Должинг хэрэв ядарч зүдэрвэл өөрийн чадал тэнхээ хүрэх бүхнээр тус хүргэх ёстой хүний нэг гэж Жамц идэр залуу наснаасаа эхлэн өөртөө хатуу үүрэг оноож, түүнийгээ хэзээ ямагт бодож явдаг тул төрүүлсэн ганц хүү нь өр төлбөрт унасныг дуулсан цагаас хойш Должинтой нүүр учран уулзах сан гэхээс байж ядан байлаа. Оторлож яваа сүргээ ганц хоёр хоног хариулаад өгөх айл нүүж ирэхийг хүлээсээр сая Хойлгийнхон элст хоолойн эхэнд ирж буусныг хараад хүүхэд шиг баярлажээ. Их үдийн алдад Хар асгатын ууланд ямаан сүргээ гаргаад Хойлогтой очиж уулзахаар Жамц санаандаа товлолоо.

	Нутаг усныхан дундаа сайн малчны тоонд ордог Хойлог хэмээх өөрөөсөө ганц хоёр насаар дүүмэд, алиа хошин яриатай, барагтай л бол «За» гэдэггүй хэр нь улсын ажлын төлөө бие хайргүй зүтгэдэг, уг удмаараа ажилч түүнийг Жамц «эр хүй шиг эр хүн» хэмээн хүндэлнэ. Тэр жил Хар асгатын өвөрт худаг гаргахаар дайчлан аваачсан залуусаас Жамцтай хамт үлдэж, нөгөө шар ус гоожоод байсан нүхийг нэмж гурван алд гүнзгийлэн ус гаргалцсан дөрвөн залуугийн нэг нь Хойлог байжээ. Хоёр жилийн турш овоо ундаргатай элбэг устай байснаа нэгэн гантай зун ширгэсэн тэр худгаас одоо сайн ажигласан хүнд тарваганы дош төдий дов л үлджээ.

	Жамц морио хөтлөн сүргийнхээ араас алхав. Мэлийн манддаг тал нутгийн өглөөний нарны туяа үүлэн сиймхийгээр сад тавин уужим хөндийн нэгээхэн хэсэг газрыг ший жүжгийн тайз адил гийгүүлэн байлаа. Сэгсгэр хөх сэрх энэ өдрийн бэлчээрийг урдаас таасан мэт Хар асгатын дунд уулыг чиглэн сүргээ хошуучлан дагуулж явуут таана хөмлийн толгой шүүрэн чимхэлж зугуухан урагшилна. Гурван жилийн өмнө төллөх эм хонь маллаж байснаа Чимид гэдэг залуу малчинд шилжүүлэн өгчээ. Өөрөө өгье гэж өгсөнгүй. Сүрэг зохион байгуулалтыг шинэчлэх нэрийдлээр, хүн бүл муутай нас өндөр болсныг харж үзэж байна гэсэн шалтаг заан үр төл сайтай, ашиг шим түлхүү сүргийг нь өөр малчинд шилжүүлэх болсонд Жамц дургүй байлаа. Тарга хүч сайн авдаг, хялгас, ноолуур ахиу өгдөг сүрэг бий болгох гэж олон жил бие хайргүй зүтгэн аймгийн аварга малчин гэдэг сайн нэр дөнгөж хүртээд байтал нь тийм явдал болжээ. Өгөхгүй гэж зүтгээд хүч хүрсэнгүй. Сүрэг зохион байгуулах комиссынхон Жамцын өргөдөл гомдлыг үл ойшоон «Ямар малаа хэнд өгч маллуулахаа нэгдэл мэднэ» гээд ер халгаасангүй. Тэгээд эр сувай ямаа маллах болжээ. Тураалын туйлд хүрч арьс яс болсон, өвчин эмгэгт баригдан шургачин унаж хэзээ мөдгүй нүд аних вий гэмээр нас шүд тэнцвэргүй эр, сувай ямаа суурь сууриас тастан машин, тракторын тэвшинд бөөн цөөнөөр ачиж ирээд хаяанд нь буулгажээ. Харахаас нүд халтирам тэр малыг сүрэг зохион байгуулалтын комиссын эрэгтэй эмэгтэй гурван залуу тоолсон болж данс бүртгэлийн хуудас дээр Жамцаар гарын үсэг зуруулаад санд мэнд яваад өгчээ. Малд нүдтэй, хайртай хэн ч харсан сэтгэл сэргэмээр өнгө зүстэй буянт сүргээ хэдхэн хоногийн өмнө хотыг нь харлатал хүйгээр нь туугаад авч явахад араас нь сүү өргөн, нүд дүүрэн нулимстай хоцорсон эхнэр Ханд нь хэсэг бусгаараа бөөгнөрөн хургаж, тал тал тийшээ толгойгоо хандуулан сул дорой дуугаар майлалдан байгаа тэр сүгийг хараад дуу алдаж, 

	— Ээ бурхан минь, ямар хүний гар дээр байсан мал ийм болдог байна аа... хэмээн хэлэх үгээ олж ядан ээрч, гайхшаа барсан билээ. Эхнэрээсээ дутуугүй бухимдан нүд нь харанхуйлж, гол нь харласан Жамц гомдож гутрахын туйлд хүрснээ эхнэртээ мэдэгдэхгүйг хичээн, 

	— За яах вэ, хө! Аль нь ч адилхан нэгдэл нийгмийн хөрөнгө. Маллаж байсан эзэн нь голж заазалсан энэ хэдэн малыг яаж ийгээд тоо бүрэн хаваржуулаад ногоотой золгуулчихвал учир бий хэмээн итгэл муутай хэлжээ.

	Хожим хойно сонсвол тэр буруу булхаатай явдлыг комиссын нарийн бичгийн даргаар томилогдсон Мал завын түлхээсээр хийсэн байлаа. Нас зүс, бие бялдар, ааш зан нь тэс ондоо, өргүүлж тээлгүүлэх шахсан хэсэг бусаг эр, сувай ямааг нэг сүрэг болгох, тоо бүрэн байлгах гэж Жамц, эхнэр Хандынхаа хамт хавар, зуны турш унтах нойр, идэх хоолоо умартан борви бохисхийх завгүй хөлс хүчээ шавхан зүтгэсний эцэст намар тийшээ овоо зүгшрүүлжээ. Малзавт муугаа үзүүлэхгүй гэсэндээ тийнхүү шүд зуун тэвчсэн бус, ганц ч гэсэн ишиг борлон хороочихвол наанадаж тулгийн чулууг нь тавилцсан нэгдлийнхээ сан хөмрөгт гарз учирна, цаашилбал улс нийгэм хохирно гэж сэтгэл зовсондоо Жамц алд бие, халамжит ханиа зовж зүдрэхийг үл ажран мэрийхээрээ мэрийжээ. Гэлээ ч хаврын адаг сарын эхээр хүлээж авсан таван зуун далан найман ямаанаас жилийн эцсийн тооллогоор арван нэгэн шүдлэн борлон дутав. Арчилгаа тордлого авахаас нэгэнт өнгөрсөн тэр хэдэн борлон шүдлэнг мал болгох гэж арга чаргаа бартал ноцолдоод дийлээгүй ажээ. Төлбөр ялбарын тухай яриа дэгдсэнээ яагаад ч юм түдэлгүй намджээ. Ямар нас зүстэй мал яагаад хорогдсоны шалтгааныг малын эмч, бригадын хариуцлагатан нар магадлан шинжлээд гарын үсэг зурж тамга дарсан бичиг Жамцын өвөрт бэлэн байлаа. Тооллогынхон тэр баримт бичгийг хэдэнтээ шүүн шалгасны эцэст Жамцад төлбөр оноосонгүй. Ял төлбөргүй гарсандаа Жамц, Ханд хоёр ч баярласангүй. Төллөх ямаа маллаж байхдаа өнчин ишигний гарз гаргаж үзээгүй тэд арван нэгэн малын амьтай холбогдсондоо хэрдээ гутарч нэг хэсэгтээ хүний нүүр харахаас ч зовдог байлаа. Нэгдлийн бүх гишүүдийн тайлангийн хурал дээр сум нэгдлийн дарга Чоймчигийн тавьсан илтгэл айлтгалд «...манай тэргүүний гэгддэг зарим нэг малчин нам болоод нэгдлийн гишүүний үүргээ хөсөрдүүлэн хариуцсан мал сүргээсээ арав хориор нь хорогдуулсан ноцтой дутагдлыг хатуу буруушааж байна» хэмээн өндөр дуугаар ярьжээ, Нэр цохоогүй ч гэлээ тэр шүүмжлэлийн үзүүр хэнийг чиглэж, хэнийг хатуу буруушаасныг хуралдагсад ядах юмгүй тааж байв. Буруугүй гэдгээ Жамц мэдэж байсан, хэр нь өөрийгөө өмөөрч хамгаалах гэж зүтгэсэнгүй, дуугүй өнгөрчээ. Тэгтэл муу нэрийг хусавч арилгахад бэрх гэдэг үнэн аж. Жамц түүнээс хойш чадлынхаа хэрээр хичээн зүтгэж нэгдлийн үйлдвэрлэлийн төлөвлөгөө, даалгаврыг сүүлийн хоёр жил дараалан давуулан биелүүлээд, шагнал урамшил хүртэх малчдын нэрсийн жагсаалтад орсон удаа бий болов ч нөгөө ял төлбөргүй өнгөрсөн хэргийг хэн нэгэн хүн сөхөн гаргаж ирээд хэл ам татлан уралдааны бай шагналаас ухрааж няцаасаар өдий хүрчээ. Тэр тухай бодох бүр Жамц гомдон цухалдсан нь цөөнгүй. Эр, сувай малаа отроор таргалуулан аймаг, улсын дунджаас давуулан тушаах бүрдээ хэчнээн ямаатай тэнцэх тарга хүч авхуулснаа тооцон үзвэл хорогдуулсан нэр холбогдсон нөгөө арван хэдэн ишиг, борлонг бараг арав дахин төлсөнтэй тэнцэх тоо гарч байв. Ашиг шимийн нэмэгдэл хөлс нэгдлээс олгохдоо гар татсан удаагүй ч Жамцын талаар дарга нар сэжигтэй бараан бодлоосоо ангижраагүй хэвээр байлаа. Бусдын буруу зөвийг өөрийн нүдээр харж, ухаанаараа цэгнэхийн оронд шударга царайлан итгэл олсон атгаг санаат ойр шадар зарим нэгний үгээр баримжаалан улсын ажил хэргийг хөтлөн явуулдаг эрх мэдэлтэнд Жамц хэзээний дургүй ч өөртөө шударга бус хандлаа хэмээн хэл ам татлахыг үл хүснэ.

	— Чи бид ер нь ямар одонд төрсөн лай ланчиг ихтэй улс вэ? Нэгдэл нийгмээ гэх бидний сэтгэл зүтгэлийг ойшоож үздэг хүн байдаг юм уу? Хэрэв чи тэмээгээ малласан чигээрээ өдий хүрсэн бол аймаг бүү хэл улс даяар алдаршсан лут тэмээчин байх байсан. Гэтэл чи өөрийн хар толгой дээр булуу хурааж, мань мэтийн уулгамч амьтдыг араасаа дагатал хөөргөн ямаа авч малласан шүү дээ. Тэглээ гээд чи бидний зүтгэлийг хэн үнэлж байгаа юм... Нохой долоо... хэмээн нэг удаа Хойлог урам хугарснаа нуулгүй Жамцад ярьжээ.

	— Хойлог минь, чи бидний хохирох яах вэ. Улс хохирч яавч болохгүй. Улс гэдэг чухамдаа ард түмэн гэж би бодож явдаг хүн шүү... хэмээн Жамц санаж бодож явснаа түс тас хэлжээ.

	Есөн жилийн өмнө нэгдлийн бүх гишүүдийн хурал дээр Жамц ямаа авч маллах санал гаргахдаа нас ахиж, биеийн чадал тэнхээ доройтсон хойноо хатуу, хэцүү үүрэг хүлээх болсноо сайн мэдэж байсан хэр нь ээ өөр арга зам байхгүйг түүнээсээ дутуугүй ухаарсан билээ. Ямаа авч малла гэж хэн ч түүнийг ятгаж шаардаагүй байхад сайн дураараа гэв гэнэт тийм санал гаргасанд нэгдлийн дарга нар хүртэл гайхах, сайшаахыг зэрэгцүүлэн уухайн тас дэмжжээ. «Жавхлант» сум нэгдлийн мал сүрэг хэдэн жил дараалан хорогдож, тэр тусмаа түм шахдаг байсан ямаан сүрэг жилийн жилд ганц хоёр мянгаар өм цөм хорж байгаа тухай арваад жилийн өмнө тушаал заавар өгдөг эрх мэдэлтэн, хэлэмгий доломгойгоороо нэр нүүр олдог бүхэн хурал цуглаан алгасалгүй илтгэл айлтгалдаа дутагдлын бай, шүүмжлэлийн хужир болгон ярьж, бас сонин хэвлэлийн хуудас дээр цэцэн мэргэн үгээр зад буруушаадаг байлаа. Түрүүчийн шалгалтынхны машины тоос замхарч амжаагүй байтал дараачийнх нь довтолгон ирээд нэгдлийн дарга даамал тушаалтнуудыг хэдэн өдөр шөнө дараалан нүдийг нь хавагнаж улайтал бичиг данс шүүрдүүлж дүн мэдээ шаардан аваад хавтас дүүрэн эрээн цаастай болмогц их хэрэг бүтээсэн мэт ум хумгүй буцаад давхина, тэглээ гээд нэгдлийн ямааны хорогдол багассангүй.

	Ямаа маллах хүсэлтэй малчны тоо жилээс жилд цөөрч, дуртай ч, дургүй ч маллах үүрэг хүлээсэн хэд нь донго банга, өр төлбөрөөс салахгүй болжээ. Өнчин ишигний гарз гаргаж үзээгүй цөөн хэдэн ямаачны сайн нэр нөгөө дутагдлын дуулиан сүрд дарагдан хичээж зүтгэлээ гээд сайшаал сонсохгүй, дундыг барилаа гээд нүдээ чичүүлэхгүй урам хугаран явдаг байжээ. Өвлийн дунд сарын тэр нэгэн өдөр сумын төвийн улаан булан хүнээр хахаж, загийн гал өрдсөн гурван ханан зуухны дүүгсэн халуун дээр бухимдан унтууцсан, ичсэндээ улаан царайлсан, урт илтгэл сонсоод нозоорон нойрмоглосон малчдын биеийн халуун нэмэрлэн хана туурганы шавар, будаг нь холцорч тарлантсан тэр өмгөр байшингийн хаалга цонхны зай завсар бүрээр уур манан гадагшаа савсах нь, сар шинээр зочноо дайлах гэж бууз жигнэж байгаа айлыг санагдуулж байсан билээ. Нэгдлийн бүх гишүүдийн тайлангийн хуралд аймгийн том дарга нараас оролцох сургаар өвөлжин цоожтой байдаг улаан булангийн өмгөр хуучин байшинг хоёр өдөр дараалан жижүүр томилон бүтэн машин заг түлсний эцэст тийнхүү халуу дүүгсэн ажээ.

	«Жавхлант» нэгдлийн дарга Гүр илтгэлээ тавьж дууссаны дараа хуралдагсад ёс юм шиг удтал таг дуугүй сууцгааж, хурал даргалагчаас олон удаа өндөр дуугаар шаардсаны эцэст эхний хүн үг хэлэхээр босов. Түүнээс хойш санал шүүмжлэл гаргагчдын зам цагааширч тэргүүлэгчдийн байранд суусан дарга нар, аймгаас ирсэн төлөөлөгчийн өмнө уран цэцэн үгээр уралдаж гарлаа. Үг хэлэгчдийг сайтар ажвал сум, бригадын төвд байран албатай, хурал цуглаан дээр амнаасаа авиа гаргахгүй бол санаа нь амардаггүй тоотой хэдэн хүн байв. Тэд нам, засгийн тогтоол шийдвэрээс иш татаж, Гүр даргын илтгэл зөв зүйтэйг талархан сайшаасны дараа нэр хаяггүй хэн нэгэн муу малчныг зад шүүмжлээд тайлангийн хурлаас гарах шийдвэрийг биелүүлэхийн төлөө мэддэг чаддаг бүхнээ зориулан хүч чадлаа дайчлан ажиллахаа баяр баясгалан төгөлдөр илэрхийлээд үгээ дуусгана. Идэр есийн тачигнан жавар сэнгэнэсэн цагаар аян замын уртыг морь тэмээгээр туулах учир даарч хөрөхөөс болгоомжлон аль л дулаан хувцсаа шилж өмсөөд ирсэн малчид өмгөр бүгчим тасалгаанд шахцалдан суусны балгаар халуун усанд орсноос өөрцгүй хөлсөндөө дэвтэж, амьсгаа нь давхцан хэн юу яриад байгааг алдаг оног сонссон болж, хурал бушуу завсарлаасай, гадаалж сэрүүцэх сэн гэхээс өөрийг үл хүснэ. Түрүүлж үг хэлэгсдийн санал шүүмжлэл урьдаас бэлтгэсэн гэлтэй ёсорхог, донж маяг нь адил төстэйг малчдын олонх анзаарч буруу хазгай үг дуугарч олны инээдэм болох вий хэмээн болгоомжлон ус балгасан мэт дүмбийн сууж, зарим нь сандлын түшлэг налан тугдайн нойрмоглоно.

	Хуралд ирж явах замдаа нэгдлийнхээ ажил үйлс сүүлийн хэдэн жил сүрхий цалгардсаны шалтгаан, мал сүргийн зүй бусын хорогдол, тэр тусмаа ямаан сүрэг өсөхгүй байгаагийн учир чухам юунд байгаа талаар санаж бодсоноо ний нуугүй ярьж, эгэл малчнаас эхлээд удирдах дарга нарын аль алинд хамаатай дутагдал доголдлыг ил шулуун шүүмжлэн хэлэхээр санаандаа бодож товлосон сум, аймаг, улсын аварга малчин цолтон, гүдэс шударга хэдэн өвгөчүүл хатуу модон сандал дээр шахалдан сууснаас хамаг бие нь чилж, явшуургадан ядраад дэндүү бүгчим агаараар амьсгаалах бүр цээж нь давчдан нүд нь бүрэлзэж, үг хэлэх байтугай ухаан балартан унаж хурал үймүүлэх вий гэхээс сэтгэл зовон алчуур, ханцуйгаараа дух, чамархайныхаа арьсыг улайтал хөлсөө арчин согтуу хөлчүү мэт сүүмгэр нүдээр урд эгнээнд суугаа хүний шилийг алдаг оног харан сууж байлаа. Дунд эгнээний захад цонхны тавцан тохойлдон суусан тулдаа л Жамц дутуу нээлттэй салхивчаар үе үе цутган орж ирэх хүйтэн агаар амьсгалж сэрүүцэн хэн юу ярьж байгааг чих тавин сонсож, өөрийн ээлж болохоор хэлэх ярих үгээ ухаан санаандаа цэгцлэн байлаа.

	... Аж ахуйнхаа ажлын төлөвлөгөө, даалгаврыг гардан нугалдаг хүмүүсээ таньж, өөрийгөө хэн болохыг юу бодож явдгаа тэдэнд таниулж, малчин ард бидний, яаж аж төрж, хөдөлмөрлөж, юу санаж байдгийг мэдэхийг хичээдэг, нэгдлийн гишүүдийнхээ орон гэрээр орж үнэн санаанаасаа тавтай духтай ярилцдаг дарга нар ховор болж дээ. Малчдынхаар алдаг оног бууж морддог дарга, төлөөлөгч нар амар мэндээ асуулцав уу, үгүй, юу, төлөвлөгөө даалгаврын гүйцэтгэл, уралдааны үүргийн биелэлт, нэвтрүүлсэн туршлагын тоо бай, дүн мэдээ шалгаан шаардаж, бичиж бүртгэн аваад дутуу дулим байгааг сонсвол «хариуцлага тооцно, арга хэмжээ авна, төлбөр ялбар онооно» хэмээн айлгах, сүр далайлгахаа урьтал болгож, ширүүн дориун аашлан түймэрт хөөгдсөн юм шиг салхи татуулан яаран яваад өгнө. Тийм хүний араншин, хэлсэн үг эгэл малчны урмыг хугалж дургүйг хүргэхээс цаашгүй. Ихэмсэглэх, хямсалзах өвчин «дарга аа» гэж дуудуулдаг залуу, хөгшин албан тушаалтны дунд ханиад томуу адил дэлгэрээд байна. Ийм явдал сайны ёр биш. Наад зах нь нэгдлийн ямаан сүрэг бөөн цөөнөөр хорогдоод байгаагийн учир шалтгааныг малчин биднээс асуусан дарга та нарын дотор бий юу. Цэрвэж нэрэлхэлгүй, үнэн санаанаасаа асуугаад, лавлаад үзсэн бол хэн хүнгүй л тэр айхавтар дутагдлын шалтгааны голыг оносон үгээ харамгүй хэлэх байсан даа. Малчин ардаас үг сонсож, сурч мэдэж болохгүй гэсэн хорио цээр баймгүй юм. Дарга мөртөө юмны учир мэдэхгүй байна гэж хэн ч түүнийг доог тохуу болгохгүй. Манай нэгдлийн ямаа хорогдоод байгаагийн зарим учир шалтгаан миний ажиж мэдсэнээр бол ямааны бэлчээргүй нутагт, мал маллах дөр дадлагагүй залууст албан шахалтаар суурь сууриар нь тулган өгсний уршиг, цаашилбал ямаа малласан хүн өр төлбөрт унах битгий хэл ял шийтгэл хүлээж мэднэ гэсэн бараан бодол сүүлийн жилүүдэд малчдын толгой тархинд лав уллаж, ямаанаас зугтаах болсны гай мөн гэж би бодож байна. Та нар бодоод үз л дээ, одоо манай нэгдэлд ямаа маллаж байгаа малчдын дотор улс, аймгийн аварга байтугай сумын аваргын алдар цол хүртсэн малчин ганц ч алга. Сэнгэ, Шүхэрт гээд хашир, туршлагатай ямаа малладаг сайн малчны хичээл зүтгэлийг үнэлж, арга туршлагыг дэлгэрүүлэх ажил хийхгүй, хойтон жилийн ажлын дүнг нь харж байж шагнаж урамшуулна гэж хойшлуулсаар дөрөв таван, жилийн нүүр үзлээ. Урмыг нь хугалахаар ууцыг нь хугал гэдэг...

	Ийнхүү Жамц санаж бодож явдгаа уудлан ярихаар бодож суутал хурлын тэргүүлэгчдийн байраас Гүр дарга

	— Одоо аймгийн аварга тэмээчин нөхөр Нямын Жамц үг хэлнэ хэмээн ёс төртэй зарлав. Санаандгүй суутал нь нэр цохон дуудсанд Жамц хэрдээ сандарсан авч суудлаасаа яаралгүй босож зогсоод сурсан зангаараа хоолойгоо засав.

	— Та хурлын дэг журмын дагуу наашаа гарч ирээд индэр дээрээс үгээ хэлээрэй хэмээн хурлын нарийн бичгийн даргаар сонгогдсон Малзав наргилтсан захирангуй дуугаар хэлэх сонстов.

	— Хэ! Хөл тавих зайгүй энэ олон хүний дундуур түвэг удаж урагшаа зүтгээд яах билээ. Эндээс чангахан ярья хэмээн Жамц энэ тэрийг бодолгүй хэлээд хоолойгоо дахин засаж үгээ эхлэх гэтэл

	— Жамц та хурлын ёс журмыг дагаж индэрт гарч яриарай хэмээн намын үүрийн нарийн бичгийн дарга Довдон аргил хоолойгоор бас шаардав.

	Индрийн ард л гарвал хүн шиг харагдаж, хэлсэн үг нь үнэ цэнтэй болдог мэт тэр ёс журамд Жамц бусдын адил дассан авч дараа дараагаар өндөр дуугаар шаардсанд зэвүүцэн

	— За та минь, зай чөлөө гаргаад өгөөрэй хэмээн дургүйцсэнээ нуулгүй чанга хэлээд шахалдан чихэлдэн суусан хүмүүсийн дундуур хормой шуун зүтгэв. Түрүүчийн үг хэлсэн хүмүүсийн олонх өвөр эгнээнд сууж байсан учир индэрт хүрэх гэж зүдрээгүй аж. Хөлөрч нозоорсон, бүгчимдэн цухалдсан олны дундуур алдуурсан бүснийхээ үзүүр, дээлийнхээ унжсан хормойг хумьж бариад хөлөө дээр дээр өргөн зүтгэж явахдаа Жамц хүмүүсийн гараас гар дамжин үнгэгдэж ноорсон цулгуй цаасан дээр нэрээ яах гэж бичив хэмээн өөрийгөө зэмлэж байлаа.

	Индрийн ард очоод бүсээ чангалан бүслээд үгээ хэлэх гэтэл дөнгөж сая ухаанд нь ундраад байсан нөгөө элбэг үг, бодсон санасан нь хэдийнээ хулжин алга болсон байлаа. Бүх биеэрээ займчин хөдөлж, хоолойгоо хэдэнтээ хүчлэн зассан авч ер нэмэр болсонгүй. Юу ч гэсэн ямар нэг үг дуугарвал хэлэх зүйл санаанд орж ирэх байх гэж бодоод 

	— Аа тийм ээ, тэгэхлээр... юу л даа. Нөхөд өө... надад яриад байх юм алга, Нэгдлийн ямаан сүрэг хорогдоод байна... Тийм ээ... ашиг шим муу байна гээд бүгдээрээ... дарга нар ч бас ярилаа. Үг хэлсэн хүн бүр ярьж байна. Ярих нь зөв л байх. Үүнээс өмнө та бид зөндөө ярьсан. Ярилаа гээд дээрдсэн юм алга. Олон жил ярилаа. Хошуу нэмэхээр хуруу нэм гэдэг үг бий. За тэгэхлээр манайх нэг суурь төллөх эм ямаа авч маллах саналтай байна. Нутаг бэлчээрийг нь тохируулаад олигтойхон арчилж тордоод байвал ямаа гэдэг мал өсөж үржих учиртай малын нэг... насаараа мал дагасан мань мэтийн гар дээр очвол эрх биш үрэгдэж хорогдох нь багасна гэж бодсондоо би ийм санал тавьж байна. Өөр хэлэх юм алга даа.. гээд индрээс яаран бууж хормойгоо шууж барьсаар хуралдагсдын дундуур зүтгэв. Жамцыг үг хэлсний дараа энд тэнд ганц хоёр хүн алгаа итгэл муутайхан пад пад хийлгэн ташиж эхэлтэл түдэлгүй бүгд унтаж байгаад сэрсэн юм шиг зэрэг зэрэг удтал алга нижигнүүлэн ташив. Олны алга ташилтын шаагьсан чимээн дунд Жамц суудалдаа яаж хүрснээ ч мэдсэнгүй. Нэг мэдэх нь сумын намын үүрийн нарийн бичгийн дарга Довдон суудлаасаа босож

	— Нөхөд өө, манай ахмад туршлагатай малчин, намын гишүүн Жамцын гаргасан саналыг манай намын байгууллага, сум нэгдлийн захиргаа халуунаар талархан дэмжиж баяр хүргэж байна хэмээн өндөр дуугаар хэлсэнд дахиад л алга ташицгаав. Бодож санасныхаа зах сэжүүрийг хэлсний төлөө хуралдагсад тэгтлээ сүртэй шагшин шуугих юм гэж огт бодоогүй Жамц ичих шиг болж хөлсөө арчин тонгойн суулаа. Аймгаас ирсэн төлөөлөгч, сум нэгдлийн дарга нар бөөн байгаа дээр нь хэлье гэж бодсоноо хэлсэн бол нэлээн хэдэн хүний нүүр улайж, орох байх газраа олж ядан алга ташин баяр хүргэх байтугай гашуун үгээ бушуу дуусган далд ороосой гэж тээр шаах байсан даа гэж бодохоос хурал тарсны дараа гэртээ харихаар тэмээ унаад жонжуулж явахдаа Жамцын хөх инээд хүрчээ. Тогтоол шийдвэр гаргах, хурал цуглаан зарлах, уриа лоозон дэвшүүлдгээ их ажил бүтээлээ гэж боддог дарга даамал нарт хэлэх гашуун үнэн үгээ цаг нь болохоор хэлж чадаагүйдээ тэр өөрийгөө бас зэмлэж байлаа. Сумын төвөөс төдий л холдоогүй явтал Хойлог гүйцээд ирэв. Дэрст хоолой хүртэл зам нийлж хань бараа болохоо яваагаа тэр хэлээд саяын хурлын тухай яриа дэлгэв.

	— За хө, Жамц аа! Чиний жишээгээр би ч бас ямаа авч маллахаар шийдлээ. Яах вэ үзээд алдъя. Болох байлгүй. Энэ нэгдлийн тулгийн чулууг тавилцсаны хувьд чи бид л эхэлж хөдлөхгүй бол хэн хөдлөх юм бэ? Ямаа маллах ч ярвигтай нь ярвигтай. Яршиг түвэг гэлгүй хариуцаж аваад маллавал тариа будаа шиг өсгөж үржүүлж чаддаггүй юмаа гэхэд нэгдлийн сүргийг хотойж хоосортол хороохгүй байж дөнгөнө. Чи хө, тэгээд тэмээгээ яая гэж бодож байна даа, Жамц аа!

	— Малд элэгтэй олигтойхон залуу хүний гарт өгөх юм сан. Тэгэхгүй бол хэдэн жилийн дараа тэмээн сүрэг хорогдлоо гэсэн муу үг бас дуулдаж магадгүй.

	— Тэр үнэн. Ямаа гэж хөөцөлдөж яваад тэмээгээ тавиад туучихвал бүүр балгаа тарина. Манай дарга нар эрх биш нэгийг бодох байгаа. Би ч яах вэ энэ жил цэргээс халагдаж ирэх хүүгээ өрх тусгаарлаад нэгдлийн хэдэн тэмээгээ дансаар нь шилжүүлэх бодолтой байна. Хүүгээс саяхан захиа ирлээ. Тэгсэн чинь харин «улирах санаатай» гэсэн үг цухуйлгасан байна. Миний уур хүрээд улирах ухрах нэрээр чи хотод орогнох санаатай байгаа бол дэмий шүү. Хөгшин биднийг өнхрөөд өгөхлөөр энэ хэдэн малыг хэн харж хандах болж байна. Хугацаагаа дуусахаар үг дуугүй нутагтаа ир. Хэрэв миний үгийг сонсохгүй бол захирдаг дарга нар, яам тамганд чинь өргөдөл захидал бичнэ шүү эзэд сүр далайлгаад тавьчихсан. Манай тэр уг нь миний үгнээс гардаггүй юм.

	Өрөөл бусдынхыг дийлдэггүй юмаа гэхэд өөрийн хэдэн хүүхдээ малчин шиг малчин болговол санаа амар нүд аних сан... 

	— Бидний санаагаар болох биш дээ, Манай ганц ч бидэнд дийлдэхгүй хүн гарах нь ээ. Эндсэн олноос үлдсэн ганц үр минь гэж Ханд бид хоёр эрхлүүлсний гай юм байлгүй дээ.

	— Үр хүүхдээ, тэгж дураар нь тавьж болохгүй ээ. Хожим мөрөн дээрх бөндгөрийн хуйханд шигдсэн хачиг хувалз шиг амьтан болбол яана.

	— Тэр үнээн! Эцэг эхээ зовоосон, улсад тээртэй хүн өсгөвөл энэ хорвоо дээр мань мэт шороо хөдөлгөж байсны хэрэг юу байна.

	— Одоогийн хүүхдүүд өөр болжээ. Чи бидний өсөж өндийж байснаас тэс ондоо цаг үед өсөж бойжиж байгаа хойно арга ч үгүй юм байхдаа. Хар нялхаасаа сургууль соёлын мөр хөөж, даарч хөрөх, өлсөж цангахын зовлон үзэлгүй явсаар нас биед хүрч байна. Хорь гучаад жилийн өмнө бичиг үсэгт мөчидхөн тайлагдсан хүнийг эрдэм номтойд тооцдог байлаа шүү дээ. Одоогийн хүүхдүүд бидний үзээгүйг үзэж, эдлээгүйг эдэлж, хийж бүтээгээгүйг хийж байна. Хожим хойшдоо улам л сайхан болно доо... Заримдаа надад хөгийн юм бодогдох юм. Жаахан хожуу төрсөн бол, ээ... дээ би гэдэг хүн яаж манаргаж байх бол гээд л...ха...ха...ха...

	— Амьд явбал алтан аяганаас ус ууна гэдэг биз дээ. Чи ч намайг бодвол царигтайгаа байна. Тээр жил чи дунд уртын голд нутагладаг нөгөө хэнийх билээ дээ... хэ...хэ... Тэмээний эрэлд гарсан хүн тэднийд гурав хоносон гэл үү... хэ... хэ... хэ...

	— Хош гэм. Дуугаа аяд, Миний муу хормойгоо чирсэн хөгшин дуулчихвал намайгаа хардаад сэтгэлийн зовлонд унана.

	— Чи ч горьгүй хүн дээ... хэ... хэ... хэ...

	— Хөвсөргөн залуу насандаа будилж л явлаа. За... за... тэр өнгөрсөн улирсан явдлыг дурсаад яах вэ. Ямар ч гэсэн би хүний ёс, мөсөө гээлгүй өдий хүрлээ. Чи бид амин хувийн ашиг завшаан, ганц биеийн жаргал хөөж алд биеэ элээсэн биш... Ингэхэд манай нэгдлийн сая сонгогдсон шинэ дарга чамд ямар хүн санагдав даа.

	— Царайг нь хараад эрдэм чадлыг нь таних нүдтэй биш дээ, би. Намтар түүхийг нь сонсвол эрдэмтэй, боловсролтой л хүн гэх шиг билээ. Залуу хүнийг тал талаас нь дэмжээд өгвөл манай нэгдлийн ажлыг өөд татаж мэдэх л юм. 

	— Юу юуны духанд хүрэлгүй хүзүүгээ сээрэн дээрээ хаячихгүй бол мань мэтийг залж жолоодоод, хуруу гарыг нь хөдөлгөөд байж чадах хүн шиг надад санагдсан. Хэлсэн ярьсныг нь чи сонсоо биз дээ.

	— Хэл ам хурцтай л залуу байна билээ.

	— Чи тэгээд нэг л ойшоохгүй байна уу даа.

	— Хэн болохыг нь хийж бүтээсэн нь хэлээд өгдөг хойно царай зүсийг нь халти мөлт хараад худлаа магтаад яах вэ дээ. Тэгээд ч манай нэгдэлд дарга тогтох биш. Уг учир нь хаанаа байдаг юм бол доо. Томиллоо, сонголоо л гэнэ, буруудлаа халагдлаа гэнэ. Би ч бүүр учрыг нь олохоо болиод байна аа. Хүнээр жишээлээд бодвол манай нэгдэл гэдэг айл эхнэр тогтоодоггүй савсаг эр шиг л болжээ дээ, хөөрхий.

	— Ха... ха... ха... Ингээд л чи болдоггүй амтай хүн дээ. Энүүхэндээ гэж хэлэхэд сум нэгдлийн дарга даамал томилдог манай аймгийн эрх мэдэлтнүүдэд халж солихын дон шүглэсэн юм биш байгаа. Энэ нэгдэл байгуулагдсанаасаа хойш арваад даргын нүүр үзээд шилийг харлаа. Сураг сонсвол дарга тогтдоггүй нь ганц манай нэгдэл биш дэг ээ. Халах солих эрх мэдэл нь байдаг мөртөө хүн таних нүд бүрхэг, ухаан суугаагүй хүн арай тэнд зузаан олбог дээр тухалж суудаг юм биш биз дээ. Аан! ха... ха... ха...

	— Хойлог минь, энэ үгээ чи саяын хурал дээр аймаг төлөөлж ирсэн дарга нарын улаан нүүрэн дээр хэлэхгүй яагаа вэ. Хэ... хэ... хэ...

	— Хош гэм! Мунгинаж яваа муу нөхрийгөө чи тэгж дарга нарын нүдэнд орсон шороо, шүдэнд орсон мах болгож яах нь вэ? Зүрхтэй зоригтойгоороо чи л хэлбэл таарах үг байсан юм. Тийм биз дээ, Аан.

	— Үг хэлснийх нэг сайн хэлээд авъя гэж би бодож байсан л даа. Малзав гэдэг лүдээс болоод индэр хүрэх хооронд санаж бодож явснаа гээчихдэг байгаа... Бүүр ор тас, ухаан санаанд юу ч орж ирдэггүй...

	— Тэгнээ тэр. Тайзан дээр гарчхаад чи дүлгэнээд нэг л хөгийн харагдаад байсан. Шахалдаж чихэлдсэн олны дундуур зүтгэж явахдаа бажга алдаад өмдөндөө нойтон юм дусаачхаагүй байгаа даа гээд л би чиний төлөөнөөс санаа зовж суулаа... ха... ха... ха...

	— Хурлын ёс журам гээд Малзав дүрэмдээд байгаагүй бол би суудал дээрээсээ санаж бодсоноо дэлгээд тавьчих байсан даа. Олон хүний нүүр үзэхээр би хэзээний л тэгж сандарч тэвддэг муу оёгтой барам байгаа юм.

	— Сандарч тэвдсэн чинь л болж. Тэгж будилаагүй бол чи бүдүүн зурх гаргаад тэр жилийнх шигээ ам халаад юу юу гэж бурах байсан бол доо. Малзав чамайг юу гэлээ?! Төвлөн удирдах ардчилсан ёсыг эсэргүүцсэн анаарах этгээд гэл үү? ха... ха... ха...

	— Хэ... хэ... хэ... Үнэхээр тэгсэн... Манай нэгдлийн дарга нар дээрээс үг дуугарвал чих зөөлөн, доороос үг хэлбэл чих хатуу болжээ гэж хэлсний төлөө л намайг анаарах манаарах гээд сүйд хийх дөхсөн...

	— Дөхсөн гэнэ шүү. Нэрэлхүү ч амьтан бол доо.

	Тэр жилийн хурал дээр чи амаа хамхиад өнгөрсөн бол надаас өмнө аймгийн аварга цол хүртэх байсан даа.

	— Хойлог минь тэр тухай одоо яриад яах вэ. Хямсгар Малзав дээшээ нэр төр олох гэсэндээ л надад тийм нэр хаяг зүүснийг бүгдээрээ мэдэх юм чинь.. Тэглээ гээд би хохирсон ч, улс хохироогүй ээ...

	— Жамц аа, ингэхэд Малзав чамд яахаараа дандаа шүд зууж өширхөж явдаг лүд вэ?

	— Би яаж мэдэх вэ? Дотор нь орж үзсэн биш. Хачирхаад байгаа бол чи өөрөөс нь очоод асуу л даа.

	— Должинтой харддаг юм биш үү... хэ... ха... ха... Должин та хоёр ч залуудаа зүгээргүй байсан даг... аа... ха... ха... ха...

	— Цөг! Должин бид хоёр бие биедээ сэтгэлтэй байсан нь үнэн. Гэхдээ хүний мөс гэж байдаг. Дайнд үрэгдсэн нөхрийнхөө аваал эхнэрийг сэртэнтэж явдаг хүний үнэргүй амьтан би арай биш шүү хө.

	— Жамц минь, битгий уурла. Би та нарын явдлыг мэднэ ээ. Хүний мөсөөр баараггүй сайн чам шиг эр хүн ховор. Чиний оронд би л байсан бол Должинг Малзавын өвөрт алдахын оронд өөрөө аваад суух байсан юм. Чи одоо Должинг хар л даа. Энэ яваа насандаа ханийн жаргал үзсэнгүй хөгширлөө. Хямсгарыг ямар эр нөхөр гэх юм.

	— Хойлог минь, энэ тухай битгий ярь. Яаж шийдэх ёстой байсныг би одоо болтол бодоод олдоггүй юм.

	Ямар ч байсан талийгаач Гомбынхоо ясыг өндөлзүүлэх булай явдал Должин бид хоёр хийгээгүй, хийх ч үгүй...

	«Жавхлант» нэгдлийн бүх гишүүдийн хурал дээр Жамц ямаа маллах амлалт үүрэг авснаас хойш долоон жил өнгөрчээ. Эхний жил Жамцын санаачилгыг намын гишүүн, туршлагатай сайн малчин таван хүн дэмжин ямаа авч маллаад тоо бүрэн онд оруулж гарсан төлийг бүрэн мэнд бойжуулжээ. Дараа жил нь нам, эвлэлийн гишүүн арваад малчин ямаа авч маллав. Гурав дахь жилээс эхлэн «Жавхлант» нэгдлийн ямаан сүрэг өсөж таван жилийн дараа ямаан сүрэг нь түм шахжээ. Алдсанаа нөхнө гэдэг амаргүй ч эрвийх дэрвийхээрээ зүтгэсний эцэст сая «Жавхлант», нэгдлийнхэн зорьсондоо хүрээд ямаа малладаг малчид сайн нэр дуулан урамших болжээ. Ямаан Сүрэг өссөний хэрээр ногдлын ашиг орлого нэмэгдэн өр зээлээ төлж барахад дэм болжээ.

	— Тэмээ малласан чигээрээ өдий хүрсэн бол чи наанадаж улсын аварга болох байсан хүн дээ хэмээн үе тэнгийнхэн нь сайн санаанаасаа Жамцад дурсаж байсан удаа цөөнгүй.

	— Ямаа маллаад дордсон нь юу байна, Дахиад л аймгийн авраг цол хүртлээ. Нэгдлийн ашиг орлого нэмэгдэж, улсын хэрэг бүтэж байвал миний санасан бодсон биелж байгаа нь тэр. Хүссэн санасандаа хүрэх шиг жаргал хаа байх вэ хэмээн Жамц тэдэнд чин санаанаасаа хариулна. Үнэндээ тэмээгээ дагнан малласан бол улсын авраг тэмээчдийн тоонд лавтай багтах байснаа тэр өөрөө ч сайн мэдэж байлаа. Гэхдээ улсын хэмжээнд алдаршсан авраг болоогүйдээ Жамц харамссан удаа үгүй. «Жавхлант» нэгдлийнхээ доголдож байсан нэг чухал ажлыг өөд татахад хувь хандив оруулсандаа сэтгэл өег явдаг байлаа...

	Сэгсгэр хөх сэрх явуут таанын толгой шүүрэн байн байн сээхэлзэн салхи үнэрлэх нь ус ундандаа ханасны шинж ажээ. Сүргийн ус унд, идэш тэжээл тохирч байгаа эсэх, тарга тэвээр нэмж байгаа үгүйг сүргийн манлай малаар Жамц шинжинэ. Оторт гарснаас хойш хөх сэрхий өнгө зүс улам сэргэж, майлах нь хүртэл чанга царигтай сонсогддог болжээ. Аливаа малын идэш тэжээлийг нь тааруулан таргалуулж чадвал үр төл, ашиг шим нь аяндаа дэлгэрээд ирдгийг Жамц насан туршдаа мал маллахдаа баараггүй таньж мэдсэн тул жилийн аль ч улиралд отрыг эрхэмлэнэ.

	Шөнөжин нүүсэн нэвсгэр бараан үүлс нар мандсанаас хойш газраас улам холдон хөөрч тэртээ Өндөрт сэмрэн алгуур нүүнэ. Үүлэн чөлөөгөөр гүн хөх тэнгэр байн байн цэлсхийн үзэгдэнэ. Хөхөмдөг өнгөтэй болж хувирсан үүлсийн цаанаас бүүдийн бүртийх нар өөд Жамц өлийн харснаа майхныхаа хаяанд дөрөө мултлав.

	Нойр үгүйлсэн толгой нь дүнсгэр. Ууц нуруу, үе мөч нь чилж хөшин, хөл нь бадайрна. Олон хоног дараалан өдөр шөнө алгасалгүй малын бэлчээрт сүргээ хариулан агсагдаж ядарснаа мэдрээд «Эрийг нас дарна гэдэг үнэн юм аа. Нойр, хоол холдохыг энэ муу зовлого андахаа больжээ» хэмээн бухимдан бодов.

	Хар асгатын дунд уулын бэлд тогтуун бэлчиж байгаа сүргээ ажиглан харснаа мориныхоо нурууг амраахаар эмээлийг нь авч чөдөрлөж тавиад майхандаа орж аяны жижиг зуухаа галлав. Загийн хуурай мөчир жиргэн аргал хоргол нэмэрлэсэн гал дүрсхийн асаж удаж түдэлгүй идээшиж байгаа цайны ааг ханхийв. Галын илчинд бие нь улам нозоорон нүдний нь харц сүүмийсэн Жамц аяганы хийцтэй уут урдаа тавиад хэдэн аяга халуун цай шамдуухан оочлов. Тэр дорхноо бие тавиран дух, хамрын хянга дээгүүр нь хөлс бурзайгаад ирсэнд яаран бүсээ тайлаад эсгий гудас дэлгэн хажууллаа. Дуг хийгээд нүдний хор гаргаад авбал энэ муу ариг хөгшин биеийн чилээ арилна даа хэмээн Жамц өөрийгөө урамшуулан нүдээ аньж ойр зуурын юм бодмоглов. Чих жингэнэм анир чимээгүй, зэргэлээ мяралзсан уужим хөндий нүдний нь өмнө улам уужран, улам алсрах мэт, тэртээ алсад хэдэн тэмээ зэргэлээн дунд газар тэнгэр хоёрыг тэвхдэн тулаад зогсож байна уу гэлтэй бүүр түүрхэн дүрсийг Жамц санаандаа төсөөлөн майхны хаяагаар урсан орж ирэх өвс ургамлын аагтай сайхан үнэр ханхлах цэнгэг агаар амьсгалан хэдэн хурам таг чиг хэвтэн байснаа гүн нойрт автав.

	Хөлөг морины товор товор алхан ойртох чимээ дэр дэрлэсэн чихэнд нь сонсогдмогц Жамц сэрж бугуйн цагаа харав. Ердөө л дөчин хэдэн хором унтсан аж. Гэлээ ч бие хөнгөрөн нойр ханажээ. Майхны хаяанд хэн нэгэн дөрөө мултлах чимээгээр Жамц гутлаа өмсөж, бүсээ бүслэв, 

	Өсгөлүүн биед нь багадсан гандмал ногоон даалимбан тэрлэг хөөргөсхийн бүсэлж, нэлээд томдсон болов уу гэмээр банхар хоншоортой бакал гутал хөлдөө жийсэн, толгой нүцгэн жаал хүү майхны амаар шагайн харснаа

	— Амар сайн уу? хэмээн бүдүүрэх янз орсон хүүхэд хоолойгоор хэвлүүхэн мэндлээд Жамцтай харц тулгармагц танимгайрхан инээмсэглэв.

	— Сайн, танайхан сайн уу? Алив, орооч! Үгүй ээ, ер чи ямар том болоо вэ? Малчны сайн өдөр манайд аавтайгаа ирэхэд навтгар бор хүү байсан шиг санагдах юм. За тэгээд аав, эжий чинь бие данги биз дээ. Танайх ямар их оройтож наашаа нүүгээ вэ?

	— Их ахын эхнэр амаржаад... бэргэн эгчийн бие тэнхрэхийг харзнаад Дунд уртад хэд хоносон. Аав, ээж хоёрын бие сайн.

	— Тэгнээ, тэр нэг л шалтгаан гарч дээ гэж би бодсон юм. Алив хүү минь цай уу. Жамц ах нь энэ жил ганц биеэрээ оторт гараад хэрдээ тэвдэж байна. Ойр хавьд амьтан хүнгүй, нөгөө Дэмбэрэл, Жалцавынх хоёр бүүр сураггүй шүү.

	— Дэмбэрэл гуайн бие муудаад аймагт эмчлүүлэхээр явсан сураг дуулдсан. Жалцав гуай сая манай нүүдлийн замд тааралдсан. Дэрст хоолойд намаржина гэж байна билээ.

	— Хэ. Тэмээний нутагт ямаа оторлоод яаж байгаа нь тэр вэ? Отор хийсэн гэж ам хаах гээгүй юм бол... Хүний үг авдаггүй зоргоороо хүн шүү.

	— Жалцав гуайд аав хэлээд л байна билээ.

	— Хойлог бид хоёрын үгэнд цаад Жалцав чинь орохоо бүүр болиод байгаа юм. Уржнан яалаа?! Цээлд өвөлжинө гэж зүтгэсээр байгаад цасан шуурганд хэдэн малаа тавиад туучих дөхсөн.

	Хөвүүн өврөө уудлан дугтуйтай захидал гаргаж Жамцад өгөв.

	— Манайхыг наашаа нүүж явах замд сумын шуудангийн жолооч Намжил гуай тааралдаад танд дамжуулаарай гэсэн юм. Үүнийг хүргэж өг гэж аав хэлэхээр нь би аваад ирлээ.

	— Хүүгээс ирсэн захиа шив дээ. Алив ээ, миний хүү уншаад аль. Ахын чинь ойрын хараа муудаад нүд бүрэлзээд байдаг болжээ.

	— За тэгье, би уншаад өгье... Аав таны бие сайн уу? Отор сайн хийж байна уу? Бид бүгдээрээ сайн. Ээж ирсээр долоо хонож байна. Ар тийшээ санаа нь зовоод байх шиг байна. Ирэх сарын эхээр нутаг буцна гэнэ. Миний ажил алба сайн. Хүү том болж байна. Эхнэр зургаан сарын цалингүй чөлөө авахаар хөөцөлдөөд бүтэх тийшээ хандсан. Хэдэн сар хүүгээ харах санаатай. Аав минь та миний хэлсэн зүйлийн талаар ямар бодолтой байна вэ? Ээж та хоёр тэтгэврээ тогтоогоод хотод ирж сууя гэвэл би даруйхан хөөцөлдөх санаатай. Та намайг зөв ойлгоорой. Нас өндөр болсон эцэг эх хоёроо асарч тэтгэх нь миний үүрэг. Би ингэж л бодож явдаг хүн шүү. Миний хийж байгаа эрдмийн ажил овоо урагштай байна. Одоохондоо хөдөө гарч ажиллах тухай таны хэлснийг биелүүлж чадахгүй гэдгээ нуулгүй хэлье. Юу ч гэсэн эрдмийн зэрэг хамгаална. Аливаа хүнд өөрийн зорьсон зорилго, бодсон бодол байдаг. Надад ч бас бий...

	— За боллоо... Хүү минь чамд баярлалаа. Цааш нь юу гэж бичсэнийг ах нь нүднийхээ шилийг хийж байгаад уншина аа.

	Жаал хүү захидлыг эвхээд буцааж өгөв. Жамц магнайгаа үрчийлгэн бодолхийлэн дуугүй сууж байснаа майхны хаяанд тавьсан богцоо уудлан эрээн цаастай чихэр багсайтал атган гаргаж ирээд

	— Май хүү минь гэв. Жаал хүү хоёр гарынхаа алгыг дэлгэм тосож аваад «баярлалаа» хэмээн аяархан хэлж өгсөн чихрийг нь өвөртлөв.

	— Хүү минь чи яараагүй биз дээ?

	— Үгүй ээ... үдээс хойш малаа усална.

	— Аан тийм үү? Би ч гэсэн ямаагаа нэг эргээд танайхаар орох санаатай. Аавтай чинь уулзаж ярих юм байна... Ингэхэд хүү минь чи хэддүгээр ангид сурдаг билээ.

	— Энэ жил зургаад орно.

	— Үгүй ээ, ер! Цаг хугацаа амархан өнгөрөх юм даа. Манайхан Бүрдэд зусаж байсан тэр жил чи гарсан санагдана.— Тийм ээ, намайг тэнд төрсөн гэж ээж ярьдаг юм.

	— За тэгээд хичээл сургууль чинь эхлэх цаг ойртож байх шив дээ.

	— Хоёр хоноод сургуульдаа явна.

	— Сургууль номоо дуусгаад чи ямар мэргэжилтэй болно гэж бодож явдаг хүн бэ дээ?

	— Мэдэхгүй ээ

	— Хөөе, ийм том эр хүн яагаад мэдэхгүй байдаг билээ. 

	— Би... уг нь... сансрын нисэгч болох санаатай.

	— Тэгээд хэн чамайг хориод байна?

	— Хүүхдүүдээ бүгдийг нь малчин болгоно гэж аав ярьдаг юм.

	— Олон малчны нэг нь сансрын нисэгч байж яагаад болдоггүй юм. Хэ..хэ... Аавтай чинь би ярина аа, 

	— Хэрэггүй ээ. Аав зөвшөөрөхгүй.

	— Яагаад?!

	— Та нар өсөж өндийтлөө бидний хүзүү дээр зайдагнасан чинь багадаад эрийн цээнд хүрэхлээрээ толгой дээгүүр сүнгэнүүлэн нисэж, саран дээрээс эцэг эхээ дурандаж суух санаатай байна уу гээд л аашилдаг юм.

	— Хэ... хэ... хэ... сансрын хөлгөөс мал сүргээ харж хариулах цаг ирэхийг хэн байг гэх юм. Өнөө үед гэхэд л хаана газрын гарц сайн байна, хэдийд салхи шуурга хөдлөх нь вэ? гэдгийг хүртэл тээр өндрөөс ажиж мэдээд газар дэлхийдээ мэдэгдэж байгаа биз дээ.

	— Аав бүгдийг нь мэдэж байгаа л даа...

	— Тэгвэл яахлаараа чамайг сансрын нисэгч болохыг зөвшөөрдөггүй хүн бэ, аан!

	— Бүгдээрээ сансарт нисээд гарчихвал энэ газар дэлхий дээр хэн мал маллаж, тариа тарьж, барилга байшин барих болж байна. Та нар эхлээд газар дээр хийх ажлаа амжуулаад дараа нь тэр сансрын уудамдаа сэлгүүцээрэй гэж хэлдэг юм.

	— Хэ... хэ... хэ.. Аав чинь айхавтар хатуу... горьгүй хүн юмаа хэ... хэ... хэ...

	Дотнын анд Хойлгийнхоо отгон хүүтэй Жамц удтал ярилцав. Сүүлийн хэд хоног хүний бараа хараагүй түүнд эцгээ дуурайсан дэлдгэр шар жаалын хэлж ярихыг сонсож суух зугаатай сонин байлаа. Жаал хүүгийн шарангуй царай улайсхийн онигордуу нүдээ анивчин дуржигнуулан ярихыг Жамц анхааран сонсож, харц салгалгүй ажиглаж суухдаа сэтгэлдээ өхөөрдөн энхрийлнэ. Тавиад жилийн өмнө арван хэдэн настай байхдаа сураагүйг нь сурч, бодоогүйг нь бодож, зөгнөөгүйг нь зөгнөн мөрөөдөж явдаг хэвлүүхэн яриа хөөрөөтэй жаал хүү Жамцын санаа бодлыг эзэмджээ.

	Зуны гурван сар хур үзээгүй шахам өнгөрсөн уужим тал хөндийгөөс айл амьтан дайжин нүүж намрын улирал эхлээд дундаа орсон авч гангын халуун нартай өдрүүд үргэлжилсээр байлаа.

	Хул морь хуурайшиж аргасан хэлээрээ төмрийн бал амтагдахаа больсон амгайгаа хажигнатал хүлхэн хазаараа дугтарч хамраа сарталзуулан гэлдэрнэ. Хуурай халуун агаараар амьсгалах бүр цээж нь давчдан уушги нь чимчигнэн хорсоно. Өчигдөрхөн зүүнээс баруун тийш өдрийн хагас хүрэхгүй хугацаанд дэл сүүлэндээ салхи хуринан шуугьтал давхин туулсан их тал энэ өдөр баруунаас зүүн тийш газар хороон алхах тусам зэргэлээ тунаран мяралзсан хаяа хярхгаа улам цааш түлхэн алсрах мэт нөгөө л янзаараа мэлцийн цэнхэртэх авай.

	Намрын дунд сарын нарны халуун шунан нэвчсэн их талын хөрсөн дээрх задгай сайр чулууг усны дусал адил бутарч үсэртэл, босоо хоёр чихнийхээ торгон үзүүрт салхи исгэртэл давхих сан гэж бүгчимдэн цухалдсан хул морь хэчнээн хүсэвч жолоо хумин татсан эзнийхээ тэнхээт гарын аяыг эрхгүй дагна. Хөлөглөсөн эзэн нь өглөөнөөс хойш хондлой хонгонд нь ганц ч удаа ташуур тушаасангүй. Тийнхүү шавдуулж давхиулах хэрэг бас үгүй байлаа. Үс ноос нь гуужин нүцгэрсэн цэлдэн хөх биетэй хөгшин атны бурантгийн шувтрах үзүүрийг бүсэндээ хавчуулсан эзэн нь хөлөг мориныхоо явдал гүйдлийг гагц тэр ариг атны алхаанд захируулахыг хичээнэ. Шолбогор хоёр бөх нь солбин унжсан цүдгэр гэдэст хөгшин атны буруу талд сүрхий элэгдэж хуучирсан модон авдар, зөв талд нь задарч арзайсан сүлжээг нь сураар хэрж бөхөлсөн том дөрвөлжин сэвэг шээзгий тэгнэжээ. Тэр зэргийн ачаанд олон он жилийн эдэлгээ ачлагын аяыг дааж өнгөрүүлсэн ариг ат үүртэж түүртсэн нь үгүй ч, урт чацынхаа хэрээр, өөрийн зоргоор алхаа татаж үл чадах нь хөгшин түүний буруу бас биш байлаа.

	Арьс хөдөс, шар эсгий гудасны тамтаг дэвсэн хулдаж зөөллөсөн мөнөөх сэвэг шээзгийд өвчин эмгэгтээ шаналан цонхигор царайлсан эцэнхий авгай суулгажээ. Жин үдийн нар зулай дээрээс нь хайр найргүй төөнө хийг тэр цал буурал авгай үл ажран омголтож цайсан уруулаа тас жимийн, нулимс гүйлгэнэсэн нүдээ дутуу анин бодолд дарагдаж, даарч бээрсэн мэт тугдайн сууна.

	Өчүүхэн төдий ч чийгийн нүнжиггүй болтлоо хуурайшиж, сийрсэн халуун агаар эзэгнэсэн ангамал их талыг зориглон туулж яваа залуу хул морь, хөгшин хөх атны алхаа явдлын аяс гагцхүү тэр л энэлэн шаналсан цал буурал авгайн тав духад захирагдсаны учир тийн газар хороож ядан дөрвөн мөчөөрөө уужим хөндийг төөлөн алгуур урагшилна. Хөгшин ат палигар тавхайт чөргөр дөрвөн хөлөө яаралгүй зөөж тавин урдаа яваа морины гялтганан намилзсан өтгөн сүүлнээс ханхлах танил үнэрийг нүцгэн хөх гургар хүзүүгээ сунган үнэрлэснээ аль эрт мартагдсан ямар нэгэн таатай явдлыг нэхэн дурсах гэсэн мэт ясархаг том толгойгоо өргөж, цэхэр хүрээ суусан төгрөг нүдээ дүрлийлгэн тэртээх алс тийш хараа бэлчээв. Тэгтэл түүний нүдний өмнө тэнгэр газрын өнгө сүлэлдэн нэгэн авраг том зууван хөхөмдөг үүл манан болон үзэгджээ. Ариг ат гайхахын ихээр гайхан зэхэр хүрээт нүдээ улам дүрлийлгэн дорвогор уруулаа шалхийн дуугартал толгойгоо сэгсрээд дахин харсан авч нөгөө хөхөмдөг үүл манан нүдний нь өмнүүр хөвсөлзөн эргэлдсээр байлаа.

	Уудам талын хөрсөнд шунан нэвтэрсэн жин үдийн халуун нарны илч мах, цусанд төрсөн адгуус амьтны лугших судсанд бас хүрч мэнэрүүлэн дамшиглаж байгааг хөөрхий тэр адгуус яахан мэдэх билээ.

	Хөх даалимбан тэрлэгээ бэлхэнцэглэн, босоо захтай цуу ямбуу цамцны энгэрийг задгайлж, ханцуйг тохойноосоо өнгөртөл шамласан залуу эр Жамц жин үдийн нарны төөнөсөн халуун илчинд бүгчимдэн цухалдахын сацуу Малзавыг үзэн ядах, Должинд гомдох, сэвэг шээзгийд сууж яваа алаг нүдэн Янжин авгайг өрөвдөн халаглах сэтгэл ухаан санаанд нь зэрэгцэн үймж, эмээл дээрээ хөндөлдөсхийн гандмал ногоон даавуу малгайны саравч доогуур зэргэлээ мяралзсан их талыг хоосон гөлөрнө. 

	«Яаралтай ирж уулз» хэмээн алаг нүдэн Янжин авгай явуулын хүнээр хэл хүргүүлснийг тэр бээр сонсмогц өчигдөр их үдийн алдад гэрээрээ орж дээл хувцсаа сольж өмсөөд морджээ. Хөшөө чулуут хөндийг уруудан, Цайдмын талыг туулж, хоёр багийн нутаг дамжин сумын төвийн хаяанд байдаг долоодугаар багийг зорин давхиж явахдаа өнгөрсөн хэдэн сарын турш сэтгэл сэвтээн зовоосон нэгэн явдлын учир шалтгааныг хэдэнтээ эргэцүүлсэн авч иш мухарт нь урьдын адил бахь байдгаараа хүрээгүй билээ. Хүний аж төрлийн энгүүн мөртөө ярвигтай түмэн ээдрээн дотроос ухаанаар тунгаан шүүж, үзүүр ужгийг нь хялбархан олж болдоггүй тийм явдал бас байдаг ажээ...

	Чөлөөлөх дайн дуусаж Жамцыг гал голомтдоо буцаж ирснээс хойш Хөшөө чулуутын хөндий арван хэд хоногийн турш хаврын адаг сарынх адил ногооны униар татан нэлэнхийдээ номин өнгөөр дуниаран налайж байснаа хоёр шөнө дараалан цагаан хяруу дарайн унамагц өвс ногоо сөл шимээ гэнэт үндэс ёзоор уруугаа татаж, ухаа гүвээ үнэгний зоо адил шаргалтаад жавар зөгнөсөн хүйтэн салхи гэрийн дээвэр, өрөх дэрвэтэл байн байн үлээсэн зэврүүн өдрүүд эхэлжээ.

	Халуун нар, сүүлчийн хур борооны шимийг хүртэн харьж яваа цаг, байгалийн жамыг сөрөн хэнзэлсэн таана хөмлийн аагтай сайхан үнэр хүртэл хүйтэн салхинаа хялбархан хулжаад хатаж хагдарсан өвс ургамлын уйтай хуурай үнэр үе үе ханхалсан тийм нэгэн өдөр Жамц Тооройн хөндийн эхэнд байдаг задгай булгаас хоёр хавчиг дүүрэн амны ус авч хөгшин атанд тэгнэн бага үдийн алдад Хөшөө чулууны дэргэд ирэв.

	Тооноор од шагайж, гэрийн хаяа хатавчаар сэвэлзэх салхинаа өөхөн дэнгийн гэрэл маналзан Должингийн хөлс дааварласан шанааны дээр санчгийн нь үс гогцоорон наалдаж, дээлийнхээ задгай энгэр заамыг хумин атгаад өөдөөс нь дүрлийн харж байсан тэр үдшээс хойш Жамцын сэтгэл хэдэнтээ урваж хөрвөн санаа бодол нь тогтохоо больжээ. Заримдаа алаг нүдэн ажаа, бэлэвсэн Должин, төрсөн эх Янжиныхаа нүүр царай өөд эгцхэн харахаас ч зүрхшээн морь мал услах, бэлчээн идүүлэх нэрийдлээр өдрийн ихэнхийг эзгүй хээр бодолд дарагдан гиюүрч өнгөрөөдөг байлаа. Аргаа барахдаа ойр хавьд намаржиж байгаа нутаг нугын ганц хоёр таньдаг айлаар орж настан буурлуудтай золгон яриа дэлгэж, үеийн залуустай уулзан хуучилж үзсэн авч сэтгэл нь уужран сэргэсэнгүй. Хоёр гэрийнхээ нүүдлийн ая даахгүй болтлоо хуучирч муудсан, эд хогшлыг чадлынхаа хэрээр засаж додомдон өдөржин Должингийн дэргэд байхдаа ч өөдөөс нь эгцлэн харж, үг солихоос халшран гэм хийсэн хүүхэд адил газар шагайж, аян шалтаг гарвал холдож дайжихын мөн болно. Хаашаа ч харсан, юуны ч тухай бодсон Гомбо дурсагдан үгүйлэгдэнэ.

	Аливаад миний чиний гэх ялгаа хориг байдгийг мэдэхгүй нялх багаасаа олдсоноо хувааж идэн ноогдсоноо сэлгэж өмсөн, гарсан ч орсон ч хамт байж тоглон наадаж, төрсөн ах дүүгээс өөрцгүй өвөр түрийндээ орж өсөөд цэргийн хуаранд таван жил алба хаахдаа Должингийн мөр дээрээс эвдэрч эвлэрсэн нь цөөнгүй ч анд нөхрийн тангараг тасраагүй орь залуу түүнийгээ амьд мэнд байгаа сан бол өлмийн нь өмнө өвдөг сөхрөн нүгэл хилэнцээ өчин мэдүүлж, бодсон санаснаа уудлан хэлээд сэтгэл амрах сан билээ хэмээн Жамц халаглан бодно. Должинд хайртайгаа амьд сэрүүнд нь Гомбоос нууж байгаагүй ч дайнд үрэгдсэн нөхрийнхөө аваал эхнэрийн уй гашуудлын нулимс эгшиж гүйцээгүй байхад нь янаглах дур хүслээ тулгасан нь даан ч ичгүүргүй, хүний үнэргүй явдал болсныг тэр бээр ухаармагц нүүрээ хийх газаргүй, сэтгэлээ барих хүчгүй болсон нь тэр аж. Тэгтэл бас тооноор од шагайсан мөнөөх үдэш биелээгүй, амтлан жаргаж гүйцэлдүүлээгүй хүсэл тачаалаа зүүд нойрондоо гүйцээн эдэлж, өглөө нойрноос сэрмэгц гэмших нь бүү хэл янаглах дур, хайрлах сэтгэл нь улам бадран Должингийн царай төрхийг энхрийлэн ширтэж, цээл шингэн дууг нь сонсох сон хэмээн байн байн мөрөөднө. Жамц гал голомтдоо буцаж ирснээс хойших арван хэд хоногийн турш тийнхүү биеэ зэмлэн заримдаа үзэн ядаж, солио туссан мэт эзгүй хээр гиюүрч суухдаа өөртэйгөө маргаж мэтгэвч, улам гааран оргилох хайр сэтгэл, дур хүсэлдээ хөл алдан бодол мөрөөдлийнхөө далайд живэн тэвдэж, түүнийгээ ойр дотнын хүмүүстээ мэдүүлэхгүйг хичээхдээ ганцаараа байхыг эрмэлздэг болжээ.

	Тэглээ гээд уруу дорой царайлан хандсан зүг тийшээ мордон давхиад байсан нь үгүй. Хувь тавилангийн эрх, ижилсэн дотносдог хүний ёсоор төрсөн эгч дүүсээс өөрцгүй болсон хоёр буурай эх, бэлэвсэн хөөрхий Должингийн сэтгэлд сэв суулгаж, санааг зовоох вий хэмээн хэрдээ сэрэмжлэн гэмгүй царайлж, хол ойр явах ажлын далим гарахыг анан отож, шалтаг олдмогц уухайн тас морио эмээллэнэ. Өртөө шахам газраас өнжөөд л амны ус авахаар явах нь Жамцад ганцаараа байх аятай шалтгааны нэг болжээ...

	Өглөө нар битүүгээр Тооройн хөндийн эх орж ус авсан залуу эр их үд өнгөрсөн хойно Хөшөө чулууны дэргэд буугаад хадны нөмөрт тамхилахаар суув.

	Тэртээ зүүн хойно хоёр гэрийн бараа торолзоно. Эрлийн хүн, эсвэл нүүдэл хийж яваа нутгийнхнаас унд уухаар буусан бололтой хэдэн тэмээ, морь тэмээний зэл, уяаны шонгийн дэргэд бүртэлзэн байгааг Жамц ажигласан ч харих гэж яарсангүй. Түүний нөгөө зожиг хажиг зан хөдөлсөн аж.

	Ширүүн хүйтэн салхинаа байц чулууны сэтэрхий, эрвэн сэрвэн исгэрэх мэт уйтгарт чимээ үүсгэн улиглахыг Жамц сонсон энэ тэрхнийг бодмоглож, алс тийш хараа бэлчээн удаан суув. Өглөө үүрийн цагаан гэгээнээр хоосон хавчиг хөгшин атанд тэгнэн хөдлөхөөр зэхэж байхад Должин гэрээсээ яаран гарч ирээд

	— Жамц аа, хоёулаа хамт явъя хэмээн хэлж, өөдөөс нь их л нүүрэмгий харжээ.

	— За яах вэ, би ганцаараа яваад ирье. Чи ойр зуурынхаа ажлаа эмхэлж байгаарай. Агаар тэнгэр энэ янзаараа байвал маргаашаас нүүе хэмээн Жамц яаран ам ангайсандаа явах, буцах замын турш харамсан биеэ зэмлэжээ. Хөшөө чулууны нөмөрт гаанс тамхи нэрэн суухдаа ч «Должин ойрдоо намайг өрөвдсөн янзтай харж, ямар нэг юм аминчлан хэлэх гээд байсан. Усанд хамт явах зуураа бодсон санаснаа ярих гэсэн байлгүй. Энэ усан тэнэг толгой аливааг дандаа хожимдсон хойно л ухаарах юм даа» хэмээн харуусан бодож байлаа.

	Сүүгэн хүнгэнэх хүйтэн салхины уйтай чимээн дунд хар хурдаараа давхин айсуй морины төвөргөөн Жамцад сонсогдсонд сэтгэл нь сэрхийн гаансаа түрийлэн яаран босов. Тэгтэл Должин хөгшин бор морио аахилж уухилтал шавдуулан давхиж ирээд оцойж цоройтол жолоог нь татан, 

	— Жамц аа... манайд... гэснээ хүйтэн салхи залгин сандарч амаа ангалзуулснаа, 

	... Нөгөө Бавуу гуай Малзав хоёр ирээд... манайхыг нүүлгэх гэж байна хэмээн сандран хэлэв. Чоно нохойд хөөгдсөн хүүхэд адил Должингийн царай зэвхий даан нүд нь гялалзан байгааг Жамц хараад юу хэлснийг нь гүйцэд ухаараагүй тул дөтлөн очиж

	— Юу гэнэ ээ? Цаана чинь юу болоо вэ? хэмээн тэвдэн лавлав. Должин мориноосоо сэвхийтэл харайн бууж, Жамцын өөдөөс эгцлэн харж хэлэх үгээ ухаан санаандаа цэгцлэх гэсэн мэт түр зуур дуугүй ширтэн байснаа

	— Малзав эцгээ дагуулаад өглөө ирсэн. Манайхыг нүүлгэж аваачих юм байх аа хэмээн уйтгартай бүдэг дуугаар хэлээд санаа алдав.

	— Яахлаараа тэд... юу боллоо гэж нүүлгэх дээрээ хүрдэг байна аа?

	— Мэдэхгүй ээ. Ээжийг аваачиж асарч тэтгэнэ ч гэх шиг олон юм яриад байна билээ. Ачлагын тэмээ малаа хөтлөөд ирсэн байна.

	— Үгүй ээ, ер! хачин юм даа. Ёргио Бавуу гуай, хямсгар Малзав хоёр солиорсон байлгүй. Та гурвыг намайг тэжээж хүч хүрэхгүй байна гэж хэн тэдэнд хэлсэн юм бол... гайгүй байлгүй.

	— Би яаж мэдэх вэ, Жамц минь...

	— Ажаа юу гэж байна?

	— Толгой мэдэж би ганцаараа шийдэхгүй ээ. Жамцтай бэртэйгээ ярьж байж болно гэж хэлж байна билээ.

	— Аан тийм үү? Должин минь чи тэгээд яая гэж бодож байна?

	— Би юугаа мэдэх вэ. Ямар ч байсан ээжийг орхихгүй, хаана ч байсан дагаад л явна.

	— Хачин юм даа... Малзавын ямар ааш бааш хөдөлсөн юм бол... Уулзаж байж л мэдье.

	— Чи түрүүлээд яв. Би араас чинь тэмээгээ аваад явъя...

	Должин харцаараа Жамцыг ээрэн ямар нэг юм хэлэхийг завдсанаа больж хавчигтай ус тэгнэсэн хэвтээ тэмээ тийш морио хөтлөн алхав. Малзавыг ямар хэргээр ирснийг сонсоод цухалдан адгасан Жамц төрөлхийн бүрэг бүсгүй түүний, байдал төрхийг үл анзааран мориндоо мордож гэрийн зүг давхин оджээ.

	Ханцуй, зах дээр нь шар саагаар өлзий угалз шаглан маяглуулж сүр оруулсан цэрэг цамц, хөх халзтай өмд өмсөж, шил толь адил гялалзсан шинэхэн хром гуталтай хөлөө ачин давшуурган ор сандайлан суусан Малзав төв ихэмсэг царайлан наргилтсан дуугаар нам, засгийн бодлого, дэлхий дахины байдлыг сонин гарчиглаж, бусдаас сонссоныхоо хэрээр нэр нэгт хоёр авгайд мэдэмхийрэн ярьж, цаасан иштэй тамхи байн байн тамшаалан сорж утааг нь их л донжтой шившин байснаа Жамцыг ороод очмогц царай нь барсхийн өндөлзсөнөө биеэ барин инээмсэглээд

	— За нэг хорооны дайчин минь амар сайн байна уу? хэмээн ёсорхуу чанга дуугаар мэндлэв.

	Малзавын эцэг Бавуу шар тос хөвүүлэн халаасан нэрмэлд нэлээд халамцсан шинжтэй улаан царайлан гэрийн эзэн мэт хойморт налайн сууж үе үе мар мар инээн талимаарсан хөлчүү нүдээр хүүгээ бишрэнгүй харна. Эцэг хүү хоёрын уриалагхан сүжирчхэг байдал төрх, хөөрхийлж эвийлсэн нялуун үг яриа Жамцад этгээд санагдсан ч ёсыг бодон дуугүй сонсож суулаа.

	— Тэгэхээр юу л даа... Аав бид хоёрын зорьж ирсэн хэрэг бол талийгаач Гомбынхоо өнчин өрөөсөн хоцорсон хөөрхий эхийг асрамж даа авах... тийм ээ төрүүлсэн хүүгээс нь өөрцгүй харж хандах явдал миний үүрэг гэж сайн санасандаа л нүүлгэж аваачихаар шийдсэн юм. Тийм ээ... Аав бид хоёр ярилцаад тэгж тохирсон юм... хэмээн Малзав түгдчин ярив.

	Өөдөөсөө халз ширтэн модон тагштай халуун цай оочлон суугаа Жамцаас тэр бээр жийрхэн болгоомжилж, байгаагаа нуухыг оролдон инээмсэглэх аядаж, эцэг өөдөө дэмжлэг эрэн хялалзан байлаа.

	— Манайхан уг удмаараа хэзээний хүний мөс сайтай, өр нимгэнтэй, хүнд тусархуу улс шүү дээ. Та нар ямар мэдэхгүй биш... Хүү минь цэргээс ирсэн өдрөө л хөөрхий алаг нүдэн Янжин эгч яаж байгаа бол... би л харж хандах учиртай хүний нэг... дэргэдээ авч ирж буулгаад олдсоноо хувааж идэж... гээд л ярихаар нь миний сэтгэл уяраад... нутаг усныхандаа нэр нүүртэй Бавуу миний төрсөн хүүгийн амнаас гарах ёстой үг» гэж бодоод баярласан гэж учиргүй... Өнчин өрөөсөн, зовж зүдэрснээ чадал тэнхээтэй нь асарч тэтгэх нь хүний ёс... Алив цаана чинь халаасан юм байна уу? Жамц хүүд хийж өг.- Манай нутгаас цэрэгт мордсон залуус дайн байлдаанд хийморьтой сайн яваад ирлээ. Дайснаа дарж дархан цолоо мандуулсан хойно уухдаа ч ууж, дуулахдаа ч дуулахад яадаг юм... Та нар бол цусан гавьяа байгуулсан баатрууд... хэмээн Бавуу ам халан санаандаа орсныг урсгаж байлаа. Эцгийн нь яриа хөөрөө хадуурах тийшээ хандсанд санаа зовсон Малзав хэдэнтээ хоолой засан суудал дээрээ хавчигхан байснаа тэсэлгүй яриан дундуур орж, 

	— Аав аа, бид юуны нь баатар байх билээ. Эх орныхоо өмнө хүлээсэн үүргээ биелүүлж явсан жирийн л цэрэг эрс. Харин манай... хөөрхий Гомбо маань үнэхээр баатар зоригтон... цусан гавьяа байгуулсан хүн дээ. Чөлөөлөх дайнд орохын өмнө надтай уулзаад.... тийм ээ... ингэж хэлсэн юм. Чи бид хоёр бага балчраасаа үй зайгүй үерхэж өссөн, мах цусны барилдлагатай ах дүүс шиг болсон улс. Дайн байлдаанд юу ч тохиолдож мэднэ. Чи бидний хэн нь үрэгдэж, хэн нь амьд үлдэхийг урдаас таах аргагүй. Тэгэхээр хэрэв би үхэж үрэгдвэл өнчин өрөөсөн ганц эхийг минь харж тэтгэж яваарай. Чамайг эндвэл эцэг эх, ах дүүсийг чинь би насан, туршдаа харж хандаж, чадах ядахаар тусална. Чи зөвшөөрөх үү гэсэн юм. Би зөвшөөрсөн. За ийм л учиртай юм даа Янжин эгч минь... Үеийн нөхөр минь үрэгдсэн ч гэсэн би ам тангаргаасаа няцахгүй. Тэгээд л учир явдлаа аавд хэлээд танайхыг нүүлгэж аваачихаар ирсэн минь энэ... хэмээн учирлан ярив.

	Алаг нүдэн Янжин авгай асгарах нулимсаа дээлийнхээ ханцуйгаар арчиж, 

	— Үр минь, амьсгаагаа хураан хураатлаа гал голомтоо сахиж үлдсэн хөгшин эхийгээ бодож байж дээ, ай хөөрхий! хэмээн хоолой чичрүүлэн хэлж, аяархан мэгшин байлаа. Эцэг хүү хоёрын ярихыг дуугүй дүмбийн чагнаж, царайгаа барайлган сууж байсан буурал Янжин авгай хэдэн дусал нулимс хацар дээрээ бөмбөрүүлэн шуухитнан байснаа амьдаагаа тайтгаруулах арга ягдан буурал сор гялалзсан сэгсгэр шингэн гэзэгтэй толгойг нь илэн мөрөөр нь тэвэрч «Битгий уйл даа, нүдэн минь.

	Бие чинь хэцүүдлээ...» хэмээн үглэж байлаа.

	Алаг нүдэн Янжин авгайг нүүлгэх суулгах тухай яриа өөхөн дэнгийн гэрэлд шөнө дунд хүртэл үргэлжлэв.

	Жамц мөчөөгөө өгөхгүй өөрийнхөө санаснаар зүтгээд үзжээ.

	— Өсөх наснаасаа өтлөх насаа хүртэл айл аймаг явсан энэ хоёр эхийг салгаж хагацаах зүрх зориг надад алга. Биднийг эзгүйд ажаа, Должин хоёр өчнөөн олон жил ар гэрээ айлын дайтай аваад явж чадсан юм, хойш доо ч болох байлгүй дээ. Арга ягдаж, танаг тасрах дээрээ хүрвэл би чихээ бөглөөд нүдээ аниад суух хүн арай биш шүү, хө. Манайх мал хөрөнгө хомс тарчиг гэлээ ч бид хэд олдсоноо хувааж идээд байгаагаа сэлгэж өмсөөд амь зууж дөнгөх байлгүй дээ хэмээн Жамц түс тас хэлэв. Түүний яриаг хөмсөг зангидан шанааныхаа булчинг гүрэлзтэл шүд зуун сонсож суусан Малзав өвдгөө салаавчилсан хоёр гарынхаа ясархаг урт хуруунуудыг нужигнатал дуугарган байсан аа. 

	— Чи ер хаашаа хүн бэ, Би чамтай хүний хэлээр ярьж байна. Гомбо та хоёрын хооронд ямаршуу явдал байсныг би муухан гадарлана шүү. Олон юм ярьж ядарсан хөгшин хүний толгойг эргүүлэх эрх чамд байхгүй хэмээн хөмсөг зангидан хялайж захирангуй өндөр дуугаар хэлэв.

	Жамцын тархи толгой дотор гал цахилгаан манасхийх шиг болжээ. Түүний сэтгэлийн аниагүй шарх, хөндүүр эмзэг газрыг Малзавын хорон үг байндаа туссан сум шиг оножээ. Залуу эрийн уур хилэн дүрсхийн суудлаасаа ухасхийн боссоноо биеэ арай ядан эзэмдэв. Тулганы захад суугаа хөгшин залуу гурав эм хүний айж сочсон нулимстай нүдний харц түүнийг хориглон зогсоожээ.

	Гэрийн хоймор ор засуулан хэдийнээ унтсан Бавуу хүрчигнэтэл хурхирах чимээ, самсаа нь татвалзаж, ихэмсэг тавласан харцаар өөдөөсөө ширтэж байгаа Малзавын хөхөлбий царай ой гутам аягүй санагдан, эндээс бушуу зайлъя гэсэн бодол Жамцын сэтгэлд сэрхийн орж ирэв. 

	— За яах вэ. Хэлэх гэснээ би хэллээ. Яахыгаа та нар шийднэ биз дээ хэмээн залуу эр ядарч цөхөрсөн дуугаар аяархан хэлээд тэнтэр тунтар алхан, , толгойгоо дүйртэл хаалганы тотго мөргөснөө ч үл анзааран гараад явжээ.

	Сэрүүн агаар амьсгалан, од түгсэн шөнийн тэнгэр өөд харж нэлээд удаан зогссоны эцэст ухаан санааны сая уужран Малзавтай юу гэж мэтгэлцсэнээ эргэцүүлэн бодов. 

	... Гомбо, маань надад итгэдэггүй, намайг олхиогүй амьтан гэж бодож явдаг байж дээ. Эжийг минь харж хандаж байгаарай гэж ердөө хэлсэн удаагүй. Малзавтай хэдийдээ тийм нарийн ширийн юмаа ярилцаж амжсан юм бол... Хачин юм даа. Бид түрүүлээд, Малзав хорооны штабтай араас явж байсан. Малзавтай уулзлаа, ярилцлаа гэж талийгаач надад огт яриагүй санагдана. Хямсгарыг штабын бичээч болсноос хойш бид уулзаж учрах нь ховор... дайн эхэлснээс хойш тоотой хэдэн удаа л тааралдсан. Гомбо бид хоёрыг Малзав тоож харахгүй шахам хээхэлзээд, ярвалзаад байсан даа, ёстой бүү мэд... Гомбо маань үхэж үрэгдэх тухай ганц ч үг надад дурсаж байгаагүй шүү дээ. Дайн дууссаны дараа айлын дайтай айл болж, ач гучаа үзэх тухай л мөрөөдөн ярьдаг сан... Ай хөөрхий, юу ч гэх вэ дээ. Намайг ухааны сүв нь нээгдээгүй балчир амьтан гээд бас тоохгүй, төрүүлсэн эхийгээ энэ хямсгар Малзавт даатгаж дээ... Үгүй ээ байз! Энэ муу хавчиг толгойт худлаа хэлсэн юм биш байгаа... Арай ч дээ. Үхэж үрэгдсэн нөхрийнхөө нэрийг барьж, ясыг өндөлзтөл яалаа гэж тэгж худлаа хэлэх вэ. Тийм бузар булай санаа хүн төрөлхтний толгойд яаж бахдах вэ... Яая даа, байз! Ажааг нүүлгэж аваачна гэсэн мөртөө Должингийн тухай ганц ч үг дурссангүй. Хаана ч очсон тэртээ тэргүй хагацал зовлонд унасан хадам эхээ орхихгүй гэдгийг Малзав сайн мэдэж байгаа. Юу ч гэсэн хямсгартай дахиад ярилцаад үзье...

	Жамц эргээд алхав. Хатавчны завсраар гэрэл сүүмэлзсэн гэрийн хаалганд дөхөж явснаа тэр бээр зогтуслаа. 

	... Дөнгөж сая хэлдгээ хэллээ гээд гарсан байтлаа нүүрээ улалзуулаад буцаад орох ч хаашаа юм. Малзав бахаа хангасан янзтай намайг харж байсан. Ээж, ажаа, Должин гурав юу ч гэж бодох юм билээ... Талийгаач Гомбо бид хоёрын хооронд муудаж сайдах явдал байсан нь үнэн. Улирсан мартагдсан тэр явдлыг Малзав цагийг нь олж сөхлөө дөө. Намайг дайрч давшлах ч яах вэ, үхэл хагацал үзэн зовж байгаа ажаа, Должин хоёрын сэтгэлд л юм хийчих вий... Хаашдаа би хямсгар Малзавтай хэл амаа ололцохгүй юм чинь буцаж ороод хэрэггүй биз дээ. Аягүй бол дахиад л уурын мунхагар дэмий юм ярьчихаж магадгүй...

	Жамц урагшаа тавьсан хөлөө хойш татан эргэж харанхуй, эзгүй гэрийнхээ зүг алхав.

	Анир чимээгүй уужим хөндийд хаяа хаяагаа дэрлүүлэх шахан ойртон буугаад намаржиж байсан хоёр айлын дөрвөн хүнийг эцэг хүү хоёр бүтэн хагас хоног сэтгэлийг нь дэгэлзүүлэн зовоосны эцэст санасандаа хүрчээ.

	Дайнд үрэгдсэн үрийнхээ амьдадаа санаж хүсэж байсныг, үерхдэг нөхөртөө захиж хэлснийг дагаж, сайн санаа өвөрлөн зорьж ирсэн эцэг хүү хоёрын сэтгэлд сэв суулгах вий гэж болгоомжилсон алаг нүдэн Янжин авгай амьдаатайгаа зөвлөж, Жамц, Должин хоёрт учирлан ярьж нүүдэл хийхээр болжээ.

	— Нүдэн минь, чи сайн л бодсон юм биз дээ. Ёргио Бавуу хэзээнээсээ бусармаг явдалтай, хүний мөс барагтайхан хүн гэдгийг чи мэднэ Өнгөрсөн тав зургаан жил манайхнаар шагайгаагүй хүн хүүгээ дагуулаад ачлагын унаа хөтлөөд ирдэг нь нэг л биш дээ. Дайны хэдэн жилийг бид хэд тэсээд өнгөрсөн юм чинь амар тайван цагт эр ганц хүүг минь түшээд эндээ байвал дээргүй юү... гэж Жамцын эх амьдаадаа хэлээд үзжээ.

	— Тийм ээ, би бодсон. Өрөвдөхлөөр өр өшиглөлөө, гээд Бавуу яриад явж мэдэх хүн. Харин цэргийн алба хааж юм үзэж нүд тайлсан энэ хүү нь түшигтэй сайн хүн байлгүй дээ. Болж бүтэхгүй Янз мэдэгдвэл Жамц та хоёрыгоо л би бараадна шүү гэж алаг нүдэн Янжин авгай аминчлан хэлжээ.. Бавуу, Малзав хоёр хөтөлж ирсэн гурван залуу атандаа талийгаач Гомбын гэр хогшлыг ачаалж, ганц хөгшин атанд алаг нүдэн Янжин авгайг мордуулан Должинд буурал морийг нь унуулж, саалийн хэдэн ямааг нь туугаад хөдлөв.

	Жамц тэднийг Хөшөө чулуутын хөндийн дунд хүртэл даган алсын замд үджээ. Ачаа хөсгийн сүүл барин Жамцыг бараадасхийн явж байсан Должин салж явахын цаг тулмагц дөрөө харшин ойртож ирээд

	— Жамц минь, чи бид хоёр ингэж хагацах тавилантай байжээ. Хаана ч явсан буурал эгч, та хоёрыгоо би мартахгүй ээ. Ханийн заяагүй энэ хар толгой талийгаачийнхаа төрсөн эхийн аяыг дагаж, зовлонг хуваалцахаас өөр арга алга даа... Жамц аа, энэ буурал морь чиний унаа шүү... Хүлээсэн эзэн нь ирээгүй ч чи л унах учиртай морь... Очих газраа хүрсэн хойно би буцаагаад явуулна аа... За сайн сууж байгаарай, Жамц минь... хэмээн санаа алдан аяархан хэлээд залуу эрийн царай өөд хархан нүдээрээ гунигтайяа ширтэн байснаа булгийн ус шиг тунгалаг нулимс мэлтэлзээд ирмэгц огцом буруу харан мориндоо ташуур өгч ачаагаа гүйцэхээр давхин оджээ.

	Ичимхий бүрэг, нурмагар дөлгөөн тэр бүсгүй олон хоног дуугаа хураан явсны эцэст хадам эх, хар элэгний эцэг хүү хоёрын нүдний өмнө өөрийн нь дэргэд зориглон тулж ирээд санаж бодсоноо тэгж эрсхэн хэлэх юм гэж огт бодоогүй явсан Жамц хариу ганц ч үг дуугарч чадалгүй гайхах баярлах зэрэгцэн үүлгэртэн байтал Должин ухасхийн давхин одсонд хэзээ хойно «Должин минь, сайн яваарай» хэмээн амандаа гүвтнэн хоцорсон билээ.

	Түүнээс хойш ердөө л жил хүрэхгүй хугацаа өнгөрчээ. Багийн даргын албанд тохоогдон улсын чухал ажлыг цаг алдалгүй гүйцэлдүүлэхийн төлөө Жамц бие хайргүй зүтгэн явж байтал нэг мэдэх нь өвөл, хавар, зуны улирал өнгөрч намрын сартай золгосон байлаа.

	Жилийн жилд намрын хэдэн сар өгөөмөр зуных шиг налайж, өвс ургамал жигдрэн байдаг Хар асгатын өвөр бэлд худаг гарган санасандаа хүрээд буцаж явах замд алаг нүдэн Янжин авгай «Яаралтай ирж уулз» хэмээн хэл хүргүүлснийг сонсмогц гэрээрээ орж ээждээ хэлээд дээл хувцсаа сольж өмсөөд морджээ. Албан ажилдаа хөл залгуул гэж сумнаас өгсөн шандас сайт хул мориор халуун нар төөнөсөн ээрэм тал, хөндийг туулан довтолгож нар жаргахаас өмнө зорьсон газраа хүрчээ. Чандманилан буусан гурван гэрийн гаднаас хоточ нохой угтан боргох чимээгээр баруун урд талын гэрээс хэн нэгэн хүний толгой цухасхийснээ далд оров. Жамц морины уяан дээр ирсэн хойно «Нохой хорь» хэмээн өндөр дуугаар хэдэнтээ хэлсний дараа удаж удаж хойд талын гэрээс балхалзсан бүдүүн улаан авгай үглэсээр гарч ирэн «Хайя банхар» хэмээн хангинасан чанга дуугаар зандрав. Дээлийн нь энгэр урд хормой нь сааль сүүнд халтартсан тэр тарган улаан авгай Бавуугийн сүүлчийн эхнэр Дүүрий байлаа. Том биетэй, пөөнөгөр сүүлт хоточ нохой Жамц өөд хялам хялам хийн их л ууртай эргэн эргэн харсаар баруун урд талын гэрийн хаяанд очиж хэвтэв.

	Дүүрий авгай жаргаж байгаа наранд гялбасан нүдээ алгаараа халхлан Жамцыг таньж ядсан байдалтай харж зогссоноо дуугарч ядан амар мэндийн хариу хэлсэн болоод балхалзан халхалзан алхсаар мөнөөх баруун урд талын гэрт оров. Аль гэрт нь орох билээ гэж Жамц тээнэгэлзсэнгүй, хөлс нэвтэрсэн дээлийнхээ задгай энгэрийг явуут товчлон зүүн урд талын навтгар бор гэрийн эсгий үүдийг сөхөн орлоо. Өрхийг нь дутуу татаж, хаяаг нь шуугаагүй гэрийн дотор жигтэйхэн бүгчим, гэрэл гэгээ муутай байв. Хойморт нь утаа ист дарагдан харласан хуучин модон авдраас өөр тавилгүй ханхай гэрийн зүүн хаяанд алаг нүдэн Янжин авгай нэхий дээлийн тамтгаар хөлөө хучаад хана налан суугааг Жамц харуут дөхөж очин амар мэндийг нь асуулаа.

	Янжин авгай тэр даруй хариу дуугарсангүй, хавагнаж цэлхэрсэн зузаан зовхио арай ядан нээж удаан ажигласнаа

	— Аан... миний хүү Жамц... сайн явж ирэв үү? хэмээн бөглүү бүдэг дуугаар үгээ таслан амьсгаадан хэлснээ уруулаа өмөлзүүлэн аяархан мэгшив. Ширэлдэж сэгсийсэн шингэн гэзэг нь бүрэнхийд цас шиг цайран, үрчлээт нүүр нь үнсэн хөх өнгөтэй болсон эхийг Жамц нүд халтираад удаан харж чадсангүй.

	— Ажаа минь, та яагаа вэ? Энэ их халуунд нэхийгээр хөлөө хучаад... бие тань барагтайхан байна аа даа... хэмээн цал буурал болсон эхийн төлөө сэтгэл түгшсэнээ тэр бээр нуулгүй хэлээд дэргэд нь суулаа.

	— Ажаа чинь... ийм л хүн сүг болчхоод сууж байна даа. Хоёр хөл газар гишгэх аргагүй болтлоо хавагнаж хавдаад... өдий халуун дулаан цагт мөс шиг Хүйтэн оргиж, аргаа барахдаа ингэж сууна даа... Ханан гэрээс холдож хадан гэртээ очих цаг болсон юм байлгүй.

	— Эмч домчид үзүүлэв үү, та?

	— Намайг гэх хүн энд байхгүй болсон шүү дээ. Хөөрхий Должин минь л... орж гарч цай хоол дөхүүлж өгөхөөс цаашгүй. Эмч дуудъя гэх санаа байвч мордоод явах унааны мэдэл байх биш, хөөрхий минь.

	— Должин хаачаа вэ? Үзэгдэхгүй байх чинь...

	— Баруун гэрт суудаг болоод удаж байгаа

	— Юу гэнэ ээ?! Таныг ганцаарыг нь орхиод уу?

	— Охин минь намайг орхиогүй ээ. Чадах ядахаараа асарч тэтгээд өдий хүрлээ. Сар шинээр чамайг ирж золгохоос өмнөх явдал шүү дээ. Сэтгэлийг чинь зовоохын нэмэр гээд чамд би хэлээгүй өнгөрсөн юм... Бүсгүй хүний зовлон их шүү дээ хүү минь... охинд минь буруу байхгүй. 

	Должинг баруун гэрт суудаг болсон гэж сонсмогц л Жамцын зүрх хүйтэн оргин зогсчих шиг болжээ. Бүдэг дорой дуугаар Янжин авгайн амьсгаадан ярих нь холдон ойртон сонсогдож, бүтэн хагас өртөө газар морины нуруунаас буулгүй шахам давхисан бие нь агсагдан үе мөчөөрөө ангалзаж, булчин шөрмөс нь чинэрэн өвдөж байгааг сая л тэр бээр мэдрэн тулганы захад сунан унаж хэвтээд өгмөөр санагджээ.

	Усан хаван тулж, өвчиндөө шаналсан буурал эх хэлж байгаа үг бүрээ ухаан санаандаа цэгнэн болгоомжлох мэт байн байн таслан амьсгаадаж зугуухан ярьж байлаа.

	— Могойн эрээн гаднаа, хүний эрээн дотроо гэдэг... Ээж чинь хэлж байсан үнэн байжээ. Бавуугийн нас өтөлсөн ч бусармаг явдал... муу ухаан... олхиогүй араншныг нь урхаг арилж цагаашраагүй юм байна.. Малзавыг би тулхтай овоо хүүхэд гэж бодож байсан юм сан... Юу эх билээ... Өрөөл бусдад би буруугаа түлхээд яах вэ... Миний л ухааны мунхаг... Хүний мөсийг таних нүдгүйнх...

	— Ажаа минь, та энд ингэж үйлээ үзэж байгаад яах вэ, би унаа мал олж ирээд нүүлгэж аваачъя...

	— Хүү минь... би чамд тэр тухай л ярих гэж... Яр шиг түвэг удаж хэл хүргүүлсэн юм... Ачлагын унаа мал хэрэггүй ээ.... Өвчинд баригдсан зовлогоос минь өөр надад эндээс авч явах юм байхгүй. Нүүдлийн ая даахгүй болсон энэ гэрийг Должиндоо хэдэн ямаатай нь өгнө өө... Үрийн минь оронд үр болж өдий олон жил намайг сүүдэр шиг дагасан охиндоо үлдээх гялайх цайх юм надад байх биш дээ... Хөгшин атандаа тэгнүүлээд нутаглаж дассан газрынхаа барааг харъя... Амьсгааны минь тоо гүйцээгүй бол буурал, та хоёрынхоо гэрийн хаяанд хорвоогийн үлдсэн хэд хоногоо төөрүүлээд сэтгэл амар нүд анья гэж би бодсон юм аа, хүү минь...

	Ээж минь дандаа л таныг үгүйлж ярих юм. Нэг дороо байвал хэн хэндээ амар шүү дээ... Бие тань гайгүй бол маргааш хөдөлбөл яасан юм бэ?

	— Хар элэгний нүдэнд орсон шороо, шүдэнд орсон мах болж энд байгаад яах вэ... дөнгөөд хүрэх газраа хүрчих байлгүй дээ.. Муу охин минь л намайг явуулчхаад сэтгэлийн тамд унах байх... Зовлонгийн үүд хаалгыг нь би нээчихлээ дээ

	— Малзавтай хань бүл болж магадгүй нь ээ гэдэг сураг би эрт дуулсан. Даан ч санаанд багтаж, итгээгүй юм.

	— Миний л тарьсан гай... Бааштайн аргад орж би наашаа зүтгээгүй бол ийм явдал болоо ч уу... Энэ сэгсгэр буурал толгой барагдахгүй лай ланчигтай... Энэ насандаа эдэлж дуусахгүй зовлон туулах учиртай юм байлгүй дээ...

	Хаван гүйсэн мойног хуруутай үрчгэр хоёр гарынхаа алгаар Янжин авгай нүүрээ даран ёолж байна уу гэлтэй сулхан гиншихийг сонсоод элийрч балайрсан мэт тулганы үнс гөлрөн суусан Жамцын бие зарсхийн Малзав, Бавуу хоёрыг үзэн ядаж дүрэлзсэн уур хилэн нь цээжинд нь багтаж ядан оволзов.

	— Ажаа, хямсгар гэртээ бий юу? хэмээн цочмог асуусан дуу хоолойгоо тэр бээр өөрөө ч таньсангүй.

	— Хүү минь, хэрэггүй ээ... цаадах чинь багийн ажлаар сум орно гээд өглөө л мордсон... Хоёр гурав хоногоос нааш ирэхгүй сураг дуулдсан... Удахгүй хот орж түр сургуульд ном сонсохоор явах юм байх аа... Миний барааг харж... үг солихоо болиод олон сар болж байгаа шүү дээ... Энэ гурван гэрт юу болж байгааг Должингоос л сонсдог. Дүүрий өглөө үдэшгүй л гэрийн хаяанд ирж... Энэ өмхий самхай үнэртсэн өвчний тулмаа та нар бушуу зайлуул гэж Бавууд хашигчдаа амар заяа үзүүлэхгүй юм...

	Домботой цай барьсан Должин гэрийн эсгий үүдийг, алгуур сөхөн босго алхан орж ирэв. Жамцын зүрх ёг хийн цээжин дотор нь чинээндээ тултал хөвчирсөн ямар нэг судас шөрмөс тас үсрэх мэт болжээ. Унь нажигнатал мөргөн ухасхийн боссоноо тэр бээр хэдэн хормын дараа ухаан сэхээ орсон хойно л мэджээ.

	Цохилох бүхий л судсаараа гүйх цусыг алгийн чинээ зүрхэндээ хуримталтал эмээж, арай ядан Зориг гарган босго алхан орж ирсэн. Должин хор идсэн мэт цэлдэн хөх царайлан өөдөөсөө ухасхийн боссон Жамцаас сочин салгалсан гараараа арай ядан өргөн орж ирсэн зэс домботой халуун цайг газарт алджээ. Хөрс нь зулгаран улайсан газар дээр бөөрлөн унасан домбоны амаар сүүтэй цай хол...хол... чимээ гарган асгарч нэлийн урсаж байгааг Должин Жамц хоёрын хэн хэн нь үл анзааран дүгрэглэсэн нүднийхээ харцыг тулган өөд өөдөөсөө агшин зуур ширтэлцэв. Цахилгаан цахиад өнгөрөөх төдийд тэр хоёр бие биеэ ширтсэн авч дэндүү урт шаналгаат хугацаа өнгөрсөн мэт санагдан хамгийн түрүүнд Должингийн тэсвэр алдарчээ. Бараан тарлан сэвхтэй нүүрээ алгаараа таглан бүгчим агаарыг хэдэнтээ амаа ангалзуулан залгиж эхэр татсанаа аяархан мэгшив. Газарт бөөрлөн, цай нь асгаран хэвтэж байгаа домбо авахаар тонгойх чадал, сөхөө түүнд байхгүй болж, шургачин унахгүйг хичээх мэт цээжээрээ гэдийсхийн зогсоно. Мөнөөх навчин хээтэй, ногоон хуучин торгон дээлээ нөмгөн өмссөн түүний хэвлий цүдгэр, бэлхүүсээрээ бүдүүрснийг Жамц цээжиндээ амьсгаагаа түгжин байж гөлрөн зогсов. Тэгтэл Должингийн хормой сугсалзан чичирч, хөл дээрээ тогтож ядан ганхан байгааг тэр бээр сая ажаад савж унах вий хэмээн сандрахдаа газар тунасан халуун цай дээр гутлынхаа улаар шалхийтэл гишгэн алхаж жирэмсэн бүсгүйн мөрөөр тэврэв.

	Сэтгэлийн зовлондоо багтран донсолсон Должин залуу эрийн цээжинд сэвхтэй нүүрээ наан эг маггүй эхэр татан уйлж байлаа.

	Бүрэнхий дунд нэгэн цул босоо бараан дүрс болон сүүтийх залуу эр, эм хоёр өөд өвчин зовлонд элэг бариулсан цал буурал толгойт эх нулимс гүйлгэнэсэн нүдээр таамгаар харж, өршөөл нигүүлсэл хүссэн ямар нэгэн үг амандаа шивгэнэн байлаа...

	Жин үдийн нар хэдийнээ жаргах зүг рүүгээ лав гудайсан авч аагим халууны хүч буурах янзгүй. Хомс тарчиг нуруу ачаатай нүцгэн хөх ганц хөгшин ат хөтөлсөн морьтон баруунаас зүүн зүгийг барин зогсолтгүй гэлдрүүлнэ. Хөлс сэврээх байтугай гандмал тачир өвсний үзүүр хөдөлгөх салхигүй чих жингэнэм анир чимээгүй уужим хөндий эцэс төгсгөлгүй үргэлжлэх авай. Яршигтай удаан явдалдаа залхсан хул морины хөлс чимчигнэн урсаж, улам ундаасан бухимдахдаа хазаарынхаа амгай зуузайг хангир жингэр дуугартал толгой хаялан унасан эзнийхээ бодлыг сарнитал үе үе хамраа дуугаргана. Урсгал их ус адил гүрвэлзэн мяралзах зэргэлээн дунд торолзох Хөшөө чулуу ойртох тусам тодорч нэгэнтээ газраас тасран тэнгэрт шоволзон байснаа газар тэнгэр тэвхдэн уртсаж, тэгснээ бод малын шагайн чинээ толбо болон харагдана. Өнгөрсөн хэдэн сар Жамц багийн ажлаар хөшөө чулуутын уудам хөндийг өвлийн хүйтэн, хаврын хавсарга, зуны аагим халуун цагаар биш гүй дээ хөндлөн гулд туулахдаа энэ өдрийнх шиг ядарч зүдэрсэн удаа үгүй.

	Манантан бүрэлзэх нүдний нь өмнө босоо бараан чулуу гэнэт тодрохыг хөгшин ат хараад гайхан толгой өргөн ажиглав. Халуун дулаан цагт сүүдэрт нь түр хоргодон загатнасан биеэ шөргөөн амсхийдэг чулуу мөнийг тэр танимагц сульдсан дөрвөн мөч нь чангаран бушуухан дэргэд нь хүрхсэн гэж яарч бурантгаа угзчин зүтгэв. Гэлээ ч түүний дураар болсонгүй. Бурантагаас нь хөтлөн яваа морьтон «Хайя!» хэмээн ууртай зандран урдуур нь хөндөлдөн хорьжээ.

	Залуу хул морь, хөгшин ат хоёр босоо бараан чулууны дэргэд хүрвэл энэ өдрийн нажтай аян дуусна хэмээн горьдож байсан нь талаар өнгөрөв. Өглөөнөөс хойш таван удаа нүцгэн талд бууж амарсан эзэн нь Хөшөө чулууны дэргэд хүрээд мориноос буулгүй дөрөө жин эмээл дээрээ өндийн хад өөд харжээ.

	Асар том чулуун зүрх лүгээ адил үзэгдэх ургаа бараан чулууны элгэн дээр зосоор эв дүй муутай зурсан том таван хошууны доохноо «Чөлөөлөх ариун дайнд баатар зоригтой тулалдаж яваад амь үрэгдсэн дайчин цэрэг Гомбо, Никита, Аянга, Миша, Хасар нарын гэгээн дурсгал үүрд оршвой. 1945 он» хэмээн бичсэнийг Жамц өөртөө дуулдахаар уншив. Ноднин намар ганц гэрээ ачаалан өвөлжөө тийш нүүхийн өмнө Жамц хүйтэн салхи үлээсэн тэр нэгэн өдөр тэмээний хом шат тавин авирч улаан зоосоор хичээнгүйлэн бичсэн үгс нар салхинд гандан хүрэнтээд цаад хад чулууныхаа өнгөнөөс ялгарахгүй шахам болжээ. Залуу эр санаа алдан ногоон даавуу малгайныхаа саравчийг дух руугаа дарж, морио давиран цааш хөдлөв.

	Гангийн халуун нар шарсан ангамал их тал, хөндийг өдөржин зүтгэн туулсан аяныхан оройн нар нэлээд дээр байх үес зорьсон газраа хүрэв.

	Өсөх наснаасаа буурал болтлоо ижилдэн дассан хоёр Янжин олон он жилээр салж хагацаад нүүр учирч байгаа мэт уйлж хайлан учран золгожээ. Башир бусармаг явдалтны занга мэхэнд гэнэ алдан унаж, зовлонгийн ихийг биеэр туулж яваа алаг нүдэн Янжин авгай, эх хүү хоёрын асрамж халамжийн ачаар шаналгаат өвчнөөс ангижран Хөшөө чулуутын эхэнд байдаг болдог толгойн наран ээвэр энгэрт амьдаагаасаа гурван жилийн дараа очин зэрэгцэж, мөнхийн нойрт дарагдах хүртлээ Жамцын өрлөг эх болж, төрүүлсэн эхээс нь өөрцгүй ачлуулах хувь тавилантайгаа Ёргио Бавуу, хямсгар Малзавын хаяанаас хөгшин атанд ачуулан ирсэн тэр өдөр яахан таах билээ.

	Хоол цай идэж уун гэрийнхээ сүүдэрт хэвтэж дугхийн биеийн алжаал тайлсан Жамц үдшийн бүрийгээр буурал морио барьж, «Сум орж эмч дуудна, зам зуураа багийн ойр зуурын ажил амжуулна» хэмээн хоёр буурай эхдээ хэлээд мордов. Санасандаа хүрч байж сэтгэл амардаг түүний араншин хөдөлжээ. Долоодугаар багаас буцаж явах замын дунд үдэлж байх үес алаг нүдэн Янжин авгай аминчлан ярьсан нэгэн зүйл түүний ухаан санаанд эргэлдэн байлаа.

	— Жамц аа, хүү минь, энэ янзаараа байвал ажаа чинь олон хоногийн насгүй болжээ. Халуун дулаан цагт усан хаван хөгшин буурай хүний амийг авч байж салдаг амтай юм билээ. Юмыг яаж мэдэх вэ. Өнөө үдэш дэрэн дээр толгойгоо тавиад маргааш өглөө сэрэхгүй байж мэднэ... Амьд мэнд явахаас сайхан юм хаа байх вэ... Гэлээ ч хорвоогийн жамаас гажих аргагүй... Өөрийн ухаантай байгаа дээрээ ажаа чинь чамд нэг юм хэлье гэж бодлоо... Төрүүлсэн ганц үр минь дайнд үрэгдээгүй... амьд мэнд байсан бол хэзээ нэгэн цагт хэлэх л байсан үг... Арван дөрөвтэй байхдаа миний хүү нэг өдөр гаднаас уруу царайлан орж ирээд «Эцэгтэй хүүхдүүд сайхан юм аа. Адаглаад элдвээр хочлуулахгүй нүүр бардан явах юм гэж билээ. Хүүгээ өрөвдсөндөө би ам ангайчих шахсан. Нас биед хүрсэн хойно нь хэлье гээд дуугүй өнгөрсөн... Жамц аа, хүү минь чи санаж байна уу? Цэрэгт морддогийнхоо урд жилийн өвлийн хүйтнээр хүү та хоёр айлын буурь сахиад намаржаан дээрээ үлдсэн ганц бие... нөгөө хэн сэн билээ... Аан тийм.., Гэндэн гуайг нүүлгэж Цахиуртад нутагладаг... Өө хөөрхийс нэрийг нь бас мартчихлаа... Зургаан өнчин дүүтэйгээ хоцорсон хэн сэн билээ дээ?... 

	— Чойжил уу?

	— За тийм ээ. Чойжилын хаяанд Гэндэнийг буулгаж өгөө биз дээ.

	— Тэгсээн. Гэндэн гуай Чойжилын төрсөн эцэг нь гээд л, үр хүүхдээ бараадахаас өөр аргагүй боллоо гээ л ярьж байсан санагдаж байна.

	— Тэр өдөр хүү минь гэртээ ирээд «... Гэндэн гуай ичих нүүргүй хүн юм аа. Эцэг нь мөн гэдгээ өдий олон жил нууж хааж явсны эцэст нус нулимсаа урсган би эцэг чинь байна гээд таяг тулаад очиж байх юм. Чойжилын оронд би, л байсан бол аяганы амсар зуулгахгүй хөөгөөд явуулах байсан. Нялх багад нь эцгийн ёсоор түшиг болоогүй... байж...» гээд их дургүйцсэн... Тэгэхлээр нь би үгээ хэлэх цаг минь болоогүй юм байна гэж бодсон... Хөөрхий миний хүү эцгийгээ ямар хүн байдгийг надаас ганц ч удаа асууж байгаагүй... Эхийнхээ сэтгэлийг зовоохгүй гэсэндээ л тэр шүү дээ. Өнөөдөр ингээд намайг буцаж явааг тэр минь харсан бол... Ээ бүү үзэгд... Бавуу, Малзав хоёрыг сүйдлэх байсан даа. Эцгийгээ ямар хүн байдгийг мэдээгүй өнгөрсөн нь дээр байж...

	— Бавуу гуай... тэгээд...

	— Тийм ээ, хүүгийн минь эцэг шүү дээ. Намайг аваачна гээд ирэхдээ та нарын нүднээс далд сэтгэл уярмаар хэчнээн олон юм ярьсан гэж санана. Малзав хүртэл «Сайнаар яривал та бид мах цусны барилдлагатай улс...» гээд л ятгаад байсан... Энэ өгөр толгой тэр хоёрын бал бурам шиг сайхан үгэнд хууртаад хэдэн сар үйлээ үзлээ. Миний зовох зүдрэх ч яах вэ, хөөрхий охиныгоо л тамд унагачихлаа даа.

	Дунд уртын хөндийг Жамц морины хурдаар гатлан сумын төвийг зорин давхиж явахдаа алаг нүдэн Янжин авгайн ярьсныг тийнхүү байн байн дурсан нөгөө л эцэг хүү хоёрыг үзэн ядах, Должинд гомдох сэтгэл ухаан санаанд нь зэрэгцэн цухалдаж байлаа.

	... Даан ч яав даа. Должин минь. Малзавыг чи хэн болохыг таниагүй мөртөө бүсээ яах гэж тайлав даа... Өчнөөн олон жил эр нөхрөө журамт эхнэрийн ёсоор хүлээж тэвчсэн байж... Хэлэх ч үг алга. Чамайг би ингэж алдах юм гэж зүүдлээ ч үгүй явлаа. Энэ уудам говьд эр мундсан биш. Арван хуруу тэгш сайн нь чамтай учирдаггүй юмаа гэхэд үрэгдсэн нөхрийнхөө нэрийг барьж, амраг ханийг нь эрхэндээ оруулдаг хар санаагүй, хүний үнэрээ хөсөр гээгээгүй нь олдох л байсан даа. Хааш даа би өнгөрсөн хүн гэж биеэ сул тавьсны чинь л гай...

	Өчигдөр үдэш нүүр учраад хэлж чадаагүй үгээ Жамц сэтгэлдээ үзэгдэх Должинд хэлж байлаа. Сэвхтэй нүүрээ алгаараа халхлан нөмгөн зогсож байгаа бүсгүй түүний нүдэнд үзэгдэнэ. Төгрөг сарны сүүн цагаан гэрэлд дүнсийн зүүрмэглэх уужим хөндийн анир чимээгүйг унасан морины нь төвөргөөн сочоож мөнгөлөг цагаан тоос ард нь суунаглан замхарч байлаа. Сарны, гэрэл, морин төвөргөөн, шөнийн тэнгэрт гялалзах сүүмгэр цагаан оддын алийг ч тэр үл анзааран сэтгэлдээ үзэгдэх Должинд гомдсон сэтгэлийн үгээ өчнө. Сэвхтэй нүүрээ алгаараа халхалсан жирэмсэн бүсгүй түүний гомдол, өчлийн хариуд ганц үг дуугарсангүй, яг л өчигдрийнх шигээ дув дуугүй... Дунд уртын хөндийг Жамц хөндлөн гатлаад дэрст хоолойг өгсөн давхив.

	... Ингэхэд би өөрөө ч буруутай. Тас зөрсөн чигээрээ зүтгээд байсан бол ажаа, Должин хоёрыг тэд хүчээр авч явахгүй нь мэдээж. Малзавын хор шар хөдөлгөсөн үгийг сонсоод үргэж бусгасан адгуус шиг цовхчин гэрээс гүйж гарахын оронд уужуу тавиу бодож, амыг нь таглах хэдэн хатуу үг хэлээд тавьчихсан бол ийм явдал болоо ч уу, үгүй ч үү. Одоо өнгөрчээ. Миний ямаан омог, адгуу араншнаас л боллоо... Ээ чааваас! '

	Задгай сайр чулуутай хуурай голд тулж ирмэгц буурал морь давхихаа больж, чулуу харшиж хажигнуулан аяархан алхав. Олон хоног үргэлжилсэн усархаг бороо, гэнэтийн их үер буусны дараа оволзон шуугьсан гол болон урсаад өнгөрдөг эрт галавын урсгал их усны улбаа болсон сул сайр чулууг туулж гараад сумын төв хүрдэг жим замтай Дэрстийн хоолойг өгсөв.

	Сарны гэрэлд загасны сэрвээ адил үзэгдэх сүүдэр хүүшилсэн намхан гүвээний дээгүүр нэгэн бараан морьтон царгиа хөлчүү хоолойгоор уртын дуу хоолой мэдэн аялсаар Жамцын өөдөөс гараад ирэв. Хэн явааг Жамц сонирхсонгүй уйтгартай гашуун бодолдоо дарагдсан чигээр бараан морьтонд ойртон очвол баян Пунцаг агсны ууган хүү хожгор хэмээх хочтой Дармаа шал согтуу явж байлаа.

	— Хүүе, чи хэн бэ? Буг чөтгөр шиг газрын хаанаас гараад ирэв хэмээн согтуу эр амар мэнд асуух зав өгөлгүй хашхирч эмээлийнхээ урд бүүргийг гараараа тулан өндий өөд хоёр тийшээ ганхан хэлснээ тачигнатал инээн, 

	— Уаа гэгээн минь, багийн дарга Жамц гуай морилж явах шив дээ. Худаг гаргахад очсонгүй гэж намайг арай баривчилж баалахаар яваа юм биш биз дээ. Хөгшин ах нь болохгүй бүтэхгүй юмны төлөө тэгж зовлогоо зовоохгүйгээ мэдэх ухаан суусан хүн шүү. Харин чи өдий орой болсон хойно хаанаас хаа хүрч яваа нь энэ вэ. Арай... хэ... хэ... сая миний ороод гарсан айлыг зорьж яваа юм биш биз дээ. Ам ихт ангайж, буян ихт булаана гэдэг болж байх шив. Сээхэлзүүр Думаа хар хүнээ панз наймааны хэргээр дээлийг нь толгой дээгүүр нь нөмрүүлж аймаг явуулаад... ард нь өөрөө багийн дарга нарын даллага авдаг болоо юм биз дээ... хэ... хэ... хэ.. Ганц шөнө хоёр дарга тэвэрдэг айхавтар барам юмаа хөөе... ха... ха... ха...

	— Дармаа чи хаана ингэтлээ нанчид зооглоо вэ?

	— Эцгийн буян байна. Хэнийд ч орсон аяга тагш юм надаас харамладаггүй юм шүү дээ. Харин сая сээхэлзүүр Думаа улаан хоолой чийглэх балга юм амсуулах нь бүү хэл, мэндийн зөрүүгүй хялалзаад байхаар нь дургүй хүрээд гараад ирлээ. Өдийд ёргио Бавуугийн хүүтэй... ха... ха... ха... буур, ингэ болон наадаж байгаа байлгүй... ха... ха... ха...

	— Хэн гэнэ ээ?

	— Уаа гэгээн минь, чи л болоод танихаа байгаа юу Хямсгар Малзав та хоёр нэг тэрэгний дугуй байж... ха... ха... ха...

	Жамц мориндоо ташуур өгөн ухасхийв. Малзав гэхийг сонсмогц уур хилэн нь дүрсхийжээ. Согтуу Дармаа тачигнатал хөхрөн

	— Хүүе, чи хаачих нь вэ? Чамайг очихоос өмнө цаад сээхэлзүүр шар эмийг чинь Бавуугийн хямсгар хөлсийг нь шавхаж гүйцэх байлгүй... ха... ха... ха... Мөн ч их хор шартай эр юмаа, чи... завтай сан бол багийн залуу дарга нар сувай судар эмийн мөр дээрээс болж гэдсэндээ хөлөө яаж жийлцэж, цөсөө хагарч, сэвстэйгээ хутгалдтал нанчилдахыг харах юм сан... ха... ха... ха... хэмээн сартай шөнийн тэнгэрт цуурай хадтал хашхиран хоцрохыг Жамц тоосонгүй. Унасан мориныхоо хар хурдаар Дэрст хоолойг өгсөн эхэнд нь хүрч хаяанд нь хэдэн ямаа хонь задгай хотолсон, өрх бүтээлэгтэй гэрийн гадаа буугаад бүслүүрт нь жолоо цулбуураа хавчуулан эсгий үүдийг нь сөхөн оров. 

	— Нөгөө хожгор архичин бас л хаалга хатавч маажлаад ороод ирлээ. Алив чи босоод цаад новшийгоо хүлээд гадаа гаргаад хаячих хэмээн гэрийн баруун хаяанаас нойрмог дуутай эм хүний шингэн дуу гарахыг сонсмогц Жамц сая хаана ирснээ ухаарч салгалсан гараар өврөө тэмтрэн чүдэнз хайв. Тэгтэл хэн нэгэн хүний бараан дүрс өмнө нь сүүдэсхийн ясархаг нударга улаан нүүрэн дээр нь тасхийн бууж, нүдэнд нь гал бутрах шиг болжээ.

	— За болов уу, муу хожгор гуйлгачаан... шангаа, авсан бол эндээс бушуу зайл! Үгүй бол хярамцаг болгоод өгнө шүү хэмээн наргилтсан шингэн дуугаар заналтай хэлэхийг дуулангуут Жамцын зүрхэнд хуралдан зангирсан хорсол, уур хилэн цээжээ зад татан дэлбэрэх шиг болж, эсгий үүдний завсраар туссан сарны бүдэг гэрэлд өмнөө сүүтгэнэх бараан дүрс өөд дайран цээжээрээ түлхэв. Эм хүн уулга алдан хараах, хэн нэгэн ёолон янцаглах чимээ сонсогдох зүг гараа сунган тэмтрэн үзвэл хурууны үзүүрт халимаг үстэй толгой тааралдсанд лавшруулан атгаж хаалга тийш чирэв.

	— Ёо энэ хожгор гуйлгачин толгой тастах нь хэмээн нөгөө наргилтсан дуут хашхирахыг Жамц сонсоод булчин шөрмөс нь улам чангаран, хүч тамир нь нэмэгдэх шиг болж сул гараараа тэмтрэн дээлийн зах тааралдмагц хумин атгаж хаалга тийш пижигнэтэл чирлээ. 

	— ёо... ёо... хавирга сүврэг гэмтээчих шахлаа.. Яс булаацалдсан нохой шиг ноцолдоод... битгий гэр бараа нураачих... Дуртай юм бол гарч уралц... хэмээн сээхэлзүүр Думаа хангинасан дуугаар тачигнатал загнахыг Жамц үл тоон эсгий үүд өшиглөн гарч мөнөөх гарт орсон олзоо гуд татан гадаа гаргаж чулуудлаа. Хүмүүсийн чимээ шуугианаар хэвтрээсээ боссон хэдэн ямаа хонь овоолсон аргалын ёроолд салбалзан шургачин унаж байгаа эрээс дэрхийн үргэж, гэрийн хаяанаас холдов. Чармайн нүцгэн бие дээрээ тэрлэг нөмгөн өмссөн Малзав аахилж янцаглан аргалын дэргэдээс хоёр гараараа тулан өндийж Жамц өөд харав. Түүний өмнө хөл дээрээ тогтож ядсан согтуу Дармаа бус, саравчтай, малгай духдуулан, ханцуй шамлан байгаа залуу чийрэг эр шаасан гадас шиг зогсохыг хараад Малзав балмагдан дээлийнхээ задгай энгэрийг зөрүүлэн нүцгэн биеэ халхалж, майга чөргөр хөл дээрээ тэнцэн бослоо.

	Чи хэн гэгч яасан танхай этгээд вэ? хэмээн тэр бээр айж хулчийснаа мэдэгдэхгүйг хичээн чичирсэн хоолойгоор хэлснээ бүрэлзсэн нүдний нь өмнө Жамцын царай тодрон харагдсанд

	— Аан чи юу? Ингэж явдаг хүн юм бий хэмээн шүдээ зуун хорсолтой хэлэв.

	— Би ч яах вэ, явдаг замаараа явж байна. Харин чи энд хүний эхнэр эзгүйчилж...

	— Битгий донгос. Аян замын хүн айлд хонож болохоо байгаа юу.

	— Эр нь эзгүй айлд эхнэрийг нь өвөртлөөд хонодог хаанахын ёс вэ?

	— Миний явдал чамд падгүй. Ирсэн замаараа сурсан дуугаа дуулаад тонил.

	— Хаашаа яаж тонилохоо чамаар заалгахгүй. Харин чи бэлэвсэрч зовсон хүний үрийг эрхэндээ оруулж жирэмсэн болгочхоод энд өөр хүүхэн эдэлж хэвтэхээсээ зовохгүй байна уу?— Уухай чиний санааг одоо л мэдлээ. Должинтой хардаж сэрдэж явдгийнхаа горыг гаргах гэж намайг мөрдөж яваа юм биз дээ, чадал сачий чинь хүрдэг юм бол чи өөрөө аваад суух нь яасан юм.

	— Аан тийм үү, чи! Май, түрүүн надад өгсөн шангийнхаа хариуг ав.

	Жамцын тэнхээт нударга Малзавын хэнхдэг дээр түсхийтэл тусч овооттой аргал дээгүүр нүцгэн майга хөл нь сарвалзан, шалдан хонго нь гялалзан муухай дуугаран унав. Жамц шамласан нударгаа буулган эргэв. Хүмүүсийн ноцолдох чимээгээр үргэн гэрийн бүслүүрт сул хавчуулсан цулбуураа суга татан чирээд нэлээд холдон зогсож байгаа мориндоо тэр бээр хүрч явах үес

	— За чи сайхан мэдээрэй. Хүн зодсон хэргийг чинь зүгээр өнгөрөөхгүй... ялтны сандалд сууж, шоронгийн тав болохыг чинь би үзэхээ л үзнэ... хэмээн Малзав араас нь хашхирав.

	— Тэгээрэй чи! Дур чинь хүрвэл шалдан нүцгэн чигээрээ гүйгээд шүүхэд одоо очиж мэдүүл хэмээн Жамц мориндоо мордсон хойно хэлээд чанх хойд зүгийг чиглэн цагаан тоос ардаа үлдээн одов. Малзавыг годройттол нударгалсандаа түүний бах ханаж, хорсол хилэн нь дарагдсангүй, шүүхэд мэдүүлж, шоронд хорино гэж занахыг сонсоод сүрдэж эмээсэнгүй, харин ч улам уйтгартай, нүднээ үзэгдэх, сэтгэлд багтах бүх юмс хөндий хоосон болсон мэт санагдан сэвшээ салхи сөрөн давхиж явлаа.

	Үүр хаяарч байхад сумын төвийн бараа харав. Айл амьтан босохыг хүлээх, шөнөжин давхисан мориныхоо нурууг амрааж хөлсийг сэврээхээр хээр буув.

	Толгойгоо салаавчлан хөлөө жийн гэдрэгээ харж хэвтээд улам тодрох цагаан шаргал гэгээнд бүдэг цагаан одод нь түргэдэн шуугдаж цэнхэртэн байгаа тэнгэр ширтэн байтал зовхи нь анилдан зүүрмэглэв. Сумын төвийн хэдэн гэрийн тооно, яндангаар дараа дараагаар цэнхэр утаа суунаглан уур нүдүүрийн харших дуу гарч, хүмүүс аргамжааны морь, саалийн малаа «хайя, хөж» гэх бөглүү чимээгээр Жамц сэрж, тушаад орхисон морио эмээллэн мордов. Хамгийн түрүүнд сумын бага эмч Дэнзэнийхээр орлоо. Гэрийн баруун тал, хоймроор эсгий гудас дэвсэн гурав, дөрвүүлээ зэрэгцэн хэвтэж байгаа балчир хүүхдүүд нь хучлагаа тийрэн нар салхинд борлосон мөр, цээж, цодгорхон гэдэс, сайртай, хөлөө ил гарган унтацгааж байлаа. Дэнзэн эзгүй, эхнэр Дэжид данхгар зэс данханд өглөөний цайгаа уудлах зуур Жамцтай амар мэнд мэдэлцэв.

	— Дэнзэн гуай бий юу? 

	— Өчигдөр Дунд урт орохоор явсан. Жогоо хөгшин бие муудлаа гээд хүргэн нь шөнө давхиж ирээд... Танайхан сайн биз дээ.

	— Сайн. Ажаа хавагнаад бие нь тааруу.

	— Алаг нүдэн Янжин уу? 

	— Тийм ээ.

	— Бавуугийнх нүүлгээд аваачлаа гэж дуулдсан.

	— Бие нь муудаад буцааж ирсэн. Манайд байгаа. Дэнзэн гуайг аваачиж үзүүлэх гэсэн юм.

	— Ирэхээр нь би хэлье л дээ. Дүү минь цай уу.

	— Тун тааруу байгаа шүү. Яаралтай очвол зүгээр сэн.

	— Үдээс хойш ирэх байх. Цаадах чинь овоо элбэг эм тантай байгаа. Ирэнгүүт нь явуулъя. Хүүхээ чиний дух, хамар яагаа вэ?

	— Шөнө... замд морь бүдрээд...

	— Ээ тосоор гоож. Хүзүү сээрээ булгалж, ясаа гэмтээчхээгүй нь яамай даа.

	— Сумын дарга бий юу.

	— Өчигдөр баахан бараа ачаалж аваад хоршооны Сэнгийг дагуулаад гуравдугаар баг орохоор явсан...

	Ойрдоо гурил будаа овоо элбэг байна. Аймгийн төвөөс хоёр машин дүүрэн бараа ирсэн.

	— За яамай, манай багийнхан юм юмаар л дутуу гуцуу байгаа. Агент Дорлиг гуайг яаралтай явуулъя байз...

	Жамц тэднийхээс гарч ирэнгүүт дух хамраа алгаараа илж үзэв. Овойтлоо хавдаж хөндүүр болсныг сая л мэджээ. Сумын нарийн бичгийн дарга Галсантай уулзан багийнхаа ажил байдлыг ярьж танилцуулаад баахан зөвлөгөө даалгавар авав. Хавдсан нүүрээ олон хүнд харуулахаас ичсэн тэр бээр айлуудыг захлан явж сумын агентынд очиж хэдэн боодол лаа чүдэнз, ганц боодол дүнсэн тамхи, гурван жин шар будаа өгсөнд урамшин баярлаж, хайрцаг хайрцгаар нь давхарлан тавьсан гозгор лонхтой «монополь» архинаас үлдсэн мөнгөөрөө хоёрыг худалдан авч ганзагалаад буцах замдаа оржээ.

	Баян бүрдэд нутаглаж байгаа өвгөн Лувсангийн бага үдийн хэрд буув, Өл халзан толгойдоо цагаан алчуур зангидан гэрийнхээ гадаа сур элдэж суусан Лувсан морины уяан дээр Жамцыг тосон уулзаж амар мэндийг асууж гэрийнхээ сүүдэрт ширдэг дэвсэн урьж суулгаад цай унд авч ирүүлэн хүндлэв.

	— Багийн дарга таны алба тайван сайхан биз дээ. Манайхан Баян бүрддээ ирж буугаад сайхан л намаржиж байна. Энэ жил урагшаа гандуу хэцүү байх шив дээ хэмээн Лувсан өвгөн Жамцын царай өөд болгоомжилсон янзтай харан ярьж байлаа. Жамц малгайныхаа саравчийг хөмсгөө далд ортол урагшаа даран хужир амтагдсан халуун цай оочлон

	— Алба яах вэ, залгуулж л явна. Шарав бий юу? хэмээн санаандаа орсныг асуув.

	Лувсангийн царай барсхийн мэлзэн духныхаа хөлсийг ханцуйгаараа шудран, 

	— За дарга минь хүүг минь энэ удаа ял цээрлүүлдгээс ангижруулж аль. Ууган хүү минь гэж эрхлүүлсээр байгаад хөгшин бид хоёр толгой дээрээ гаргасны л гай.

	— Та юун ял цээрлэл яриад байна даа?

	— Дарга минь та надаас нуугаад яах вэ. Би дуулсан... Бүгдийг нь дуулсан. Ханд ирээд надад юу болсныг ярьсан шүү дээ. Худаг ус гаргах улсын чухал ажлыг хаяад ирдэг ямар айхавтар бүдүүн зүрхтэй хүн бэ... Ээ тэнгэр минь, манай удам сударт ийм балмад хүн байгаагүй юм сан. Цаадхыг чинь би сайн хашраагаад байгаа. Ойрдоо бүүр хүн шиг чих зөөлөнтэй... бурантагтай тэмээнээс өөрцгүй номхон амьтан болсон... Өнөө өглөө Цагдуулд заг бэлтгүүлэхээр хөөгөөд явуулсан. Сумын сургууль өвөл түлшгүй хэцүүднэ гээд... 

	Энэ их халуунд яах нь вэ?

	— Яах вэ, халуун чулуу долоовол хашир суух байлгүй. Шоронгийн хаалга татаж нэрээ хугалснаас халуун элсэн дээр хатаж хэвтсэн нь дээр...

	— Шаравыг шоронд хийж ял эдлүүлнэ гэж хэн танд хэлээ вэ?

	— Хүнээр хэлүүлэлгүй мэдэж байна аа. Улсын чухал ажлыг дутуу орхиод... багийн даргаа хэл амаар дайрч харанхуй нүхний ёроолд... Ээ тэнгэр минь, ганцаараа зугтааж зулбасан бол ч яах вэ, бусдыг уруу татна гэдэг хүнд ял... Дэл сул ярьж, ам цуурсан хүн хүртэл ял шийтгүүлдэг юм чинь дээ.

	— Шаравыг айлгах санаатай «шүүхэд өгнө» гэж би хэлсэн санагдаж байна. Миний хэлсэн үгэнд Ханд итгэж л дээ. Яалаа гэж Шаравыг шоронгийн хаалга татуулж та нарынхаа мууг үзье гэж би бодох вэ?

	— За гялайлаа, дарга минь. Сэтгэл онгойлоо. Хөшин бид хоёр санаа зовоод хэдэн шөнө бүтэн нойртой хоносонгүй. Хүү минь ч буруу хэрэг хийснээ гэмшиж байна билээ... Хөөе эхнээр... даргад хоол унд хий... цаад хүүхдүүд чинь хаачив аа!

	— Юү гэх вэ, хоол унд гээд. Би ингэсхийгээд хөдөлье.

	— Юу гэсэн үг вэ, амарч тухлаад яв.

	— Ар тийшээ, яарч явна. Ажаагийн бие тааруу сум орж эмч дуудаад буцаж явна.. Ханд үзэгдэхгүй байх чинь хаа хүрээ вэ?

	— Малаа усалж, ус авахаар эгч дүү хоёртойгоо явсан... одоо ирэх дөхсөн.

	— Ажилсаг сайн охин байна билээ.

	— Манай Ханд ч уг нь эхийгээ дуурайсан гүндүүгүй, ажилч хүүхэд байгаа юм.

	Лувсангийн эхнэр түнтгэр улаан авгай өрөм, хурууд, бяслаг дүүргэсэн том үндсэн багвар хоёр гардан барьсаар гэрээс гарч ирэн Жамцын өмнө тавьж өөдөөс нь царайчлангуй харж зогссоноо, 

	— Дарга аа, та хүүг минь ял шийтгэлээс хэлтрүүлж үзээч дээ хэмээн дорой дуугарав. Өвгөн Лувсан эхнэр өөдөө шилбэлзэн харснаа

	— За... за... дарга бид хоёр ярьж шийдээд байна.

	Цаад дэггүй тархидаа л чи сайн хэлж үглэж үз. Юу ч ! гэсэн энэ удаа ялаас мултарлаа хэмээн их л додигор хэлэв.

	— Буян нь дэлгэрэг! Сайн санааны үзүүрт сүү гэдэг юм.

	— Хөгшөөн, дуугаа аяд, дарга бид хоёр хэдэн үг солиодохъё.

	— За... за... тэгэлгүй яах вэ...

	Жамц идээнээс амсаад босов. Зорьж ирсэн хэргээ хэлье үү, байя уу хэмээн тээнэгэлзэн байснаа Лувсан өвгөнтэй ярьсны дараа бодож явснаа хожим хэлсэн дээр гэж шийджээ.

	— Дарга та явах нь уу? Жаахан суугаач хэмээн Лувсан сандрав.

	— Ганзаганаас юм авъя.

	Жамц морины уяан дээр очиж ганзаганаасаа хоёр боодол лаа, хэдэн толгой банзан чүдэнз, хоёр лонх архиа авч ирээд Лувсан өвгөнд өргөн барив.

	— Дарга минь... та... энэ чинь юун бэлэг сэлт вэ? Ойрдоо ийм ховор юмны бараа хараагүй. Эхнээр, алив, наашаа...

	— За би хөдөлье дөө. Дараа танайд тухтай ирнэ ээ...

	— Хүү минь, дарга минь, энэ бэлэг сэлт... юу болж байна даа.

	— Учрыг нь удахгүй та нар мэднэ ээ. Намайг ирээд явлаа гэж Хандад хэлээрэй.

	Мэл гайхсан хоёр хөгшин юу хэлэх, яахыгаа мэдэхгүй ам ангайн зогсож байх хооронд Жамц хэдийнээ буурал мориндоо мордсон байлаа.

	Сумын дунд сургуулийн дун цагаан хоёр давхар байшингийн өмнөх цэцэрлэг дотор урт модон сандал дээр Жамц сууж байлаа. Зүрхэн хэлбэрт том ногоон навчистай саглагар улиаснууд эргэн тойронд нь сүглийн сэвшээ салхинаа намуухан шуугина. Анхилуун үнэр ханхалсан сэрүүн цэцэрлэгт үй олон бялзуухай шулганан жиргэнэ. Жамц сандлын түшлэг налан толгойгоо гилжийсхийн бялзуухайн жиргээг чих тавин шимтэн сонсов. Час час хийсэн цовоо дуутай нэгэн бялзуухай дэргэдэх модны мөчир дээр адтай чанга жиргэх нь томоогүй бяцхан жаал хүү дүрсгүйтэн хашхирахтай адил санагдана. Дөнгөж сая хичээлийн завсарлагаар бужигнан наадаж байсан хүүхэд багачуудын чимээ шуугиан улиасны навчис, өвс ургамал, цэцгийн навч дэлбээнд шингэн хоцроод үл тасалдах цуурай болон хадаж байна уу гэлтэй соньхон сонсогдоно. Тээр жил Жамц хүүгээ сумын сургуульд хүргэж ирэхэд энд ганц дан шавар байшин, дотуур байрны хэдэн гэр л байсан билээ. Тухайн цагтаа сумын төвийн цөөн тооны байшин савын дөмөгт ордог байсан тэр шавар байшин одоо агуулах, угаалгын газар болжээ. Сум нэгдлийнхээ төвд шинэ байшин барилга нэмэгдсэнийг алба, амины ажлаар орж ирэх бүрдээ Жамц заавал дэргэд нь очиж нүд хужирлана. Шинэ сайхан юм бий болсныг үзээд хүүхэд шиг баярлана. Машин тэрэгний дугуй, хүн малын хөлөөр хөрс нь зулгарч улайгаад салхи хөдлөхийг андахгүй улаан шороо, тоос манарч байдаг гудамжинд нь анх хэдэн зулзаган улиас суулгасныг арваад жилийн өмнө хараад сургуулийн дотуур байранд суудаг хүүтэйгээ уулзсан мэт баярлаж, бас улаан элс, хайрга чулуун хөрсөнд идээшиж ургах болов уу гэж эргэлзэж билээ. Тэр хэдэн зулзаган улиасны нэлээд хэд нь навчилж ургасан ч хамгаалж тордохгүй орхисноос ямаа зулгаан нүцгэлж газарт шаагаад орхисон гадас шиг ёрдойж байсныг хожим үзээд харамсан халагласан нь учиргүй.

	Одоо сумын захиргааны өмнө, дунд сургуулийн урд талд багавтар талбайтай хэр нь сайхан ургасан хоёр цэцэрлэгтэй болжээ. Гол гудамжны хоёр талаар хүндэт харуулын цэрэг эрс шиг гоолиг улиас эгнэн жигдэрчээ.

	Тэр бүхэн гэнэт бий болсонгүй. Таван жилийн өмнө сумын бага сургуулийг дунд сургууль болгон өөрчилж, захирлаар нь Самдан гэдэг ажилч, шижигнэсэн залуу томилогдон ирснээс хойш мод тарих, цэцэрлэгжүүлэх ажил жил жилийн хавар намар өрнөн өрнөсөөр Жавхлант сум нэгдлийн төв өвч ногоон цэцэрлэгийн орон болжээ. Самданыг суртал ухуулгын ажлаар явж байхад нь Жамц хэрэг болсон уулзан танилцаж улмаар жаргал зовлонгоо ярьдаг дотно нөхөд болсон ажээ. Сумын төвд ирэх бүрдээ Жамц түүнтэй уулзаж хуучилна. Энэ удаа ярилцах чухал хэрэг гарч Малзавынхаас гараад шууд л наашаа ирж, Хойлгийн отгон хүүгээр Самданыг дуудуулаад цэцэрлэгийн сандал дээр хүлээж суугаа нь тэр билээ.

	Отрын малаа тэр бээр Хойлогт захиж орхиод шөнө хагаслан мордож машины зам бараадасхийн туж ергүүлэн явсаар сумын төвд өглөө эрт ирэнгүүтээ Малзавынд шууд явж орохоос бэрхшээн эртний танил Доржийнд буусан аж. Ярианы далимд Малзав, хүү Норовыгоо дагуулаад аймаг явсныг мэдэж авчээ. Тэгээд Малзавынд нүүр бардан оржээ. Должин ганцаараа дээлийн хуучин хурган дотор сэлбэн сууж байлаа. Жамц цайлуулах зуураа Должингийн царай, байдал төрхийг ажвал ер шаналж зовсон шинжгүй байв.

	— Та нар цөм сайн биз дээ?

	— Сайн

	— Хүүгийн чинь ажил алба бүтэмжтэй юу?

	— Ойрын хэд хоног төвөөс шалгалт ирлээ гээд сандраад байсан...

	— Тэгээд гайгүй өнгөрөв үү?

	— Мэдэхгүй ээ, Малзав хүү хоёр надад сайн муу юмаа ярих биш дээ.

	— Тэр хоёр ямар ажлаар аймаг явсан юм бол?

	— Надад тоймтой юм яриагүй. Харин хүү маань «Эцгийн буянаар гадаадад мэргэжил дээшлүүлэх түр сургуульд явах боллоо» гээд л хоёр хоног толгой өөд татахгүй нөгөө хар усаа уусан.

	— Хачин юм даа. Би бүүр учрыг нь олохоо болилоо.

	— Юу болоо вэ? Жамц аа!

	— Найм ес хоногийн өмнө Малзав Норов хоёр надтай уулзсан юм. Өчнөөн төчнөөн мянган төгрөгийн өрөнд хүү минь уналаа, туслаач гээд л цаадах чинь ярьж байсан юм.

	— Чи мэдэхгүй биш дээ. Нөгөө этгээд өвчин нь хөдлөө биз ээ. Шалгалт ирэх гэж байна гээд л тэвэр тэврээр нь данс бичиг авч ирээд хэдэн шөнө дараалан хүүтэй хамт сампин цохино билээ.

	— Өр төлбөргүй гарсан л бол яамай даа.

	— Тийм юм яриагүй ээ. Харин нягтлан Дэмчиг, түүхий эдийн агент Бөндөөн хоёр олон мянган төгрөгийн төлбөртэй гарлаа гээд л хоорондоо ярьж инээж хөхрөлдөөд байсан. Хүний мууг үзэхлээрээ бах нь ханадаг юм байлгүй дээ. Энүүхэндээ л гэж хэлэхэд Малзавын араншин хөгшрөх тусмаа улам л бэрх болоод байгаа. Чамаас өөр хүнд ингэж яривал өчнөөн олон жил ханилсан ханиа муу хэлдэг ямар хаашаа авгай вэ гэж хөндлөнгийн хүн бодох биз дээ...

	— Миний янзыг үзэх гэж тэгж харанхуй шөнөөр биеэ зовоож, бензин тос гарздаж очмооргүй юм даа, 

	— Тээр хол байдаг чи байтугай нэг дор байдаг би хүртэл цаадхын чинь явдлын учрыг олохоо болиод байгаа. Өр төлбөрт унасан бол төлөх хөрөнгө байхгүй гэх биш дээ. Эцгээсээ үлдсэн мал хөрөнгийг нэгдэлжихээс өмнөхөн мөнгө болгоод авдартаа хийсэн... Миний эцэг, авга ах хоёрын хэдэн сайхан ат, азарга адууг Малзав бас л нааш цааш нь зувчуулж байгаад зарж үгүй хийсэн дээ. Хоймрын энэ авдар дотор байдаг цоожит төмөр хайрцаг дотор юу байдгийг би мэдэхгүй ээ.

	— Арай ч дээ, Должин минь. Муу ч, сайн ч чи үрийг нь тээж өсгөсөн хань нь шүү дээ.

	— Эдний босгыг давсан цагаас хойш миний алхаж гишгэх хэмжээтэй, хэлж ярих хязгаартай байсаар өдий үрлээ. Сүүлийн хэдэн жил Малзав надтай бүүр үгийн солиогүй болсон шүү. Энэ айлын хагархай ханзархайг ёх, тогоо шанагатай зууралдахаас өөр хийх ажил, мэдэх мэдэлгүй байсаар хорвоог барлаа даа, би...

	Должин зовлонгоо тоочин ярихыг Жамц сонсож суухдаа залуу зандан цагийнх шигээ түүнийг өрөвдөн хайрлаж, Малзавт зэвүү нь хүрч, байлаа. Гэвч тэр тухайгаа ганц ч үг цухуйлгасангүй. Айл гэрийн аж төрөл, тэр тусмаа эр эмийн хоорондын явдалд тэр бээр хутгалдах дургүй ажээ. Хүү нь үнэхээр өр төлбөрт унаад ял заалган шийтгүүлэх дээрээ хүрч, үрийнхээ төлөө Должин уйлж унжиж сэтгэлийн тамаа цайлгаж суусан бол Жамц хадгаламжид байгаа мөнгөнөөсөө хэчнээн хэрэгтэйг нь авч ирээд өгөх байлаа. Хожим төлж чадахгүй гэж цааргалсан ч хамаагүй өр төлөөснөөс нь салгаж, Должинг сэтгэлийн зовлонгоос ангижруулсандаа санаа амар буцаад явах байсан аж. Тэгтэл эцэг хүү хоёрт хатуурхан хир загнасандаа гэмшиж, Должингийн төлөө сэтгэл зовон өөртөө бухимдаж, отрын малаа айлд орхиод ирсний эцэст дахиад л учир битүүлэг явдалтай тулгарчээ.

	Үнэхээр арга ягдаагүй бол Малзав харанхуй шөнөөр тэмтчин очиж, миний өмнө хормой дэвсээд мөргөх шахан мөнгө гуйх хүн биш сэн. Хүүгийнхээ данс харааг буруу зөрүү бодож төлж баршгүй өр төлбөрт уналаа гэж сандарч тэвдээд л очсон хэрэг юм болов уу. Ай хөөрхий, бүү мэд. Ямар ч байсан Должинд л мэдэгдсэн юм алга. Өр төлбөрт уналаа ч гэсэн Малзав төлчих бэл бэнчинтэй нь үнэн байж таарна. Наад зах нь насаараа шахам дарга даамал хийж цалин мөнгө ахиу түлхүү авч байсан хүн эрх биш цааш нь далд хийсэн нэлээд юм байгаа. Должингийн ярьдаг ч үнэн. Нэгдэлжих хөдөлгөөн эхлэх сургаар сээхэлзүүр Думаагийн нөхөр зартай панзчин Дэрдэвтэй хүзүү сээрээрээ тэврэлдээд амнаасаа архи дарс шимэлцэх дөхөөд л сүжирмээр байсан даа...

	Жамц Малзавынхаас гарахын өмнө

	— За Должин минь, намайг ирээд явсныг цаадхадаа битгий хэлээрэй хэмээн аминчлан гуйжээ.

	Эзгүй хойгуур орон гэрээрээ орлоо гэж Малзав хар санана гэсэндээ тийнхүү гуйсангүй, хэн хэн нь авгай хүүхний мөр дээрээс болж бие биеэ хардаж сэрддэг нас хэдийнээ өнгөрчээ. Гэлээ ч ямар хэргээр отрын малаа орхиод тэр холоос хэрэг болгож ирснийг нь Малзав битгий мэдээсэй гэж бодсондоо Должинд байн байн аминчлан захижээ...

	Олон хоног Жамцын сэтгэлийг зовоосон шаналгаат бодлыг үй олон бяцхан шувуудын хөгжилтэй жиргээ сарниажээ. Бялзуухайнууд нарны гэрэл, цэлмэг, тэнгэр, их говийн уудам эн дээр урган дэлгэрсэн бяцхан цэцэрлэгийг, дөнгөж сая бужигнан наадаж байсан хүүхдүүдийг, урт модон сандал дээр бүрх малгайгаа авч өвөр дээрээ тавиад сууж байгаа аяншиж ядарсан өвгөнийг, ер хорвоогийн агаараар амьсгалж байгаа бүхнийг анх удаа үзээд шагшин бахдах мэт шулганан жиргэж байлаа. Тэдний жиргээг Жамц улам шимтэн чих тавин сонсож, эргэн тойрны моддын саглагар мөчир дээр бус ухаан санааны нь уудамд тоолшгүй олон, өнгө өнгийн бялзуухайнууд дэгэн дэрвэн жиргэж байгааг сэтгэлдээ төсөөлж, өхөөрдөн энхрийлнэ. Дэргэдэх улиасны мөчир дээр, часхийсэн цовоо дуугаар жиргэж байсан нөгөө бялзуухай бүр ойрхон толгой дээр нь ирээд өдсөн янзтай чанга жиргэж байлаа. Жамц нүдээ нээн түүнийг олж харъя гэтэл далбагар өтгөн навчит мөчир халхалжээ. Жамц нүдээ дахин аниад инээмсэглэв. Цовоо дуут бялзуухайн жиргээ түүний гижгийг хүргэжээ. Хэр удаан сууснаа тэр бээр анзаарсангүй. Дэргэд нь хэн нэгэн хүн ирээд өөрийг нь ажиглаад байх шиг санагдсанд өрөөсөн нүдээ нээн харав.

	Сандлын өнцөг дээр Самдан инээмсэглэн сууж байлаа. Хавраас хойш уулзаагүй түүний царай нар салхинд борлон тос даажээ. Тас хар халимаг үс нь улиасны мөчир завсраар туссан наранд давирхай түрхсэн мэт гялалзана. Богино ханцуйтай цас цагаан торон цамцны цаанаас булчин шөрмөс нь зангирсан ханхар цээж нь овойж товойн үзэгдэнэ, 

	— Сайн явж байна уу, та? хэмээн Самдан эрдүү цээл хоолойгоор аяархан мэндлээд Жамцад ойртон сууж гараа сунгав. Түүний чийрэг халуун гарыг Жамц атган

	— Сайн, хүү минь чи сайхан амрав уу. Уулзаагүй, удлаа даа. Нутагтаа очиж амрахаар явсан гэж Хойлгийн бага хүүгээс дуулсан гэв.

	— Аан, манай тавын «б»-гийн Эрдэнэ үү?

	— Тийм ээ Эрдэнэ бид хоёр хаана л уулзсан газраа ном хаялцдаг улс даа.

	— Жаахан дүрсгүй болохоос биш сурлагадаа сайн хүү байгаа, юм.

	— Дүрсгүйтдэг нас шүү дээ.

	— Энэ үгээ та цаадхадаа л битгий хэлээрэй.

	— Хэ...хэ... яалаа гэж... За тэгээд сонин сайхан юу байна даа.

	— Онцын сонин юмгүй дээ. Хичээл эхлэхээс өмнө сургуулийнхаа байрны засварыг дуусгах гэж хэрдээ тэвдлээ. Материалаар суучхаад... Аймаг орж байж жаахан юм олж ирсэн. Багш нарын орон тоо дутуу хэвээрээ. Энэ жилийн төгсөгчдөөс манайд хуваарилсан дөрвөн багшийн ганц нь л ирсэн. Хөөцөлдөөд хүч хүрсэнгүй. Говь гэхээр л там санаанд нь ордог юм байлгүй дээ. Үнэндээ ч бас мэдэхгүй, дасаагүй газар хэцүү л санагддаг биз. Цагтаа би өөрөө хүртэл наашаа ирэх дургүй л байсан. Харин одоо эндээс явж магадгүй цаг тулаад ирэхлээр сэтгэл хоргодоод байдаг...

	— Хүү минь чи хаачих нь вэ?

	— Мэдэхгүй ээ.

	— Дарга нар чамайг дэвшүүлнэ, аймагт үгүй бол бүүр хотод суулгана л гэж байгаа биз дээ.

	— Үгүй ээ, надад тэгж амласан хүн байхгүй. Хаана очих, юу хийхээ би өөрөө ч одоохондоо мэдэхгүй байна. Та ингэхэд миний тухай юм олж сонсоогүй яваа хүн юмаа даа, 

	— Мал дагаж, хээр яваа би юугаа олж сонсох вэ?

	— Сум нэгдлийн дарга, орлогч хоёр намайг нэг нүдээр үзэхээ больсон.

	— Яалаа гэж тэр вэ?

	— Аймгийн сонинд би ажил нь муу байна гээд бичсэн юм. 

	— Хэзээ? тэр вэ. Би олж уншаагүй юм байна.

	— Сонины газар миний бичсэнийг нийтлээгүй, шалгаж магадалж байж болно гэсэн хариу ирүүлсэн юм. Би ч нийтлүүлэх гэж хөөцөлдөх зав олдсонгүй, хичээлийн жил дуусах гээд ажил ихтэй байлаа. Тэгтэл нэг өдөр Малзав дарга өөрөө толгойлсон комисс миний ажлыг шалгахаар гэнэт орж ирдэг юм байна. Ид их ажлын үеэр хоёр хоног намайг нойр хоолгүй суулган шалгаж, сургуулийн эд аж ахуйг хүртэл үзэж тооллого хийлээ. Сургуулийн ногооны талбайд тарьсан төмс, саримс, амтат гуаны бут сөөг, навч нахиаг хүртэл ширхэг дараалан, тоолж үзээд явсан. Би юу болоод байгаагийн учрыг намын хорооны дарга, сум нэгдлийн дарга хоёроос асууж үзлээ. Сум нэгдлийн дарга миний асуултад хариулах нь бүү хэл хөмсөг зангидан хүйтэн царайлаад ганц ч үг дуугарсангүй. Намын хорооны дарга «Танай сургууль дээр өмчийн үзлэг хийх шаардлагатай гэсэн санал Малзав дарга намын хорооны товчоо, сумын захиргаанд тавьсан юм» гэхээс өөр хариу хэлсэнгүй. Тэгээд би комиссын шалгалтын дүнг хүлээж байлаа. Хагас сарын дараа намын хороон дээр намайг дуудлаа. Товчоо хуралдаж байна. Дөрвөн цаг хүлээлгэсний эцэст намайг ор гэлээ. Намын хорооны даргыг аймгаас дуудаад эзгүй байсан үе. Сум нэгдлийн дарга товчооны хурлыг даргалж байлаа. Малзав даргын бүх албан тушаал, нам, захиргааны байгууллагад хүлээсэн сонгуулийг сүртэй зарлан мэдэгдэж сургууль дээр өмчийн үзлэг, шалгалт хийсэн дүнг танилцуулна гэлээ. Шалгалтын комиссын дүгнэлтийг сонсоод миний уур хүрсэн гэж учиргүй. Намайг сургуулийн дэргэд туслах аж ахуй байгуулах нэрийдлээр улсын өмч идэж ашигласан хэрэгт холбогдууллаа. Үрийн төмс хоёр зуун килограмм, саримс 11 килограмм, бор эсгий таван метр... өөр юу юу ч билээ. Тоймгүй олон тоо хэллээ. Агуулахад хураасан эвдэрхий хэдэн ширээ сандлыг хүртэл төлүүлнэ гэсэн акт гаргажээ. Бүгд хоёр мянга зургаан зуун далан гурван төгрөг 62 мөнгөний төлбөрт би унадаг юм байна. Гурав хоногийн дотор төлөхгүй бол шүүхэд шилжүүлнэ гэлээ. Би уурлах, гомдох зэрэгцээд «Төлөхгүй. Дахиж шалгуулна» гэж хэлээд хавчихсан. Улсын хөрөнгөнөөс улаан мөнгө ч идээгүй юм чинь... Тэгтэл Малзав гуай намайг дуудаж босгоод «Намаас дэвшүүлсэн лоозонг чи цээжилсэн үү» гэж асуулаа, хямсганаад, хялалзаад байхаар нь би тэсэлгүй «Маань мэгзэм шиг би цээжлэх дургүй хүн. Харин намын бодлогыг ойлгож хэрэгжүүлэхийг хичээдэг. Тэгээд ч сургуулийн дэргэд туслах аж ахуй байгуулах сарайтай хөөцөлдөөд ногоо тарьж үзэж байна. Харин та нар цээжилснээ ажил болгож байгаа чинь хаана байна. Наад зах нь энэ хурал хийж байгаа байшингаа харцгаа. Гаднаас нь харахад хамуурсан тэмээ шиг, дотор нь орохоор агуй, хавцал шиг, жилийн жилд халтар хултар засвар хийсэн нэр зүүж улсын хөрөнгө дэмий үрж байна. Манай нэгдлийн хэчнээн худаг, хашаа, саравч, машин тэрэг эвдэрхий хэвтэж байна. Хэчнээн олон зуун төл энэ жил хорогдоод байна...» гээд л тоо бай хэлж байгаад ярьж гарлаа. Тэгтэл Малзав дарга ширээ пасхийтэл алгадан босож ирээд «Намын бодлого эсэргүүцсэн ийм этгээдэд сахилгын арга хэмжээ авбал зохино. Энэ этгээдийн улс төрийн шинж чанар, үзэл санаанд хатуу дүгнэлт хийх хэрэгтэй. Цаашилбал төвлөн удирдах ардчилсан зарчмыг үл тоомсорлодог, намын сахилга, дүрмийг зөрчсөн, биеэ тоосон иймэрхүү этгээд бүхэл бүтэн сургууль хамт олныг удирдаж чадах эсэхийг намын хорооны товчоо дахин авч үзэх нь зүйтэй гэж би үзэж байна» гэлээ... За ийм л юм болсон доо, Жамц ах минь...

	— Тэгээд хүү минь чи тэр өр төлбөрийг нь яасан бэ?

	— Аймгаас ирж шалгаад хүчингүй болгосон. Хөлдөж илжирсэн үрийн төмс ногоо өгснөө сумын худалдаа бэлтгэлийнхэн хүлээсэн. Бусад нь бүгд бүртгэл, данс бичигт дурдсан ёсоороо байсан юм чинь. Акталсан хэдэн ширээ сандал л харин намайг зовоосон доо. Хориод жил эдэлсэн, хүүхэд суухад тохиромжгүй тэр хэдэн ширээний явдал сая л шувтарлаа.

	— Мөнгөний хэрэг байвал ахаасаа аваарай.

	— Надаар төлүүлээгүй ээ, Төлөх ч учиргүй юм чинь. Харин өр төлбөрөөс долоон дор хэрэг босож ирээд байна.

	— Цаадуул чинь бас ямар юм ухаад гаргаж ирээ вэ?

	— Яах вэ, нөгөө намын сахилга, төвлөн удирдах зарчим зөрчсөн, биеэ тоосон... За тэгээд нэг үгээр хэлбэл улс төр, үзэл суртлын талаар эргэлзээтэй этгээд гэсэн дүгнэлт хийж байгаа юм байх аа.

	Энэ чинь яах аргагүй Малзавын л ярьдаг, хэлдэг үг байна даа. Цагтаа мань мэтийг хүртэл тэгж хэлсэн удаатай.

	— Аймгийн сонинд миний бичсэн зүйлийг хэн нэг нь дарга нарт үзүүлсэн юм байх аа. Яах вэ, үзэг. Тэртээ тэргүй би нийтийн сонорт хүргэж дарга нарыг дутагдалдаа дүгнэлт хийг гэж бичсэн юм чинь. Удаа дараагийн хурал дээр гарсан шүүмжлэлийг ойшоож үзэхгүй болохоор нь аргаа барахдаа л бичсэн хэрэг шүү дээ. Харин товчооны хурал дээр би ууртаа олон юм ярих хэрэггүй байжээ.

	— Хэцс, тосоор гоож. Чиний хэлсэн ярьсанд гажуу буруу юм юу байгаа юм. Худлаа юм биш. Ээлж нь таарсан бол би ч бас хэлээд тавьчихна.

	— Ах минь, тийм биш юм аа. Намайг улс төрийн ноён нуруугүй, үзэл суртлын талаар тогтворгүй этгээд учраас дунд сургууль удирдах нь бүү хэл сурган хүмүүжүүлэх ажил хийлгэж болохгүй гэсэн ойлголт аймгийн дарга нарт төрүүлчихсэн байна. Хичээлийн шинэ жил эхлэхийн өмнө албан ажлаар аймгийн олон дарга нартай уулзлаа. Бүгдээрээ л надаас болгоомжилж цэрвээд байна билээ.

	— Санааг чинь дагаад тэгж бодогдсон байлгүй дээ.

	— Үгүй ээ. Надтай хамт сурч, ажиллаж, байсан тэр ч байтугай үерхдэг нөхөд хүртэл царайгаа буруулаад дөлөөд байсан. Хөөцөлдсөн ажлыг минь дэмжих хүн байдаггүй, наад зах нь сургуулийн байрны засвар хийж дуусгахад дутаад байсан хэдэн килограмм тосон будаг, ганц хоёр банз өгөхдөө хүртэл гар татаад, өчнөөн төчнөөн чирэгдэл учрууллаа. Сураг сонсвол намайг бригадын тоо бүртгэгчээр явуулж магадгүй бололтой. Миний орны хүнийг эрж байгаа гэнэ. Өчигдөр Малзав дарга аймаг явсан. Бодвол шинэ захирал дагуулаад ирэх байлгүй дээ. 

	— Тэгж ярихгүй ээ. Тийм ч амархан бууж өгөхгүй шүү. Дарга нарт хэн нь ойр шадар байдаг, хөл түргэн, хошуу урттай нь хонждог цаг өнгөрсөн. Харин чи шантарч ухарч л болохгүй. Намын батлах өвөртөлсөн бидэнд ухрах эрх ч байхгүй. Үнэн шударга хэргийн төлөө тэмцэж яваад өөрөө хохирохоос айх хэрэггүй шүү. Тэгэхдээ ийм сайхан цагт заавал хохирох албагүй, 

	— Би ч айгаагүй ээ. Харин нэгэнт эхэлсэн ажлынхаа үр дүнг гүйцэд үзэж чадахгүй нь л гэж санаа зовж байна. Сургуулийн маань ажил овоо жигдэрч, хүүхдүүдийн сурлага ч сайжирлаа. Аймгийн хэмжээний сургуулиуд дотор айргийн тавд л явж байна. Надаас өөдтэй хүн ирвэл санаа зовох юм алга, өнөөдөр ч гэсэн суудлаа тавьж өгөхөд бэлэн байна.

	— Тийм ээ, олон цөөн хүнтэй том бага ямар ч газрыг эрх мэдэл, албан тушаалд хэн дуртай нь биш, хэн чаддаг нь даргалж, удирддаг байвал улсын хөгжилд тустай сан. Чамайг хэн болохыг, юу хийж бүтээж чадахыг манайхан мэднэ. Уг нь чи энэ нэгдэлд хэрэгтэй л хүний нэг гэж би хувьдаа бодож явдаг юм. Аль нэг даргын таалалд нийцэхгүй байна гээд ажил зүтгэлийг нь харалгүй өнөөдөр томилсноо маргааш халж солиод байвал юу болох вэ? Чамайг эндээс хөөж туух, халах солих дээр хүрдэг юм бол бид амаа хамхиад, нүдээ аниад суухгүй нь лав.

	— Бид гэж та хэнийг хэлээд байна аа?

	— Яагаа вэ. Надаас эхлээд энэ намын хороонд данстай намын гишүүд. Ингэхэд чи намын хорооны даргатай дахиж уулзав уу? 

	— Ажлын зав чөлөө болдоггүй. Дарга ойрдоо бригад сууриар яваад олдохгүй байна.

	— За тэр дээ. Тогоо даргад учир зовлонгоо ярьсан бол өдийд чи ингээд толгойгоо гашилгаж суух учиргүй байсан юм. Буруу Зөвийн заагийг олоод өгөх няхуур хүн гэж би боддог.

	— Нэгдлийн ажлыг би бүхэлд нь шүүмжилсэн болохоор бас л...

	— Дэмий болгоомжилжээ. Өдий бага залуугаараа чи хэдийдээ хүнд итгэх итгэлээ хөсөр орхисон хүн бэ, аан! Манай намын хороон дарга холыг хардаг, уужуу бодолтой хүн шүү. Ямар ч байсан чи уулз. Учрыг нь олж, хужрыг нь тунгаагаад өгнөө гайгүй. За тэгээд та нар хүч хүрдэггүй юм бол дараа сарын намын хурал дээр бид яриад үзнэ. Хэний нь зөв, хэний нь бурууг ялгаж дөнгөх байлгүй дээ. Цаад хоёрыг чинь тэгж дураар нь тонгочуулахгүй шүү. Сүүнд халсан хүн тараг үлээнэ гэдэг л болж байгаа юм. Буруу нь бултайж, дутагдлаа олны өмнө илчлэх вий гэж сандрахдаа чамаар оролдож, өө сэв эрж байгаа нь тэр. Энэ ч цаад хоёрын чинь гэм биш зан болоод байна...

	— Овоог нь босгосноороо би өөрөө л лайг нь үүрэхээс. Харин та нар намайг өмөөрч хамгаална гээд яах вэ?

	— Хэ... Чамайг хэн өмөөрч хамгаална гээ вэ? Үгүй ээ, ер... лут юм бодож явдаг хүн байх нь ээ, чи! хэ,..хэ.. Ганц чамайг... сургуулийн захирал Самдан гуайг хамгаалах тухай би үг дуугараагүй байх аа? Алдаа дутагдалтай битгий эвлэр, голч шударга бай гэж нам сургадаг биз дээ. Бурууг харсаар байж дэргэдүүр нь дуугүй алхах эрх бидэнд байхгүй, Тэгээд ч чи сонинд бичсэн хэрэг байлгүй гэж би бодож байна, 

	— Тийм ээ, харсаар байж, мэдсээр байж дуугүй өнгөрөх эрхгүй гэж бодсондоо л бичсэн юм.

	— За тэр дээ! Бид ч бас намын гишүүн, тэгэхлээр намынхаа бодлого зарчмыг хамгаалах үүрэгтэй. Ийм л учиртай юм, чи ойлгов уу? Захирал багш аа!

	— Мэдлээ. Ойлгохоо...

	— Чи хө, юунд инээгээд байгаа юм. Би буруу зөрүү ч юм ярилаа гэж үү? 

	— Үгүй ээ, зүгээр л... та намайг мад тавьчихлаа. Би таныг ийм ууртай, ёжтой ярьж байхыг сонсоогүй юм байна.

	— Хм... тосоор гоож! Нас хөгшрөхөөр хэнхэг, бас Цухалдуу болдог юм байлгүй дээ... хэ...хэ...хэ...

	Жамц Самдан хоёр өөд өөдөөсөө харан инээлдэв. Саглагар улиаснуудын мөчир дээр үй олон бялзуухай жиргэнэ. Нөгөө цовоо дуут бялзуухай тэр хоёрын инээлдэх чимээнээс үргэж дэрхийн холдон ниссэнээ түдэлгүй дэргэдэх модны мөчир дээр ирж суугаад хөгшин залуу хоёр хүнийг толгойгоо хөдөлгөн гайхан ажиллаж байснаа дахиад л адтай чанга жиргэв. Жамц яриандаа болоод түүний өхөөрдөм дүрсгүй жиргээг анхааран сонссонгүй.

	— Та бид хоёрын хөөцөлдөөд байгаа нөгөө асуудал ч бас л бүтэмж муутай. Аймгийн төвийн урчуудын салбарч яах вэ зураг төслөө гаргаад хийгээд өгье л гэсэн. Харин албан ёсны зөвшөөрөл олдох янзгүй. Таныг надтай ирж уулзсаны дараахан, зургаадугаар сарын эхээр бидний бичсэн нөгөө захидлын хариуг аймгийн дарга нар ирүүлсэн.

	— За тэгээд юу гэж хариу өгсөн байна даа?

	— Зүйтэй санал байна. Гэхдээ хөшөө дурсгал босгох асуудлыг бид шийдэхгүй. Дээд газрын зөвшөөрөл, зарлиг хэрэгтэй. Тэгээд ч өнгөрсөн дайнд амь үрэгдсэн дайчдын дурсгалд зориулсан хөшөөг энд тэнд ганц нэг суманд хэн нэг хүний хувийн мөнгө зардлаар байгуулдаг ёс байхгүй. Энэ асуудлыг улс хариуцаж, төвлөрсөн журмаар шийдвэрлэж байдгийг мэдэгдье гэсэн байна билээ.

	— Аан тийм бий? Ийм л хариу өгсөн юм биз дээ.

	— Жамц гуай та дотогшоо... миний өрөөнд ор л доо. Танд би албан ёсны тэр хариуг бүрэн эхээр нь уншиж өгье. 

	— За яах вэ, би түүнийг чинь үзлээ гээд нэгэнт цагаан цаасан дээр хар бэхээр бичээд ирүүлсэн албан бичгийн утга миний санаснаар хувирах биш дээ. Уг нь олны нүдэн дээр, сургуулийн энэ хашаанд нэг аятайхан хөшөө босгуулах сан гэж олон жил бодсон юм сан... Өнгөрсөн дайнаас амьд мэнд буцаж ирсэн мань мэт ч яах вэ, өдий олон жил хорвоогийн нарыг харж, амьдын жаргал эдэлж л явна. Үр удмаа үзэж сайн сайхан явааг харж байна. Харин тэр дайнаас эргэж ирээгүй таних танихгүй цэрэг эрс бүгдээрээ хожим хойчийнх маань айх аюулгүй, энх тунх аж төрөөсэй гэсэндээ л алтан сайхан амиа дэлхийн дайны түймрийг дарахад зориулсан юм шүү дээ... Ийм л нэг бодол олон жил миний толгойд эргэлдээд, сэтгэлд уяатай өдий хүрлээ.

	— Тийм ээ, өнгөрсөн жилийн намар ахмад дайчидтай манай хүүхдүүд уулзалт хийж байхад таны хэлсэн үг миний санаанаас гардаггүй юм. Үнэхээр өнөөгийн бид бүгдээрээ тэдэнд төлж барахгүй өртэй улс. Дэлхийн байдал одоо улам хэцүү бэрх болоод байна. Шинэ дайны аюулыг бүрмөсөн зайлуулсан цагт л хүмүүс бид тэр их өр төлөөсөө дундална гэж хэлсэн таны үг яах аргагүй зөв зүйтэй. Манай сургуулийнхан ахмадууд та нарын ярьснаас санаа авч нэлээд ажил санаачлан хийж байгаа. Энх тайвны төлөө тэмцэлд сурлага сахилгын амжилтаар хувь нэмэр оруулах хөдөлгөөн сурагчдын дунд өрнөж байна. Энх тайвны фондод хөрөнгө хуримтлуулах ажил зохиож байна. Таныг дараа ирэхлээр нэг зүйл сонирхуулна аа...

	— Юуг тэр вэ? 

	— Таны бодож явдагтай холбоотой юм.

	— Үгүй ээ, ер хөшөө босгох хэрэг үү?

	— Хөшөө арай ч биш... Алив ээ, энэ төглийн цаахна... хоёулаа очиж газрыг нь үзье.

	Жамц бүрх малгайгаа өмсөөд Самдантай хамт хайрга чулуу сул дэвссэн зөрөг замаар цэцэрлэгийн дундуур алхав. Сургуулийн дун цагаан байшин үд дундын нарны гэрэлд нүд гялбам туяарна. Түүний баруун урд талд гэрийн буурин чинээ газар бетон цутган талбай засжээ.

	— За энэ дээ. Хувьсгалчид, ахмад дайчдад зориулсан алдрын багана энд босгоно. Өндрөөшөө гурван метр, орой дээрээ ар өвөр талдаа соёмбо, алх хадуурын дүрстэй том таван хошуу байх юм. Зураг, загварыг нь манай шугам зургийн багш Пүрэвжав хийсэн. Чадвал энэ жилийн Октябрийн баяраар баганаа бэлэн болгоно. Шугам жагсаал хийнэ. Энэ баганынхаа дэргэд сурагчдыг эвлэл, пионерт элсүүлж байх юм. Нээлтийн ёслолд таныг заавал урьж оролцуулна хэмээн Самдан сэтгэл хангалуун өгүүлэв. Зассан талбайг Жамц шинжих мэт удтал дуугүй харж зогссоноо, 

	— Баяр ёслолд чинь миний оролцож гийгүүлэх нь ч яах вэ. Харин тэр баганыг бүтээхэд нэмэр хандиваа оруулж болох юм байгаа юм биз дээ хэмээн бодлогошрон хэлэв. 

	— Хөрөнгө мөнгө зарж хөл болохгүй хийчих санаатай. Орон нутгийн материалаар босгоно. Дэмий зардал үрлэг гаргалаа гэж хэн нэг нь бас хэл ам татлахгүй байгаасай л гэж хичээж байна. Бэлтгэл маань үндсэндээ хангагдсан. Манай таван багш цутгах, өнгөлөх, чимэглэх ажлыг гардан хийнэ. Багш сурагчдын санаачилга, оролцоогоор бүтэх ажил юм шүү дээ.

	— За яах вэ, тийм байжээ...

	— Хөшөөний оронд багана босгох гэлээ гээд та гомдолтой байна уу даа...

	— Хэ... буруу хойшоо! Юу боллоо гэж би гомдох вэ. Та нар хэрэгтэй сайхан юм бүтээх гэж байгаад л баярлаж байна.

	— Үнэнийг хэлэхэд ах минь, хөшөө дурсгал босгоно гэдэг одоохондоо бидний гарын доорх ажил биш юм аа. Зураг төсөл зохиох, материал олох, гардан хийх барималч гээд л... Тэгээд ч дээд газраас ямар хариу өгснийг та бэлхнээ мэдлээ шүү дээ. Төв суурин газарт бол ч төвөггүй л бүтнэ...

	— Тэр ч тийм ээ. Одоо яая гэх вэ чи бид хоёрын санасны зоргоор бүтэхгүйгээс цааш... Гэхдээ арга мухардах ч арай болоогүй ээ. Санаж явбал бүтнэ гэдэг биз дээ. Надад өөр нэг аятай бодол төрөөд байгаа За даа... ингэсхийгээд ах нь хөдөлье дөө.

	— Та манайхаар орж цай ууж, жаахан хажуулж амраад явахгүй юу. Хичээл завсарлахад гучаад минут дутуу байна. Хоёулаа манайд очъё. 

	— Юү гэх вэ, зүгээр. Дараа ирэхээрээ тухтай оръё. Ах нь отрын малаа айлд түр орхиод наашаа гарсан юм. Хойшоо яараад байна. Нар эрт байгаа дээр газар хорооё. Залуу зандан цагийнх шигээ морины хурдаар харайлгаж явдаг хөг өнгөрчээ...

	— Та ч харин ануухнаараа байна шүү.

	— Хэцс, буруу хойшоо...

	Цэцэрлэг дундуур хайрга чулуу асгаж зассан шулуун замаар тэр хоёр зэрэгцэн алхав. Хэн хэн нь ярих юмаа дуссан мэт тонгойсхийн дуугүй явна. Моддын мөчир дээр бялзуухай жиргэж, хөл доор нь хайрга чулуу шажигнах чимээ сонсогдоно. Цэцэг, навчис, өвс ургамлын анхилуун үнэр ханхалсан хуурай бүлээн агаараар Жамц хэдэнтээ шунаг амьсгаалан хөмсөг буулган газар шагайн алхана. Түүний хөлс дааварласан нүүр царай хүрлийж, үнгэгдсэн хуучин бүрх малгайны хүрээ, онгож гандсан хүрэн даалимбан дээлийн мөрөн дээр замын өлөн тоос цайран байгааг Самдан сая л ажиглав.

	Жамц аян замд алжааж цуцсан нь алхаа гишгээнээс нь хүртэл мэдэгдээд байлаа.

	Төрсөн эцгээсээ өөрцгүй хайрлан хүндэлдэг малчин өвгөний санасан хэргийг гүйцэлдүүлэхэд тус хүргэж чадаагүйдээ Самданы санаа зовно.

	— Жамц гуай, хоёулаа дахиад хөөцөлдөөд үзье. Аймаг зөвшөөрөөгүй ч гэсэн бүүр дээшээ... хэмээн тэр бээр царайчлангуй дуугарав.

	— Юуг тэр вэ? хэмээн Жамц эргэцүүлж байгаа бодлоосоо ангижирч ядан, хайнга хэлэв.

	— Яагаа вэ, хөшөө босгох асуудлаа...

	— Хм. Тэгж ажлаа алдаж, цагаа бараад хэрэггүй биз дээ. Одоо эргээд бодоход аймгийн дарга нарын зөв юм байна.

	— Та тэгээд шантарч байгаа юм уу?!

	— Үгүй ээ... Нээрээ л бэл бэнчинтэй хэн хүний хүссэнээр энд тэндгүй хөшөө нэртэй чулуу босгоод байвал юу болох вэ? Харин өнгөрсөн дайнд үрэгдсэн хань нөхдийнхөө бодож мөрөөдөж байсныг биелүүлэхэд чадах ядахаараа хувь хандиваа оруулбал хөшөө дурсгал босгож нэрийг нь мөнхжүүлснээс өөрцгүй хүндэтгэл болох юм байна гэж би бодлоо. 

	— Тэр ч тийм л дээ... хэмээн Самдан урамгүй хэлээд санаа алдав. Өөр хэлэх үг түүнд олдсонгүй.

	Бодолд дарагдан дүнсгэр царайлан алхаж яваа Жамцын намба төрх, холч ухаантай, үг дуу цөөнтэй эцгийг нь санагдуулаад байлаа. Балчир ахуй насандаа дүрсгүйтэн хэрэг мандуулах үес эцэг нь дуугаа өндөрсгөн аашилж зандрахын оронд бяцхан зүрхийг нь чичиртэл ухаалаг ширүүн харцаараа шавхуурдаад авдаг байжээ. Буруу хэрэг хийснийг эцгийн нь ширүүн харц тийн хүү насан туршдаа мартахгүйгээр хэлээд өгдөг байсныг залуу эр хожим ухаарсан авч тэр бүрий хэрэг болгон дурсаж байсан удаа ховор. Тэгтэл дөнгөж сая «Та тэгээд шантарч байна уу» хэмээн асуусны хариуд Жамц өөдөөс нь яг л эцэгтэй нь адил ухаалаг ширүүн харцаар шавхуурдаад авсанд Самдан балмагдан сандраад дуугаа хураажээ.

	Сургуулийн өмнөх цэцэрлэгийн явган хашааны гадаах шонгийн модноос уяад орхисон мориныхоо дэргэд очсон хойно Жамц хажуудаа хүн явааг сая л санасан мэт Самдан өөд хөмсөг өргөн харснаа, 

	— Алдыг нь аваад дэлэм дээр нь гэгч болов доо. Ирэх сарын намын хурал хүртэл тэсэж тэвчиж үзээрэй. Намын хорооны даргатай заавал уулзаж үнэн учраа олигтойхон хэлнэ биз дээ. Хурлаар хэлэлцэх асуудлын тоонд оруулбал зүгээр сэн. Цааргалах янз мэдэгдвэл намайг гуйсан юм гэж даргад хэлдэг юм шүү гэв.

	— Та санаагаа зовоогоод яах вэ. Адгийн зарга аравч хоног гэдэг биз дээ. Бидний хоорондын ялихгүй маргаан зөрөөнөөс болж та нарт яршиг түвэг удахын нэмэр. Намайг ажлаас халбал хална л биз...

	— Чи хэлсэн амнаасаа буцах нь уу. Тэгж ярихгүй ээ. Шударга байна гэдэг ялихгүй юм гэж үү? хө! Үнэнч шударга нь хохироод хуурамч ховсоргон ааш бааштай нь хожоод байвал энэ нэгдэл нийгэм юу болох вэ?

	— Тэр ч тийм ээ, би даргатай уулзаад яриад үзье.

	— Хэний манаагүй алийн болгон амандаа ус балгасан юм шиг дүмбийж суух билээ. За дүү минь сайн сууж байгаарай.

	— Та сайн яваарай. Өнөөдөр халуун өдөр болох нь ээ...

	— Энэ жилийн намар налайгаад... урт намар болж магадгүй шинжтэй.

	— Ханд гуай хотод удахгүй биз дээ...

	— Өө хөөрхий! Эрийг нас дарна гэдэг үнэн юм аа. Ухаан санаа ч мартамхай болдог юм байна. Чи сануулаагүй бол таг мартсан чигээрээ явчихна байна шүү. Хөгшин маань хэд хоногоос ирнэ. Дүү минь чи тосож уулзаад замын унаанд суулгаж өгдөг юм шүү. Намайг хаана отор хийж явааг цаадах чинь мэднэ газар, олоод очно.

	— Ханд гуай хотоос хэзээ гарах юм бол?

	— Наймны онгоцоор явуулна гэж хүү бичсэн байна билээ. 

	— Аймгийн төвд удахгүй бол аравны шуудангаар наашаа гарах байлгүй дээ. Би угтаж уулзаад замын унаанд суулгаад өгье.

	— За тэгвэл болох нь тэр. Хайлган цагаар отрын малаа орхиод байн байн нааш цаашаа шогшино гэдэг надад давшгүй даваа.

	— Та ингээд шууд л замд гарах нь уу?

	— Тооцооны кассаар ороод гарна аа. Нөгөө Цэрмаа охин бий байгаа.

	— Өглөөхөн явж байгаа харагдсан....

	— Ашгүй дээ... За дүү минь, сайн сууж байгаарай.

	— Баяртай.

	Жамц морио хөтлөн гудамж хөндлөн гарч сумын захиргааны байшинг чиглэн алхав. Бага үдийн нарны халуун илч дээлийг нь нэвт төөнөн аяншиж сульдсан биеийг нь улам нозооруулна. Шөнө хагаслан мордож, бүтэн хагас өртөө газрыг туж ергүүлэн туулсны гор мэдэгдэн дөрвөн мөч, ууц нуруу нь хөшиж янгинан байлаа. Должинтой уулзан хэд гурван үг солиод дараа нь сургуулийн захирал Самдантай цэцэрлэгийн сандал дээр сууж энэ тэрийг ярилцан байх үес аян замд тэгтлээ сүрхий агсагдан ядарснаа тэр бээр төдий л анзаарсан нь үгүй. Саглагар улиасны сүүдэрт урт модон сандлын түшлэг налан сууж байхад сэрүү татан бие тавираад тун таатай байсныг Жамц санагалзан өөрийн мэдэлгүй эргэн харав.

	Цэцэрлэгийн явган хашааны хаалганы дэргэд Самдан нуруугаа үүрэн зогсож байснаа Жамцыг эргэн хармагц гараа өргөн «Баяртай» хэмээн инээмсэглэн даллав. Тос даасан хүрэл хүрэн царай нь нарны гэрэлд гялалзан танан цагаан шүд нь ярсхийн үзэгдэхүй Жамцын сэтгэл сэрхийн зогтусав.

	— Байз, хэн ингэж инээдэг билээ. Юутай танил дотно инээмсэглэл вэ?.... Ээ тэнгэр минь, Гомбо... Гомбо маань л ингэж инээдэг сэн... Жигдхэн дун цагаан шүдээ яралзуулан гэрэл гэгээ татуулан инээдэг сэн... Самдан бас тэгж инээдгийг би урьд нь яагаад анзаарсангүй вэ?... Жамц бадайрч хүндэрсэн гараа өргөсхийн Самдан тийш эв хавгүй хариу даллаад морио хөтлөн цааш алхав. Цэл залуу төрхөөрөө ой тойнд нь мөнхөрсөн авч он жилийн уртад бүдгэрэн бүдгэрсээр мартагнасан Гомбын нүүр царай сэтгэлд нь гэнэт гэрэл зураг адил тодроод ирэв.

	Дөчөөд жилийн өмнө тулалдааны талбарт эрсдэн унасан тэр цэрэг эр амьд сэрүүн дүрээрээ сургуулийн өмнөх өтгөн ногоон цэцэрлэгийн дэргэд зогсоод эмээлтэй морио хөтлөн бөгтийсхийн алхаж яваа өөрийн нь араас хараа үл салган ширтээд байх шиг зөн сэрэл үүсэхийг Жамц агсагдаж цуцсан хөгшин биеийнхээ бүхий л эд эсээр мэдрэн эвгүйцэж, хөлс бурзайсан үрчлээт магнайгаа хуурай ширүүн алгаараа нэгэнтээ шудран арчив. Явган хашааны хаалганы дэргэд Самдан нуруугаа үүрэн гэдийсхийн зогсож байсныг тэр бээр нүдээрээ харсан хэр нь дахин лавлаж магадлах гэсэн мэт хөтөлж яваа мориныхоо цулбуураас дэмий л дугтран шавдуулах янз үзүүлэнгээ дал мөрөн дээгүүрээ эргэн харлаа. Самдан хэдийнээ үзэгдэхгүй болжээ. Харин түүний зогсож байсан газар хаанаас хэдийдээ гараад ирэв гэлтэй сурагчийн дүрэмт хувцастай бяцхан хөвүүд, охид бөөгнөрөн цаана наанаа орж бужигнан шуугилдана.

	— Зулай зулайгаа гишгэн гарсан арван хүүхэдтэй болох хүн дээ, би... Тав нь хүү, тав нь охин байх юм шүү дээ. Алсдаа манайх ач зээ гээд бүтэн багийн дайтай ам бүл өнөр өтгөн айл болох нь ээ... хэмээн Гомбо аргилдуу цээл хоолойгоор инээд алдан ярьж байсан нь Жамцын чихнээ сонстох шиг. Нүд гялбуулсан гэрэл гэгээгээ, хорвоог тэтгэгч илч дулаанаа харамгүй түгээгч өгөөмөр наран доор бужигнан шуугилдах тэр балчир үрс цөмөөрөө цэл залуугаараа ой ухаанд мөнхөрсөн цэрэг эрийн төрсөн хүүхдүүд гэлтэй...

	Тамир тэнхээ шавхсан нүсэр хүнд ачааг Жамц газарт шилгээн унагахыг хүсэх мэт бадайрч хөшсөн дал мөрөө хэдэнтээ нужигнатал хөдөлгөн санаа алдав. Нойр үгүйлсэн тархи толгой нь дүнсийнэ. Сиймийтлээ элэгдэж, аян замын өлөн тоос дарсан хуучин бүрх малгайг нь нарны халуун илч нэвт төөнөн ухаан санааг нь улам ч мэнэрүүлж будантуулах нь нажтай. Нозоорч дүнсийсэн уураг тархинд нь цаг хугацааны чанд эрэмбэ дэсийг үл хайхрах хол ойрын элдэв дуртгал хутгалдан үймсний улмаас араасаа ширтэн байсан тэр залуу эр Гомботой адил санагдсанд тэр бээр гайхан сочсон нь үгүй.

	Харин тэр үл цавчин ширтэх алаг нүд... Газар доорх бэхлэлтийн чийг даасан хүйтэн чулуун хана налан амьсгаа хураасан цэрэг эрийн дүрлийсэн нүдний харц өчнөөн олон жил хорвоогийн тоос хөдөлгөж яваа өөрийн нь алхаа гишгээ бүрийг улирах цаг хугацааг үл ажран агшин хором алгасалгүй шинжин ажигласаар эдүгээ хүрсэн юм биш байгаа гэсэн айдас хүрч, зүрх шимшрүүлэм гашуун бодол Жамцын мэнэрч будантсан ухаан санаанд зуралзаад өнгөрөв. Хэдхэн хоногийн өмнө шөнийн тэнгэрийг зүүнээс баруун тийш зуран өнгөрсөн тэр нэгэн гэрэлт одыг харцаараа угтан үдэх үес сэтгэлийг нь сэрхийлгэсэн учир битүүлэг совин, цэл залуу цэрэг эрийн мөнхийн ширтэлтээс үүссэн сэрэл хоёрын хооронд утга учрын ямар нэг далд холбоо бий мэт Жамцад санагдана.

	... Чухам ямар холбоо авцалдаа байдаг билээ. Ухаан санаа будантан уймарсны уршиг биз ээ. Нас хөгшрөхлөөр хүний сэтгэл улам ч эмзэг болдог юм уу даа. Ялихгүй шалихгүй юманд гомдох, бухимдах ч энүүхэнд болжээ. Хэ... тосоор гоож! Юу дутлаа гэж тэр вэ? Нялх балчир хүүхэд биш дээ... Хүүхдүүд шуугилдан наадаж байна. Алаг үрс минь инээж баясацгаа, тоглож наадацгаа. Миний ач хүү ямаршуу мундаг эр байгаа бол?! Өдий болтол барааг нь харсангүй... Миний л унхиагүйнх..

	Жамц явуут нүдээ аньсхийн зүс үзээгүй ач хүүгээ сэтгэлдээ төсөөлөхийг хичээв. Тоймтой тод царай төрх санаанд нь хялбар буусангүй. Сумын захиргааны өмнөх цэцэрлэгийн хайсыг сул гараараа тулж зогсоод хөлсөндөө норсон зовхио тас анин мэнэрсэн ухаан санаагаа хөвчлөн байж бодов.

	Баргар улаан туяа татсан тэртээ алс хол, харааны үзүүр хүрэх төдий алсад чармаан нүцгэн балчир хүүхдийн босоо дүрс сүүтгэнэх шиг болов. Цайвалзан бүртэгнэх тэр бяцхан хүүг үзэгдэхээ больчих вий хэмээн тэвдэхдээ тэр бээр амьсгаагаа цээжиндээ түгжин зовхио улам чангалан анилаа. Сүүн цагаан биетэй бяцхан хүү хоёр хөл дээрээ тэнцэж ядан тэнтэр тунтар алхаж яваа энхрий төрх үзэгдэв. «Эвий хүү минь, галын ганц ач минь, алхаад бай. Өвгөн аавдаа хүрээд ир» хэмээн Жамц сэтгэлдээ өгүүлэв. Түймрийнх гэмээр баргар улаан туяан дунд ач хүү нь бүдчин, хоёр жижигхэн гараа сарвалзуулан наашлан айсуй. Ямар ёозгүй бараан туяа вэ. Яг л түймрийн туяа шиг. Гэрэл гэгээ зовхи нэвтлэн тусахлаараа ингэж харагддаг байна шүү...

	Холхи зайг хороож ядан айсуй хуруун чинээ хүүгийн зулай дээр гэрэлт цохны чинээ бүдэг шар од сүүмэлзэн бий болов. Яг л нөгөө, шөнийн тэнгэрийг зуран өнгөрдөг одтой төстэй ажээ. Хөл дээрээ тэнцэж ядан бүртийн алхаж яваа хүүгийн сониуч харцаа тэр од бас өртжээ. Агаарт дүүжилсэн мэт толгой дээр нь үл хөдлөн анивчих бүдэг шар одыг бяцхан хүү барьж авахыг завдан булбарай хоёр гараа сарталзуулна. «Ээ тэнгэр минь, ач хүү минь наадах чинь тоглоом биш ээ. Загийн галаас үсэрсэн очноос ч халуун байж мэднэ. Гарыг чинь түлчихнэ. Нүцгэн биед чинь хүрэх вий» хэмээн Жамц өөрийн мэдэлгүй сэтгэлдээ өгүүлэн нүдээ аньсан чигээр цэцэрлэгийн хайсны модыг тэмтчин урагшаа хоёр гурав алхав. Нүүр учраагүй ч хэдийнээс сэтгэл зүрхэндээ энхрийлэн хайрладаг болсон ач хүүгийнхээ дүр төрхийг сайн хараад авъя гэсэндээ тэр бээр нүдээ аньсан чигээр урагшаа хэд алхжээ. Тэгтэл баргар улаан туяан дунд, хуруун чинээ хүүгийн чанх ар талаас аймсан дүрлийсэн хоёр нүд тодрон үзэгдэв. Хэзээний танил хүний нүд байлаа. Цараа томтой дүрэлгэр алаг нүдний хүүхэн хараан дотор нь ач хүүгийн нь өөдөсний, чинээ дүрс торолзон тусна. Жамц нүдээ аньсан чигээр цэцэрлэгийн хайс түшин биеэ хураан зогсов. Хэдхэн хормын өмнө сэтгэлд нь гэрэл зураг адил тод үзэгдсэн цэрэг Гомбын нүдний харц мөнийг тэр бээр төвөггүй танив. Ач хүүгээ хэмээн сэтгэлдээ ургуулан төсөөлсөн бяцхан хүү толгой дээрээ анивчих бүдэг шар од өөд тэмүүлэн дэгдгэнэж хоёр гараа сарвалзуулан байна. Жамцын нуруу руу хүйт оргин жихүүцэв. Чухам юунаас айж жихүүцэж байгаагаа тэр бээр тунгаан эргэцүүлэх зав олдсонгүй. Агаарт дүүжилсэн мэт сул бөнжгөнөх бүдэг шар од гэнэт хөдөлж эхлэв. Эхлээд хуруун чинээ хүүгийн толгой дээр гэрэлт цагаригт үүсгэн эргэлдэж байснаа улам хурдлан нүцгэн биеийг нь зай завсаргүй хэрэн нисэж галт торон бөмбөлөг болон хувирлаа. Хүүгийн араас үл цавчин ширтэх нүд тэр галт бөмбөлгөөс ч улам хурц болж ер бусын чанга дуугаар хашхирах шиг Жамцад санагдсанд

	— Ээ бүү үзэгд! хэмээн тэсэлгүй дуу алдан нүдээ нээв. Хар дарсан зүүднээс сэрсэн мэт тэр бээр эргэн тойрноо сэтгэл түгшин харлаа. Хүн харцаараа хашхирдаг аж. Чихний хэнгэрэг доргитол байдаг дуу хоолойгоороо хашхирахаас ч илүү сүрлэг чанга хашхирдаг байна. Цэрэг эрийн дүгрэглэсэн нүдний харц сэтгэл сэртхийлгэж, газар дэлхийг доргин донсолтол түгшүүр зарлахыг Жамц ухаан бодлоороо мэдрэн сочжээ. Харин сэтгэлдээ сая үзсэн бүхэн зүүрмэглэх зуур зурсхийсэн хар дарсан зүүд үү, аюул аймшиг зөгнөсөн совин уу гэдгийг дав даруй ялган танихад бэрх.

	... Эзээгүй л хашхирсан даа. Хуруун чинээ ач хүүг минь галт бөмбөлөг хөнөөхөөс сэрэмжлэн аврал эрэн хашхирах шиг болсон... хэмээн Жамц амандаа үглэн тунгалаг наран гиймэл намрын тэнгэр өөд санаа алдан харав. Бүртийх ч үүлгүй саруул цэв цэнхэр тэнгэр анир чимээгүй мэлтийнэ. Яг л балчир хүүхдийн гэнэн цайлган нүдний харц шиг мэлтгэр амгалан тэнгэрийг хараад түүний бачимдсан сэтгэл ялимгүй уужрав. Нарны халуунд нозоорч, нойр үгүйлэн мэнэрсэн уурга тархийг нь нөгчсөн цэрэг эрийн нүдний харц үнэхээр сочоон сэрээжээ. Дугхийгээд авсан мэт ухаан санаа нь алгуур уужран цэлмэж байлаа. Үнэхээр агшин зуур босоогоороо дугхийгээд авчээ. Гэлээ ч ямхын чинээ хүү, бүдэг шар од, үл цавчрах нүдний харц санаа бодлоос нь хялбар хулжсангүй. Нүдээрээ барин тавин харах шиг болсон хоромхон зуурын тэр үзэгдэл зүүд зэрэглээ ч бус, зөн совин ч бус цаг үргэлж сэтгэлийг нь түгшээн тарчлаадаг нөгөө л бараан бодлын зах сэжүүр зураг дүрс болон үзэгдлээ гэдгийг Жамц там тум тааварлан цээжнийхээ гүн тийш уртаар амьсгаа татан зугуухан санаа алдлаа.

	— Яарахгүй бол горьгүй... Бушуул... Түргэл... хэмээн хэн нэгэн шаардаж шавдуулаад байх шиг санагдсанд тэр бээр ялаархан толгой хаялж, нуухтай нүдээ анивчин зогсож байгаа мориныхоо жолоо цулбуурыг дугтчин! гудамж хөндлөн гарав.

	Сумын захиргааны байшингийн өмнүүр нарны халх толгой дээрээ барьсан, хоёр хүүхэн өвөр хоорондоо жиг жуг ярилцан инээлдэж ажиггүй алхана. Тэртээ алс хол ачааны машины хүнгэнэх дуун бүдэг бадаг сонсогдоно. Цэцэрлэгийн моддын дунд шувууд жиргэх, сургуулийн байшингийн зүгээс хүүхдүүдийн шулганах чимээ найрсан Жамцын сэтгэлийг уяраан зүс үзээгүй ач хүүгээ улам мөрөөдөн энхрийлэв. «Хүний орчлонд нялх хүүхэд шиг нүгэлгүй, гэм хоргүй амьтан байхгүй шүү. Ойрдоо би дандаа хүүхэд зүүдлээд байдаг боллоо. Должин маань хүүхэд хүсээд намайг хүлээж байгаагаас зайлахгүй» хэмээн чөлөөлөх дайн эхлэхийн өмнөхөн, нэгэн өглөө Гомбо ярьж байсныг Жамц ач хүүгээ сэтгэлдээ энхрийлэнгээ бүдэг бадаг дурсан зүрх нь шимшрэв. Аагим халуун илчээ харамгүй түгээх намрын наран доор байгаль дэлхий, амьтан бүхэн айх аюулгүй, түгших зовлонгийн шалтгаан огт үгүй мэт амгалан налгар байгаа нь түүнд хуурмаг, хэврэг санагдаад болсонгүй.

	Сумын захиргааны байшингийн дэргэдүүр тэр бээр яаруу алхан өнгөрч ханын шавар, шохой нь өм цөм ховхрон унаж тарлан болсон тоосгон дан байшингийн өмнө очоод морио тушиж, чинээнд нь тултал дэлгэн нээсэн онгорхой хаалгаар том том алхан орлоо.

	«... Аймгийн банкны салбарын тооцооны касс» гэсэн балархай хаягтай, намхан адартай тэр байшингийн дотор гэрэл гэгээ муутай, давчуу агаад чийг ханхлах аж. Тэг дөрвөлжин явцуу өрөөний ихэнх талыг заагласан намхан банзан хашлаганы цаана хөх цэмбээр бүтээсэн багавтар ширээний ард ногоон торгон тэрлэгтэй хүүхэн өмнөө дэлгэсэн далбагар бичиг дансыг нойрмог нүдээр гөлрөн сууснаа хүний хөлийн чимээгээр толгой өргөн дээш харав.

	— Амар сайн уу? Охин минь, ашгүй байж байдаг хэмээн Жамц явуут амар мэндийг нь асуугаад банзан хашлаганд тулж очмогц ханцуйгаа шамласхийн тохойлдон зогсов.

	— Сайн, та сайн явж байна уу? хэмээн бүсгүй нойрмог нүдээ дүрлийлгэн бүдэг дуугаар хариу мэндлэн уруулаа жимийсхийн инээмсэглэв. Түүний мах мариа нь шуугдаагүй булбарай хацар, цайлган инээмсэглэл тодорсон нимгэн уруулын орчин тойронд тод хүрэн сэвх суусныг Жамц сая л ажиглан хөл хүндтэйг нь санаж

	— Амаржих дөхөж байна уу, ажил алба чинь тайван биз дээ хэмээн аядуухан хэлээд өлөн тоостой малгайгаа авч сугандаа хавчуулав.

	— Ажил сайн. Удахгүй амралтаа авна. Ойрдоо бие хүндрээд...

	— Аргагүй ээ, бие давхар байж энэ их чийг бам ханхалсан байшинд удаан суух ямар олиг байх вэ.

	— Амрахаасаа өмнө тайлан тооцоогоо цэгцлэх санаатай мунгинасаар байгаад ядарсан байх аа... Та хадгаламждаа мөнгө нэмж хийх гэж явна уу?

	— Үгүй ээ, охин минь. Ах нь мөнгөө авахаар ирлээ.

	— Хэдийг авах вэ?

	— За даа... Юу л байгааг нь авъя.

	— Цөмийг нь уу? 

	— Тийм ээ, бүгдийг нь авъя. 

	Бүсгүй өндөсхийснээ магнайгаа үрчийлгэн Жамцын өөдөөс гайхан харсан чигээр ширээнийхээ шургуулгыг татан дотроос нь хүснэгт бүхий дөрвөлжин жижиг цаас гарган өмнө нь тавив.

	— Ах нь үзэг харандаагүй явна. Тэгээд ч нүд бүрэлзээд байна. Охин минь чи наадахаа бичиж бөглөөд өгөөрэй. Би гарынхаа үсгийг л зурчихъя хэмээн Жамц ажиггүй хэлээд дээлийнхээ ханцуйг лавсган шамлаж хашлага дээгүүр тэгнэсхийн тонгойв. 

	Та дэвтрээ авч ирсэн биз дээ хэмээн Цэрмаа эргэлзэж тээнэгэлзсэнээ нууж ядан сулхан дуугарав. Хадгаламжид байгаа бүх мөнгөө авна гэж Жамцын хэлсэн үгэнд бүсгүй итгэж ядна. Малчин өвгөн өврөө уудлан хуучин хүрэн даавуу алчуураар ороосон ширэн түрийвч гаргах зуур, 

	— Хавар чамд түвэг учруулснаас хойш хаширсан... бодон бодон байж аралд ирсэн шүү хэмээн үгээ сунжруулан хэлээд дотроос нь алгийн чинээ дэвтэр гаргаж бүсгүйд өгөв, Цэрмаа үл мэдэг чичирхийлсэн тургүй гараа сунган хадгаламжийн дэвтрийг авч дэлгэн харснаа, 

	— Одоохон... би хүүг нь бодоод өгье гээд хоёр гараараа ширээ тулан босож төмөр тортой цонхны талыг халхалсан босоо төмөр шүүгээг онгойлгон тонголзон байснаа далбагар хуудас авч эргэв.

	Цонхоор тусах гэрэлд түүний нүүр царай, бие галбар тод үзэгдэв. Ногоон торгон дээл нөмгөн өмссөн цүдгэр гэдэстэй бүсгүйн намба төрх танил дотно санагдсанд «Хэн билээ» гэсэн шиг гайхсан харцаа тогтоон ажиглав. Тэртээ олон жилийн өмнөх намар цагийн тэр нэгэн үдэш өрхийг нь дутуу хошуулдсан гэрт Должин газарт унагасан домботой цайгаа авах сөгөөгүй ганхасхийн зогсож байсан бүдэг бадаг дуртгал ухаан санаанд нь дуралзан буугаад иржээ.

	— Ээ тэнгэр минь, дээлийн нь өнгө хүртэл ижилхэн.. хэмээн Жамц сэтгэлдээ өгүүлснээ санаандгүй дуугарчхав. Бүсгүй түүн тийш сэрдэсхийн гайхан харснаа, 

	— Та юу гээв ээ? хэмээн асуув.

	— Аан... зүгээр, өнөөдөр яггүй халуун өдөр болох нь ээ... хэмээн түрүүнд санаандгүй хэлсэн үгээ цувуулан хуурай ширүүн алгаараа магнайнаасаа эрүүгээ хүртэл илэн шувтрав. Цэрмаа ширээнийхээ ард очиж суугаад цахилгаан машинаар тоо бодож, цулгуй цаасан дээр жирийсэн олон тоо бичиж байлаа.

	— Хөгширчээ, би Ухаан санаа бүүр үүлгэр зүүлэг болжээ. Хоёр өртөө газрыг мориор туулж, үүр цүүрээр нүдний хор гаргаагүйн аяыг даахгүй уймарч мунгинаад байгааг нь хөөе... Одоо байгаад ухаан солиотой юм шиг санаандаа орсон болгоныг ил хэлж, элдэв долоон юм донгосон хүүхэд шуухад айлгах нь...

	Жамц биеэ тийнхүү зэмлэн унтууцаж, модон хашлага тохойлдон шуухитнан зогсов. Цэрмаа хүснэгт бүхий мөнөөх далбагар цаасан дээр хэдэн тоо бичээд өөдөө өлийн харж, 

	— Таны хадгаламжид байгаа дөчин есөн мянга хоёр зуун төгрөг хүүтэйгээ нийлээд тавин хоёр мянга долоон зуун дөчин найман төгрөг боллоо. Зарлагын хуудас дээр бүгдийг нь бичих юм уу? гэв. 

	— Тэгээ, байгааг нь л бичээрэй. 

	— Хм... Энэ их мөнгөөр та... юу... яах гэж... 

	— Өрөндөө өгөх гэж байгаа юм.

	— Та ийм их өртэй байсан юм уу?

	— Тийм ээ, охин минь, насаараа төлж барахгүй их өртэй хүн дээ, би...

	Жамц тоглоом наргиан хийсэн шинжгүй энгүүн ярьж байгааг бүсгүй ажиж мэдээд, 

	— Одоо бүгдийг нь... бэлнээр нь тоолж авах уу?... Кассын мөнгө арай хүрэхгүй байх, яана аа... Маргааш мөнгөтэй болно хэмээн сандарч түгдчин хэлээд нүүр нь улайсанд сэвх нь улам тодров.

	— За яадаг юм билээ. Ах нь ар тийшээ яарч яваа юм сан. Отрын малаа айлд орхиод гарсан... Нэгэнтээ өгөхөөс хойш дансаар нь шилжүүлж болдоггүй юм уу?

	— Дансны дугаарыг нь та мэдэх үү? 

	— Мэдэхгүй ээ... Яагаа вэ, нөгөө радиогоор ярьж, сонинд бичээд байдаг...

	— Улсын аварга Галсанданзан гуай юу?

	— Үгүй ээ, охин минь... Энх тайвны данс гэж ярьдаг санагдаж байна.

	— Өө... Энх тайвны фонд уу?

	— За тийм, яг мөн... Тэр дансанд л шилжүүлчих... Жамц өөд Цэрмаа нүдээ дүрлийлгэн гайхан харж байснаа түүний яриад байгаа зүйлийн учир начрыг гүйцэд ойлгоогүйдээ бантан, 

	— Та яарч байгаа гэл үү? Одоохон... одоохон би зарлага... орлого бичээд өгье гэв.

	Хортой цаас хавчуулсан гонзгой дэвтрийн хуудсан дээр Цэрмаа чичирхийлсэн гараараа ямар нэг үг үсэг, тоо бичих зуур, 

	— Та тавин хоёр мянгыг нь тушаагаад долоон зуун дөчин найман төгрөгөө хадгаламждаа үлдээж болно шүү дээ гэв.

	— Охин минь, чи л өөрөө мэд...

	Цэрмаа түүний өөдөөс асууж лавласан байртай харснаа мөрөө хавчисхийн тонгойв.

	— Цэрмаа охин минь, аминчлан гуйх бас нэг юм байна. Энх тайвны дансанд шилжүүлэх наадах мөнгөө... цэрэг Гомбо, Никита, Миша, Аянга, Хасар нарын өмнөөс Жамц тушаав гэж бичдэг юм шүү.

	— Таны л мөнгө шүү дээ. Та л гарын үсгээ зурна.

	— Тэгэлгүй яах вэ гарынхаа үсгийг би зурна.

	— Хэн хэн гэнэ ээ?

	— Гомбо, Никита, Миша, Аянга, Хасар...

	Цэрмаа түүний хэлж байгаа нэрсийг үсэг дараалан амандаа давтан бичээд мөнөөх гонзгой дэвтрээ харандааны хамт Жамцад өгөв.

	— Хаана нь гарынхаа үсгийг зурах вэ?

	— Энд... 

	Жамц нүдээ онийлгон заасан газар нь гарынхаа үсгийг хичээнгүйлэн зураад их хэрэг бүтээж сая санаа амарсан мэт уртаар амьсгаа аван, 

	— За ингээд болох юм байгаа биз дээ.

	— Боллоо. Май энэ таны хадгаламжийн дэвтэр...

	Жамц дэвтрийг авч түрийвчиндээ хийн өвөртлөөд, 

	— Охин минь сайн сууж байгаарай. Дараа ирэхэд! мантгар цагаан хүү... охин ч байж магадгүй... тэврээд байж байдаг юм шүү.

	— Баяртай. Та сайн яваарай.

	Жамц гаднаас орж ирсэн шигээ том том алхан онгорхой хаалгаар гарч одов. Чухам юу болоод өнгөрсний учрыг тунгаах гэсэн мэт Цэрмаа данс бичгээ гөлрөн харж байснаа хоёр гарынхаа алгаар цүдгэр гэдсээ дороос нь тулсхийн босож төмөр сараалжтай цонх тийш зугуухан алхан очоод гадагшаа харлаа.

	Аль хэдийнээ мориндоо мордсон Жамц сумын захиргааны байшингийн хажуугаар өнгөрч явав.

	Түүнийг байшингийн булангийн цаагуур далд орон ортол Цэрмаа харцаараа үдэн алмайран зогслоо. Элдэв явган ярианд итгэн өвгөн Жамц хагартлаа баяжсан харамч хахир нэгэнд тооцон явснаа бодоод бүсгүйн хацар нүүр халуу оргин чимчигнэж, тоос дарсан бүрх малгайгаа сугандаа хавчуулан дөнгөж сая өөдөөсөө харан зогсож байсан түүний өмнө хэлтрүүлшгүй гэм үйлдсэн мэт эвгүйцэн, басхүү гүдэс гүндүүгүй түүнийг хайрлан өрөвдөх сэтгэл зэрэгцэн тормолзох нүдэнд нь хар аяндаа тунгалаг нулимс цэлэлзээд ирэв.

	Сэвхний улбаа нүүртээ тодорсон цагаас бүсгүй түүний сэтгэл улам ч нялхарч, баярлах, гомдох нь гарын адга урвуулахаас ч хялбар болсон агаад энэ удаа өвгөн Жамцын тухай эргэцүүлэн бодоод сэтгэл хямрах үес хүний ертөнцөд ам бүл нэмэх заяа тавилангаа байгалийн жамаар хүлээн буй хэвлий дэх үр нь ангир шар уураг сүүгээ хөхөндөө хуримтлуулан байгаа эхийгээ уулга алдан инээмсэглэтэл, бодол анхаарлыг нь сарнитал дориун хөдлөв. Охин ахуй насаа үдэн хүүхнүүдийн тоонд багтаад төдий л удаагүй тэр бээр мөдхөн ээж хэмээн дуудуулах шалтгааныг үүдсэн хэвлий дэх үрээ эхийн сэтгэлээр энхрийлэн өхөөрдөж, дахин хөдөлж «дүрсгүйтэхийг» нь амьсгаа даран хүлээнэ. Цэрмаа тийнхүү өвгөн малчны тухай бодлоо огоорон цонхны дэргэд зогсох хооронд Жамц аяны замдаа шуударлаа.

	Гүн цэнхэр тэнгэрийн мандал өөд эгцрэн хөөрөх нарны халуун цацрагийг буй энгээрээ тоссон уужим хөндийн тавиун эх өөд Жамц нэг л мэдэх нь унасан мориныхоо яруу алхаагаар түрэн орсноо сэвэлзүүр салхин хацар нүүрийг нь илбэн хөлс сэврээн сэрүү татуулмагц анзаарч, ужиг бодлоосоо ангижран зэрэглээн хөшигний цаана хөхрөн сүүмийх алсын ухаа толгодыг эзэн хүний элгэмсэг харцаар ширтэв. Хэдэн хормын өмнө чих тавин анирлан байсан хүүхдүүдийн баясгалант шуугиан, шувуудын жиргээн хэдийнээ үл сонстох зайд алсран хоцорсон авч нар ээсэн газар дэлхий, амгалан мэлтийх цэнхэр тэнгэрийн цаглашгүй уудмыг дүүргэн цуурай хадсаар байгаа мэт Жамцад санагдах авай. Агсагдан нозоорсон бие нь морины явдалд сэгсрэгдэн ягуухан тавирч Жамц чийрэг залуу эр адил дөрөө жийн өндийж, унасан мориныхоо хондлойд ташуур тушаан хатируулав.

	Ээх наран, хөрст дэлхий бүтэн бүрнээрээ мөнхрөн, энэ хорвоод алаг үрсийн дуу, шувуудын жиргээн тасрахгүй л байвал мань мэтийг зүдрээн цухалдуулсан ойр зуурын шалдар балдар хойшлогогүй явдлын учир зүйг олж цөхөх юухан байх билээ хэмээн тэр бээр эргэлзээгүй бодох үес идэр насандаа айлын найран дээр дугараа дохимогц хоолойныхоо хэрээр эвлэгхэн дуулчихдаг байсан уртын дууг аялахыг завдсанаа болив. Гэлээ ч дуулах, сонсох дуртай асан «Өвгөн шувуу хоёр» хэмээх тэр дууны аяыг сэтгэлдээ хадаан, 

